
 

 

 

 

 
 

 

ᓄᓇᕗᑦ   ᑲᓇᑕᒥ 
 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᐊᓐᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 64 

ᖁᑉᐱᕐᓂᓖᑦ 3648ᒥᒃ 3715ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑖᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑖᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᒫᑦᓯ 6, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᑖᒻ 

ᓴᒻᒧᖅᑐᖅ, ᐊᖓᔪᖅᑳᖅ ᔫ ᓴᕕᑲᑖᖅ, ᐊᐃᓴᑭ ᓲᔪᖅ, 

ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:29ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅᑐ 

ᐃᒥᓕᐊᓐᓄᒃ ᕿᓐᖑᖅ, ᑐᒃᓯᐊᕐᓂᒃᑯᑦ 

ᐅᒃᑯᐃᕈᓐᓇᖅᐱᐅᒃ? 

 

>>ᑐᒃᓯᐊᖅᑐᑦ 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐅᓐᓄᒃᓴᒃᑯᑦ ᓄᓇᕘᒻᒥᐅᑕᐅᖃᑎᒃᑲ, ᒪᓕᒐᓕᐅᖅᑏᑦ, 

ᒥᓂᔅᑕᐃᑦ, ᐊᒻᒪ ᓯᕗᓕᖅᑎ ᑐᓐᖓᓱᑦᑎᐊᕆᑦᑎ 

ᒪᓕᒐᓕᐅᕐᕕᖕᒧᑦ.  

 

2. ᒥᓂᔅᑕᐃᑦ ᐅᖃᐅᓯᖏᑦ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᑉ ᐅᖃᐅᓯᖓ 262 - 4(3): ᐅᖃᐅᑏᑦ 

ᐱᖑᐊᕈᑏᑦ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ, 

ᐊᒻᒪᓗ ᐅᓪᓗᒃᑰᖅᐸᒃᑲ ᓄᓇᖅᑲᑎᒃᑲ, ᐃᓅᖃᑎᒃᑲ, 

ᒪᓕᒐᓕᐅᖅᑎᐅᖃᑎᒃᑲᓗ.  

 

ᐅᖃᖅᑎᑦᑎᔩ, ᑕᐃᒪ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲᐃᓛᒃ ᑐᓴᖁᓕᕐᒥᔭᒃᑲ ᑕᐃᒪ  

ᓄᑖᒥᒃ ᖃᕆᓴᐅᔭᒃᑯᑦ ᐃᓄᒃᑎᑐᑦ ᐅᖃᐅᓯᖏᑦ  

ᐱᔾᔪᑎᒋᓪᓗᒋᑦ ᓴᖅᑭᔮᖅᑎᑦᑎᔪᓐᓇᖅᓯᓕᕐᒥᒐᑦᑕ  

ᑕᒪᒃᑯᓄᖓ ᐃᓕᓐᓂᐊᓕᓵᖅᑐᑯᓗᖕᓄᑦ 

ᐊᑐᖅᑕᐅᖃᑦᑕᕐᓂᐊᖅᑐᖅ. ᑖᓐᓇ ᐊᑎᖃᖅᑐᖅ 

“ᐅᖃᐅᓰᑦ ᐱᓐᖑᐊᕈᓰᑦ”. 
 

ᐅᖃᖅᑎᑦᑎᔩ, ᑖᓐᓇ ᖃᕆᓴᐅᔭᒃᑯᑦ ᓴᓇᔭᐅᓯᒪᔪᕐᖏᓛᒃ 

ᐊᔾᔨᒌᖏᑦᑐᓄᑦ ᖃᕆᓴᐅᔭᒃᑯᑦ ᐅᖃᓕᒫᕈᑕᐅᕙᒃᑐᒃᑯᑦ. 

ᒪᑯᓄᖓᓘᓐᓃᑦ Itunes-ᖑᓂᕋᖅᑕᐅᔪᓄᑦ, Android-

ᖑᓂᕋᖅᑕᐅᔪᓄᓪᓗ ᑕᒪᒃᑯᐊ ᖃᕆᓴᐅᔭᐃᑦ 

ᐊᔾᔨᒌᖏᒻᒪᑕ ᐊᒻᒪᓗ ᖃᕆᓴᐅᔭᓪᓚᑦᑖᒃᑯᑦ 

ᑕᑯᒃᓴᐅᖃᑦᑕᕐᓂᐊᕆᓪᓗᓂ. ᑖᓐᓇ ᐅᖃᐅᓰᑦ 

ᐱᓐᖑᐊᕈᓰᑦ ᐃᑲᔫᑎᖃᓪᓚᕆᖕᓂᐊᕐᒪᑦ ᑕᒪᒃᑯᓄᖓ 

ᐃᓕᓐᓂᐊᓕᓵᖅᑐᑯᓗᖕᓄᑦ ᐃᓄᒃᑎᑐᑦ 

ᐅᖃᕆᐅᖅᓴᓂᕐᒥᒃ.  
 

ᑕᐃᒪ, ᐅᖃᖅᑎᑦᑎᔩ, ᐃᓕᓐᓂᐊᖅᑎᑕᐅᖃᑦᑕᕐᓗᑎᒃ 

ᑕᕝᕙᓐᖓᔅᓴᐃᓐᓇᖅ ᐱᒋᐊᕈᓐᓇᖅᓯᓕᑐᐊᕌᖓᒥᒃ 

ᐊᑲᐅᓪᓚᕆᖕᒪᑦ ᑕᐅᕗᖓᓕᒫᖅ, ᓲᖃᐃᒻᒪ 

ᐅᖃᓕᒫᕆᐅᖅᓴᕐᓂᖅ ᐃᓅᓯᓕᒫᒧᑦ ᐊᑕᖕᒪᑦ. ᐅᖃᐅᓰᑦ 

ᐱᓐᖑᐊᕈᓰᑦ ᐊᔾᔨᒌᖏᑦᑐᒃᑯᑦ ᑕᑯᒥᓇᖅᑐᒃᑯᑦ 

ᐃᓕᓐᓂᐊᓕᓵᖅᑐᑯᓗᐃᑦ ᐊᑐᖃᑦᑕᕈᓐᓇᕐᓂᐊᕐᒪᔾᔪᒃ 

ᓲᖃᐃᒻᒪ ᐃᓄᒃᑎᑐᑦ ᐅᖃᕆᐅᖅᓴᕐᓂᕐᒧᑦ 

ᑐᕌᖓᓗᐊᖅᑎᓪᓗᒍ.  
 

ᐅᖃᖅᑎᑦᑎᔩ, ᑖᒃᑯᐊ ᐅᖃᐅᓰᑦ ᐱᓐᖑᐊᕈᓰᑦ 

ᑕᒪᒃᑮᖕᓄᑦ ᑎᑎᕋᐅᓰᖕᓄᑦ ᒪᕐᕉᖕᓄᑦ ᐊᑐᖅᓯᒪᓂᐊᖅᑐᑦ 

ᑕᑯᒃᓴᐅᖃᑦᑕᕐᓂᐊᖅᑐᑦ, ᖃᓕᐅᔮᖅᐸᐃᑎᑐᑦ 

ᖃᓪᓗᓇᐅᔭᐅᔭᖅᑎᑐᑦ ᐊᒻᒪᓗ ᐃᓄᒃᑎᑐᑦ, ᐊᐃ, ᐄ, ᐆ, 

ᐋ-ᑎᑐᑦ. ᑖᓐᓇᐃᓛᒃ ᐃᑲᔫᑎᖃᓪᓚᕆᕐᓂᐊᖅᑎᓪᓗᒍ 

ᑕᒪᒃᑯᐊ ᐊᔾᔨᒌᖏᑦᑐᓂᒃ ᐃᓕᓐᓂᐊᖅᑐᓕᕆᔩᑦ 

ᓴᖅᑭᑦᑎᕙᓪᓕᐊᖃᑦᑕᕐᒪᑕ ᐊᒻᒪ ᓇᓗᓇᓐᖏᑦᑐᖅ 

ᖃᕆᓴᐅᔭᒃᑯᑦ ᑖᓐᓇ ᐊᑑᑎᖃᓗᐊᕐᓂᐊᕐᒪᑦ Twitter 

ᑕᒡᕘᓇᑦᑕᐅᖅ ᐊᒻᒪᓗ ᖃᕆᓴᐅᔭᖁᑎᑦᑎᒍᑦ 

ᐃᓕᓐᓂᐊᖅᑐᓕᕆᔨᒃᑯᓐᓂ ᑕᒡᕘᓇᑦᑕᐅᖅ 

ᓴᖅᑭᔮᖃᑦᑕᕐᓂᐊᕐᒥᖕᒪᑦ. 
 

ᐅᖃᖅᑎᑦᑎᔩ, ᑖᓐᓇ ᐊᔾᔨᒌᖏᑦᑐᓄᑦ 

ᐅᖃᖅᑲᐅᑎᓪᓗᖓᐃᓛᒃ ᖃᕆᓴᐅᔭᓄᑦ 

ᐊᑐᖅᑕᐅᖃᑦᑕᕈᓐᓇᕐᓂᐊᖅᑐᖅ. ᓄᓇᕗᑦᒥᐅᑕᓪᓗ 

ᑕᒡᕘᓇ ᑕᑯᔪᓐᓇᑦᑎᐊᕐᓂᐊᕐᒥᔪᑦ, ᑕᑯᖁᑦᑎᐊᖅᐸᒃᑲᓗ 

ᐱᔾᔪᑎᒋᓪᓗᒍ ᓄᑕᖅᑲᒥᓄᑦ 

ᑕᑯᒃᓴᐅᑎᑦᑎᖃᑦᑕᕐᓂᐊᕐᒥᖕᒪᑕ. 
 

ᐅᖃᖅᑎᑦᑎᔩ, ᑕᒪᓐᓇᐃᓛᒃ ᐅᖃᕆᐅᖅᓴᕐᓂᖅ 

ᑎᑎᕋᕈᓐᓇᕐᓂᖅ ᐃᓄᒃᑎᑐᑦ ᐱᒻᒪᕆᐅᖕᒪᑦ ᐊᒻᒪᓗ 

ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᑕᒪᑐᒥᖓ ᓴᖅᑭᔮᕐᓂᕐᒥᒃ 

ᑲᔪᓯᑎᑦᑎᓐᓂᐊᖅᑐᑦ ᓇᓗᓇᓐᖏᑦᑐᖅ. ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᐃᑲᔪᖃᑎᒋᔪᒪᑦᑎᐊᖅᐸᒃᑲ 

ᑖᔅᓱᒥᖓ ᐅᖃᐅᓰᑦ ᐱᓐᖑᕈᓯᕐᒥ ᓴᖅᑭᔮᓕᕈᓂ 

ᖃᐅᔨᒪᔭᐅᑎᑦᑎᐊᖃᑦᑕᕐᓂᐊᕋᑦᑎᒍ ᓄᓇᖅᑲᑎᑦᑎᓐᓄᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓄᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᑉ ᐅᖃᐅᓯᖓ 263 - 4(3): ᑲᓇᑕᓕᒫᒥ 

ᐃᓄᓕᕆᓂᐅᑉ ᑕᖅᑭᖓ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᓪᓗᒃᑯᑦ ᓄᓇᕗᒻᒥᐅᑦ, ᓄᓇᖅᑲᑎᒃᑲᓗ.  
 

ᐅᖃᖅᑏ, ᒫᑦᓯᐅᓂᖅᑕᒫᑦ ᑕᕝᕙᓂ ᑕᖅᑭᒥ ᐊᑐᖅᑐᒥ 

ᑭᓇᒃᑯᑐᐃᓐᓇᐃᑦ, ᐊᒻᒪᓗ ᑎᒥᐅᔪᑦ ᑕᒫᓂ 

ᑲᓇᑕᓕᒫᒥ ᐅᔾᔨᖅᓱᖃᑦᑕᕐᖓᑕ ᑕᒪᒃᑯᐊ 

ᐱᔾᔪᑎᒋᓪᓗᒋᑦ ᐃᓄᓕᕆᔩᑦ ᐃᖅᑲᓇᐃᔭᕐᓂᖓ 

ᑕᖅᑭᖓ ᑖᓐᓇ ᑕᐃᔭᐅᔪᖅ ᑕᐃᒫᒃ. ᑖᓐᓇ 

ᐃᓕᓴᖅᓯᓂᐅᑦᑎᐊᕐᖓᓂᓛᒃ ᑕᒪᒃᑯᓂᖓ 

ᐱᓕᕆᑦᑎᐊᖃᑦᑕᕐᓂᖏᓐᓂᑦ ᐊᑑᑎᖃᓪᓚᕆᑦᑐᓂᑦ 

ᐃᓄᓕᕆᔩᑦ ᑕᒪᓐᓇ ᐱᔾᔪᑎᒋᓪᓗᒍ 

ᖃᓂᒪᓇᓐᖏᑦᑐᒦᓐᓂᖅ, ᐊᑦᑕᓇᓐᖏᑦᑐᒦᓐᓂᖅ 

ᐊᒻᒪᓗ ᐃᓅᓯᖃᑦᑎᐊᓂᕐᒥᑦ ᑕᕝᕙᓂ ᓄᓇᓕᖏᓐᓂ.  
 

ᐃᓄᓕᕆᔨᒃᑯᑦ ᒫᓐᓇᐅᔪᖅ 50-ᓂᒃ 

ᐃᓄᓕᕆᔨᖃᖅᑯᑦ ᑕᕝᕙᓂ ᐱᖓᓱᓂᒃ 

ᐊᒡᒍᑐᖅᓯᒪᔪᓂᑦ ᓄᓇᕗᑦᒥ. ᑖᒃᑯᓄᖓᐃᓛᒃ 

ᖁᔭᓕᔾᔪᑎᒃᑲ. ᓇᓗᓇᐃᖅᓯᒍᒪᒐᒪ. ᐅᕙᒎᓗᑕ 

ᓇᓗᓇᐃᖅᓯᒍᒪᒐᒪᐃᓛᒃ ᑕᕝᕙᓂ ᖁᔭᒋᔪᒪᓪᓗᒋᑦ 

ᐃᖅᑲᓇᐃᔭᖅᑎᐊᖃᑦᑕᕐᓂᖏᓐᓂᑦ, 

ᐱᔪᒪᓂᖃᑦᑎᐊᕐᓂᖏᓐᓂᓪᓗ 

ᑲᔪᖏᖅᓴᐃᖃᑦᑕᑎᐊᕐᓂᖏᓐᓂᓪᓗ, ᐱᓗᐊᖅᑐᒥᓪᓗ 

ᑕᒪᒃᑯᓂᖓ ᒪᒃᑯᒃᑑᔪᓂᑦ, ᐊᒻᒪᓗ ᑕᒫᓂ 

ᐱᓕᕆᐊᔅᓴᖃᕐᓂᕐᒥᑦ ᐱᒻᒪᕆᐅᔪᒥᒃ, ᐃᓄᓕᕆᓂᕐᒥᒃ.  
 

ᐅᖃᖅᑎᑦᑎᔩ, ᑖᒃᑯᐊ ᐃᖅᑲᓇᐃᔭᖃᑦᑕᕐᓂᕆᔭᖏᑦ 

ᐃᓄᓕᕆᔩᑦ ᑕᓯᐅᖅᑕᐅᖃᑦᑕᕐᖓᑦ ᑖᒃᑯᓄᖓ, 

ᐱᔨᔅᓯᕐᓂᖅ ᑖᓐᓇ ᐱᔨᑦᑎᕋᕐᓂᕐᓗ, ᐊᒻᒪᓗ 

ᐃᓚᔮᕇᓂᑦ ᐊᒻᒪᓗ ᓄᓇᓕᖕᓂ. 

ᐃᓅᖃᑎᒌᑦᑎᐊᕐᓂᖅ, ᐊᓯᒥᓂᒃ ᑲᒪᑦᑎᐊᕈᓐᓇᕐᓂᖅ 

ᐊᒻᒪ ᑕᑎᖃᑦᑎᐊᕈᓐᓇᕐᓂᖅ, ᐊᒻᒪᑦᑕᐅᖅ 

ᑲᒪᑦᑎᐊᕈᓐᓇᕐᓂᖅ ᐃᓅᖃᑎᒥᓂᒃ. ᐋᔩᖃᑎᒌᓐᓂᒃ, 

ᐃᓱᒪᔅᓴᖅᓯᐅᖃᑎᒌᓐᓂᖅ ᑕᒪᐅᓇ 

ᐅᖃᖃᑎᒌᓐᓂᒃᑯᑦ.  
 

ᐃᓄᓕᕆᔨᒃᑯᑦ ᑕᕝᕙᓃᓛᒃ 

ᐱᓇᓱᐊᖃᑎᖃᑦᑎᐊᖃᑦᑕᕐᖓᑕ ᑖᒃᑯᓂᖓ 

ᓄᓇᓕᖕᓂ, ᑎᒥᐅᔪᓂᓪᓘᓐᓃᑦ ᑕᒪᓐᓇ 

ᐱᔾᔪᑎᒋᓪᓗᒍ ᓄᓇᓕᖕᓂ ᐃᓄᓕᕆᔩᑦ 

ᐃᓕᓐᓂᐊᖅᑎᑕᐅᓂᖏᓐᓂᒃ ᑕᒪᓐᓇ ᐱᔾᔪᑎᒋᓪᓗᒍ. 

ᐱᕚᓪᓕᖁᓪᓗᒍ ᐊᖏᔪᖅᑳᕆᔭᐅᔪᑦ, ᕿᑐᕐᖓᓖᓂᓛᒃ 

ᑕᒪᒃᑯᐊ ᐃᓚᒋᔭᐅᑦᑎᐊᖁᓪᓗᒋᓪᓗ, ᐊᒻᒪᓗ 

ᓄᓇᓕᖕᓂ ᐱᕙᓪᓕᐊᖃᑕᐅᑦᑎᐊᕈᓐᓇᖁᓪᓗᒋᑦ.  

ᐅᖃᖅᑎᑦᑎᔩ, ᑲᓇᑕᓕᒫᒥ ᐃᓅᓯᓕᕆᓂᕐᒥᑦ 

ᐃᖅᑲᓇᐃᔭᕐᓂᖅ ᑕᖅᑭᒥ ᑖᓐᓇ ᐱᕕᔅᓴᖃᖅᑎᑎᒻᒪᑦ 

ᐃᓕᓴᖅᓯᔪᓐᓇᖁᓪᓗᑕ, ᖁᕕᐊᓲᑎᖃᕈᓐᓇᖁᓪᓗᑕᓗ 

ᐃᓄᓕᕆᔨᐅᔪᓂᒃ ᑖᒃᑯᐊ ᖃᐅᑕᒫᑦ 

ᐱᓕᕆᓪᓚᕆᖃᑦᑕᕐᖓᑕ ᖃᓄᓕᒫᑦᑎᐊᖅ ᑕᕝᕙᓂ 

ᐊᕐᕌᒎᑉ ᐃᓗᐊᓂ. ᐃᓄᓕᕆᔨᒋᔭᕗᑦ 

ᐃᖅᑲᓇᐃᔭᖃᑎᖃᑦᑎᐊᖃᑦᑕᖅᑯᑦ ᓱᕈᓯᕐᓂᒃ, 

ᒪᒃᑯᒃᑐᓂᒃ, ᐃᓚᔮᕇᓂᓪᓗ 

ᐃᑲᔪᖅᓯᖅᑕᐅᔪᓐᓇᖁᓪᓗᒋᑦ ᑕᕝᕙᓃᑎᓪᓗᒋᑦ 

ᐊᑲᐅᓈᓐᖏᑦᑐᒦᒃᑲᓗᐊᖅᑎᓪᓗᒋᑦ ᐅᕝᕙᓘᓐᓃᑦ 

ᐱᒡᒐᓇᖅᑐᒃᑯᑦ, ᑕᒪᒃᑯᐊ ᐃᑲᔪᖅᓯᖅᑕᐅᖁᓪᓗᒋᑦ, 

ᐱᕈᑦᑎᐊᖁᓪᓗᒋᑦ ᐊᒻᒪ ᑲᔪᓯᑦᑎᐊᖁᓪᓗᒋᑦ. 

ᑭᒡᒐᑐᕐᓗᒋᑦ ᑖᒃᑯᐊ ᐃᓄᓕᕆᔨᒃᑯᑦ ᓄᓇᕗᑦ 

ᒐᕙᒪᒃᑯᓐᓂᑦ, ᑕᐃᒪ ᑖᒃᑯᐊ ᐊᒃᓱᒻᒪᕆᐊᓗᒃ 

ᖁᔭᒋᔪᒪᔭᒃᑲ ᓄᓇᓕᖕᓂ ᐃᓄᓕᕆᔩᑦ 

ᐃᖅᑲᓇᐃᔭᖅᑎᖏᑦ. ᖁᔭᓐᓇᒦᒃ, ᐅᖃᖅᑏ.  
 

>>ᐸᑦᑕᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐅᖃᐅᓯᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔪᐊᔾ ᖁᒃᓱᒃ.  

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ 

ᐅᖃᐅᓯᓕᕆᓂᕐᒧᑦ ᖃᐅᔨᓴᐃᓂᖏᑦ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᑉᓗᒃᑯᑦ, ᐅᓐᓄᕼᐊᒃᑯᑦ 

ᓄᓇᕗᑦᒥᐅᖃᑎᒃᑲ, ᒪᓕᒐᓕᐅᖅᑎᐅᖃᑎᒃᑲᓗ, 

ᐅᑉᓗᑦᓯᐊᖅ.  
 

(ᑐᓵᔨᑎᒍᑦ) ᐅᖃᖅᑏ, ᓇᖏᖅᓯᔾᔪᑎᖃᖅᑐᖓ 

ᒪᓕᒐᓕᐅᕐᕕᖕᒧᑦ ᑐᓴᖅᑎᑎᔪᒪᓪᓗᑕ ᑖᓐᓇ ᐃᓄᐃᑦ 

ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᐱᔭᕇᔭᐃᓂᐊᕐᒪᑕ 

ᐅᑯᓂᖓ, ᐃᓄᒃᑐᑦ ᐅᖃᐅᓯᕐᒥᑦ ᖃᐅᔨᓴᕈᑎᓂᑦ. 

ᑕᓪᓕᒪᓂᒃ ᐅᖃᐅᓯᖃᖃᑎᒌᓐᖏᑦᑐᓂᑦ ᐊᑐᕐᓗᑎᑦ 

ᑕᒫᓂ ᐊᕐᕌᒎᑉ ᓄᓐᖑᓂ.  
 

ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ 

ᐃᑲᔪᖅᑎᖃᖅᑐᑎᒃ ᐱᕈᕐᕕᒃᑯᓐᓂᑦ ᓴᖅᑭᑦᑎᓚᐅᕐᒪᑕ 

ᖃᐅᔨᓴᕐᓂᐅᔪᓂᑦ ᐃᓄᐃᓐᓇᖅᑐᑦ, 

ᓇᑦᑎᓕᖕᒥᐅᑎᑐᑦ, ᐹᓪᓕᕐᒥᐅᑎᑐᑦ, ᕿᑭᖅᑖᓘᑉ 

ᐅᐊᖕᓇᖓᓂᕐᒥᐅᑕᑐᑦ ᐊᒻᒪᓗ ᕿᑭᖅᑖᓘᑉ 

ᓂᒋᐊᓂᕐᒥᐅᑎᑐᑦ ᐅᖃᐅᕼᐄᑦ ᐊᑐᖅᖢᒋᑦ. 
 

(ᑐᓵᔨᒃᑰᓕᖅᑐᖅ) ᐱᓇᓱᐊᕈᓯᐅᓂᐊᖅᑐᓂ ᑕᒫᓂ 

50-ᓂ 60-ᓄᑦ ᐃᓄᐃᑦ ᑕᒪᒃᑯᐊ ᐅᖃᕈᓐᓇᕐᓂᖏᑦ 

ᐊᔾᔨᒌᖏᑦᑐᑦ ᖃᐅᔨᓴᖅᑕᐅᓂᐊᕐᒪᑕ. 

ᐱᒋᐊᕈᑎᖃᕐᓗᑎᒃ ᖃᐅᔨᓴᕐᓂᕐᒧᑦ ᐊᒻᒪᓗ 

ᑭᖑᓪᓕᖅᐹᖅ ᐊᒥᐊᒃᑯ ᐊᑐᐃᓐᓇᐅᑎᑕᐅᓂᐊᖅᖢᓂ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊ ᖃᐅᔨᓴᕐᓃᑦ ᓇᓗᓇᕈᓐᓃᖅᑎᑦᑎᓂᐊᕐᒪᑕ 

ᐱᐅᓯᕚᓪᓕᖅᑎᓪᓗᒋᓪᓗ ᖃᐅᔨᓴᕈᑏᓐᓇᐃᑦ.  

 

ᐅᖃᖅᑏ, ᒥᓂᔅᑕᐅᖃᑎᒃᑲᓗ 

ᐱᓕᕆᔪᒪᓂᖃᑦᑎᐊᕋᑦᑕ ᑲᔪᓯᑎᓪᓗᒍ ᐱᓕᕆᐊᖓ 

ᑕᐃᒎᓯᓕᐅᖅᑏᑦ ᓴᓐᖏᒃᑎᒋᐊᕐᓗᒍ, 

ᐱᐅᓯᕚᓪᓕᖅᑎᓗᒍᓗ, 

ᐊᑐᖅᑕᐅᓕᖅᐹᓪᓕᖅᑎᓪᓗᒍᓗ. ᐃᓄᒃᑐᑦ 

ᐱᓗᐊᖅᑐᒥ ᐊᔭᐅᕈᑎᒋᓗᒍ ᐱᐅᓂᖅᐹᒥᒃ ᐃᓄᐃᑦ 

ᐃᓄᒃᑐᑦ ᐅᖃᐅᓰᑦ ᐊᑐᖅᑕᐅᓂᖓᓂ 

ᐃᖅᑲᓇᐃᔭᕐᕕᖕᒥ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-ᑲᓇᔪᖅ. 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ, ᐅᓐᓄᓴᒃᑯᑦ ᓄᓇᕗᒻᒥᐅᑦ.  

 

ᐅᓪᓗᒥ ᓇᖏᖅᓯᔪᖓ ᑐᓴᖅᑎᑦᑎᒍᒪᓪᓗᖓ 

ᑲᔪᓯᓯᒪᓂᖏᓐᓂᒃ ᐱᕙᓪᓕᐊᔪᓕᕆᔨᒃᑯᑦ 

ᐅᔭᕋᕐᓂᐊᖅᑐᓕᕆᓂᒻᒧᑦ, ᐅᖃᖅᑎᑦᓯᔩ. 

ᐱᖓᓲᓕᖅᑐᑦ ᐅᔭᕋᓐᓂᐊᕝᕖᑦ ᐊᐅᓚᔪᐃᑦ ᓄᓇᕗᒻᒥ 

ᐊᑕᐅᓯᒻᒥᒃ ᐊᕕᑦᑐᖅᓯᒪᔪᓂᒃ ᐊᑕᖏᑦᑐᒋᑦ 

ᓄᓇᕗᒻᒥ. 

 

ᑭᕙᓪᓕᒻᒥ, ᑖᓐᓇ ᐊᖏᖅᑕᐅᓚᐅᖅᑐᖅ Vault Pit 

ᐊᖏᓪᓕᒋᐊᖅᑕᐅᓂᖓ ᐊᐅᓚᓂᕆᓕᖅᑕᖓ 

ᑕᐃᒃᑯᐊ ᒎᓗᓯᐅᖅᑏᑦ Meadowbank 

ᐊᖏᓪᓕᒋᐊᖅᑕᐅᓚᐅᒻᒪᑦ ᑕᕝᕙᓂ 

ᐱᒋᐊᕋᑖᖅᑎᓪᓗᒍ 2019 ᐊᒻᒪᓗ ᑖᑯᒃᐊ Agnico-

Eagle Mine, ᒫᓐᓇᓵᖑᓚᐅᖅᑐᖅ $1.2 ᐱᓕᐊᓐ 

ᑖᓚᓂᒃ ᑮᓇᐅᔭᖅᑐᓐᓂᕋᓚᐅᖅᑐᐃᑦ 

ᑲᔪᓯᕙᓪᓕᐊᓕᖅᓱᑎᒃ ᐊᖏᖅᑕᐅᓂᖓ ᒎᓗᓯᐅᓐᓂᖅ 

ᐅᐊᓐᓇᖅᐸᓯᐊᓂ ᑲᖏᖅᖠᓂᐅᑉ, Meladine Gold-

ᖑᓂᕋᖅᑕᐅᔪᐃᓐ. ᑖᓐᓇᓗᑦᑕᐅᖅ Whale Tail 

Deposit-ᖑᓂᕋᖅᑕᐅᔪᖅ ᐊᖏᖅᑕᐅᒻᒥᑉᐸᑦ, ᑖᓐᓇ 

Meadowbank ᐅᔭᕋᕐᓂᐊᓐᓂᕆᒐᔭᖅᑕᖓ 

ᐊᖏᓪᓕᕚᓪᓕᒻᒪᕆᓐᓂᐊᖅᑐᖅ.  

 

ᑕᒫᓂ ᕿᑭᖅᑖᓗᒻᒥ, ᓴᕕᕋᔭᔅᓯᐅᕐᓂᖅ 

ᐱᒋᐊᓚᐅᖅᓯᒪᔪᖅ ᑕᐃᑲᓂ ᓄᓘᔮᓂ 2014-

ᖑᑎᓪᓗᒍ. ᓯᕗᓪᓕᖅᐹᒥ ᐅᒥᐊᔾᔪᐊᒃᑯᑦ 

ᐊᔾᔭᖅᓯᓚᐅᖅᓯᒪᔪᐃᑦ ᓴᕕᕋᔭᑦᓴᓂᒃ 2015-

ᖑᑎᓪᓗᒍ. ᑖᒃᑯᐊ ᕿᑭᖅᑖᓗᒻᒥᐅᑦ Baffinland 

ᐱᓕᕆᕙᓪᓕᐊᔪᐃᑦ ᑭᖑᓪᓕᒻᒥ 

ᐊᖏᓪᓕᒋᐊᕈᑎᐅᒐᔭᖅᑐᓂᒃ. ᑖᓐᓇᑦᑕᐅᖅ 

ᐱᖓᓱᐊᖅᑎᓪᓗᒍ ᐅᔭᕋᕐᓂᐊᕝᕕᒋᔪᒪᔭᖓᑦ 

ᑲᔪᓯᓂᖃᓐᓂᖅᓴᐅᓕᕋᔭᖅᑐᖅ. 

 

(ᑐᓵᔨᒃᑰᓕᖅᑐᖅ) ᕿᑎᕐᒥᐅᒥ ᕕᕝᕗᐊᕆᐅᑉ 

ᐱᒋᐊᕐᓂᖓᓂ, TMAC Resources ᒎᓗᒥᒃ 

ᓯᕗᓪᓕᖅᐹᒥᒃ ᓴᖅᑭᑦᑎᓚᐅᕐᒪᑕ Doris North 

ᒎᓗᓐᓂᐊᕐᕕᖓᓂ. ᑖᒃᑯᐊᓗ ᐱᓕᕆᖃᑎᖃᕐᒥᔪᑦ 

ᑖᒃᑯᓂᖓ Madrid ᐊᒻᒪᓗ Boston 

ᓇᓂᔭᐅᓯᒪᔪᓂ, ᓂᒋᐊᓂ Doris North. ᑖᒃᑯᐊ 

ᓇᓂᔭᐅᓯᒪᔪᑦ ᑐᑭᖃᕈᓐᓇᕐᒪᑕ ᐅᑭᐅᓂᒃ ᐊᕙᑎᓂᒃ 

ᐅᔭᕋᓐᓂᐊᕐᓂᕐᒧᑦ ᕿᑎᒻᒥᐅᓂ.  

 

ᐱᖓᓱᓂᒃ ᒪᑐᐃᖅᓯᓂᖅ ᐅᔭᕋᓐᓂᐊᕐᕕᖕᓂᒃ 

ᐅᑭᐅᓂᒃ 7 ᐃᓗᐊᓂ, ᑕᒪᒃᑯᐊ ᐊᑭᖏᑦ 

ᐊᔾᔨᒌᖏᑦᑑᖃᑦᑕᖅᑎᓪᓗᒋᑦ ᑕᑯᒥᓇᖅᑐᒻᒪᕆᐅᖕᒪᑦ. 

 

ᐅᖃᖅᑏ, ᑕᐃᒪ ᓴᓇᕙᓪᓕᐊᒻᒪᕆᒃᑲᑦᑕ ᓴᓐᖏᔪᒥᒃ 

ᑲᔪᓯᔪᓐᓇᖅᑐᒥᓪᓗ ᐅᔭᕋᓐᓂᐊᖕᓂᖕᒥ. ᑖᓐᓇ 

ᑐᓂᓯᕙᒃᖢᓂ ᐳᖅᑐᔪᒥᒃ ᑲᔪᓯᔪᓐᓇᖅᑐᒥᓪᓗ 

ᐃᓅᓯᖃᑦᑎᐊᖁᓪᓗᒋᑦ ᓄᓇᕘᑦᒥᐅᓕᒫᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ ᒥᓂᔅᑑᔪᖅ, ᒥᔅᑐ ᐹᓪ 

ᖁᐊᓴ. 

 

ᐊᖓᔪᖅᑳᑉ ᐅᖃᐅᓯᖓ 266 - 4(3): 

ᐱᖅᑯᓯᓕᕆᕝᕕᒃ - ᐃᓕᓐᓂᐊᕈᑏᑦ 

ᐱᕚᓪᓕᕆᐊᖅᓯᒪᔪᐃᑦ ᐅᑭᖅᑕᖅᑐᓕᒫᒥ 

ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (ᖁᐊᓴ) 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᓪᓗᒦᓛᒃ ᓇᖏᖅᓯᒋᕗᖓ ᒪᓕᒐᓕᐅᖅᑎᐅᖃᑎᒃᑲ 

ᑐᓴᐅᒪᖁᑦᑎᐊᓕᕐᒥᒐᒃᑭᑦ ᖃᓄᖅ 

ᐱᕙᓪᓕᐊᓂᑦᑎᓐᓂᒃ. ᑖᓐᓇ ᐱᔾᔪᑎᒋᓪᓗᒍᓕ 

ᐱᖅᑯᓯᓕᕆᕕᒃ. ᑖᒃᑯᐊ ᑕᐃᒪᓐᖓᑦ 

ᐱᕈᖅᐸᓪᓕᐊᖏᓐᓇᕐᒪᓂᓛᒃ ᑖᓐᓇ 

ᐱᖅᑯᓯᓕᕆᕝᕕᖁᑎᑦᑎᓐᓂ ᐱᕙᓪᓕᐊᔭᐅᔪᑦ. ᐃᓛᒃ, 

ᐃᓕᓐᓂᐊᖅᑕᐅᕙᓪᓕᐊᔪᐃᑦ ᐊᒻᒪᓗ ᑕᐃᒪᓐᖓᑦ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᖅᑭᒃᓱᖅᐸᓪᓕᐊᖏᓐᓇᕋᑦᑎᒍᑦ 

ᐃᓕᓐᓂᐊᖅᑕᐅᖃᑦᑕᕐᓂᐊᖅᑐᐃᑦ. ᑕᐃᒪᓗᐃᓛᒃ 

ᑖᒃᑯᐊ ᐃᓕᓐᓂᐊᖅᑐᖁᑎᕗᑦ ᑕᐃᒪᓐᖓᓕᒫᖅ 

ᐃᓐᓇᕐᓂᒃ ᑲᑎᖃᑎᖃᖃᑦᑕᕐᒥᖕᒪᑕ 

ᖃᐅᔨᒪᒋᐊᖃᖅᑕᖏᑦ ᐃᓅᑉ ᐃᓕᖅᑯᓯᖏᑦ 

ᐱᔾᔪᑎᒋᓪᓗᒋᑦ.  
 

ᑕᒫᓂ ᐅᑭᐅᕐᒥᑦ ᐅᐱᕐᖓᒃᓵᒧᑦ ᑎᑭᓪᓗᒍ, 

ᐱᖅᑯᓯᓕᕆᕝᕕᖕᒥ ᐃᓕᓐᓂᐊᖃᑦᑕᖅᑐᐃᑦ 

ᐊᔾᔨᒌᖏᑦᑐᓂᒃ ᐃᓕᓴᖅᑎᑕᐅᖃᑦᑕᕐᓂᐊᕐᒥᖕᒪᑕ, 

ᕿᓚᐅᔾᔭᕐᓂᕐᒥᒃ. ᑕᒪᓐᓇᓕ ᕿᑎᕐᒥᐅᑎᑐᑦ 

ᕿᓚᐅᔾᔭᕐᓂᕐᒥᑦ ᐃᓕᓐᓂᐊᖅᑎᑕᐅᓂᐊᕐᒥᔪᐃᑦ. 

ᐊᒻᒪᓗ ᐃᓐᓇᐃᑦ ᑭᓐᖓᕐᓃᓐᖔᖅᑐᐃᑦ 

ᑖᒃᑯᓂᖓᑦᑕᐅᖅ ᐱᖃᑎᖃᖃᑦᑕᕐᓂᐊᕐᒥᖕᒪᑕ 

ᐃᓕᓴᕐᕕᒋᒻᒫᕐᓗᒋᓪᓗ ᐊᒻᒪᓗ ᐊᔾᔨᒌᓐᖏᑦᑐᓂᑦ 

ᐃᓕᓐᓂᐊᕈᓯᓂᒃ ᐃᓕᓐᓂᐊᖅᑎᑕᐅᖃᑦᑕᕐᓂᐊᖅᑐᐃᑦ, 

ᐊᔭᕌᕐᓂᒥᒡᓘᓐᓃᑦ, ᐃᓄᐃᑦ ᐱᓐᖑᕈᓯᖏᓐᓂᒡᓗ, 

ᐅᓂᒃᑳᖅᑐᐊᓂᒡᓗ ᑕᒪᒃᑯᓂᖓ ᐊᔾᔨᒌᓐᖏᑦᑐᓂᑦ 

ᐃᓕᓐᓂᐊᖅᑎᑕᐅᖃᑦᑕᕐᓂᐊᕐᒥᔪᐃᑦ.  
 

ᑖᒃᑯᐊᑦᑕᐅᖅ ᐱᖅᑯᓯᓕᕆᕝᕕᖕᒥ ᐃᓕᓐᓂᐊᖅᑐᑦ ᑕᐃᒪ 

ᓄᓇᒦᖃᑦᑕᕐᓂᐊᕐᒥᖕᒪᑕ. ᑕᐃᒪ ᑕᑉᐸᐅᖓ 

ᐊᕐᕕᒃᑐᔫᕐᒧᑦ, ᑕᐃᒪ ᑕᑉᐸᐅᖓ ᐃᖏᕐᕋᓛᕐᒥᖕᒪᑕ, 

ᐃᓛᒃ ᑕᑉᐸᐅᓐᖓᐅᓛᕐᒥᖕᒪᑕ. ᖃᕐᒪᒥᒡᓗ ᑐᔪᕐᒥᓗᑎᒃ, 

ᐃᓛᒃ ᖃᕐᒪᒦᓪᓗᑎᒃ. ᑖᒃᑯᐊ 

ᐱᖅᑯᓯᓕᕆᕝᕕᖕᒥᐅᑕᒃᑯᓐᓂᑦ ᓴᓇᔭᐅᓵᓚᐅᖅᓯᒪᖕᒥᔪᖅ, 

ᐊᑐᖅᑕᐅᓂᐊᖅᖢᓂ ᐊᒻᒪ ᑕᑉᐸᐅᓐᖓᐅᔾᔪᑎᖓᐃᓛᒃ 

ᐃᓕᓐᓂᐊᕈᑎᑦᑎᐊᕙᐅᓂᐊᕐᒥᖕᒪᑦ ᖃᓄᖅ ᓄᓇᒃᑯᑦ, 

ᓯᑯᒃᑯᑦ ᐃᖏᕐᕋᓂᖅ ᖃᓄᖅ 

ᐃᓕᓴᖅᑕᐅᑦᑎᐊᕆᐊᖃᕐᓂᖓᓂᒃ ᐊᒻᒪᓗ 

ᐸᕐᓇᒡᓗᑎᒡᓗ. ᐱᓇᓱᐊᕈᓯᕐᓂᑦ ᐱᖓᓱᓂᑦ 

ᐃᖏᕐᕋᓛᕐᒥᖕᒪᑕ ᐃᒡᓗᓕᖕᒧᑦ. 
 

ᑕᐃᒪ ᑕᑉᐸᐅᓐᖓᐅᑎᓪᓗᒋᓂᓛᒃ ᓄᓇᒃᑰᕐᓗᑎᒃ, ᐃᓛᒃ 

ᓄᓇᒃᑰᕆᐊᖃᕐᒪᑕ ᐃᑎᒃᑲᕐᓗᑎᖏᓛᒃ, 

ᐃᒡᓗᓕᓕᐊᖅᑎᓪᓗᒋᑦ ᑕᐃᒪ ᑕᒫᓂ ᑐᖔᓂᓗ 

ᐊᔾᔨᒌᓐᖏᑦᑐᓂᑦ ᐃᓕᓴᖅᑎᑕᐅᖃᑦᑕᕐᓂᐊᕆᓪᓗᑎᒃ. 

ᐊᒻᒪᓗ ᐃᒍᓇᕐᒥᒃ ᐊᐃᒃᓯᒻᒫᕐᓗᑎ ᐃᒡᓗᓕᖕᒧᑦ. ᑖᓐᓇ 

ᐃᒍᓇᓕᐅᓚᐅᖅᑕᖓ ᑕᐃᔅᓱᒪᓂ ᐱᖅᑯᓯᓕᕆᔨᒃᑯᑦ 

ᐃᓕᓐᓂᐊᕆᐊᓚᐅᖅᑎᓪᓗᒋᑦ ᐃᒡᓗᓕᖕᒧᑦ 

ᔪᓚᐃᖑᓚᐅᖅᓯᒪᔪᒥ ᐊᒻᒪ ᑖᒃᑯᐊ 

ᐃᓕᓴᖅᑎᑕᐅᑦᑎᐊᓚᐅᕐᒪᑕ ᖃᓄᖅ ᐃᒍᓇᓕᐅᕐᓂᕐᒥᒃ, 

ᐊᔾᔨᓕᐅᖅᑕᐅᒻᒫᖅᖢᑎᒡᓗ, ᐊᐅᓚᔪᒃᑯᓪᓗ. ᑖᓐᓇᑦᑕᐅᖅ 

ᐃᓕᓴᕈᑕᐅᖃᑦᑕᕐᓂᐊᕐᒥᖕᒪᑦ ᐱᖅᑯᓯᓕᕆᕝᕕᖕᒥ. 

ᐅᑎᓕᕐᒥᒍᑎᖏᓛᒃ ᑲᖏᖅᖢᒑᐱᖕᒧᑦ ᐃᒍᓇᖁᑎᖏᑦ 

ᓇᒃᓴᕐᓗᓂᒋᑦ ᓲᖃᐃᒻᒪ, ᓄᓇᓕᖏᓐᓄᑦ ᑖᓐᓇ 

ᓂᕆᔭᐅᓂᐊᕐᒪᑕ.  
 

ᐅᖃᖅᑎᑦᑎᔩ, ᐱᖅᑯᓯᓕᕆᕝᕕᖕᒥᐅᑕᐃᑦ 

ᐊᔾᔨᐅᓐᖏᑐᐃᓐᓇᖏᒻᒪᑕ ᑭᓯᐊᓂ  

ᐃᓕᓐᓂᐊᕈᓯᓪᓚᕆᐅᖕᒪᑦ ᐃᓅᑉ ᐃᓕᖅᑯᓯᐊᓂ. 

ᑕᒪᒃᑯᐊᓗ ᐃᓕᓴᖅᑕᐅᒋᐊᖃᖅᑐᐃᑦ ᐃᓄᐃᑦ 

ᐃᓕᖅᑯᓯᐊ, ᐅᖃᐅᓯᖓᓗ ᑲᑎᓪᓗᑎᒃ. 

ᐃᓕᓐᓂᐊᕐᕕᒃ ᐃᓄᒃᓯᐅᑎᓪᓚᕆᐅᖕᒪᑦ. 

ᐱᒃᑯᒋᑦᑎᐊᖃᑦᑕᖅᑕᕋ ᐊᒻᒪᓗ ᓇᓗᓇᓐᖏᑦᑐᖅ 

ᐃᓕᓴᖅᑕᐅᔪᐃᑦ ᓇᓗᓇᓐᖏᑦᑐᖅ ᑖᒃᑯᓇᓐᖓᑦ 

ᓄᓇᕗᑦᒥᐅᑕᐅᖃᑎᑦᑎᓐᓂ ᐊᑑᑎᖃᓪᓚᕆᖕᓂᐊᕐᒪᑕ, 

ᐊᒻᒪᓗ ᑕᐅᓄᖓ ᑲᔪᓯᑎᑕᐅᑦᑎᐊᖃᑦᑕᕐᓂᐊᕐᒪᑕ 

ᑖᒃᑯᓇᓐᖓᑦ ᐃᓕᓐᓂᐊᖅᓯᒪᔪᓂᒃ ᑕᐃᑲᓐᖓ 

ᐱᖅᑯᓯᓕᕆᕝᕕᖕᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ 

ᓯᒥᐊᓐ ᒥᑭᓐᖑᐊᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᓅᔪᓐᓃᕐᓂᖓ ᒪᐃᔭ ᑕᐃᕕᑦ ᐊᖅᓴᕐᓂᖅ 

(ᒥᑭᓐᖑᐊᖅ) 

ᒥᑭᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᒥᐊᓇᖅᑐᖅ ᐅᓪᓗᒥ ᓇᖏᖅᓯᒐᒪ ᒪᓕᒐᓕᐅᖅᑎᓂᒃ 

ᑐᓴᖅᑎᑦᑎᔪᒪᓪᓗᖓ. ᑕᒪᑐᒪᓂ ᐱᓇᓱᐊᕈᓯᐅᑉ 

ᓄᓐᖑᓂ ᒪᐃᔭᒋᔭᐅᔪᖅ, ᑕᐃᕙᑦ ᐊᖅᓵᓂ, 

ᖃᒪᓂᑦᑐᐊᕐᒥ ᒪᐃᔭᒋᔭᐅᔪᖅ ᐃᓅᒍᓐᓃᑲᓪᓚᓚᐅᕐᒪᑦ. 

ᐅᖃᖅᑏ, ᐃᓱᒪᒋᕙᕗᑦ, ᑐᒃᓯᐅᑎᕙᕗᓪᓗ ᑕᐃᒃᑯᐊ 

ᐃᓚᖏᑦ ᕿᒪᒃᑕᖏᑦ.  

 

ᐅᖃᖅᑏ, ᑕᐃᕙᑦ ᐊᖅᓵᕐᓂ ᖃᐅᔨᒪᔭᐅᑦᑎᐊᖅᖢᓂ 

ᓄᓇᑦᑎᓐᓂ ᓯᕗᒃᑲᖅᑕᖅᑎᐅᓚᐅᖅᑐᖅ, 

ᑭᕙᓪᓕᓕᒫᒥᓗ. ᑖᓐᓇ ᑕᐃᕙᑦ ᐊᒥᓱᓂᒃ ᐱᕐᔪᐊᓂᒃ 

ᑎᒍᒥᐊᖃᑦᑕᖅᓯᒪᔪᖅ ᑕᖅᑲᒃᑯᓄᖓ 

ᐱᔨᑦᑎᖅᑎᐅᓪᓗᓂ, ᐊᒻᒪᓗ ᐃᓅᓯᓕᒫᖅ 

ᐊᖑᓇᓱᒃᑎᐅᓪᓗᓂ. ᑕᐃᕙᑦ ᖃᐅᔨᒪᑦᑎᐊᖅᑐᖅ, 

ᐱᓕᒻᒪᒃᓴᖅᓯᒪᑦᑎᐊᖅᖢᓂᓗ 

ᐃᑲᔪᖃᑦᑕᓪᓚᕆᓚᐅᖅᖢᓂᓗ ᓄᓇᓕᖕ`ᓂ 

ᐊᖑᓇᓱᒃᑐᓕᕆᔨᒃᑯᓐᓄᑦ ᐊᒻᒪᓗ ᐊᕕᒃᑐᖅᓯᒪᔪᑦ 

ᐆᒪᔪᓕᕆᔩᑦ ᐊᐅᓚᑦᑎᖏᑦᑕ ᑲᑎᒪᔨᖏᓐᓄᑦ.  

 

ᐅᖃᖅᑏ, ᑕᐃᕙᑦ ᑖᓐᓇ ᐊᒃᓱᕉᑎᖃᓪᓚᕆᓚᐅᖅᑐᖅ 

ᑮᓇᐅᔭᓕᐅᕋᓱᐊᕐᓂᕐᒥᑦ ᖃᒪᓂᑦᑐᐊᕐᒥ. ᑖᓐᓇ  

ᓯᕗᒃᑲᖅᑕᖅᑎᐅᑎᓪᓗᒍ ᓄᓇᑦᑎᓐᓂᑦ ᐊᒃᓱᐊᓗᒃ 

ᐃᑲᔫᑎᖃᓚᐅᖅᑐᖅ ᐊᒻᒪᓗ 

ᐱᕚᓪᓕᐅᑎᒋᓪᓚᕆᒃᖢᑎᒃᑯᑦ ᐊᕐᕌᒍᓂ ᐊᓂᒍᖅᑐᓂ.  

 

ᐅᖃᖅᑏ, ᑕᐃᕕᑦ ᑐᓴᐅᒪᑎᑦᑎᔨᓪᓚᕆᐅᓚᐅᖅᑐᖅ 

ᐃᖢᕐᕆᔮᑦᑎᐊᖅᖢᓂ ᐋᔩᖅᑎᒋᔭᐅᖃᑦᑕᖅᓯᒪᓪᓗᓂ 

ᐅᔭᕋᖕᓂᐊᖅᑏᑦ ᐊᖏᔪᖅᑲᐅᑎᖏᓐᓂᒃ 

ᑐᕌᓐᑐᒦᓐᖔᖅᑐᓂᒃ. ᑕᐃᒫᒡᓗ ᐃᖢᕐᕆᔮᑦᑎᐊᖅᖢᓂ 

ᐅᖃᓪᓚᖃᑎᑲᖃᕈᓐᓇᖅᖢᓂ ᐃᓐᓇᕐᓂᒃ. 

 

ᐅᖃᖅᑏ, ᑕᐃᕕᑦ ᓯᕗᒃᑲᖅᑕᖅᑎᓪᓚᕆᐅᓚᐅᖅᑐᖅ 

ᕼᐋᒻᓚᒃᑯᓐᓂ ᐊᒻᒪᓗ ᐃᓱᒪᓕᐅᕈᑎᖃᕆᐊᖃᕌᖓᒥ 

ᐱᔭᕐᓂᖏᑦᑐᓂᒃ ᖁᓄᓇᓂ 

ᑲᔪᓯᑎᑦᑎᖃᑦᑕᓚᐅᖅᑐᖅ. ᑖᓐᓇ 

ᑭᖑᓂᓕᓪᓚᕆᐊᓘᓂᐊᖅᑐᖅ.  

 

ᒪᓕᒐᓕᐅᖅᑎᓕᒫᑦ ᐊᑏ, ᖁᔭᓐᓇᒦᕐᓚᕗᑦ ᑕᐃᖕᓇ 

ᐃᓅᔪᓐᓃᖅᓯᒪᓕᖅᑐᖅ ᑕᐃᕕᑦ ᐊᖅᓴᕐᓂᖅ, 

ᒪᐃᔭᒋᔭᐅᔪᖅ ᖃᒪᓂᑦᑐᐊᕐᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᒻᐴᑦ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 493 - 4(3): 

ᖁᔭᓕᓂᖅ ᓄᓇᓕᓐᓂ ᐸᖅᓴᐃᔨᓂᒃ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓇᒡᓕᒋᕙᒃᑲ ᒥᔅᑕ ᐊᖅᓴᕐᓂᐅᑉ ᐃᓚᖏᑦ. ᐅᓪᓗᒥ 

ᓇᖏᖅᓯᔪᖓ,  

 

ᐅᖃᖅᑏ, ᖁᔭᓐᓇᒦᕈᒪᓪᓗᒋᑦ ᐸᖅᓴᐃᔩᑦ 

ᓴᓂᑭᓗᐊᕐᒥ.  

 

ᓯᕙᑖᕐᕕᐅᓚᐅᖅᑐᒥ ᒪᒃᑯᒃᑐᖅ ᐊᖏᕐᕋᓚᐅᓐᖏᒻᒪᑦ 

ᐊᒻᒪᓗ ᑖᒃᑯᐊ ᐸᖅᓴᐃᔩᑦ ᑲᑎᓯᑲᓪᓚᓚᐅᖅᓯᒪᔪᐃᑦ 

ᕿᓂᕐᓂᐊᕋᒥᔾᔪᒃ. ᓯᕙᑖᕐᕕᖕᒥ ᐅᓐᓄᓕᒫᖅ ᐊᒻᒪ  

ᓈᑦᑏᖑᔭᕐᒥ ᐊᓄᕌᕋᓗᐊᖅᑎᓪᓗᒍ 

ᐱᖅᓯᕋᓗᐊᖅᑎᓪᓗᒍᓗ ᕿᓃᓐᓇᓚᐅᖅᑐᑦ.  

 

ᐅᖃᖅᑏ, ᖁᕕᐊᓱᒃᑐᓪᓚᕆᐅᔪᖓ ᐅᓪᓛᖅ ᑖᓐᓇ 

ᐊᖑᓇᓱᒃᑎ ᓇᓂᔭᐅᖅᑲᐅᖕᒪᑦ 

ᐊᖏᕐᕋᐅᔾᔭᐅᓪᓗᓂᓗ. ᑕᐃᒃᑯᐊᓕᒫᑦ 

ᖁᔭᓐᓇᒦᖅᐸᒃᑲ ᕿᓂᖃᑕᐅᓚᐅᖅᑐᑦ. 

 

ᐅᖃᖅᑏ, ᐸᖅᓴᐃᔩᑦ ᓴᓐᖏᓂᖅᐹᖑᕗᑦ ᓄᓇᑦᑎᓐᓂ. 

ᑖᒃᑯᐊ ᕿᓂᖃᑦᑕᖅᑐᑦ ᐃᒻᒥᓂᒃ ᐃᓱᒪᒋᓐᖏᖦᖢᑎᒃ 

ᐊᓯᒥᓂᒃ ᕿᓂᖃᑦᑕᕐᒪᑕ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐊᑏ 

ᖁᔭᓐᓇᒦᕐᓚᕗᑦ ᑕᐃᒃᑯᐊ ᐸᖅᓴᐃᔨᓕᒫᑦ ᓄᓇᕗᑦ 

ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ ᐃᒥᓕᐊᓐᓄ 

ᕿᓐᖑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 494 - 4(3): 

ᑐᓴᒐᒃᓴᖅ ᖃᓄᐃᓕᖓᓕᕐᓂᖓᓂᒃ ᑰᒑᕐᕈᒻᒥ 

(ᕿᓐᖑᖅ) 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑰᒑᕐᕈᖕᒥᐅᑕᑦ 

ᑕᓗᕐᔪᐊᕐᒥᐅᑕᑦ, ᐅᓐᓄᒃᑰᖅᐸᔅᓯ 

ᒪᓕᒐᓕᐅᖅᑎᐅᖃᑎᒋᔭᑉᓯ. ᐅᓇ ᓯᕗᓪᓕᖅᐹᒥᒃ,  

 

ᐅᖃᖅᑎᑦᑎᔩ, ᐅᖃᕈᒪ’ᓗᒍ ᐃᑉᐸᒃᓵᓂ ᕕᕝᕗᐊᕆ 

27-ᖑᑎᓪᓗᒍ ᑕᑲᓇᓂ ᑕᓗᕐᔪᐊᓂ ᐃᓅᔪᓐᓃᖅᑐᒥᒃ 

ᐅᖃᐅᓯᖃᕋᒪ, ᐊᑎᐊ ᑕᐃᖏᒻᓇᑉᑯ ᒪᒥᐊᑉᐳᖓ. 

ᓄᐊ ᑕᖅᑐ. ᑖᒻᓇ ᐊᑎᐊ ᑕᐃᕙᕋ. 

ᑐᑭᓯᔭᐅᑦᓯᐊᖁᑉᓗᒍᓗ ᐊᑎᐊ ᑕᐃᓯᒪᓂᐊᓕᒻᒪᑦ. 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 

ᒪᓕᒐᓕᐅᖅᑏᑦ ᖃᐅᔨᒪᑦᑎᖁᓪᓗᓯ ᑰᒑᕐᕈᖕᒥ 

ᖃᓄᐃᓕᖓᓕᕐᒪᖔᑦᑕ.  

 

ᐅᖃᖅᑏ, ᖃᐅᔨᒪᔪᒃᓴᐅᕗᑎᑦ ᓄᓇᑦᑎᓐᓄᑦ 

ᐅᓪᓗᑐᐃᓐᓇᐅᑎᓪᓗᒍ ᐅᑎᓚᐅᕋᒪ. ᐅᖃᖅᑏ, 

ᕼᐋᒻᓚᒃᑯᑦ ᑲᑎᒪᔨᖏᑦ ᐅᓪᓗᑐᐃᓐᓇᕐᒥ ᐅᓪᓛᖓᓂ 

ᑲᑎᒪᖃᑎᒋᓚᐅᖅᑕᒃᑲ ᐊᒻᒪᓗ ᐃᓄᓕᒫᖅᑎᑦᑎᓪᓗᑕ 

ᐅᓐᓄᒃᓴᐅᓕᖅᑎᓪᓗᒍ. 

 

ᐅᖃᖅᑏ, ᑕᐃᒃᑯᐊ ᒐᕙᒪᒃᑯᑦ 

ᐱᓕᕆᕕᖏᓐᓃᖔᖅᑐᑦ ᐊᒥᓱᑦ ᓄᓇᑦᑎᓐᓃᓚᐅᖅᑐᑦ 

ᐱᓇᓱᐊᕈᓯᐅᓚᐅᖅᑐᒥ ᐊᒻᒪᓗ ᖁᔭᒋᓪᓗᒋᑦ ᑖᒃᑯᐊ 

ᒐᕙᒪᒃᑯᑦ ᑕᒪᓐᓇ ᑲᒪᒋᔭᐅᑦᓴᐅᑎᒋᓚᐅᕐᒪᑦ.  

 

ᖃᐅᔨᒪᔪᒃᓴᐅᕗᑎᑦ ᓯᕗᓪᓕᐅᔾᔨᓯᒪᔪᒍᑦ 

ᐃᓕᓐᓂᐊᕐᕕᒃᓴᖃᑲᐃᓐᓇᕐᓂᐊᕋᑦᑕ ᑕᐃᒃᑯᐊ 

ᓄᒃᑕᒐᓂᒃ ᑖᒃᑯᐊ ᓄᓇᑦᑎᓐᓄᑦ ᓅᒍᔾᔭᐅᒍᓐᓇᕈᑎᒃ. 

 

ᐅᖃᖅᑏ, ᑖᒃᑯᐊ ᓄᓇᓖᑦ ᐋᓐᓂᐊᕋᓗᐊᖅᑎᓪᓗᒋᑦ 

ᒫᓐᓇ ᐃᓄᐃᑦ ᓱᓕ ᑲᑐᔾᔨᖃᑎᒌᖕᓂᕐᒥᒃ ᑐᓐᖓᕕᓖᑦ. 

ᖁᔭᓐᓇᒦᕈᒪᔭᒃᑲ ᑰᒑᕐᔪᖕᒥᐅᓕᒫᑦ ᐃᑲᔪᓚᐅᖅᑐᑦ 

ᐃᑭᑦᑐᖃᓚᐅᖅᑎᓗᒍ. ᐆᒃᑑᑎᒋᓗᒍ, ᑰᖕᒥᐅᑦ 

ᑯᐊᐸᒃᑯᖏᑦ ᓄᑖᓂᒃ ᐃᓕᓴᕐᕕᖕᒥ 

ᓱᓇᒃᑯᑖᕆᔭᐅᓂᐊᖅᑐᓂᒃ ᑎᑭᓴᐃᓯᒪᓕᕇᖅᑐᑦ. 

 

ᐅᖃᖅᑏ, ᐊᒻᒪᓗ ᐱᕕᖃᕐᓂᓐᓂ ᑕᖅᑲᒃᑯᐊᓗ 

ᓈᓚᒃᑎᓪᓗᒋᑦ ᐊᑭᓕᖅᓱᖅᑕᐅᖏᖦᖢᑎᒃ ᑕᐃᒃᑯᐊ 

ᐃᖅᑲᓇᐃᔭᖃᑦᑕᖅᑐᑦ ᑰᒑᕐᔪᖕᒥ ᖃᑦᑎᕆᕕᖕᒥ 

ᐊᓯᖏᓪᓗ ᑕᐃᒃᑯᐊ ᖁᔭᓐᓇᒦᕈᒪᔭᒃᑲ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᖅ, ᒥᔅ ᐹᑦ 

ᐊᕐᓇᒃᑲᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 495 - 4(3): 

ᐃᓕᓴᖅᓯᓂᖅ ᑎᓐᑰᒥᒃᑯᑦ ᐃᓚᒌᓂᒃ 

(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᒻᒪᓗ ᑐᓐᖓᓱᖁᕙᒃᑲ ᐃᓘᓐᓇᖏᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᓪᓗᒋᑦ 

ᑐᓐᖓᓇᕐᔪᐊᓚᐅᕐᒪᑕ ᑕᐃᒃᑯᐊ ᕼᐃᐅᕈᑦ ᐊᒻᒪᓗ 

ᒨᓪᑐ ᑭᓐᑲᒻ-ᓚᓰᓐ, ᑯᐸᐃᒃᒥᐅᑖᒃ. ᐅᓄᖅᑐᐊᓗᖕᓂᒃ 

ᑖᒃᑯᐊ ᐅᑭᐅᖅᑕᖅᑐᒥᐅᓂᑦ ᐋᓐᓂᐊᕕᓕᐊᖅᑐᓂᒃ 

ᑐᓐᖓᓱᒃᑎᑦᑎᖃᑦᑕᖅᓯᒪᖕᒪᑕ 1950-1960 

ᐊᑐᖅᑎᓪᓗᒋᑦ.  

 

ᐅᖃᖅᑏ, ᑖᒃᑯᐊ ᑎᓐᑲᒻᑯᒃ ᐃᓄᖕᓂᒃ 

ᑲᒪᖃᑦᑕᓯᒋᐊᓚᐅᖅᓯᒪᔪᑦ ᑎᒍᐊᖅᑖᕋᒥᒃ ᔭᐃᑯ ᒫᒃᒥ 

ᐃᕗᔨᕕᖕᒥᒃ. ᑖᓐᓇ ᐋᓐᓂᐊᖃᓚᐅᖅᓯᒪᖕᒪᑦ.  

 

ᐊᖏᕐᕋᖃᖅᑎᑦᑎᓚᐅᕐᒥᔫᒃ ᐄᕕ ᐃᑭᓪᓗᐊᕐᒥ 

ᓂᒡᓚᓱᒃᑐᒦᑦᑐᓐᓇᐃᓪᓕᖕᒪᑦ ᐊᑯᓕᕕᐅᑉ ᖃᓂᒋᔮᓂ, 

ᑲᐃᕝ ᓯᒥᑦ-ᖑᓂᕋᖅᑕᐅᔪᒥ ᐳᕙᒡᓗᖕᓂᓂ 

ᐱᔾᔪᑎᒋᓪᓗᒍ.  

 

ᐅᖃᖅᑏ, ᑕᐃᔅᓱᒪᓂ ᐃᒻᒪᑲᓪᓚᒃ ᐱᔨᑦᑎᕈᑎᓂᒃ 

ᐱᑕᖃᓚᐅᓐᖏᒻᒪᑦ, ᓲᕐᓗ ᓛᒐᐅᑉ ᑐᔪᕐᒥᕕᐊᓂ. 

ᖁᔭᓐᓇᒦᖅᐸᕗ ᕼᐃᐅᕈᑦ ᐊᒻᒪᓗ ᒨᓪᑐ ᑎᓐᑲᒻ, 

ᑕᐃᒃᑯᓂᖓ ᐅᑭᐅᖅᑕᖅᑐᒥᐅᑕᓂᒃ 

ᑐᓐᖓᓱᒃᑎᑦᑎᖃᑦᑕᓚᐅᕐᒪᑕ.  

 

ᐅᖃᖅᑏ, ᐅᕙᖓᓘᓐᓃᑦ ᓱᕈᓯᑯᓘᓪᓗᖓ 

ᑕᐃᑲᓃᖃᑕᐅᓚᐅᖅᓯᒪᔪᖓ 1966-ᒥᑦ. 

ᑐᐊᕕᕐᓇᑐᒃᑯᑦ ᒪᓐᑐᕆᐊᓪᒧᑦ 

ᐊᐅᓪᓚᕆᐊᖃᓚᐅᖅᓯᒪᒐᒪ ᐃᔨᒐ ᐋᓐᓂᕐᒪᑦ. 

ᑕᐃᔅᓱᒪᓂᐅᑎᓪᓗᒍ ᐃᓚᑦᑎᓐᓄᑦ 

ᒪᓕᒃᑕᐅᖃᑦᑕᓚᐅᖅᓯᒪᓐᖏᑦᑐᒍᑦ ᑎᓴᒪᓂᒃ 

ᐊᕐᕌᒍᖃᖅᑐᑯᓘᒐᓗᐊᖅᑎᓪᓗᑕ. ᑖᒃᑯᐊ ᑭᓐᑲᒻᑯᑦ 

ᐅᕙᓐᓂᒃ ᑲᒪᖃᑦᑕᓚᐅᖅᓯᒪᔪᑦ ᐃᓛᓐᓂᑦ 

ᕿᒪᐃᓯᒪᑎᓪᓗᖓ, ᑎᓴᒪᓄᓪᓗ ᐊᕐᕌᒍᓄᑦ 

ᑕᐃᑲᓃᑎᓪᓗᖓ.  

 

ᐊᑖᑕᒐᐃᓐᓇ ᐅᖃᖃᑦᑕᓚᐅᖅᓯᒪᖕᒪᑦ ᑭᓐᑲᒻᒧᑦ, 

ᑖᒃᑯᐊ ᐅᑭᐅᖅᑕᖅᑐᒦᓐᖔᓚᐅᖅᓯᒪᔫᒃ ᐊᒻᒪᓗ  

ᒫᓐᑐᕆᐊᓪᒥ ᐋᓐᓂᐊᕕᓕᒫᑦᑎᐊᑦ ᓈᓪᓗᓂᔾᔪᒃ 

ᐳᓛᕆᐊᖃᑦᑕᓚᐅᖅᑕᖏᑦ ᐅᑭᐅᖅᑕᖅᑐᒥᐅᑕᓂᒃ 

ᑕᑯᔭᖅᑐᖅᖢᑎᒃ.  

 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ 

ᐱᔭᕇᕈᓐᓇᕐᓂᐊᕋᒪ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᔪᖅ ᐅᖃᐅᓯᒃᓴᓂᒃ ᐱᔭᕇᕐᓂᐊᕋᒥᐅᒃ. 

ᐋᒡᒑᖅᑐᖃᖅᐹ? (ᑐᓵᔨᒃᑰᕈᓐᓃᖅᑐᖅ) ᐋᒡᒑᖅᑐᒥᒃ 

ᑐᓴᓐᖏᓐᓇᒪ, ᒥᔅ ᐊᕐᓇᒃᑲᖅ ᑲᔪᓯᒋᑦ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᑖᒃᑯᐊᒃ ᑭᓐᑲᒻᑯᒃ ᓇᒡᓕᒍᓱᒃᖢᑎᒃ, 

ᑐᓐᖓᓇᖅᖢᑎᒡᓗ ᒪᒃᑯᒃᑐᓂᑦ ᐃᓄᖕᓂᒃ 

ᒪᓐᑐᕆᐊᓪᑰᖅᑐᓂᑦ ᑲᒪᖃᑦᑕᓚᐅᖅᑐᑦ 1960-

ᖏᓐᓂᒃ ᐃᓕᓐᓂᐊᕆᐊᖅᑎᓪᓗᒋᑦ ᖃᓪᓗᓈᓂ. 

ᔭᐃᐱᑎ ᓄᓐᖓᖅ, ᑕᐃᓐᓇ ᒪᒃᑯᒃᑑᓪᓗᓂ 

ᐃᓕᓐᓂᐊᕆᐊᓚᐅᖅᓯᒪᔪᖅ ᐊᒻᒪᓗ ᑭᓐᑲᒻᑯᓐᓂᒃ 

ᐃᖅᑲᐅᒪᓪᓗᓂ ᑐᓐᖓᓇᐃᓐᓇᐅᔭᖅᑐᑦ 

ᐅᓐᓄᐊᖑᒐᓗᐊᖅᐸᑦ, ᐅᓪᓘᒐᓗᐊᖅᐸᑦ ᑕᐃᒃᑯᐊ 

ᑕᖃᐃᖅᓯᑦᑎᐊᕐᓂᐊᕐᒪᑕ ᓂᕿᒃᓴᖃᕐᓂᐊᕐᒪᑕ. 

ᑕᐃᒃᑯᐊ ᐊᑎᓕᐅᕐᕕᒃᓴᖃᓚᐅᕐᒪᑕ ᐃᓄᒃᑎᑐᑦ 

ᑎᑎᕋᖅᓯᒪᓚᐅᖅᓯᒪᔪᑦ.  

 

ᑖᒃᑯᐊ ᐃᓄᒃᑎᑑᕈᓐᓇᖏᒃᑲᓗᐊᖅᖢᑎᒃ 

ᑐᓐᖓᓇᕐᓂᖏᑦ ᑕᒪᓐᓇ ᐅᖃᐅᓯᕐᓂ 

ᐊᑐᓐᖏᒃᑲᓗᐊᕐᖢᓂ ᓇᓗᓇᓚᐅᓐᖏᑦᑐᖅ. 

ᓂᕆᑎᑦᑎᑦᑎᐊᖅᑐᐊᓘᖃᑦᑕᓚᐅᖅᑑᒃ, 

ᓂᐅᕕᕆᐊᖅᑎᒐᓚᒃᖢᓂᔾᔪᒃ 

ᑕᑯᔭᖅᑐᖅᑎᑦᑎᕙᒃᖢᓂᓪᓗ ᓇᒧᑐᐃᓐᓇᖅ ᐊᒻᒪᓗ 

ᑐᒃᓯᐊᕆᐊᖃᑎᒋᖃᑦᑕᖅᖢᓂᔾᔪᒃ ᐊᒻᒪᓗ 

ᐃᒡᓗᕋᓛᕐᒥᓄᑦ ᑕᐃᑯᓐᖓᖃᑦᑕᓚᐅᖅᓯᒪᔮ 

ᓴᓐᓂᖓᔪᑯᓗᒃ ᑕᐃᓐᓇ ᐃᒡᓗ, ᐅᓐᓄᐊᖅ 

ᓯᓂᒃᑕᖃᑦᑕᖅᖢᑎᒃ.  

 

ᐃᓅᓯᓕᒫᖅ ᑖᒃᑯᐊ ᐃᓄᖕᓂᒃ ᐃᓚᖃᓕᖅᑑᒃ 

ᐱᖃᑎᐊᓗᖃᓕᖅᑐᑦ. ᐄᕕ ᐃᑭᓪᓗᐊᖅ  

ᐃᓕᓴᐃᔨᓐᖑᕐᓂᕐᒧᑦ ᓇᓗᓇᐃᒃᑯᑕᖅᑖᓚᐅᖅᑐᖅ 

ᓯᕗᓪᓕᐅᓪᓗᓂᓗ. ᔭᐃᑯ ᒫᒃ ᓄᓇᒥᓄᑦ 

ᐅᑎᓕᑕᐃᓐᓇᓚᐅᖅᓯᒪᖕᒥᔪᖅ, ᐃᓄᖕᓄᓪᓗ 

ᐃᓚᒋᔭᐅᒃᑲᓐᓂᓕᖅᖢᓂ. ᑭᓐᑲᒻᑯᑦ ᑖᒃᑯᐊ 

ᐃᑲᔪᓚᐅᓐᖏᑕᕋᓗᐊᒥᓂᒃ ᐊᒃᑐᐃᓂᖃᓚᐅᖅᑑᒃ 

ᑖᒃᑯᐊ ᐃᑲᔪᓚᐅᖅᑐᑦ ᑕᕝᕙᐅᑎᓪᓗᒋ. ᐃᓄᖕᓄᑦ 

ᐅᖃᐅᓯᐅᑦᑎᐊᖃᑦᑕᓚᐅᖅᓯᒪᔪᑦ ᐊᒻᒪᓗ ᐃᓄᒃᑎᑐᑦ 

ᑐᑭᖓ ᐅᓐᓂᖅᓯᐅᕐᓂᖅ ᑖᒃᑯᐊ ᐅᐱᒋᔭᐅᓚᐅᖅᑐᑦ, 

ᓇᓪᓕᒋᔭᐅᓪᓗᑎᒡᓗ ᑕᑯᓚᐅᖅᓯᒪᓐᖏᑕᕋᓗᐊᒥᓄᑦ.  

 

ᑕᐃᒪᐃᑦᑑᓚᐅᖅᑑᒃ ᑲᒪᒋᔭᖃᑦᑎᐊᕋᒥᒃ 

ᐊᑭᓕᖅᓱᖅᑕᐅᖃᑦᑕᓚᐅᓐᖏᑐᓪᓗ ᑐᓐᖓᓇᕋᒥᒃ 

ᑕᐃᒪᓐᓇ ᐃᑲᔪᑐᐃᓐᓇᖃᑦᑕᓚᐅᖅᑑᒃ. ᐅᕙᖓᓘᓐᓃᑦ 

ᑐᓐᖓᓱᒃᑎᑕᐅᓚᐅᕐᓂᕋ ᑕᒪᓐᓇ ᖁᔭᒋᔭᕋ, 

ᓇᒡᓕᒋᓪᓗᒋᓪᓗ ᑕᐃᒃᑯᐊᒃ. ᐊᒻᒪᓗ 

ᐃᓕᓴᕆᔭᐅᖁᓪᓗᒋ ᑖᒃᑯᐊ 

ᐃᑲᔪᓪᓚᕆᓚᐅᖅᓯᒪᖕᒪᑎᒃ ᐅᕙᑦᑎᓐᓂ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 496 - 4(3): 

ᓇᓗᓇᐃᖅᓯᒋᐊᕐᓂᖅ ᐅᖃᐅᓯᐅᖅᑲᐅᔪᒥᒃ 

ᐃᓄᐃᑦ ᐱᖅᑯᓯᖏᓐᓂᒃ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 

ᑕᐅᑐᒃᑐᑦ, ᓄᓇᖅᑲᑎᒃᑲᓗ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑏ, ᓂᑯᕕᔾᔪᑎᖃᖅᑐᖓ 

ᑐᑭᓯᓐᓂᕐᓗᒃᑕᐅᓯᒪᓂᓐᓂᑦ. ᓇᐃᑦᑐᑯᓗᖕᒥᒃ 

ᐅᖃᐅᓯᖃᕐᓂᐊᖅᑐᖓ. ᑖᓐᓇ ᐅᖃᐅᓯᕆᓚᐅᕐᓗᒍ 

ᓂᕆᐅᓕᖅᑐᖓ ᐅᖃᖅᑏ, ᒪᓕᒐᓕᐅᕐᕕᐅᑉ ᐃᓗᐊ  

ᐃᓄᐃᑦ ᖃᐅᔨᒪᓂᑐᖃᖓ 

ᐃᖏᕐᕋᓯᒋᐊᕐᓂᐊᓕᖅᑐᖅ. 

 

ᑐᑭᓯᓂᕐᓗᒃᑕᐅᓯᒪᓚᐅᕋᒪ ᑕᐃᔅᓱᒪᓂ ᓄᑕᖅᑲᓂᒃ 

ᓱᒋᐊᖅᓯᖃᑦᑕᕐᓂᕐᒥᒃ ᐅᖃᐅᓯᖃᖅᑎᓪᓗᖓ. ᑖᓐᓇ 

ᒪᒥᐊᓈᖅᐸᕋ ᐃᓅᖃᑎᒃᑲ ᑐᑭᓯᓚᐅᕐᒪᑕ. 

ᐃᓕᖅᑯᓯᖃᑎᒋᓐᖏᑕᕗᑦ ᑐᑭᓯᓂᕐᓗᖕᓂᕐᒪᑕ 

ᑖᔅᓱᒥᖓ ᓄᑕᖅᑲᑦ ᒥᒃᓵᓄᑦ ᓱᒋᐊᖅᓯᖃᑦᑕᕐᓂᕐᒥᒃ, 

ᐊᑖᑕᒋᔭᐅᔪᑦ ᐊᓈᓇᒋᔭᐅᔪᑦ ᓱᒋᐊᖅᑕᐅᖃᑦᑕᕐᓂᖅ. 

 

ᓯᕗᓪᓕᖅ ᐅᖃᐅᓯᕆᔭᕋ ᐸᑎᒃᓯᖃᑦᑕᕐᓂᖅ. 

ᐃᓂᖅᑎᕐᓗᒍ ᕿᐊᓕᖅᐸᑦ ᓱᖁᑎᒋᓐᖏᓪᓗᒍ. 

ᐅᑯᓂᖓ ᐅᖃᐅᓯᖃᖅᑐᖓ. ᐃᓛᒃ 

ᐸᑎᒃᑕᐅᖃᑦᑕᖁᔨᓚᐅᖅᑐᖓ 

ᐸᑎᒃᑕᐅᖃᑦᑕᕐᓂᑰᓪᓗᑎᒃ 4, 5, 6, ᑖᒃᑯᐊ 

ᓄᑕᕋᓛᑯᓗᐃᑦ ᑐᑭᓯᑦᑎᐊᓕᖅᑐᑦ. ᓴᐃᒻᒪᖅᐸᑦ, 

ᐅᖃᐅᔾᔭᐅᑦᑎᐊᕐᓗᓂ ᐃᒪᐃᑦᑑᒐᕕᑦ ᐸᑎᖅᑲᐅᕙᒋᑦ. 

ᓇᒡᓕᒋᒐᒃᑭᑦ ᐅᓇ ᓇᒡᓕᖕᓂᖅ.  

 

ᓇᒡᓕᒋᒐᒃᑭᑦ ᑐᓵᓐᖏᓴᒃᑲᓐᓂᕈᕕᑦ 

ᐸᑎᒃᑲᓐᓂᓛᖅᑕᒋᑦ. ᓄᑕᕋᖅ ᑐᑭᓯᒐᒥ 

ᑐᓵᒻᒪᕆᒃᓯᓪᓗᓂ ᓄᑕᕋᐅᖃᑎᒥᓄᑦ ᐊᒻᒪ 

ᐱᑦᑎᐊᕈᓐᓇᖅᓯᓪᓗᓂ. ᑖᓐᓇ ᑐᑭᓯᔭᐅᑦᑎᐊᕐᓕ. 

 

ᐅᖃᖅᑎᑦᑎᔩ, ᐱᖃᑖ ᑐᑭᓯᓂᕐᓗᒃᑕᐅᓯᒪᔪᖅ ᑕᕝᕙ 

ᑖᓐᓇ ᐅᖃᐅᓯᕆᓂᐊᓕᖅᐸᕋ. ᐊᕐᕌᒍᖃᖅᑐᓐ 6, 7, 

8, 9, 10 ᑕᐅᓄᖓ ᐅᖓᑖᓄᑦ. ᐅᖃᖅᑎᑦᑎᔩ, 

ᑖᒃᑯᐊ ᐅᖃᐅᓯᕆᓂᐊᖅᑕᒃᑲ.  

ᐋᓐᓂᖅᑕᐅᖃᑦᑕᖁᓐᖏᑕᒃᑲ! 

ᐊᓇᐅᓕᖅᑕᐅᖃᑦᑕᖁᓐᖏᑕᒃᑲ. ᓯᕐᓂᒋᓪᓚᑦᑖᖅᑕᒃᑲ 

ᑕᐃᒃᑯᐊ. ᑕᐃᒪᐃᑦᑐᒥᒃ 

ᐊᒃᑐᖅᑕᐅᖁᓐᖏᑦᑎᐊᖅᑕᒃᑲ.  

 

ᑖᓐᓇ ᑐᑭᓯᓂᕐᓗᒃᑕᐅᓚᐅᕐᒪᑦ. 

ᑕᐃᒪᐃᓕᐅᖁᔨᓐᖏᑦᑐᖓ ᑖᒃᑯᓂᖓ 

ᑕᐃᒪᐃᓕᐅᖅᑕᐅᖁᔨᖏᖦᖢᖓᓗ. 

 

ᑕᐃᒃᑯᐊ ᑐᓵᔪᑦ ᑐᑭᓯᑦᑎᐊᖁᔭᒃᑲ 

ᐱᕕᖃᖅᑎᑕᐅᒃᑲᓐᓂᕈᒪᕗᒐ 

ᒪᓕᒐᓕᐅᖅᑎᐅᖃᑎᓐᓄᑦ ᐅᖃᐅᓯᒃᓴᒃᑲ 

ᐱᔭᕇᕈᒪᓪᓗᒋᑦ.  

 

ᐅᖃᖅᑎ: ᒪᓕᒐᓕᐅᖅᑎ ᐱᔭᕇᕈᒪᔪᖅ 

ᐅᖃᐅᓯᕆᔭᒥᓂᒃ. ᐊᒃᑳᖅᑕᐅᕙ? ᐊᒃᑳᖅᑐᒥᒃ 

ᑐᓴᓐᖏᓐᓇᒪᓚ. ᒥᔅᑯ ᐊᐃᓴᒃ ᓲᔪᒃ, ᑲᔪᓯᒋᑦ. 

 

ᓲᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ. ᑖᓐᓇ ᓇᐃᓈᕐᓂᐊᓕᖅᑕᕋ.  

 

ᐃᓛᒃ, ᑖᓐᓇ ᑕᐃᒪᓕᖓᔪᖅ ᑐᑭᓯᔭᐅᓕ. ᓄᑕᖅᑲᓂᒃ 

ᑕᐃᒃᑯᓂᖓ ᐊᖓᔪᒃᖠᐅᔪᓂᒃ 

ᐋᓐᓂᖅᑕᐅᖁᔨᖏᑦᑎᐊᒻᒪᕆᒃᑐᖓ. 

ᓱᒋᐊᖅᑕᐅᖁᔨᖏᑦᑐᖓ. ᐊᓇᐅᓕᖅᑕᐅᖁᔨᖏᑦᑐᖓ. 

ᑕᐃᒃᑯᐊᖔᑦ ᒥᑭᓐᓂᕐᒥᓂᒃ ᖃᐅᔨᒪᔭᕆᐊᖃᕐᒪᑕ 

ᑕᒪᑐᒥᖓ ᐃᓅᖃᑎᒥᓄᑦ ᐱᑦᑎᐊᕆᐊᖃᕐᓂᕐᒥᒃ. 

ᑖᓐᓇ ᒪᒥᐊᔾᔪᑎᒋᕙᕋ ᑐᑭᓯᓂᕐᓗᒃᑎᑦᑎᓐᓂᓚᐅᕋᒪ 

ᑕᐃᒃᑯᓂ ᑐᓵᔪᓂᒃ.  

 

ᑖᓐᓇᓗ ᐱᕙᓪᓕᐊᔪᑎᒍᑦ ᐅᖃᐅᓯᐅᖃᑦᑕᓚᐅᕐᒪᑦ, 

“ᓲᔪᖅ ᐋᓐᓂᖅᓯᕆᖁᔨᓕᖅᑐᖅ.” 

ᑕᐃᒪᓐᓇᐅᓐᖏᑦᑎᐊᕋᒪ. ᑕᐃᒃᑯᐊ ᑐᓵᔪᑦ ᑐᑭᓯᓕᑦ 

ᑕᐃᒃᑯᐊ ᐊᖏᓂᖅᓴᐃᑦ 

ᐋᓐᓂᖅᑕᐅᓚᐅᖅᓯᒪᖁᓐᖏᑕᒃᑲ. 

ᐊᒻᒪᓗ ᑕᐃᒃᑯᐊ ᑐᑭᓯᓂᕐᓗᓚᐅᖅᑐᑦ 

ᑐᑭᓯᓐᖏᑦᑐᓪᓗ ᐅᕙᓐᓄᑦ ᑐᓯᒋᐊᖃᑦᑕᐅᓚᐅᕐᓕᑦ. 

ᐅᖃᖅᑎᑦᑎᔩ, ᑕᖅᑲᐅᖓ 

ᓴᖅᑭᑦᑎᒋᐊᓚᐅᖏᓐᓂᕐᒥᓂᒃ ᑐᑭᓯᑦᑎᐊᕈᑎᒃ 

ᑕᒪᑐᒥᖓ ᐱᐅᓂᖅᓴᒥᒃ ᓴᖅᑭᑦᑎᖃᑦᑕᕐᓂᐊᕐᒪᑕ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ; ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐹᓪ ᐅᑲᓕᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 497 - 4(3): 

ᐃᖅᑲᐅᒪᓂᖃᓐᓂᕋ ᑕᐃᕕᑦ ᐊᖅᓴᕐᓂᒻᒥᒃ 

(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒫᑦᑕᐅᖅ 

ᐃᓚᓕᐅᑎᔪᒪᒻᒥᔪᖓ ᑖᒃᑯᓄᖓ ᖃᒪᓂᑦᑐᐊᑉ 

ᒪᓕᒐᓕᐅᖅᑎᒧᑦ. ᑖᓐᓇ ᐃᓕᓴᖅᓯᑎᓪᓗᒍ ᑖᔅᓱᒥᖓ 

ᒪᐃᔪᒋᓚᐅᖅᑕᖓᓂᒃ.  

 

ᑖᓐᓇ ᑕᐃᕕᑎ ᐊᖅᓴᓐᓂᖅ 

ᐃᖅᑲᓇᐃᔭᖃᑎᒋᓚᐅᒻᒥᒐᒃᑯ ᐃᒫᒃ, ᐃᓄᑦᑎᐊᕚᓗᒃ, 

ᐊᒻᒪᓗ ᑐᓐᖓᓇᐃᓐᓇᓚᐅᖅᑐᖅ ᑭᓇᑐᐃᓐᓇᑦᑎᐊᒧᑦ 

ᐃᖅᑲᓇᐃᔭᖃᑎᖃᕋᓱᐃᓐᓇᖅᑐᓂ 

ᑭᒃᑯᑐᐃᓐᓇᑦᑎᐊᓂᒃ, ᓄᓇᒥᓂᒃ ᑭᒡᒐᑐᖅᑐᓂ. 

ᒪᑭᒪᑎᑦᑎᒋᐊᒃᑲᓐᓂᕋᓱᑦᑐᓂ ᓄᓇᖅᑲᑎᓕᒫᒥᓂᒃ.  

 

ᑕᐃᒫᒃ ᐅᐱᒍᓱᑉᐸᓚᐅᖅᑐᖓ ᐃᓄᒻᒪᕆᑯᓗᒃ ᑕᐃᒫᒃ 

ᐊᔪᓐᖏᑦᑎᐊᖅᑐᒥᒃ ᑕᑯᓐᓈᖅᑐᖓ 

ᖁᕕᐊᒋᕙᓚᐅᖅᑕᕋ ᑲᑎᖃᑎᒋᔪᓐᓇᖅᓯᒐᐃᒐᒃᑯ 

ᐊᒻᒪᓗ ᑐᓐᖓᒌᓐᓇᖅᐸᓚᐅᖅᑐᒍ ᑎᑭᑲᐃᓐᓇᕋᐃᒐᒪ 

ᖃᒪᓂᑦᑐᐊᒻᒧᑦ. ᑕᐃᒫᒃ ᑖᒃᑯᐊ ᖃᒪᓂᑦᑐᐊᒥᐅᑦ 

ᐅᐱᒋᕙᒃᑲ ᑖᔅᓱᒥᖓ ᑭᒡᒐᖅᑐᖅᑎᖃᓚᐅᕐᖓᑕ.  

 

ᐊᒻᒪᓗ ᑕᐃᒃᑯᐊ ᐃᓚᑯᓗᖏᑦ ᐃᖅᑲᐅᒪᑦᑎᐊᖅᑲᕗᑦ 

ᐊᒻᒪᓗ ᖃᒪᓂᑦᑐᐊᒻᒥᐅᑕᓕᒫᑦᑎᐊᖅ ᑕᐃᒫᒃ ᑖᓐᓇ 

ᐊᑐᑲᐃᓐᓇᑎᓪᓗᒍ ᐊᔪᓐᓇᑲᐃᓐᓇᖅᑐᒥᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓐᓂᕐᒧᑦ, ᒥᔅᑐ ᔫ ᐃᓄᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 498 - 4(3): 

ᑐᓄᓂᕐᒥ ᐃᑲᔪᖅᑏᑦ ᓂᕿᑖᕐᕕᒃ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᓄᓇᕘᒻᒥᐅᑦ ᐊᒻᒪᓗ ᓄᓇᖅᑲᑎᒃᑲ ᒥᑦᑎᒪᑕᓕᖕᒥᐅᑦ.  

 

ᐅᖃᖅᑏ, ᓂᑯᕕᓕᕐᒥᔪᖓ ᐃᓕᓴᖅᓯᒃᑲᓐᓂᕈᒪᓪᓗᖓ 

ᑖᒃᑯᐊ ᑐᓄᓂᖅ ᐃᑲᔪᖅᑏᑦ, ᓂᕿᑖᕐᕕᖕᒥ 

ᐱᓕᕆᐊᕆᔭᖏᓐᓂᒃ ᒥᑦᑎᒪᑕᓕᖕᒥ. 

 

ᐅᖃᖅᑏ, ᓄᓇᖅᑲᑎᒃᑲᐃᒃᑯᐊ ᖃᔅᓯᑲᓪᓚᒻᒪᕇᑦ 

ᐱᓕᕆᐊᒥᒃᑎᒍᑦ ᓄᓇᖅᑲᑎᒥᖕᓂᒃ ᐊᒃᓱᒻᒪᕆᐊᓗᒃ 

ᐃᑲᔪᕐᒪᑕ. ᐅᖃᖅᑏ, ᒪᑯᐊ ᐊᑭᓕᖅᓱᖅᑕᐅᓇᑎᒃ 

ᐱᓕᕆᖃᑦᑕᖅᑐᑦ ᐱᓗᐊᖅᑐᒥᒡᓗ ᑕᐃᔪᒪᓪᓗᒋᒃ 

ᕉᐸᓐ ᐊᕐᓇᑲᓪᓚᒃ ᐊᒻᒪᓗ ᐹᐱ ᐊᒡᓚᒃ. 

ᖁᔭᓐᓇᒦᕆᐊᖃᑦᑎᐊᒻᒪᕆᒃᑲᑦᑎᒍᑦ ᐊᒻᒪᓗ 

ᐃᓕᓴᕆᐅᒪᓗᑎᒍᑦ ᐱᓕᕆᐊᖏᓐᓂᒃ.  

 

(ᑐᓵᔨᒃᑰᓕᖅᑐᖅ) ᐅᖃᖅᑏ, ᐃᓚᖓ ᑕᕝᕙ 

ᐱᒋᐊᖅᑎᑕᐅᕋᑖᓚᐅᖅᑐᖅ ᑖᒃᑯᓄᖓ ᑐᓄᓂᖅ 

ᐃᑲᔪᖅᑎᑦ ᓂᕿᓂᒃ ᐊᐃᔅᓯᕋᕝᕕᒻᒧᑦ. ᑖᓐᓇ 

ᐃᑲᔪᖅᓰᓂᖅ ᒪᒃᑯᑦᑐᓂᒃ ᐊᖑᑎᓂᒃ 

ᐊᖑᓇᓱᒋᐊᕈᓐᓇᑎᑦᑎᖃᑦᑕᖅᑐᑎᒃ ᓄᓇᓕᓕᒫᑦ 

ᐱᓂᐊᖅᑕᖏᓐᓂᒃ. ᐅᖃᖅᑏ, ᑕᒪᒃᑯᐊ ᑕᐃᒪᐃᑦᑐᑦ 

ᐱᒋᐊᖅᑎᑕᐅᔪᐃᑦ ᐃᑲᔪᓪᓚᕆᖃᑦᑕᖅᑐᑦ 

ᐃᓱᒫᓗᓐᓇᖃᑦᑕᖅᑐᓂ ᑳᓐᓂᐅᖃᑦᑕᖅᑐᓂ 

ᐊᔪᕈᓐᓃᖅᓴᐃᓪᓗᑎᓪᓗ ᐊᒻᒪᓗᑦᑕᐅᖅ 

ᓄᓇᖅᑲᑎᒌᓐᓂᖅᓴᐅᔫᔮᖅᑎᑦᑎᓪᓗᑎᒃ. 

 

(ᑐᓵᔨᒃᑰᕈᓐᓃᖅᑐᖅ) ᐅᖃᖅᑏ, ᖃᐅᔨᒪᒐᕕᑦ ᑕᒪᓐᓇ 

ᓂᕿᖃᑦᑎᐊᕆᐊᖃᕐᓂᖅ ᓄᓇᕗᒻᒥ 

ᐅᖃᐅᓯᕆᖃᑦᑕᖅᓯᒪᒐᒃᑯ ᒪᓕᒐᓕᐅᕝᕕᐅᑉ ᐃᓗᐊᓂ 

ᐊᒻᒪᓗ ᑕᒪᓐᓇ ᑕᐃᔅᓱᒧᖓ ᒥᓂᔅᑕᒧᑦ 

ᐊᐱᖅᓲᑎᒋᓂᐊᖅᖢᒍ ᐅᓪᓗᒥ ᐊᐱᖅᓱᕐᓇᐅᑉ 

ᐃᓗᐊᓂ ᑖᔅᓱᒧᖓ ᒥᓂᔅᑕᐅᔪᒧᑦ ᓄᓇᕗᒻᒥ 

ᓂᕿᒃᓴᖃᑦᑎᐊᕐᓂᕐᒧᑦ ᑲᑐᔾᔨᖃᑎᒌᖏᓐᓄᑦ 

ᐸᖅᑭᔭᖃᖅᑐᒥᒃ.  

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᑎᓕᐅᖅᐸᔅᓯ 

ᑕᐃᒃᑯᐊ ᐅᓄᖅᑐᒻᒪᕇᑦ ᓄᓇᖅᑲᑎᒃᑲ 

ᐊᑭᓕᖅᓱᖅᑕᐅᓇᑎᒃ ᑕᒪᑐᒥᖓ 

ᐱᓕᕆᔪᒻᒪᕆᐊᓘᖃᑦᑕᖅᑐᑦ ᐱᓪᓚᕆᐊᓗᖕᒥᒃ ᑖᓐᓇ 

ᑐᓄᓂᖅ ᐃᑲᔪᖅᑏᑦ ᓂᕿᑖᕐᕕᒃ ᑲᔪᓯᑦᑎᐊᖁᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ, 

ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪ ᑎᑭᕋᕐᔪᐊᕐᒧᑦ, ᒥᔅᑐ 

ᔪᐊᔾ ᖁᒃᓱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 499 - 4(3): 

ᐱᓇᓱᐊᕈᓯᐅᑉ ᓄᖅᑲᖓᕐᓇᐅᓂᖓᓂ 

Hᐋᑭᖅᑐᑦ ᐊᕐᕕᐊᓂ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ 

ᐅᖃᖅᑎᑦᓯᔩ. ᐅᖃᕆᐊᓚᐅᖏᓐᓂᓐᓂ ᐅᑉᓗᒥ 

ᓇᖏᖅᕼᐃᑉᔪᑎᒋᔭᒻᓂᒃ ᑖᓐᓇᑕᐅᖅ 

ᒪᓕᒐᓕᐅᖅᑎᐅᖃᑎᒐ ᐅᕙᑦᓯᐊᖅ 

ᐅᖃᖅᑎᓪᓗᒍᐃᓛᒃ ᖃᒪᓂᑦᑐᐊᕐᒥ 

ᐃᓚᓐᖓᕼᐋᖅᑎᑉᓗᒋᑦ.  

 

ᐃᒃᐱᒋᖃᑎᒋᑦᕼᐃᐊᕋᑉᑭᑦ ᐊᒻᒪᓗ ᐃᓚᖏᑦ 

ᐱᓗᐊᖅᑐᒥᒃ, ᖃᐅᔨᒪᑦᓯᐊᓚᐅᕋᒃᑯᑦᑕᐅᖅ ᑕᐃᒻᓇ 

ᑕᐃᕕᑦ ᐊᖅᕼᐊᓐᓂᖅ. ᐃᓚᖃᖅᖢᓂᑦᑕᐅᖅ 

ᓄᓇᓕᖕᓂ ᐊᕼᐃᖏᓐᓂᒃ, ᑎᐊᑦᓇᐃᑦᑑᖕᒪᑕ 

ᐃᐱᒋᖃᑎᒋᑦᓯᐊᕋᑉᑭᑦ 

ᐃᖅᑲᐅᒪᖃᑕᐅᑦᓯᐊᕐᓂᐊᕆᕙᒃᑲ. 

 

ᐅᖃᖅᑎᑦᓯᔩ, ᐅᑉᓗᒦᓛᒃ ᓇᖏᖅᕼᐃᔾᔪᑎᖃᖅᐳᖓ 

ᖁᕕᐊᕼᐅᖃᑎᖃᕈᐊᖅᖢᖓ ᑕᕝᕙᓂ weekend-

ᑖᓐᓇ ᕼᐊᓇᑦᑕᐃᓕᐅᑉ ᐊᑯᓐᓂᖓ ᓄᖑᓐᓂᖓᓂ. 

ᑕᐃᑲᓂ ᐊᕐᕕᐊᓂ ᑕᒪᒃᑯᐊ 

ᒪᒃᑯᒃᑐᕐᔪᐊᓛᖅᐸᒃᑲᑉᑎᒍᑉᓕ ᐅᕙᖓ ᐅᖃᐅᕼᐃᒃᑯᑦ, 

ᒪᒃᑯᒃᑐᐃᑦ ᑕᒪᒃᑯᐊ 13, 14, 15, 16, 17 ᑕᒫᓂ 

ᐅᑭᐅᓖᑦ ᒪᒃᑯᒃᑐᕐᔪᐊᑦ. ᑕᐃᑲᓂ ᐊᕐᕕᐊᓂ 

ᐃᓅᕼᐅᒃᑑᓂᖅᕼᐅᐃᑦ ᕼᐋᑭᕐᔪᐊᕌᓪᓚᓚᐅᕐᒪᑕ 

Friday, Saturday, Sunday ᐃᑉᐸᒃᕼᐊᖅ 

ᐱᐊᓂᕼᐅᑎᒃ ᐊᒻᒪᓗ ᑖᒃᑯᐊ ᐊᒡᓛᑦ ᐃᖃᓗᖕᓂ  

ᑕᐃᑯᓐᖓᐅᔪᖃᖅᕼᐃᒪᓚᐅᕐᒪᑦ ᐃᖃᓗᖕᓃᓐᖔᖅᑐᑦ. 

ᑭᕙᓪᓕᕐᒥᓪᓗ ᓄᓇᓕᖏᑦ ᑕᒪᐃᑕ. ᐅᓇ 

ᐅᖃᐅᕆᕼᐅᐊᓗᐊᖅᕼᐅᒍ ᐅᖃᖅᑏ, 

ᕼᐊᕆᒪᕼᐆᑎᒋᓪᓚᕆᑉᑲᒃᑯᑦ ᖁᕕᐊᒋᓪᓚᕆᑉᑲᒃᑯᑦ 

ᑐᕼᐊᖅᑎᑕᐅᑎᑉᓗᖓ ᖃᐅᔨᓚᐅᖅᖢᖓᓗ 

ᑕᐃᑯᓐᖓᖅᐸᓪᓕᐊᔪᑦ ᓇᑭᓐᖔᖅᑑᒻᒪᖓᑕ.  

 

ᐅᑯᐊ ᓄᓇᓖᑦ ᒥᑭᓐᓂᖅᕼᐊᐅᔪᑦ: ᑎᑭᕋᕐᔪᐊᖅ, 

ᐃᒡᓗᓕᒑᕐᔪᒃ ᐊᒻᒪᓗ ᓇᐅᔮᑦ. ᑖᒃᑯᐊ ᐱᖓᕼᐅᑦ 

ᐱᓐᖑᐊᖅᑎᒃᕼᐊᒥᓂᒃ ᑲᑎᖅᕼᐃᓪᓗᑎᒃ ᓇᖕᒥᓂᖅ 

players-ᒋᓂᐊᖅᑕᒥᖕᓂᒃ. Midget-ᑖᒃᑯᐊ 

ᒪᒃᑯᒃᑐᕐᔪᐃᑦ ᓈᒻᒪᒃᓯᔫᓪᓗᐊᓚᐅᕋᒥᒃ ᐊᒥᕼᐆᓂᖏᑦ 

ᐃᒻᒥᓂᒃ ᐊᕼᐅᐃᓛᒃ 

ᐊᕐᕕᐊᕐᒨᓐᖓᐅᖃᑕᐅᓕᓚᐅᕐᒪᑕ ᑖᒃᑯᓂᖓ 

ᐱᓐᖑᐊᖅᑎᐅᔪᓂᒃ ᐊᕐᕕᐊᒥᒃ, ᐃᖃᓗᖕᓂᑦ, 

ᑲᖏᖅᖠᓂᕐᒥᒃ, ᓴᓪᓕᕐᒥᒃ ᐊᓯᖏᓐᓂᓪᓗ 

ᐱᓐᖑᐊᖃᑎᖃᕐᕐᓂᐊᖅᖢᑎᒃ. ᑖᒃᑯᐊ ᓄᓇᕘᒥ 

ᐱᓐᖑᐊᕐᓂᐅᓂᐊᖅᑐᐃᑦ ᑕᐃᒃᑯᐊ 

ᓂᕈᐊᖅᑕᐅᓂᐊᖅᖢᑎᒃ ᖃᐅᔨᓴᖅᑎᖏᓐᓄᑦ ᑭᑐᑦ 

ᓂᕈᐊᖅᑕᐅᓂᐊᕐᒪᖔᑕ. 

 

ᐅᖃᖅᑎᑦᓯᔩ, ᐅᓇ ᓄᖑᓐᖏᓐᓂᖓᓂ ᐅᖃᐅᓯᒃᓴᒃᑲ 

ᐅᖄᓂᒃ ᐱᐊᓂᕼᐅᐊᕋᓗᐊᖅᖢᒋᑦ 

ᒪᓕᒐᓕᐅᖅᑎᐅᖃᑎᓐᓂᒃ ᐊᐱᕆᕗᖓ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᐃᓘᓐᓇᖏᓐᓄᑦ 

ᐱᔭᕇᖅᓯᔪᓐᓇᖁᓪᓗᒍ ᐅᖃᐅᓯᕆᔪᒪᔭᒥᓂᒃ. 

ᐋᒡᒑᖅᑐᖃᖅᐹ? (ᑐᓵᔨᒃᑰᖏᑦᑐᖅ) ᐋᒡᒑᖅᑐᒥᒃ 

ᑐᓴᓐᖏᓐᓇᒪ, ᒥᔅᑐ ᖁᒃᓱᒃ, ᑲᔪᓯᒋᑦ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᒪᓕᒐᓕᐅᖅᑎᐅᖃᑎᒃᑳ.  

 

ᑕᐃᒪᐃᓛᒃ ᐅᖃᓚᐅᕋᒪ ᐅᕙᑦᑎᐊᖅ ᑖᒃᑯᐊ 

ᐱᓐᖑᐊᖅᑎᖃᑎᒃᑲᒥᓂᒃ ᑲᑎᖅᓯᓗᑎᒃ 

ᓄᓇᓕᕋᓛᖑᓂᖅᓴᐅᔪᑦ ᐃᒡᓗᓕᒑᕐᔪᒃ, ᓇᐅᔮᑦ 

ᐊᒻᒪᓗ ᑎᑭᕌᕐᔪᐊᖅ ᑕᑲᓄᖓ  

ᐊᕐᕕᐊᒧᐊᖃᑕᐅᔫᓪᓗᐊᓚᐅᕋᒥᒃ. 

ᐱᐊᓂᒃᑎᓪᓗᒋᓂᓛᒃ ᐃᑉᐸᒃᓴᖅ ᐅᓐᓄᖅ ᑖᒃᑯᐊ 

ᖁᕕᐊᒋᓪᓚᕆᓚᐅᕆᕙᒃᑲ ᑲᑎᖅᕼᐅᐊᖑᑉᓗᑎᒃ 

ᑕᑲᓄᓐᖓᓚᐅᖅᑐᑦ ᓵᓚᒃᓴᖃᑕᐅᔫᓪᓗᐊᓪᓚᐅᕐᓂᕐᒪᑕ 

ᐱᖓᔪᒋᔭᐅᑉᓗᑎᒃ ᐳᕌᓐᔅ-ᑖᖅᖢᑎᒃ. ᑖᓐᓇ 

ᖃᕿᒪᒋᓪᓚᕆᑉᑲᑉᑯ. 

 

ᐊᒻᒪᓗ ᑕᐃᒃᑯᐊ ᑕᐃᑲᓂ ᐱᓐᖑᐊᖅᑐᓗᒃᑖᑦ ᑕᒪᕐᒥᒃ 

ᖁᕕᐊᓱᓚᐅᖅᑐᓪᓗ ᖁᕕᐊᓱᖃᑎᒋᕙᑉᑲ. ᑕᒪᓐᓇ 

ᐱᓐᖑᐊᕐᓂᑐᐃᓐᓇᐅᔾᔭᖏᒻᒪᑦ. ᐅᖃᖅᑎᑦᓯᔩ, 

ᓇᓗᓇᓐᖏᒻᒪᑦ ᐱᖃᓐᓈᖅᑖᖅᖢᑎᒃ ᐊᒻᒪᓗ 

ᖁᑦᓯᒃᑲᓐᓂᕐᓂᐊᓕᖅᖢᑎᒃ ᐱᕚᓪᓕᕐᓂᕆᔭᕐᒥᖕᓂᒃ 

ᑕᒪᔅᓱᒥᖓ ᖁᕕᐊᒋᔭᕐᒥᓂᒃ ᕼᐋᑭᕐᓂᕐᒥᒃ. ᑕᒪᓐᓇ 

ᐃᑲᔪᕐᓂᖃᕐᔪᐊᖅᑕᕐᒪᑦ ᑕᒪᒃᑯᐊ ᒪᒃᑯᒃᑐᕗᑦ 

ᑲᑎᓚᐅᕌᖓᑕ ᐱᖃᓐᓇᖅᑖᓕᖅᖢᑎᒃ 

ᖁᕕᐊᒋᔭᕐᒥᓂᑉᓗ ᐱᓐᖑᐊᖅᑎᑕᐅᔭᕌᖓᑕ.  

 

ᖁᕕᐊᓱᖃᑎᒋᓱᐊᖅᐸᒃᑲ 

ᒪᓕᒐᓕᐅᖅᑎᐅᖃᑎᒃᑲᑦᑕᐅᖅ ᖁᕕᐊᓱᖃᑎᒋᔪᒪᕙᑉᑲ 

ᑖᒃᑯᐊ ᐱᓇᓱᐊᕈᓯᐅᑉ ᓄᓐᖑᐊᓂ ᐊᕐᕕᐊᓂ 

ᕼᐋᑭᓚᐅᖅᑎᑉᓗᒋᑦ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑐ ᔫ ᓴᕕᑲᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 500 - 4(3): 

ᐱᓇᓱᐊᕈᓯᐅᑉ ᓄᖅᑲᖓᕐᓇᐅᓂᖓᓂ 

Hᐋᑭᖅᑐᑦ ᐊᕐᕕᐊᓂ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᕼᐋᑭᕐᓂᒃ ᐅᓂᒃᑳᕐᒪᑦ, 

ᕼᐋᑭᒥᑦᑕᐅᖅ ᐅᓂᒃᑳᕐᓂᐊᕋᒪ.  

 

ᑕᒫᓂᑦᑕᐅᖅ ᐊᕐᕕᐊᒦᑦᑐᓂᒃ ᑕᒪᐅᓐᖓ 

ᕼᐋᑭᒋᐊᖅᑕᓚᐅᕐᒪᑕ ᑕᐃᒃᑯᐊ ᕼᐋᑭᖅᑐᑦ 

ᐊᕐᕕᐊᕐᒥᐅᑕᓗᒃᑖᖑᖦᖢᑎᒃ ᐃᓚᖃᖅᖢᑎᒃ 

ᑎᑭᕌᕐᔪᐊᕐᒥᐅᑕᓂᒃ ᐊᒻᒪ ᒥᑦᓯᒪᑕᓕᖕᒥᐅᑕᓂᒃ. 

ᕼᐋᑭᖅᐸᑕ ᑕᐅᑐᒋᐊᖅᑕᑦᑕᓚᐅᕋᒃᑭᑦ, 

ᐊᒃᓱᕈ’ᓇᖅᑐᔾᔪᐊᖑᓚᐅᖅ ᓵᓚᒃᓴᖁᔨᖦᖢᒋᑦ. 

ᓵᓚᒃᓴᖏᑦᑑᒐᓗᐃᑦ, ᑭᓯᐊᓂ ᐱᖓᔪᒋᔭᐅᔪᑦ. 

ᖁᕕᐊᓇᕆᐅᓚᐅᖅ ᑕᐅᑐᒃᖢᒋᑦ. ᑕᕝᕙ ᑖᒃᑯᐊ  

ᐊᕐᕕᐊᕐᒥᐅᑕᑦ ᑕᕝᕙᓂ ᓂᕕᐊᖅᓯᐊᔪ’ᓈᑦ ᕼᐋᑭᓚᐅᑦ 

ᑕᐃᒍᐊᖅᑕᒃᑲ: 

 

ᑖᓐᓇ ᒥᐊᓂᖅᓯᔨᐊᖑᓚᐅᖅ, ᔭᐃᒥ ᓵᒥᐅᓪ, ᐊᒻᒪ 

ᑖᒃᑯᐊ ᓂᕕᐊᖅᓯᐊᕐᔪᐊ’ᓈᑦ ᐊᕐᕕᐊᕐᒥᐅᑕᑦ ᑕᒫᓂ 

ᕼᐋᑭᓚᐅᑦ. ᑕᐃᔭᐅᔭᕐᓂᐊᖅᐸᒃᑲ, ᑭᓯᐊᓂ ᑖᒃᑯᐊ 

ᐃᒻᒥᓂᒃ ᑎᑎᕋᕐᒪᒋᑦ ᐃᓚᖏᑦ ᑭᓯᐊᓂᓗᐊᖏᖦᖢᑎᒃ 

ᐅᖃᑦᓯᐊᖏᓐᓂᕈᒃᑭᑦ ᐊᑎᖏᑦ ᒪᒥᐊᑉᐳᖓ. ᑕᕝᕙᐃ, 

ᓯᕗᓪᓕᖅᐹᖅ ᐱᒋᐊᕐᓗᒍ: 

 

ᔭᐃᑕᓐ ᐱᓱᒃᑎ-ᑰᑉᓚᓐ; 

ᓚᓚᓂᐊ ᓱᓗᒃ; 

ᕼᐊᐃᓕ ᐸᒥᐅᓕᒃ; 

ᑲᐃᓚ ᖃᑉᓗᑦᓯᐊᖅ; 

ᒪᐃᒡ ᒪᓚ; 

ᒪᐃᒐᓐ ᑲᓗᐊᖅ; 

ᔭᓯᑲ ᕼᐋᐸᓈᖅ; 

ᔭᐃᓐ ᑭᓐᓇᖅ; 

ᓯᐅᓚᓐ ᓇᓇᐅᖅ; 

ᓯᐅᓪᕕᐊ ᐸᒥᐅᓕᒃ; 

ᔭᐃᒥ ᑰᑉᓚᓐ; 

ᐅᐊᓃᑕ ᐃᓴᒃᑭᐊᖅ; 

ᐃᒪᓕ ᐋᓐ ᑯᒪᒃ. 

 

ᑕᐃᒪ ᑖᒃᑯᐊ ᐅᕙᑦᓯᐊᕈ ᐊᐅᓪᓚᕆᐊᕐᒥᐊᕐᒪᑕ 

ᐊᐃᒋᐊᕐᓂᓕᕐᒪᑕ ᑖᒃᑯᐊ ᒪᓕᒐᓕᐅᖅᑏᑦ 

ᖁᕕᐊᓱᖃᑎᒋᔪᐊᖅᐸᒃᑲ ᑕᒪᐅᓐᖓ 

ᕼᐋᑭᒋᐊᖅᑐᓚᐅᕐᒪᑕ. ᒪ’ᓇ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑐ ᐲᑕ ᑕᑉᑐᓇ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 501 - 4(3): 

ᐅᖓᓯᑦᑐᒧᑦ ᐊᐅᓪᓛᕐᓂᖓ ᔫ ᐃᔾᔭᕈᑕᐃᓪᓚᒃ 

(ᑕᑉᑐᓇ) 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. (ᑐᓵᔨᒃᑰᖏᑦᑐᖅ) ᐅᓐᓄᓴᒃᑯᑦ 

ᓄᓇᕗᒻᒥᐅᑦ, ᒪᓕᒐᓕᐅᖅᑎᐅᖃᑎᒃᑲᓗ.  

(ᑐᓵᔨᑎᒍᑦ) ᐅᖃᖅᑏ, ᑕᐃᒪ ᐃᓱᒪᒋᕙᒃᑲᑦᑕᐅᖅ 

ᑕᐃᕕᑦ ᐊᖅᓴᕐᓂᐅᑉ ᐃᓚᒋᓚᐅᖅᑕᖏᑦ 

ᖃᒪᓂᑦᑐᐊᕐᒥᐅᓪᓗ.  

 

ᐅᖃᖅᑏ, ᐃᓄᐃᑦ ᖃᐅᔨᒪᔭᐅᑦᑎᐊᕐᒪᑕ 

ᐊᐅᓪᓚᑲᑕᑦᑎᐊᓗᐃᑦ ᐃᒪᒃᑯᑦ ᓄᓇᒃᑯᓪᓗ. 

ᐊᐅᔭᐅᓚᐅᖅᑐᖅ ᒪᓕᒐᓕᐅᖅᑎᐅᖃᑎᒥᓂᖅ 

ᖁᕐᓗᖅᑑᕐᒥᐅᑕᖅ, ᔫ ᐋᓚᓐ ᐃᔾᔭᕈᑕᐃᓐᓇᖅ. 

2,000-ᓗᐊᖅᑐᓂᒃ ᑭᓛᒥᑕᓂᒃ ᐃᖏᕐᕋᓚᐅᖅᑐᖅ 

21-ᓂᒃ ᐅᓪᓗᓂᑦ ᕼᐊᐃ ᕆᕗᒥᒃ ᖁᕐᓗᖅᑑᒧᑦ. 

 

ᐅᖃᖅᑏ, ᑕᐃᒪᓕ ᖃᐅᔨᒪᑐᐃᓐᓇᕋᑦᑎᒍ 

ᓄᓇᕗᒥᐅᑕᐅᓪᓗᑕ ᐊᐅᓪᓚᖃᑦᑕᕆᐊᖃᓕᓲᖑᒐᑦᑕ 

ᐅᖓᓯᑦᑐᐊᓗᒻᒧᑦ ᐃᓛᓐᓂᒃᑯᑦ. ᖁᕐᓗᖅᑑᒥᒃ ᐅᕗᖓ 

ᐃᖃᓗᓐᓄᑦ 2,000 ᑭᓛᒥᑕᔅ-ᖑᓗᐊᖅᑐᖅ, 

ᐱᖓᓱᓂᓪᓗ ᓯᕿᓐᖑᔭᖅ ᐊᓯᔾᔨᕆᐊᖃᕐᓂᖃᖅᑐᓂ.  

 

ᔫᒃᑯᒃ ᐃᓚᒌᒃ, ᐅᖃᖅᑏ, ᓄᑖᒥᒃ ᐅᒥᐊᖃᖅᑐᑎᒃ 

ᐅᐊᓂᐸᒡᒥᑦ ᐅᒥᐊᖅᑖᕆᓚᐅᖅᑕᒥᓂᒃ ᕼᐃ ᕆᕗᕐ-

ᓕᐊᕈᔾᔭᐅᑎᑦᑐᓂᐅᒃ, ᕼᐃ ᕆᕗᕐᒥᑦ ᒍᕋᐃᑦ ᓯᓚᐃᕝ 

ᑕᓯᐊᓗᐊᒎᖅᑐᑎᒃ, ᒪᑲᓐᔨ ᑰᒑᓗᐊᒍᑦ ᑎᓱᑦᑕᖅᑰ 

ᑐᒃᑑᔭᖅᑐᒧᑦ. ᑕᐃᒪ 7-ᓂᑦ ᐅᓪᓗᓂᒃ ᐱᖓᓱᓂᒃ 

ᐱᓇᓱᐊᕈᓯᓂᑦ ᐃᖏᕐᕋᓚᐅᖅᑐᓂ ᖁᕐᓗᖅᑑᒧ 

ᑎᑭᒍᓐᓇᓚᐅᖅᑑᒃ.  

 

ᐅᖃᖅᑏ, ᕼᐃ ᕆᕗᕐᒥ 

ᖁᕐᓗᖅᑑᒨᕆᐅᖅᑐᖃᔾᔭᓐᖏᓚᖅ ᐅᒥᐊᒃᑯᑦ, 

ᖁᕐᓗᑑᒥᐅᒧᓂᓛᒃ. ᓴᖅᑭᔮᖅᑎᑎᑦᑎᐊᖅᑐᖅ ᐃᓄᐃᑦ 

ᐊᔪᓐᖏᓐᓂᕆᖃᑦᑕᖅᓯᒪᔭᖓᓂᑦ, 

ᖃᐅᔨᒪᓂᖏᓐᓂᓪᓗ ᓄᓇᐅᑉ, ᐃᒪᐅᓪᓗ ᒥᔅᓵᓄᑦ, 

ᐃᖏᕐᕋᓂᒃᑯᓂᓛ ᓄᓇᒃᑯᑦ, ᐃᒪᒃᑯᓪᓗ.  

 

ᐅᖃᖅᑏ, ᑕᐃᓐᓇ ᐅᐱᒋᓚᕗᑦ, ᔫ ᐋᓚᓐ ᐊᒻᒪ 

ᐃᓚᒌᒃ ᐅᒥᐊᖓ ᑎᑭᐅᑎᑦᑎᐊᖅᑖᓗᒋᔪᓐᓇᓂᕐᖓᒍ 

ᖁᕐᓗᖅᑑᒧ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ ᔪᐊᔾ ᕼᐃᒃᔅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 502 - 4(3): 

Hᐋᑭᑦᑎᐊᖅᑐᑦ ᓄᓇᕘᒥ ᐃᖃᓗᓐᓂ 

ᐊᕐᕕᐊᓂᓗ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᖃᐅᓯᐅᖃᑦᑕᕐᖓᑦ 

ᒪᓕᒐᓕᐅᖅᑎᐅᖃᑎᓐᓄᑦ ᒫᓐᓇ ᐱᓇᓱᐊᕈᓯᐅᑉ 

ᓄᓐᖑᒋᓚᐅᖅᑕᖓᓂᑦ, ᒫᑦᓯ 5-ᕈᕋᓱᓐᓂᖓᓂ. 

ᒪᕐᕈᒻᒪᕇᓐᓂᒃ ᓄᓇᕗᑦᒥ 

ᐱᓂᑭᓴᐅᑎᑎᑦᑎᔪᖃᓚᐅᕐᖓᑦ. ᐊᕐᓇᐃᑦ ᐅᕙᓂ 

ᕼᐋᑭᖃᑦᑕᑦᑕᓚᐅᖅᑯ ᐊᒻᒪ ᒥᑭᔫᑕᐅᓂᖅᐹᑦ 

ᐊᕐᕕᐊᓂ ᕼᐋᑭᖃᑦᑕᖅᑐᑎᒃ.  

 

ᐅᖃᖅᑏ, 225-ᖑᓗᐊᖅᑐᐃᑦ ᕼᐋᑭᖅᑏᑦ, 

ᐃᑲᔪᖅᑏᓪᓗ, ᒪᓕᒃᑎᖏᓪᓗ 

ᐱᓐᖑᖅᑐᓅᖃᑦᑕᓚᐅᕐᖓᑕ. ᕼᐊᑮ ᓄᓇᕗᑦᑯᑦ 

ᖁᕕᐊᓱᓪᓚᕆᒃᑐᐃᑦ 

ᐅᐸᑦᑎᐊᖅᑐᐊᓘᖃᑦᑕᓚᐅᖅᑐᓂ, 

ᐱᖃᑎᒌᑦᑎᐊᖅᑐᐊᓘᒍᓐᓇᓚᐅᕐᖓᑕ ᐱᓇᓱᐊᕈᓯᐅᑉ 

ᓄᓐᖑᓂ. 

 

ᐅᖃᐅᓯᐅᖃᑦᑕᖅᑲᐅᒻᒪᑦ ᑖᓐᓇ 

ᓇᓗᓇᐃᖅᑐᐃᒍᑕᐅᒻᒪᑦ ᑭᒃᑯᑦ 

ᕼᐋᑭᕆᐊᖅᑎᑕᐅᓛᕐᒪᖔᑕ ᐅᑭᐅᖅᑕᖅᑐᒥ 

ᐱᓐᖑᕕᔾᔪᐊᖅᑐᖃᓕᖅᑲᑦ 2018-ᒥ. ᑕᐃᒃᑯᐊ 

ᐃᖃᓗᓐᓂ ᑕᐃᒪ, ᐊᑯᓐᓈᕿᔪᓂᒃ ᐊᕐᕌᒍᓖᑦ 

ᐱᒃᑲᐅᓂᑭᓴᐅᑎᓛᓕᕐᒥᔪᑦ ᐅᕙᓂ ᒫᑦᓯ 26-

ᖑᓕᖅᑲᑦ.  

 

ᑕᐃᓐᓇ ᒪᓕᒐᓕᐅᖅᑎᐅᖃᑎᒐ ᐅᖃᓐᖐᓇᖅᑲᐅᒻᒪᑦ 

ᒪᕐᕉᓐᓂᒃ, ᐅᖃᐅᓯᕆᐊᕐᔪᒍᒪᒐᒃᑭᑦ.  

 

ᐱᔭᕇᓕᕐᖓᑎᒃ ᐃᖃᓗᐃᑦ ᓵᓚᖃᓚᐅᖅᑐᖅ 

ᑕᒪᒃᑮᓐᓂ. ᐋᓐᓄᓘ ᐱᐅᕐᔅ, ᐃᖃᓗᒻᒥᐅᖅ ᑕᐃᓐᓇ 

ᐴᖅᑎᑎᑦᑕᐃᓕᒪᒃᑲᐅᓛᖑᓂᕋᖅᑕᐅᓚᐅᖅᑐᖅ. 

ᑭᐊᕙᓐ ᖁᓪᓗᐊᓕᒃᑕᐅᖅ, ᐃᖃᓗᒻᒥᐅᖅ 

ᐊᔪᓐᖏᓛᑦᑎᐊᒻᒪᕆᒥᓂᐅᓪᓗᓂ ᒥᔾᔨᑦᑯᓐᓂᒃ. ᕋᐃᔭ 

ᐱᐅᖅᓴᓐᓗ ᐊᒻᒪ ᐊᕐᓇᓂ 

ᐊᔪᓐᖏᓂᖅᐹᑎᐊᒻᒪᕆᐅᓪᓗᓂᑦᑕᐅᖅ 

ᓇᓗᓇᐃᖅᑕᐅᓚᐅᕐᒥᔪᖅ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᕙᖓᓗᑦᑕᐅᖅ, ᒪᓕᒐᓕᐅᖅᑎᐅᖃᑎᒃᑲᓗ, ᕼᐋᑭ 

ᓄᓇᕗᑦᑯᓪᓗ ᖁᔭᓐᓇᒦᕈᒪᕙᕗᑦ, ᕼᐋᑭᖅᑏᑦ, 

ᐃᑲᔪᖅᑏᓪᓗ ᑮᓇᐅᔾᔭᔅᓴᒐᑎᒃ ᑖᒃᑯᓂᖓ ᒪᕐᕉᓐᓂᒃ 

ᐱᓂᑭᓴᐅᑎᓃᓐᓂ 

ᐃᖏᕐᕋᑎᐊᖅᑎᑦᑎᕖᓐᖓᓚᐅᕐᖓᑎᒃ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕙᑦ 

ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 503 - 4(3): 

ᖁᔭᓕᓂᖅ ᓄᓇᕗᒻᒥ ᐃᓕᓴᐃᔨᓂᒃ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᑭᒻᒥᕈᕐᒥᐅᓪᓗ, 

ᑭᓐᖓᕐᒥᐅᓪᓗ ᓈᓚᒃᑐᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᔾᔪᑎᖃᓗᐊᖅᐳᖓ 

ᐅᐱᒍᓱᓐᓂᕐᒥᑦ ᐊᒻᒪᓗ ᖁᔭᓕᓂᕐᒥᑦ ᒪᑯᓇᓐᖓᑦ 

ᐃᓕᓴᐃᔨᒋᕙᑦᑕᑎᓐᓂᒃ. ᐅᖃᖅᑏ, ᐃᓛᒃ ᐃᓅᓯᕐᒥᑦ 

ᐱᒋᐊᖅᐸᓪᓕᐊᑎᓪᓗᑕ ᐊᖏᔪᖅᑳᕆᔭᕗᑦ 

ᐃᓕᓴᐃᔨᕆᖅᑳᓲᕆᒐᑦᑎᒍ, ᐊᒻᒪᑦᑕᐅᖅ ᑭᓯᐊᓂ 

ᒫᓐᓇᐅᓕᖅᑐᖅ ᐃᖅᑲᓇᐃᔮᕆᔭᐅᓕᖅᑐᓂ ᑕᒪᓐᓇ 

ᐃᓕᓴᐃᔨᐅᓂᖅ. ᑖᒃᑯᐊ ᐅᐱᒋᑦᓯᐊᓲᕆᕙᒃᑲ 

ᐃᓕᓴᐃᔩᑦ ᑐᓂᓯᒪᑦᓯᐊᕐᒪᑕ ᑖᒃᑯᐊ ᕿᑐᕐᖓᕆᔭᕗᑦ 

ᓱᕈᓰᑦ, ᓂᕕᐊᖅᓯᐊᑦ ᐃᓅᓯᕐᒥᓂᒃ 

ᐱᕙᓪᓕᐊᒍᓐᓇᖁᓪᓗᒋ, ᐊᑑᑎᖃᕐᓂᐊᕐᒪᑦ 

ᐊᖏᓪᓕᒍᑎᒃ.  

 

ᐅᖃᖅᑏ, ᑕᒪᓐᓇ ᐱᕈᖅᐸᓪᓕᐊᓪᓗᓂ 

ᑐᑭᓯᐅᒪᓇᓗᐊᖅᑑᔮᖃᑦᑕᖏᑦᑐᖅ ᐃᓚᖓᒍᑦ ᑖᒃᑯᐊ 

ᐃᓕᓴᕆᔩᑦ ᐱᓕᕆᔭᖏᑦ ᓱᕈᓯᐅᑦᓱᓂ, 

ᓂᕕᐊᖅᓯᐊᖑᓪᓗᓂ. ᖃᓄᕐᓗ ᑕᒪᒃᑯᐊ 

ᐃᓕᓐᓂᐊᕆᐊᓕᕗᑦ ᐱᐅᔪᒥᒃ, ᐱᐅᓐᖏᑦᑐᒥᓪᓘᓐᓃᑦ 

ᐊᑐᕆᐊᖃᕐᒪᖔᑦᑕ, ᑭᓯᐊᓂ ᑖᒃᑯᐊ ᐊᖏᔪᑦᑎᐅᒐᒥ 

ᖃᐅᔨᒪᓂᖅᓴᐅᒐᒥ ᐃᓕᓴᐃᒐᓱᐊᖃᑦᑕᖅᑐᑦ.  

 

ᐅᖃᖅᑏ, ᐊᒻᒪᑦᑕᐅᖅ ᓱᓕ ᒫᓐᓇ 

ᐃᓕᓐᓂᐊᕐᕕᑦᑎᓐᓂ ᑕᒪᓐᓇ ᐋᖅᑭᑦᓯᒪᑎᓪᓗᒍ 

ᐃᓕᓴᐃᔨᐅᓂᖅ, ᐅᐱᒋᑐᐃᓐᓇᖅᑲᒃᑲᐃᓛᒃ ᓱᓕ, 

ᐃᓛᒃ ᐆᑦᑑᑎᒋᓗᒍ ᓄᓇᕗᑦ ᓯᕗᓂᑦᓴᕗᑦ  

ᐋᖅᑭᒃᑕᐅᓯᒪᒻᒪᑦ ᑕᐃᒫᒃ 

ᓯᕗᓂᑦᓴᓕᐅᕆᕙᓪᓕᐊᒍᒪᓪᓗᑎ ᓄᑲᖅᑎᐅᓂᖅᓴᓂᒃ.  

 

ᐅᖃᖅᑏ, ᑕᒪᓐᓇ ᐃᓕᓴᐃᔨᐅᓂᖅ ᓄᓇᕗᑦᒥ 

ᐱᕚᓪᓕᑲᓐᓂᕈᓐᓇᕐᒪᑦ, ᐋᖅᑭᒋᐊᕐᕕᑦᓴᖅᑕᖃᕐᒪᑦ 

ᖃᐅᔨᒪᒐᒃᑯ, ᐊᒻᒪᓗ ᐊᐱᖅᑯᑎᒋᖃᑦᑕᖅᑐᒍ ᑕᕝᕙᓂ 

ᐃᒡᓗᒥ.  

 

ᐅᖃᖅᑏ, ᐅᖃᕈᒪᕗᖓ ᐊᐱᖅᓱᕐᓇᑦᓯᒻᒥᑉᐸᑦ 

ᐊᐱᖅᑯᑎᖃᕐᓂᐊᕋᒪ ᑕᒪᑐᒪ ᒥᑦᓵᓄᑦ 

ᐃᓕᓴᐃᔨᐅᓂᐅᑉ ᐃᓗᐊᓂ, 

ᐃᓕᓴᐃᔨᑖᖅᐸᓪᓕᐊᖃᑦᑕᕐᓂᖅ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 4. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ ᒥᑭᓐᖑᐊᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 650 - 4(3): ᐃᑯᒻᒪᖅᑯᑎᓄᑦ 

ᐊᑭᑦᑐᕆᐊᕈᒪᔾᔪᑎᐅᔪᖅ ᖃᓄᐃᓕᖓᓂᖓ 

(ᒥᑭᓐᖑᐊᖅ) 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᑲᒪᔪᒧᑦ ᖁᓪᓕᒃᑯᑦ 

ᐃᑯᒻᒪᖅᑯᓯᓕᕆᔨᒃᑯᖏᓐᓄᑦ.  

 

ᒫᓐᓇᕋᑖᖑᓚᐅᖅᑐᖅ ᐅᓂᒃᑳᓕᐊᖓ 

ᐊᕐᕌᒍᑕᒫᖅᓯᐅᑏᑦ, ᕿᒥᕐᕈᔩᑦ ᐃᑯᒻᒪᖅᑯᑏᑦ 

ᐊᑭᖏᓐᓄᑦ. ᐅᖃᓚᐅᕐᒪᑕ ᖁᓪᓕᒃᑯᒡᒎᖅ ᑭᖑᓪᓕᕐᒥ 

ᐊᑭᑦᑐᕆᐊᖅᑎᑦᑎᔪᒫᕐᒪᑕ, ᐊᑭᑦᑐᕆᐊᕈᒪᔾᔪᑎᓂᒃ 

ᑐᓂᓯᓂᐊᕐᒪᑕ ᑲᑎᒪᔨᖁᑎᖏᓐᓄᑦ 2017-18 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. ᐱᒋᐊᕐᓂᐊᓕᖅᐳᖅ 

ᑕᖅᑭᐅᔪᓐᓃᖅᑐᕐᓘᓐᓃᑦ ᒫᓐᓇᒥᒃ.  

 

ᒥᓂᔅᑕ ᑲᒪᔪᖅ ᑯᓪᓕᒃᑯᓐᓄᑦ ᓇᓗᓇᐃᖅᓯᔪᓐᓇᖅᐹ 

ᖃᖓᒃᑯᑦ ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔭᖓ 

ᑐᓂᓯᓂᐊᕐᒪᖔᑕ ᐊᑭᑦᑐᕆᐊᕈᒪᔾᔪᑎᖏᓐᓂᑦ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔨᓄᑦ ᕿᒥᕐᕈᔨᓄᑦ ᑐᓂᓂᐊᖅᑕᖏᓐᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᖁᓪᓕᒃᑯᓐᓄᑦ ᑲᒪᔪᖅ, ᒥᔅᑕ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᐃᓛᒃ ᖃᐅᒪᓕᕆᔨᒃᑯᑦ ᑕᐃᒫᒃ 

ᐃᓕᖅᑯᓯᖃᕐᖓᑕ ᑕᒫᓂ ᓄᓇᕗᑦᒥ. ᑖᒃᑯᐊ 

ᖃᐅᒪᓕᕆᔨᒃᑯᑦ ᓇᒻᒥᓂᖅ ᑐᒃᓯᕋᐅᑎᒥᒃ ᐃᓛᒃ, ᓲᕐᓗ 

ᐱᔪᒪᔾᔪᑎᒥᒃ ᑕᒪᔅᓱᒧᖓ ᖃᐅᒪᐃᑦ ᐊᑭᖏᓐᓄᑦ 

ᐊᓯᔾᔨᕆᐊᕈᑎᐅᔪᓐᓇᖅᑐᓂᓘᓐᓃᑦ ᑕᒪᒃᑯᓂᖓ.  

ᑕᐃᒪ ᑕᒪᓐᓇ, ᑖᒃᑯᐊ ᖃᐅᒪᓕᕆᔨᒃᑯᑦ ᑖᓐᓇ 

ᒪᓕᓪᓗᒍ ᐅᓪᓗᒃᑯᑦ ᐋᖅᑭᓱᖅᓯᒪᔭᖏᑦ, ᑕᐃᒪ 

ᑕᐃᑲᓂ ᓯᑎᐱᕆ 2017-ᒥᑦ ᑖᔅᓱᒥᖓ 

ᓴᖅᑮᓂᐊᖅᑐᑦ, ᖃᐅᔨᒪᔪᑏᑦ ᐊᑭᖏᓐᓄᑦ ᓄᑖᒥ 

ᐋᖅᑭᒃᓱᐃᓯᒪᓂᕐᒥᒃ ᑕᒫᓂ ᓄᓇᕗᑦ ᐃᓗᐊᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

2012-ᖑᑎᓪᓗᒍ ᖁᓪᓕᖅ ᐃᑯᒻᒪᖅᑯᑎᓕᕆᔩᑦ 

ᑐᓂᔭᐅᓚᐅᕐᒪᑕ ᒥᓂᔅᑕᐅᑉ ᖃᓄᐃᓕᐅᖁᖕᒪᖔᒋ, 

ᓅᑉᐸᓪᓕᐊᖁᓪᓗᒋᑦ ᓄᓇᕗᑦᒥ ᐋᖅᑭᒃᓱᖅᓯᒪᔪᓂᒃ 

ᐃᑯᒻᒪᖅᑯᑎᓄᑦ ᐊᑭᖏᓐᓂᑦ ᐊᑐᖁᔨᓪᓗᑎ. 2014-

ᖑᑎᓪᓗᒍ ᑖᓐᓇ ᐲᖅᑕᐅᓚᐅᕐᒪᑦ 

ᐃᓇᑦᑎᔪᑎᐅᓚᐅᖅᑐᖅ ᖁᓪᓕᒃᑯᑦ ᑐᓂᔭᐅᓪᓗᑎᒃ 

ᓄᑖᓂᒃ ᑎᓕᓯᔾᔪᑎᓂᒃ, ᑐᓂᓯᖁᔭᐅᓪᓗᑎᒃ 

“ᖃᐅᔨᓴᐃᓂᐊᕐᒪᑕ ᐱᔨᔅᓯᖅᑕᐅᓗᑎᒃ ᖃᓄᖅ 

ᐊᑭᖃᖅᑎᒋᖕᒪᖔᑦ 

ᐃᓱᒪᒃᓴᖅᓯᐅᕈᑎᖃᓚᐅᓐᖏᓐᓂᕐᒥᓂᒃ ᑭᖑᓪᓕᕐᒥ 

ᐊᑭᑦᑐᕆᐊᕈᑎᓂᒃ.” ᒥᓂᔅᑕ ᑐᓂᓯᔪᓐᓇᖅᐹ 

ᖃᓄᐃᑦᑐᓂᒃ ᐊᑭᖃᕐᓂᐊᕐᒪᖔᑦ ᐃᑲᔪᖅᑐᐃᕙ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ 

ᖃᐅᒻᒪᖅᑯᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔮᓂ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑕᒪᓐᓇ  

ᒫᓐᓇ ᑲᒪᒋᔭᐅᔪᖅ. ᑕᐃᔅᓱᒪᓂ ᑖᒃᑯᐊ 

ᖃᐅᔨᒪᓕᕆᔨᒃᑯᑦ ᐅᖃᐅᔾᔭᐅᒋᐊᕐᖓᑕ ᑖᒃᑯᓄᖓ 

ᖃᐅᔨᒪᔪᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ, 

ᑕᐃᒪ ᐅᖃᐅᔭᐅᒋᐊᓚᐅᖅᓯᒪᒻᒪᑕ.  

 

ᑖᓐᓇ ᒪᓕᓪᓗᒍ, ᑕᐃᒪ ᒫᓐᓇᐅᔪᖅ ᐅᓇ 

ᐃᓕᖅᑯᓯᕆᔭᖓ ᖃᐅᒪᓕᕆᔨᒃᑯᑦ 

ᓇᓗᓇᐃᕆᐊᕈᒪᑐᐃᓐᓇᖅᑕᕋ ᑕᕝᕙᓂ ᐃᒡᓗᒥ. 

ᑕᐃᒪ ᑖᒃᑯᐊ ᖃᐅᔨᒪᓕᕆᔨᒃᑯᑦ ᑖᒃᑯᓂᖓ 

ᑳᓐᑐᕌᒃᑯᑦ ᐱᔭᔅᓴᖃᖅᑎᑦᑎᒍᑦ, ᑕᒪᒃᑯᐊ 

ᑖᒃᑯᓂᖓᐃᓛᒃ intergroup consultant-ᒥᑦ, 

ᑖᒃᑯᓂᖓ ICL, ᑖᒃᑯᐊ ᐱᔾᔪᑎᒋᓪᓗᒋᑦ 

ᐅᖃᐅᔾᔭᐅᒋᐊᕈᑎᒥᓂᖏᓐᓂᒃ ᑖᒃᑯᓇᓐᖓᑦ 

ᖃᐅᒪᔾᔪᑎᓄᑦ ᐊᑭᖏᑦᑕ ᕿᒥᕐᕈᔩᑦ ᑲᑎᒪᔨᖏᓐᓄᑦ 

ᑖᕗᖓ ᐃᓕᔪᒫᕐᓂᐊᖅᑐᑦ 2018-2019 

ᑐᔅᓯᕌᕈᑎᒋᓂᐊᖅᑕᖓᓂᒃ.  

 

ᑖᒃᑯᐊ ᐊᕐᕌᓂᓂᒃ ᐱᓕᕆᔪᑦ ᔪᓐᖑᑎᓪᓗᒍᓂᒃ 

ᑳᓐᑐᕌᒃᑯᑦ ᑕᒪᓐᓇ ᐱᔾᔪᑎᒋᓪᓗᒍ ᖃᓄᖅ 

ᑕᑯᓐᓇᓐᖑᐊᕈᑎᓂᒃ ᐃᑯᖓ ᐅᓪᓗᓄᑦ ᐊᒡᒋᖅᑐᓄᑦ 

ᕿᒥᕐᕈᓂᐊᖅᑐᑦ. ᖃᓄᕐᓗ ᑕᒪᓐᓇ ᐊᑐᓕᕋᔭᕐᒪᖔᖅ, 

ᐊᒻᒪᑦᑕᐅᖅ ᑕᒪᓐᓇ ᓱᓕ ᐊᐃᑉᐸᕈᑕᖓ ᑕᒪᒃᑯᐊ 

ᐊᑭᑐᔫᑏᑦ ᖃᓄᖅ ᐸᕐᓇᑕᐅᓯᒪᓂᖏᑦ 

ᐃᓕᖅᑯᓯᒋᖃᑦᑕᖅᑕᖓ ᑖᓐᓇ ᕿᒥᕐᕈᔭᐅᑎᓪᓗᒍ, 

ᐅᕝᕙᓘᓐᓃᑦ ᐋᖅᑭᒋᐊᕐᓗᒍ. 

 

ᑕᐃᒪ ᖃᐅᒻᒪᓕᕆᔨᒃᑯᑦᑕᐅᖅ ᑖᒃᑯᓂᖓ 

ᑳᓐᑐᕌᑎᒍᑦᑕᐅᖅ ᐱᔨᑦᑎᕌᕈᑎᓂᒃ, ᒋᓇᑦ ᐱᓚᒥᖕ, 

ᑕᕝᕙᓂ ᖃᐅᔨᓴᖅᑎᓯᒻᒥᔪᑦ ᑖᒃᑯᐊ ᖃᓄᖅ ᑕᒪᒃᑯᐊ 

ᖃᐅᒪᓕᕆᔨᒃᑯᑦ ᓱᓇᒐᓚᖏᑦ ᐊᑭᖃᖅᑎᒋᒐᔭᕐᒪᖔᑕ 

ᐅᓪᓗᖅ ᑕᐃᓐᓇ ᑎᑭᑉᐸᑦ. ᑖᒃᑯᐊ ᐱᔾᔪᑎᒋᓪᓗᒋᑦ 

ᖃᐅᒪᔾᔪᑎᓄᑦ ᑐᔅᓯᕋᕐᓂᐅᓂᐊᖅᑐᑦ. 

 

ᐊᒻᒪᑦᑕᐅᖅ ᐱᖓᔪᐊᑦ ᓱᓕᑦᑕᐅᖅ ᑖᒃᑯᓂᖓ ICL-

ᑯᓐᓂᒃ ᑕᐃᒪ ᖃᐅᔨᒪᓕᕆᔨᒃᑯᑦ 

ᐊᑐᐃᓐᓇᕈᔅᓴᐅᑎᑦᑎᒻᒥᔪᑦ ᑕᒪᔅᓱᒧᖓ 

ᑐᔅᓯᕌᕈᑎᒋᓂᐊᖅᑕᒥᓂᒃ ᖃᐅᒪᓕᕆᓂᕐᒧᑦ 

ᐊᑭᔅᓴᐅᒐᔭᖅᑐᒥᒃ. ᑖᒃᑯᐊ ᑕᕝᕙ ᒫᓐᓇ 

ᐅᖃᐅᔾᔭᐅᒋᐊᕈᑎᒥᓂᖏᑦ ᐃᖅᑲᓇᐃᔮᕆᔪᑦ, ᑕᒪᓐᓇ 

ᐱᔾᔪᑎᒋᓪᓗᒍ ᐊᐃᐳᓪ 1, 2018 

ᐊᑭᑦᑐᕆᐊᕐᓂᐅᓛᖅᑐᖅ ᑕᑯᓐᓇᕐᓗᒍ. ᖁᔭᓐᓇᒦᒃ, 

ᐅᖃᖅᑏ. 

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ ᑭᖑᓪᓕᖅᐹᒥ 

ᐊᑭᑦᑐᕆᐊᓚᐅᖅᓯᖕᒪᑕ 2014-ᖑᑎᓪᓗᒍ. 

ᐃᑯᒻᒪᖅᑯᑏᑦ ᐊᑭᑦᑐᕆᐊᖅᖢᑎᒃ 

ᐱᔭᕇᖅᑕᐅᓚᐅᖅᑎᓪᓗᒍ ᑕᐃᔅᓱᒪᓂ 

ᑐᒃᓯᕋᓚᐅᖅᑎᓪᓗᒋᑦ ᐊᑭᑦᑐᕆᐊᖁᔨᓪᓗᑎᒃ 

ᑲᑎᒪᔨᖏᑦ. ᑕᐃᔅᓱᒪᓂ ᖁᓪᓕᒃᑯᑦ 

ᐊᑭᑦᑐᕆᐊᕆᓚᐅᖅᓯᒪᔪᑦ 7.1 ᐳᓴᒥᒃ 

ᐃᓘᓐᓇᖏᓐᓄᑦ ᐃᑯᒻᒪᖅᑯᑎᓄᑦ ᐊᑐᖃᑦᑕᖅᑐᓄᑦ 

ᓄᓇᓕᖕᓂ ᐊᔾᔨᒌᓐᖏᑦᑐᓄᑦ. ᒥᓂᔅᑕ ᐅᖃᕈᓐᓇᖅᐹ 

ᖃᓄᐃᑦᑐᓂᒃ ᐊᑭᑦᑐᕆᐊᕈᑎᖃᕐᓂᐊᕐᒪᖔᑕ. 

ᑭᖑᓪᓕᕐᒥ ᐃᑯᒻᒪᖅᑯᑏᑦ ᐊᑭᑦᑐᕆᐊᕈᑎᒃᓴᖏᓐᓂᒃ 

ᑐᒃᓯᕋᐅᑎᓕᐅᓕᖅᐸᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐅᔪᖅ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᒥᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑖᒃᑯᐊ ᐅᖃᖃᑖᕋᒪ ᑕᐃᒪ ᒫᓐᓇ ᖃᐅᒪᓕᕆᔨᒃᑯᑦ 

ᑎᓕᓯᓯᒪᒻᒪᑕ ᑕᒪᒃᑯᐊ ᖃᓄᑎᒋ ᐊᑭᔅᓴᐃᑦ 

ᖃᐅᒪᔾᔪᑎᓄᑦ, ᐱᔾᔪᑎᖃᓗᐊᕐᒪᑦ ᑕᒪᓐᓇ. ᐃᓛᒃ 

ᑖᒃᑯᐊ ᖃᐅᒪᓕᕆᔨᒃᑯᑦ ᑎᓕᔭᐅᓯᒪᓪᓚᕆᑦᑐᐊᓘᒻᒪᑕ 

ᑕᒪᔅᓱᒥᖓ ᐊᑭᑦᑐᕆᐊᕆᓂᕐᒥᒃ 

ᕿᒥᕐᕈᔭᐅᓂᐊᓂᑉᐸᑕ ᐊᑭᑦᑐᕈᑎᔅᓴᔭᐃᑦ 

ᐊᑭᑭᓪᓕᒋᐊᕈᑎᔅᓴᐃᑦ ᒪᑯᐊ ᖃᓄᑐᐃᓐᓇᖅ. 

ᑭᓯᐊᓂᑦᑕᐅᖅ ᐅᓇ ᖃᐅᒪᓕᕆᔨᒃᑯᑦ ᐊᐅᓚᓂᖓ 

ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ 

ᐊᐅᓚᔾᔭᒋᐊᖁᔨᓯᒪᒻᒪᑦ ᐱᐅᓂᖅᓴᒧᑦ ᐊᑲᐅᓂᖅᓴᒧᑦ 

ᑕᒪᓐᓇ ᐱᓕᕆᐊᖑᒻᒪᑦ ᓱᓕ ᒫᓐᓇ.  

 

ᐄ, ᑕᐃᒪ ᐊᑭᑦᑐᕆᐊᕈᓐᓇᕐᓂᕐᒥᒃ 

ᖃᑦᑎᕌᕐᓂᐊᓕᖅᑐᓂᒃ ᒫᓐᓇᐅᔪᖅ 

ᐅᖃᕈᓐᓇᖏᓐᓇᒪ, ᑕᒪᒃᑯᐊ ᐱᓕᕆᐊᖑᑎᓪᓗᒋᑦ 

ᒫᓐᓇᐅᔪᖅ. ᐊᑐᐃᓐᓇᐅᓕᖅᐸᑦ ᑖᓐᓇ 

ᓇᓗᓇᓐᖏᑦᑐᖅ ᑖᒃᑯᐊ ᖃᐅᒪᓕᕆᔨᒃᑯᑦ ᓱᓕ 

ᐅᕙᓐᓄᑦ ᑐᓂᓯᓚᐅᓐᖏᒻᒪᑕ ᑖᔅᓱᒥᖓ  

ᖃᓄᖅ ᐊᑭᑦᑐᕆᐊᕆᓂᕐᒥᒃ ᐱᑕᖃᕋᔭᕐᒪᖔᖅ  

ᖃᐅᔨᒪᔾᔪᑎᓄᑦ ᐅᕝᕙᓘᓐᓃᑦ ᐊᑭᖓ 

ᐊᓯᕈᕐᓂᐊᕐᒪᖔᖅ ᖃᐅᒪᔾᔪᑎᐅᑉ. ᑖᓐᓇ 

ᐱᔾᔪᑎᒋᓪᓗᒍ ᒫᓐᓇᐅᔪᖅ ᑭᐅᒍᓐᓇᓐᖏᔾᔪᑎᒋᒐᒃᑯ. 

ᑭᓯᐊᓂ ᒫᓐᓇ ᐃᖅᑲᓇᐃᔮᖑᔫᒐᓗᐊᖅ. 

 

ᑖᒃᑯᐊ ᑎᓕᓯᒋᐊᕈᑕᐅᓯᒪᔪᐃᑦ ᐱᒻᒪᕆᐊᓘᒻᒪᑕ. 

ᑖᒃᑯᐊ ᒫᓐᓇᐅᔪᖅ ᓱᓕ ᐱᓕᕆᐊᖑᒻᒪᑕ 

ᓇᓗᓇᓐᖏᑦᑐᖅ ᑖᕙᓂᐅᓂᐊᖅᑐᖅ ᐅᓪᓗᓂᑦ 

ᐊᒡᒋᖅᑐᓂ. ᑕᐃᒪ ᐅᐱᕐᖔᓘᓐᓃᑦ ᐊᐅᔭᕐᓘᓐᓃᑦ 

ᓇᓗᓇᐃᖅᓯᒋᐊᓪᓚᓛᖅᑐᒍᑦ ᑕᒪᔅᓱᒪ ᒥᔅᓵᓄᑦ 

ᖃᓄᑎᒋ ᖃᐅᒪᐃᑦ ᐊᑭᖏᑦ 

ᐊᓯᔾᔨᕆᐊᖅᑎᒋᓛᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᕐᒧᑦ ᐊᒻᒪᓗ 

ᐃᒡᓗᓕᒑᕐᔪᖕᒧᑦ, ᒥᔅᑐ ᑖᒻ ᓴᒻᒧᖅᑐᖅ. 

 

ᐊᐱᖅᑯᑦ 651 - 4(3): ᐃᑦᑐᒃᑯᕕᒻᒥ 

ᓄᓇᖃᖅᑖᖅᓯᒪᔪᓕᕆᓂᕐᒧᑦ ᑲᑎᒪᔨᕋᓛᑦ 

ᐅᓂᒃᑳᖓ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᒡᓗᓕᒑᕐᔪᖕᒥᐅᑦ, ᑲᖏᖅᖠᓂᕐᒥᐅᓪᓗ 

ᐅᓪᓗᒃᑰᖅᐸᔅᓯ ᐊᒻᒪᓗ ᖃᒪᓂᑦᑐᐊᕐᒥᐅᑦ 

ᐃᓱᒪᒋᕙᑉᓯ.  

 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᒧᑦ ᑲᒪᔪᒧᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ. 

 

ᐱᓇᓱᐊᕈᓯᕆᓚᐅᖅᑕᑦᑎᓐᓂᑦ ᑕᐃᒃᑯᐊ ᐃᑦᑐᐃᑦ 

ᑲᑎᒪᔨᖏᑦ ᐱᖁᔭᒃᓴᓂᒃ ᕿᒥᕐᕈᔨᐅᔪᑦ 

ᓄᓇᖃᖅᑳᖅᓯᒪᔪᑦ ᐱᔾᔪᑎᒋᓪᓗᒋᑦ 

ᐅᓂᒃᑳᓕᐅᓚᐅᕐᒪᑕ ᐃᒡᓗᐃᑦ, ᐃᒡᓗᖃᖅᑎᑦᑎᓂᖅ 

ᐃᓄᐃᑦ ᓄᓇᖓᓐᓂ. ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ 

ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ ᓵᖓᓃᑎᓪᓗᒋᑦ 

ᑲᑎᒪᑐᐃᓐᓇᖅᑎᓪᓗᑕ ᐅᓪᓗᑐᐃᓐᓇᕐᒥᑦ 

ᐅᖃᐅᓯᕆᐊᕐᔪᓚᐅᕐᒪᒍ.  

 

ᒫᓐᓇᐅᓂᖓᓂᑦ ᐱᕕᖃᕐᓂᓐᓂ ᖁᔭᓐᓇᒦᕈᒪᓪᓗᒋᑦ 

ᐃᑦᑐᐃᑦ ᑲᑎᒪᔨᕋᓛᖏᑦ ᐱᖁᔭᒃᓴᓂᑦ ᕿᒥᕐᕈᔩᑦ,  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᖃᓯᐅᑎᓪᓗᒍ ᑲᑎᒪᔨᐅᖃᑕᐅᔪᖅ, ᒥᔅᑕ ᐹᑐᓴᓐ 

ᐊᒃᓱᕈᖅᖢᓂ ᑕᒪᑐᒧᖓ ᐃᖅᑲᓇᐃᔭᓚᐅᕐᒪᑦ.  

 

ᑎᑎᕋᖅᑕᐅᓯᒪᓂᐊᕐᒪᑦ, ᒐᕙᒪᒃᑯᑦ ᐃᑲᔪᖅᑐᐃᕙᑦ 

ᐊᑐᓕᖁᔭᐅᔪᓂᒃ ᑕᐃᒃᑯᐊ ᐃᓗᐊᓃᑦᑐᓂᒃ 

ᐱᖁᔭᒃᓴᓂᒃ ᕿᒥᕐᕈᔩᑦ ᐃᑦᑐᐃᑦ ᑲᑎᒪᔨᖏᑕ 

ᐅᓂᒃᑳᖏᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᔪᖅ 

ᓄᓇᕗᑦᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑐ ᔪᐊᔾ 

ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᑖᓐᓇᐃᓛᒃ ᒪ`ᓈᕆᕙᕋᑦᑕᐅᖅ 

ᐊᐱᖅᑯᑎᒋᔭᖓᓂᑦ. ᑖᓐᓇ ᑲᑎᒪᔨᕋᓛᖏᓐᓂ 

ᑕᐃᑲᓂ ᑲᑎᒪᕕᒡᔪᐊᖅ ᐋᑐᕚᒥ ᑲᑎᒪᔨᐊᓛᖁᑎᖏᑦ 

ᑕᒪᓐᓇ ᐃᒡᓗᓕᕆᓂᖅ ᐱᔾᔪᑎᒋᓪᓗᒍ ᐅᓂᒃᑳᒥ 

ᕼᐊᖅᑭᑎᑦᑎᕼᐋᓚᐅᕐᓂᖓ ᐱᔾᔪᑎᒋᓪᓗᒍ. 

ᐅᖃᖅᑎᑦᑎᔩ, ᐅᕙᒍᑦ ᒐᕙᒪᐅᓪᓗᑕ, ᐱᓗᐊᖅᑐᒦᓛᒃ 

ᐅᕙᒍᑦ ᓄᓇᕗᑦᒥ ᐃᒡᓗᓕᕆᔨᕐᔪᐊᖑᔪᒍᑦ, ᑕᒪᓐᓇ 

ᐱᓕᕆᐊᕆᔭᐅᑎᓪᓗᒍ ᐃᓚᐅᓪᓚᕆᓚᐅᕋᑦᑕ ᐊᒻᒪᓗ 

ᐋᖅᑭᒋᐊᕈᑕᐅᔭᕆᐊᖃᖅᑐᒋᔭᕗᑦ ᐅᕙᒍᑦ 

ᓂᐱᖃᖃᑕᐅᔪᓐᓇᑦᑎᐊᓚᐅᕋᑦᑕ ᑕᒪᓐᓇ 

ᐅᖃᐅᕼᐃᐅᔪᖅ ᐊᒻᒪᓗ ᕼᐃᕗᒧᐊᕈᑕᐅᓯᒪᔪᖅ ᒫᓐᓇ. 

ᑖᓐᓇ ᐅᓂᒃᑳᖅ ᐊᑐᖅᖢᒍ ᐅᕙᒍᑦ 

ᑲᒪᒋᕐᔪᐊᖃᑕᐅᕼᐃᒪᒐᑉᑎᒍᑦ. ᑖᓐᓇ 

ᐅᖃᐅᑎᔪᓐᓇᖅᐸᕋ ᒪᓕᒐᓕᐅᖅᑎᐅᖃᑎᒐ. 

ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᓐᓇᖃᐃ ᒥᓂᔅᑕ ᐅᖃᕈᓐᓇᖅᐳᖅ ᑎᑎᕋᕈᒫᕐᒪᖔᕐᒥ 

ᑕᐃᑯᖓ ᒐᕙᒪᑐᖃᒃᑯᓐᓄᑦ ᑲᒪᔨᐅᔪᒧᑦ 

ᐃᒡᓗᓕᕆᓂᐅᑉ ᒥᒃᓵᓄᑦ ᐃᑲᔪᖅᑐᕐᓗᓂ ᑖᒃᑯᓂᖓ 

ᐋᖅᑭᒃᑕᐅᖁᔭᐅᔪᓂᑦ ᑖᒃᑯᓇᓐᖓᑦ ᐃᑦᑐᐃᑦ 

ᑲᑎᒪᔨᖏᓐᓂᑦ ᑎᑎᕋᖅᑕᐅᓚᐅᖅᓯᒪᔪᓂ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 

ᒥᓂᔅᑕᐅᔪᖅ, ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑖᒃᑯᐊᖏᓛᒃ 

ᕼᐊᖅᑭᑕᐅᕼᐋᓚᐅᕐᒪᑕ ᐅᑉᓗᑦ ᐊᒥᕼᐆᓐᖏᑦᑐᑦ. 

ᐅᑉᓗ ᖃᑉᑎᓐᓈᑦ. ᑕᑯᕼᐃᒪᓕᕼᐋᖅᑐᒋᓪᓗ ᐅᕙᖓ 

ᓇᖕᒥᓂᖅ. ᐅᕙᓐᓄᑦ ᐊᔭᖅᑕᐅᕼᐋᓚᐅᖅᑐᑎᒃ ᐊᒻᒪᓗ 

ᑕᑯᕙᓪᓕᐊᓪᓗᒋᑦ ᕼᐅᓕ ᐊᒻᒪᓗ ᐱᓕᕆᕝᕕᒋᔭᕋ, 

ᐱᓕᕆᔨᒃᑲᓗ ᑕᕝᕙᓂ ᐃᒡᓗᓕᕆᔨᕐᔪᐊᖅ ᐃᓗᐊᓂ 

ᑖᑉᕼᐅᒥᖓ ᕿᒥᕐᕈᑦᑎᐊᕐᓂᐊᕐᒪᑕ ᐊᒻᒪᓗ 

ᑭᐅᔭᕆᐊᖃᕈᑦᑕ ᐅᕝᕙᓘᓐᓃᑦ ᖃᓄᖅ 

ᖃᓄᖅᑑᕈᑎᒃᕼᐊᑦᑎᓐᓂᒃ ᐱᔭᕆᐊᖃᕐᓂᐊᕈᑦᑕ 

ᑕᒪᓐᓇ ᐱᓕᕆᐊᕆᑦᑎᐊᕐᓂᐊᕐᒥᔭᕗᑦ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒥᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐃᓚᖓ ᐱᔾᔪᑎᐅᔪᖅ, ᑕᐃᒃᑯᐊ 

ᐅᓂᒃᑳᓕᐊᖏᓐᓂᒃ ᐃᑦᑐᐃᑦ ᑲᑎᒪᔨᖏᑕ, ᑕᐃᒃᑯᐊ 

ᐃᖅᑲᓇᐃᔭᖅᑏᑦ ᐃᒡᓗᖃᖅᑎᑕᐅᓂᖏᑦ 

ᐱᔾᔪᑎᒋᓪᓗᒍ ᐃᒪᓐᓇᐃᓕᖓᓚᐅᕐᒪᑕ ᐅᖃᖅᖢᑎᒃ: 

ᐃᒡᓗᑭᒃᓴᖅᑐᐊᓘᒐᓗᐊᖅᑎᓪᓗᒍ ᐅᑭᐅᖅᑕᖅᑐᒥ 

ᓄᓇᓕᖏᓐᓂ, ᐅᖃᓪᓚᒋᐊᖅᑕᖅᑐᑦ ᐊᒃᓱᐊᓗᒃ 

ᐊᑲᖅᓴᖃᑦᑕᓚᐅᓐᖏᒻᒪᑕ ᐃᒡᓗᐃᑦ ᐃᖅᑲᓇᐃᔭᖅᑏᑦ 

ᐃᒡᓗᖏᑦ ᐃᓐᓄᒃᓯᒪᓐᖏᒻᒪᑕ ᓱᓕ. 

 

ᐃᓚᖓ ᒪᓕᒐᓕᐅᖅᑎ (ᑐᓵᑎᒍᑦ): ᐄᓛᒃ, ᐄᓛᒃ! 

  

ᑖᒻ ᓴᒻᒧᖅᑐᖅ: ᐃᖅᑲᓇᐃᔭᖅᑎᒃᓴᖅᓯᐅᕐᓂᖏᓐᓂ 

ᐃᓕᓐᓂᐊᖅᓯᒪᔪᓂᑦ ᓄᓇᕗᑦᒥ. ᐅᓄᖅᑐᒥ 

ᐃᖅᑲᓇᐃᔮᒃᓴᐃᑦ ᐃᓐᓄᒐᕐᓂᖏᒻᒪᑕ 

ᐃᓐᓄᒃᑕᐅᔪᓐᓇᖏᖦᖢᑎᒡᓗ ᐊᖏᕐᕋᒃᓴᕆᔭᐅᔫᒐᓗᐊᑦ 

ᐃᖅᑲᓇᐃᔭᖅᑎᓄᑦ ᐊᑯᓂᐊᓗᒃ. ᑕᒪᒃᑯᐊ 

ᐱᔾᔪᑎᒋᓪᓗᒍ ᐃᒡᓗᓴᖁᑎᖏᑦ 

ᐃᓐᓄᒃᑕᐅᔪᓐᓇᐃᓪᓕᐅᖅᑲᑎᓪᓗᒋᑦ 

ᐃᖅᑲᓇᐃᔮᒃᓴᐃᑦ ᐃᓐᓄᒍᓐᓇᖃᑕᐅᖃᑦᑕᖏᒻᒪᑕ 

ᐃᒡᓗᒃᓴᐃᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᐸᕐᓇᐅᑎᖏᑦ 

ᖃᓄᖅᑑᕐᓂᕐᒧᑦ ᐃᒡᓗᓕᕆᓂᕐᒧᑦ ᖃᓄᖅ ᑕᒪᑐᒧᖓ 

ᐱᓕᕆᐊᖃᕐᒪᖔᑕ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᐅᔪᖅ, ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᒪ`ᓈᖅᑐᓗᒍ ᑖᓐᓇ 

ᐊᐱᖅᑯᑎᒋᔭᖓ. ᐅᖃᖅᑎᑦᑎᔩ, ᑕᐃᒪᐃᓛᒃ ᑕᐃᓐᓇ 

ᐊᐱᖅᑯᑎᒋᔭᖓ ᑕᒪᒃᑯᐊ ᐱᓕᕆᔨᑦᑕ ᐃᒡᓗᖁᑎᖏᑦ 

ᐱᔾᔪᑎᒋᓪᓗᒍ, ᑕᒪᒃᑯᐊᑦᑕᐅᖅ ᑕᐃᑲᓂ ᐅᓂᒃᑳᓕᐊᒥ 

ᑲᒪᒋᔭᐅᕼᐃᒪᑦᑎᐊᓚᐅᕐᒥᔪᑦ ᐊᒻᒪᓗ ᐅᕙᓂ 

ᐸᕐᓇᐅᑎᓕᐊᕆᓯᒪᔭᑦᑎᓐᓂ ᐅᕙᒍᑦ 

ᐱᓕᕆᐊᕆᓯᒪᐃᓐᓇᓚᐅᕐᒥᔭᕗᑦ ᑕᒪᒃᑯᐊ 

stakeholder-ᒋᔭᕗᓪᓗ ᑖᒃᑯᐊ ᒐᕙᒪᒃᑯᑦ ᕼᐃᓚᑖᓂ 

ᐱᓕᕆᖃᑎᒋᓪᓗᒋᑦ, ᐊᒻᒪᓗ ᐅᕙᓂ ᐱᓕᕆᕝᕖᑦ 

ᑕᒪᕐᒥᒃ ᑕᒪᔅᓱᒥᖓ ᑲᒪᒋᔭᖃᓚᐅᖅᑎᓪᓗᑕ.  

 

ᑖᒃᑯᐊ ᐱᓕᕆᐊᕆᓂᐊᕋᑦᑎᒍ ᑕᕝᕙᓂ 

ᑲᑎᒪᑐᐃᓐᓇᓕᕐᒥᒍᑦ. ᐅᕙᓂ ᐅᓂᒃᑳ 

ᐊᐱᖅᕼᐅᖅᑕᐅᑕᖅᑎᓪᓗᑕ ᐱᓇᓱᐊᕈᓯᐅᔪᔪᒥᒃ 

ᐅᖃᐅᕼᐃᕆᓚᐅᕐᒥᒐᑉᑎᒍ ᑕᒪᓐᓇ 

ᑲᒪᒋᕙᓪᓕᐊᒐᑦᑎᒍ, ᑲᔪᓯᓂᐊᕐᒪᓪᓗ. ᑖᒃᑯᐊ 

ᓇᖕᒥᓂᖅ ᐃᖅᑲᓇᐃᔭᖅᑏᑦ ᐃᒡᓗᖁᑎᒋᑦ 

ᐱᔾᔪᑎᒋᓗᒍ, ᐅᕝᕙᓘᓐᓃᑦ ᑕᒪᒃᑯᐊ ᑭᒃᑯᑐᐃᓐᓇᕐᓄᑦ 

ᐃᒡᓗᐃᑦ ᐊᕼᐃᖏᓪᓗ ᑕᒪᒃᑯᐊ ᐊᒥᕼᐅᓂᒃ 

ᐃᓗᓕᖃᕐᒪᑕ ᑖᒃᑯᐊ ᑲᒪᒋᕙᓪᓕᐊᓂᐊᖅᑕᕗᑦ 

ᐊᒻᒪᓗ ᐅᓂᒃᑳᓕᐊᕆᕼᐃᒪᔪᒫᕆᑉᓗᑎᒍᓗ 

ᐱᐊᓂᒃᐸᓪᓕᐊᔭᕗᑦ ᐱᐊᓂᒃᕼᐃᒪᓕᕈᑉᑎᒍ.  

 

ᑭᕼᐊᓂ ᓇᓗᓇᐃᕐᕕᒋᔪᓐᓇᑦᑎᐊᒐᕋ ᒫᓐᓇ ᑖᓐᓇ 

ᑕᒪᒃᑯᐊ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᑦ 

ᐱᔾᔪᑎᒋᓗᒍ ᖃᓄᖅ ᐃᖅᑲᓇᐃᔭᖅᑎᕗᑦ 

ᒥᐊᓂᕆᔭᐅᔪᓐᓇᑦᑎᐊᕆᐊᖃᕐᓂᖏᑦᑕᐅᖅ 

ᑲᒪᒋᓪᓚᕆᖕᓂᐊᕐᒥᒐᑦᑎᒍ ᒫᓐᓇ. ᑭᕼᐊᓂ 

ᐱᓕᕆᓪᓚᕆᑉᑎᓪᓗᑕ ᑕᒪᓐᓇ ᒫᓂ ᖃᓂᑦᑐᓂ 

ᐅᑉᓗᓂᒃ ᖃᐃᔪᓂ ᓇᓗᓇᐃᖅᕼᐃᒪᔪᒥᒃ 

ᑭᐅᔪᓐᓇᖏᓐᓇᑉᑯ. ᑲᒪᒋᔭᐅᓪᓚᕆᑉᓯᒪᖕᒪᑦ 

ᒫᓐᓇᐅᔪᖅ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ.  

 

ᐊᐱᖅᑯᑦ 652 - 4(3): ᑰᒃᑯᑦ 

ᐃᑯᒪᓕᐅᕈᑎᓕᕆᓂᖅ ᐃᖃᓗᓐᓂ 

(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐊᐱᖅᑯᑎᒃᑲ ᑐᕌᖅᑐᑦ

ᒥᓂᔅᑕ ᑖᒃᑯᓄᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ.  

 

ᑕᐃᒪ ᐃᖅᑲᐅᒪᓂᐊᕐᒪᑦ ᒥᓂᔅᑕ, ᒐᕙᒪᒃᑯᑦ 

ᓴᖅᑭᑦᑎᓚᐅᕐᒪᑕ ᒪᓕᒐᒃᓴᒥᒃ ᐊᕐᕌᓂ, ᑖᒃᑯᓂᖓ 

$10 ᒥᓕᐊᓐ ᖁᔭᓈᖅᓯᔪᖕᒪᑕ ᐊᑐᖅᑕᐅᓯᒪᔪᓂ 

ᒪᑐᒧᖓ ᐃᖃᓗᖕᓂ ᓯᒥᒃᑐᐃᓂᕐᒧᑦ ᐱᓕᕆᐊᖑᔪᒥᑦ. 

ᑕᐃᒪ ᐃᓱᒪᒃᓴᖅᓯᐅᕈᑕᐅᓪᓗᓂ ᒪᓕᒐᓕᐅᕐᕕᖕᒥ 

ᐅᓂᒃᑳᕆᔭᐅᓚᐅᕐᒪᑦ, ᐃᔾᔪᐊᕐᓗᒍ 

“‘ᓄᖅᑲᖓᑎᑕᐅᓚᑦᑖᖏᓐᓇᕐᓂᐊᕐᒪᒡᒎᖅ.”  

 

ᔭᓐᓄᐊᕆ 23, 2017 ᓄᓇᕗᑦ ᐊᕙᑎᓕᕆᔨᒃᑯᑦ 

ᑐᒃᓯᕋᓚᐅᕐᒪᑕ ᑎᑎᖅᑲᑎᒍᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖃᐅᔾᔭᐅᒋᐊᕈᒪᓪᓗᑎᒃ. 

ᐱᔾᔪᑎᒋᓪᓗᒍ ᖃᖓ ᑐᓂᔭᐅᒐᔭᕐᓂᐊᕐᒪᖔᑦ 

ᐊᕙᑎᐅᑉ ᐊᒃᑐᖅᑕᐅᓂᐊᕐᓂᖓᓄᑦ ᑎᑎᕋᖅᓯᒪᔪᖅ 

ᐃᖃᓗᖕᓂ ᓯᒥᒃᑐᐃᓂᕐᒧᑦ. ᑭᐅᔾᔪᑎᖏᓐᓂᑦ 

ᐊᕙᑎᓕᕆᔨᒃᑯᓐᓄᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᓇᓗᓇᐃᖅᓯᓚᐅᕐᒪᑕ ᐃᒻᒪᓐᓇ, ᐅᖃᕐᓗᒍ, “ᑖᓐᓇ 

ᐃᖃᓗᖕᓂ ᐱᓕᕆᐊᖑᔪᖅ 

ᓄᖅᑲᖅᑎᑕᐅᖏᓐᓇᕐᓂᐊᖅᐳᖅ 

ᕿᒥᕐᕈᔭᐅᒃᑲᓐᓂᓚᐅᓐᖏᓐᓂᖓᓂ.”  

 

ᑕᐃᒪᓕ ᐊᐱᖅᑯᑎᒋᓕᖅᐸᕋ ᒥᓂᔅᑕᒧᑦ ᐅᓇᐅᕗᖅ. 

ᐃᖃᓗᖕᓂ ᓯᒥᒃᑐᐃᓂᕐᒧᑦ ᐱᓕᕆᐊᖑᔪᖅ ᐆᒪᕙ? 

ᑐᖁᖓᕙ? ᐅᕝᕙᓘᓐᓃᑦ ᑲᑉᐳᔾᔭᐃᖅᓯᒪᑐᐃᓐᓇᖅᐸ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᑦ 

ᖃᐅᒻᒪᖅᑯᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᔮᓂ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᑕᐃᓐᓇ ᑎᑎᖅᑲᒥᓂᐅᓂᕋᕋᑖᖅᑕᖓ 

2017-ᖑᓂᕋᕋᑖᕐᖓᒍ ᔪᓚᐃᖑᕙᓪᓚᐃᓪᓗᓂ. 

2016-ᖑᕙᓪᓚᐃᔫᒐᓗᐊᖅ. ᔪᓚᐃ 2017? ᑕᐃᓐᓇ 

ᐆᒪᒻᒪᖔᕐᓘᓐᓃᑦ, ᑐᖁᖓᒻᒪᖔᕐᓘᓐᓃᑦ ᑕᐃᓐᓇ 

ᐊᐱᖅᑯᑎᒋᕋᑖᖅᑕᖓ ᑭᐅᓕᕐᓚᒍ. ᑕᐃᓐᓇ ᒫᓐᓇ 

ᓄᖅᑲᖓᑎᑕᐅᑐᐃᓐᓇᖅᑐᖅ ᐆᒪᔪᕈᓘᒐᓗᐊᖅ. 

ᖁᔭᓐᓇᒦᒃ, ᐅᖃᖅᑏ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᐅᖃᐅᑎᔪᓐᓇᖅᑕᕋ ᐅᓪᓗᖓ ᔭᓐᓇᐊᕆ 23, 

2017.  
 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ 

ᕿᒥᕐᕈᓂᖅᑕᖃᖅᓯᒪᖕᒪᖔᑦ ᒫᓐᓇ ᐊᑐᖅᑕᐅᔪᓂᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐱᓪᓗᒍ ᐃᖃᓗᖕᓂ 

ᓯᒥᒃᑐᐃᓂᕐᒧᑦ ᐱᓕᕆᐊᖅ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᖃᐅᒻᒪᖅᑯᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᔮᓂ ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑕᒪᒃᑯᐊ ᐅᖅᓱᐊᓗᒃᑐᖏᑦᑐᑦ ᖃᐅᒪᔪᑏᑦ, ᑖᓐᓇ 

ᐃᓚᒋᔭᐅᒻᒪᑦ ᑖᔅᓱᒧᖓ ᐅᖅᓱᐊᓗᒃᑐᖏᑦᑐᓂᒃ ᓲᕐᓗ 

ᐊᐅᓚᐅᑎᓂᒃ ᖃᐅᒪᔪᑎᖃᕋᑦᑕ ᒫᓐᓇᐅᔪᖅ 

ᐅᖅᓱᐊᓗᒃᑐᖅᑐᓂᑦ, ᒪᒥᐊᓇᖅ. ᑕᐃᒪ ᑕᒪᒃᑯᐊ 

ᑖᔅᓱᒪ ᓯᓚᑖᒎᖅᑐᖅ ᑕᕝᕙᓂ.  
 

ᖃᐅᒪᓕᕆᔨᒃᑯᓐᓄᑦ, ᖃᐅᒪᓕᕆᔩᑦ ᑎᒥᖁᑎᖓᓐᓄᑦ 

ᑖᒃᑯᐊ ᑖᔅᓱᒥᖓ ᐱᔭᔅᓴᖃᕐᖓᑕ ᑕᒪᓐᓇ 

ᐱᔾᔪᑎᒋᓪᓗᒍ. ᑕᒪᒃᑯᐊ ᓯᓚᒧᑦ 

ᐅᓗᕆᐊᓇᓐᖏᑦᑐᐃᑦ ᕿᒥᕐᕈᔭᐅᑎᓪᓗᒋᑦ ᑖᒃᑯᐊ 

ᓯᕿᓂᕐᒧᓪᓘᓐᓃᑦ, ᐊᓄᕆᒧᓪᓘᓐᓃᑦ ᐅᕝᕙᓘᓐᓃᑦ 

ᑕᒪᐅᓇ ᑰᑉᑎᒍᑦ ᐊᐅᓚᑕᐅᒍᓐᓇᖅᑐᐃᑦ, 

ᖃᐅᒪᓕᐅᕈᓐᓇᖅᑐᐃᑦ. ᐄ, ᑕᒪᒃᑯᐊᓕ ᑖᒃᑯᓇᓐᖓᑦ 

ᕿᒥᕐᕈᔭᐅᒻᒪᑕ. ᐄ, ᑭᓯᐊᓂᓕ ᐅᓇ ᐊᐅᓚᓂᕆᔭᖓ 

ᒫᓐᓇᐅᔪᖅ ᑕᕝᕙᓂ ᓄᖅᑲᖓᑐᐃᓐᓇᑎᐊᖅᑐᖅ 

ᑕᐃᒃᑯᐊ ᐱᒐᓗᐊᖅᑎᓪᓗᒋᑦ. ᓇᓗᓇᓐᖏᒻᒪᑦ 

ᑕᐃᒃᑯᐊ ᕿᒥᕐᕈᓂᐅᒐᔭᖅᑐᑦ ᑕᒪᔅᓱᒧᖓ ᐊᕙᑎᒧᑦ 

ᐊᑦᑐᐃᔪᓐᓇᖅᑐᐃᑦ ᑕᒪᓐᓇ ᕿᒥᕐᕈᓂᐅᒐᔭᖅᑐᖅ 

ᓇᓗᓇᐃᖅᑕᐅᓯᒪᔪᖅ ᒫᓐᓇ. $6,600,000-

ᕌᕈᓐᓇᕋᔭᖅᑐᖅ ᑕᐅᓄᖓ ᑕᕆᐅᕐᒧᐃᓐᓇᖅ, 

ᐊᓯᐊᓅᓐᖏᑦᑐᖅ. ᑖᓐᓇ ᑕᐃᒪ ᑕᒪᔾᔭᐅᒻᒪᑕ, ᐊᒻᒪᓗ 

ᑖᓐᓇ ᑲᔪᓯᒐᔭᕐᓂᖅᑲᑦ 

ᖃᐅᒻᒪᖅᑯᑎᓕᐅᕈᑕᐅᒐᔭᖅᑐᖅ ᑰᒻᒨᖅᑐᒧᑦ. ᑕᒫᓂ 

ᐅᓪᓗᒥᖃᐃ ᒫᓐᓇ ᐊᑐᕐᓗᒍ ᑕᒫᓂ $400 ᒥᓕᐊᓐ 

$500 ᒥᓕᐊᕌᓕᕋᔭᖅᑐᖅ. ᑕᐃᔅᓱᒪᓂ 2013-

ᖑᑎᓪᓗᒍ ᓇᓚᐅᑦᑖᖅᑕᐅᓯᒪᔪᖅ ᐊᑭᒋᒐᔭᖅᑕᖓ 

ᓇᑉᐸᕋᓱᒃᑲᔭᖅᑲᑦ, $355 ᒥᓕᐊᓐ.  
 

ᑕᒪᒃᑯᐊ ᒫᓐᓇᐅᔪᕐᓕ ᑖᓐᓇ ᑕᒪᔅᓱᒧᖓ 

ᓄᖅᑲᖓᑐᐃᓐᓇᑎᐊᖅᑐᖅ ᒫᓐᓇᐅᔪᖅ. ᑕᒪᒃᑯᐊ 

ᕿᒥᕐᕈᔪᒪᓃᓪᓗ, ᐊᓯᖏᑦ ᐃᖏᕐᕋᒐᓗᐊᖅᑎᓪᓗᒋᑦ, 

ᑭᓯᐊᓂ ᖃᐅᒪᓕᕆᔨᒃᑯᑦ ᓯᓚᑖᒎᖓᒻᒪᑕ ᑕᒪᒃᑯᐊ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᖃᓄᐃᓕᐅᕈᓐᓇᕐᓂᖏᑦ 

ᒫᓐᓇᐅᔪᖅ. ᑖᓐᓇ ᐱᔾᔪᑎᒋᓪᓗᒍ ᖃᐅᒪᓕᕆᔨᒃᑯᑦ 

ᖃᐅᔨᓴᕐᓂᕆᓚᐅᖅᓯᒪᔭᖓ, 

ᐱᓕᕆᓂᕆᓚᐅᖅᓯᒪᔭᖓ ᓄᖅᑲᖓᑐᐃᓐᓇᑎᐊᖅᑐᖅ  

ᑰᒃᑰᖅᑐᓂᑦ ᖃᐅᒪᔾᔪᑎᖃᕐᓂᖅ. ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ.  ᑭᖑᓪᓕᖅᐹᖅ ᐃᓚᒋᐊᕈ, ᒥᔅ 

ᐊᕐᓇᒃᑲᖅ.  
 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᖃᐅᔨᒪᔭᐅᔪᐃᓐᓇᒫᖑᔪᖅ ᒐᕙᒪᑐᖃᒃᑯᑦ 

ᐅᖃᐅᓯᖃᕐᔪᐊᖅᑐᒻᒪᕆᐅᖃᑦᑕᕐᒪᑕ 

ᐱᒻᒪᕆᐅᓂᖓᓂᑦ ᐅᖅᓱᐊᓗᒃᑐᖏᑦᑐᒥᒃ 

ᐆᒻᒪᖅᑯᑎᓂᑦ. ᑕᐃᒪᓕ ᐊᔭᐅᖅᑐᖅᐸᒃᑲ 

ᒐᕙᒪᑐᖃᒃᑯᑦ ᑖᔅᓱᒥᖓ ᐃᑲᔪᖅᓱᐃᖁᓪᓗᒋᑦ. ᒥᓂᔅᑕ 

ᐅᓂᒃᑳᕈᓐᓇᖅᐹ ᖃᓄᐃᑦᑐᓪᓚᑦᑖᓂᒃ 

ᐱᓕᕆᓇᓱᒃᓯᒪᖕᒪᖔᑦ ᒐᕙᒪᑐᖃᒃᑯᓐᓂ 

ᐃᑲᔪᖅᓱᖅᑕᐅᔪᒪᓗᓂ ᐃᖃᓗᖕᓂ ᓯᒥᒃᑐᐃᓂᕐᒥᑦ 

ᐱᓕᕆᐊᒃᓴᒧ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖁᑎᓕᕆᔨᒃᑯᓐᓂ, ᒥᔅᑐ 

ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐃᓛᒃ, ᑖᒃᑯᐊ ᖃᐅᒪᓕᕆᔨᒃᑯᑦ ᑕᕝᕙᓂ 

ᐅᖃᖅᑲᐅᒐᒪ ᑕᒪᒃᑯᐊ ᐅᖅᓱᐊᓗᒃᑐᖏᑦᑐᓂᑦ 

ᐅᖅᓱᑐᓐᖏᑦᑐᓂᑦ ᖃᐅᒪᔪᑎᓂᒃ ᐱᓕᕆᓂᕆᔭᖓ 

ᑖᓐᓇ ᐃᓚᒋᔭᐅᒻᒪᑦ Hydro ᑕᒪᐅᓇ ᑰᒃᑯᑦ 

ᖃᐅᒪᓕᐅᕈᓐᓇᕐᓂᖅ, ᑕᒪᓐᓇ ᑕᐃᒪᐃᓕᖓᒻᒪᑦ.  
 

ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ ᑕᐃᔅᓱᒪᓂ 

ᐊᕙᑎᓕᕆᔨᒃᑯᓐᓄᑦ ᒥᓂᔅᑕᐅᑎᓪᓗᖓ 

ᓇᓕᐊᓐᓂᑭᐊᕐᖏᓐᓇ ᓖᒪᒥᓗᑭᐊᖅ, ᐅᕝᕙᓗᑭᐊᖅ 

ᐱᐅᕋᔅᒥ ᓇᓕᐊᓐᓂᐅᓂᕐᒪᖔᖅ 

ᐃᖅᑲᐅᒪᓗᐊᓐᖏᑐᐃᓐᓇᖅᑕᕋ. ᑕᒪᓐᓇ 

ᐱᔾᔪᑎᒋᓪᓗᒍ ᐅᖅᓱᐊᓗᓐᓂ 

ᐊᑐᖅᑕᐃᓕᒪᓂᐅᓂᐊᓕᖅᑐᖅ ᐱᔾᔪᑎᒋᓪᓗᒍ 

ᖃᐅᒪᓕᐅᕈᓐᓇᕈᑏᑦ ᐅᖅᓱᐊᓘᑉ ᓯᓚᑖᒎᖅᑐᑦ, 

ᐅᕝᕙᓘᓐᓃᑦ ᑕᒪᔅᓱᒥᖓ ᓴᓗᒪᔪᒥᒃ 

ᖃᐅᒪᓕᐅᕈᑎᓂᒃ ᐊᑐᕈᒪᓂᖅ. ᑕᐃᑲᓂ 

ᐱᐅᕋᔅᒥᐅᖅᑰᖅᑐᕐᖏᓐᓇ ᓯᕗᓕᖅᑎ 

ᐊᐅᓪᓚᖃᑎᒋᓯᒪᓪᓗᒍ ᑕᐅᕗᖓ ᑕᒪᓐᓇ 

ᐊᕙᑎᓕᕆᓂᖅ, ᓯᓚᐅᓪᓗ ᐊᓯᔾᔨᐸᓪᓕᐊᓂᖓ 

ᐱᔾᔪᑎᒋᓪᓗᒍ ᑲᓇᑕᐅᑉ ᒐᕙᒪᒃᑯᖏᑦ, ᑲᓇᑕᐅᑉ 

ᓯᓚᑖᓄᑦ $2.6 ᐱᓕᐊᓐ. ᑕᒫᓂ ᑲᓇᑕᐅᑉ ᓯᓚᑖᓄᑦ 

ᐃᑲᔪᖅᑑᑎᒋᓂᐊᖅᑕᖓᓂᑦ 

ᓇᓗᓇᐃᖅᓯᓚᐅᖅᓯᒪᒻᒪᑕ. ᑖᓐᓇ 

ᐅᐊᑲᓪᓚᐅᓚᐅᖅᓯᒪᒻᒪᑦ ᑲᓇᑕᐅᑉ 

ᓯᓚᑖᓅᖓᑎᓪᓗᒍ. ᑕᐃᒫᒃ ᐱᓕᕆᖃᑦᑕᕐᖓᑕᐃᓛᒃ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᑕᐃᒪ ᑮᓇᐅᔭᖅ, ᑲᓇᑕᐅᑉ ᒐᕙᒪᒃᑯᖏᑕ 

ᑮᓇᐅᔭᖅᑐᕈᑎᒋᓂᐊᖅᑕᖓ 

ᓂᕆᐅᒋᖃᑕᐅᑐᐃᓐᓇᕐᒥᔭᕗᑦ, ᖃᐅᒪᓕᕆᔨᒃᑯᓪᓗ  

ᒐᕙᒪᒃᑯᓪᓗ ᓇᓗᓇᓐᖏᑦᑐᖅ. ᑕᒪᓐᓇ ᐱᔾᔪᑎᒋᓪᓗᒍ 

ᓲᕐᓗ $2.6 ᐱᓕᐊᓐ ᑲᓇᑕᐅᑉ ᓯᓚᑖᓄᑦ 

ᐃᑲᔪᖅᓱᕈᓐᓇᖅᑲᑕ, ᐃᒫᒃ ᓴᓗᒪᔪᒥᒃ 

ᖃᐅᒪᓕᐅᕈᓐᓇᓂᕐᒥᒃ, ᐊᒻᒪᓗᒎᖅ ᑕᐃᒃᑯᐊ ᓄᓇᓖᑦ 

ᐃᑲᔪᖅᑕᐅᓂᐊᖅᑐᑦ ᓱᓇᖃᑦᑎᐊᖏᓐᓂᖏᑦ 

ᒪᓕᑦᑐᒋᐅᒻᒪᑕ. ᑕᐃᒪ ᑕᒪᓐᓇ ᐅᑭᐅᖅᑕᖅᑐᖅ 

ᑕᐃᒪᐃᑦᑑᖃᑕᐅᑐᐃᓐᓇᕐᖓᑦ ᖃᐅᔨᒪᒐᒃᑯ, ᓲᕐᓗ 

ᓱᓇᖃᑦᑎᐊᓐᖏᓗᐊᕐᖓᑦ ᓈᒻᒪᓈᕈᓐᓇᖅᑐᓂᒃ. 

ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑕᒪᔅᓱᒥᖓ 

ᓴᓗᒪᓂᖅᓴᒥᒃ ᖃᐅᒪᔪᑎᖃᕐᓂᕐᒥᑦ, ᑕᐃᒪ 

ᑕᐃᒃᑯᐊᑦᑕᐅᖅ ᓂᕆᐅᒋᑐᐃᓐᓇᖃᒃᑲ ᖃᓄᖅ 

ᓴᖅᑮᓂᐊᕐᒪᖔᑕ ᐅᑭᐅᖅᑕᖅᑐᒧᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᒃᒧᑦ, ᒥᔅᑐ ᓯᑏᕝ ᒪᑉᓴᓚᒃ.  

 

ᐊᐱᖅᑯᑦ 653 - 4(3): ᐃᑲᔫᑎᑦ 

ᓯᐊᒻᒪᒃᑎᕐᕕᐅᓯᒪᓐᖏᑦᑐᓄᑦ ᓄᓇᓕᓐᓄᑦ 

(ᒪᑉᓴᓚᒃ) 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ 

ᓯᕗᓕᐅᖅᑎᒧᑦ.  

 

ᐅᖃᖅᑎᑦᑎᔩ, ᐊᕐᕌᓂᒐᓚᐅᓕᖅᑐᖃᐃ ᑕᒪᒃᑯᐊ 

ᓄᓇᓕᕋᓛᑦ ᐅᖃᐅᓯᕆᓚᐅᖅᓯᒪᒐᒃᑭᑦ 

ᓯᐊᕐᒪᒃᑎᕐᕕᐅᓯᒪᓐᖏᑦᑐᑦ ᒐᕙᒪᒃᑯᑦ 

ᐱᓕᕆᐊᖏᓐᓂᒃ.  

 

ᐅᖃᖅᑎᑦᑎᔩ, ᒫᓐᓇᒧᑦ ᑎᑭᖦᖢᒍ ᓱᓕ ᑕᒪᑐᒥᖓ 

ᑕᑯᓯᒪᐱᓪᓚᓐᖏᑦᑎᐊᖅᓯᒪᒐᒪ ᒐᕙᒪᐅᔪᓂ ᒫᓐᓇ 

ᖃᓄᖅ ᐱᕚᓪᓕᖅᑎᑦᑎᒍᓐᓇᒐᔭᕐᒪᖔᑕ 

ᓄᓇᓕᕌᓛᕐᓂᒃ ᑮᓇᐅᔭᕐᓂᓪᓗ ᑐᕌᖓᓂᐊᖅᑐᓂᒃ 

ᒐᕙᒪᒃᑯᓐᓂ ᐊᑭᓕᖅᑐᖅᑕᐅᓂᐊᖅᑐᓂ. 

ᒪᑭᑕᑎᑕᐅᓂᐊᖅᑐᓂ ᑕᑯᓚᐅᖅᓯᒪᓐᖏᑦᑎᐊᕋᒪ ᓱᓕ 

ᐸᕐᓇᒃᓯᒪᔪᒥᓪᓘᓐᓃᑦ ᑕᐃᒪᓐᓇᐃᑦᑐᒧᑦ.  

 

ᒫᓐᓇᖃᐃ ᑐᑭᓯᑎᑦᑎᒋᐊᕈᓐᓇᖅᑯᖅ ᐅᕝᕙᓘᓐᓃᑦ 

ᐅᖃᕈᓐᓇᖅᐳᖅ ᖃᓄᖅ ᐸᕐᓇᒃᓯᒪᓕᖅᐸᑦ ᑖᒃᑯᐊ 

ᒐᕙᒪᒃᑯᑦ ᐃᑲᔪᖅᐹᓪᓕᒍᒪᓪᓗᒋᑦ ᓄᓇᓕᕋᓛᑦ 

ᒐᕙᒪᒃᑯᓐᓂ ᓱᓇᑐᐃᓐᓇᐃᑦ ᑕᒪᒃᑯᐊ 

ᒪᑭᑕᑎᑕᐅᓂᐊᖅᑐᒥᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᕘᒧᑦ 

ᓯᕗᓕᖅᑎᒻᒪᕆᒃ, ᓯᕗᓕᖅᑎ ᐲᑕ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᒥᒃᓵᓄᑦ ᐊᐱᖅᓲᑎᖃᕐᒪᑦ ᖁᔭᒋᒍᒪᔭᕋ. 

(ᑐᓵᔨᑎᒍᑦ) ᐅᖃᖅᑏ, ᓄᓇᓕᕋᓛᑦ ᐅᓄᖅᑑᒻᒪᑕ 

ᑮᓇᐅᔭᓕᐅᕈᓐᓇᕈᑎᒃᓴᒥᓐᓂᒃ ᐱᓕᕆᐊᒃᓴᓄᑦ 

ᓇᐅᔮᑦ ᐊᔾᔨᒋᑐᐃᓐᓇᕐᒪᒍ ᓴᓪᓖᓪᓗ ᑖᒃᑯᐊ 

ᓄᓇᓕᕋᓛᖑᓂᖅᓴᐃᑦ ᓇᖕᒥᓂᖅ 

ᐱᒋᐊᖅᑎᑦᑎᖃᖅᓯᒪᖕᒪᑕ ᓄᓇᓕᖕᓂ 

ᐱᓕᕆᐊᒃᓴᓂᒃ.  

 

ᑕᒪᕐᒥᒃ ᒐᕙᒪᐅᔪᓂ ᓄᓇᕗᒻᒥᓗ ᒐᕙᒪᑐᖃᒃᑯᓐᓂᓗ. 

CanNor-ᑕᐅᖅ ᑕᐃᒪ ᑮᓇᐅᔭᖃᖅᑎᑦᑎᓲᖑᒻᒪᑕ 

ᓄᓇᓕᓕᒫᓄᑦ ᓄᓇᕗᒥ, ᑭᓯᐊᓂ 

ᐅᓄᖅᑐᒻᒪᕆᐅᖕᒪᑕ ᒐᕙᒪᑐᖃᒃᑯᓐᓂ ᐱᓕᕆᐊᖑᔪᑦ 

ᐃᒪᓐᓇ ᓄᓇᓕᖕᓂ ᑮᓇᐅᔭᓕᐅᕋᓱᖕᓂᕐᒧᑦ 

ᖃᓄᑐᐃᓐᓇᖅ ᐱᓕᕆᐊᖑᔪᓐᓇᖅᑐᓂᒃ.  

ᑕᐃᒫᒃ ᐊᓯᖏᓐᓂᒃ ᒥᑭᑦᑑᑕᐅᓂᖅᓴᓂᒃ 

ᐱᓕᕆᐊᒃᓴᖅᑕᖃᐅᕐᒥᒐᑦᑕ ᓄᓇᓕᕋᓛᓂᑦ 

ᐊᑐᖅᑕᐅᔪᓐᓇᖅᑐᓂᒃ.  

 

ᑭᓯᐊᓂ ᑕᒪᒃᑯᐊ ᓄᓇᓕᕋᓛᖑᓂᖅᓴᐃᑦ 

ᖃᔅᓰᓐᓇᐅᒐᓗᐊᑦ ᓇᖕᒥᓂᖅ ᐱᒋᐊᖅᑎᑦᑎᓯᒪᔪᑦ 

ᐱᓕᕆᔪᓐᓇᖁᓪᓗᒋᑦ ᓄᓇᓕᕋᓛᖑᓂᖅᓴᓂ 

ᐱᒋᐊᖅᑎᑕᐅᓲᖑᖕᒪᑕᓕ ᕼᐋᒻᓚᒃᑯᑦ ᑲᑎᒪᔨᖏᓐᓂᑦ. 

ᑕᐃᒪ ᑎᑎᖅᑲᓂᒃ ᓇᓕᐊᖕᓄᕋᖅᑐᖃᒻᒪᕆᒃᑐᒃᓴᐅᕗᑦ 

ᓄᓇᓕᖓᓂᒃ ᐱᕙᓪᓕᐊᔪᓕᕆᔨᒃᑯᓐᓄᑦ ᐱᐅᓂᖅᓴᒥᒃ 

ᐱᓕᕆᔪᒪᓂᕐᒥᒃ.  

 

ᐄ, ᐅᖃᖅᑲᐅᒐᒪ ᑖᒃᑯᐊ ᓄᓇᓕᕋᓛᓂᑦ  

ᐊᑐᖅᑕᐅᔪᓐᓇᖅᑐᑦ  

CanNor-ᑯᑦ ᑎᑎᕋᕐᕕᖃᖅᖢᑎᒃ ᑕᒫᓂ ᓄᓇᕗᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒪᑉᓴᓚᒃ. 

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᑕᐃᒪᓐᓇᑦᑎᐊᒻᒪᕆᒃ ᑭᐅᓯᒪᔮᖓ ᐃᖅᑲᐅᒪᔪᖓ.  

 

ᑭᓯᐊᓂ ᐅᖃᐃᓐᓇᖅᐸᒃᑲᒪ ᓄᓇᓕᕋᓛᖑᓪᓗᓂ 

ᐱᕙᓪᓕᐊᔪᓕᕆᔨᒃᑯᑦ ᐱᕙᓪᓕᐊᔪᓕᕆᓂᕐᒧᑦ 

ᐊᔪᕐᓇᓪᓚᕆᖕᒪᑦ ᐱᔾᔪᑎᒋᓪᓗᒍ 

ᐱᓕᕆᐊᖃᓐᖏᓐᓂᖏᓐᓄᑦ. ᓴᓇᔨᖃᓐᖏᓐᓂᖏᓐᓄᑦ 

ᒐᕙᒪᒃᑯᓐᓂ ᐊᑭᓕᖅᑐᖅᑕᐅᓂᐊᖅᑐᒥᒃ ᐅᕝᕙᓘᓐᓃᑦ 

ᒪᑭᑎᑕᐅᓂᐊᖅᑐᒥᒃ, 

ᐱᓕᕆᐊᒃᓴᖃᐱᓪᓚᓐᖏᑦᑎᐊᒻᒪᕆᖕᒪᑦ ᐊᒻᒪᓗ 

ᐊᔪᕐᓇᕕᔾᔪᐊᖅᑐᓂ ᒪᑭᑕᑎᑦᑎᓂᖅ ᓇᖕᒥᓂᖅ 

ᐱᓕᕆᐊᖄᕐᔪᒃᑲᓗᐊᖅᑐᓂ ᓄᓇᓕᕋᓛᖑᑐᐊᕌᖓᑦ, 

ᐅᖓᓯᓗᐊᕌᖓᑦ, ᐱᓗᐊᖅᑐᒥᒃ ᐅᖓᓯᖕᓂᖅᐹᒥᒃ 

ᐊᑭᑐᓂᖅᐹᕐᒦᑎᓪᓗᒋᑦ ᑕᐃᒪᓐᓇ 

ᐊᔪᕐᓇᓪᓚᕆᖃᑦᑕᕐᒪᑦ.  

 

ᑭᓯᐊᓂ ᐆᒥᖓ ᐊᐱᕆᔪᒪᔪᖓ ᑖᒃᑯᐊ ᒐᕙᒪᒃᑯᑦ 

ᐃᓱᒪᓪᓚᕆᒃᑐᖃᓐᖏᑦᑎᐊᒻᒪᕆᒃᐹ ᒫᓐᓇ 

ᓄᓇᓕᕋᓛᕐᓂ ᓄᓇᕗᒻᒥ ᐃᑲᔪᖅᐹᓪᓕᕋᓱᓐᓂᕐᒥᒃ 

ᒪᒃᑯᓂᖓ ᓴᖅᑭᑕᐅᔪᓐᓇᖅᑐᓂᒃ, 

ᐊᐅᓚᑕᐅᓂᐊᖅᑐᓂᒃ, ᐃᖏᕐᕋᑎᑕᐅᓂᐊᖅᑐᓂᒃ 

ᓄᓇᕗᑦ ᒐᕙᒪᒃᑯᑦ ᐃᖏᕐᕋᑎᑦᑐᓐᓇᖅᑕᖓᓂᒃ? 

ᐊᑕᐅᓯᕐᒥᒃ ᐆᒃᑑᑎᖃᕐᓗᖓ. ᓲᕐᓗ 

ᐃᑲᔪᖅᑕᐅᕝᕕᖃᓐᖏᑦᑎᐊᒻᒪᕆᖕᒪᑦ ᐊᔪᓕᖅᓯᒪᔪᓄᑦ. 

ᑕᐃᒪᓐᓇᐃᑦᑐᒥᒃ ᓲᕐᓗ 

ᐃᓱᒪᒋᔭᖃᐱᓪᓚᓐᖏᑦᑎᐊᖅᓯᒪᕙᑦ ᓱᓕ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒧᑦ ᓯᕗᓕᖅᑎᐅᔪᖅ, 

ᒥᔅᑐ ᐲᑕ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᔪᖅ 

ᐊᐱᕆᑦᑎᐊᖅᑐᒻᒪᕆᐅᖕᒪᑦ. ᐅᖃᖅᑏ, ᑕᐃᒪ 

ᑎᒥᐅᔪᖅᑕᖃᐅᕐᒪᑦ ᑕᐅᑐᒐᖃᖅᑐᓂᒃ  

ᓯᐊᒻᒪᖅᑎᕐᕕᐅᓯᒪᓐᖏᑦᑐᓂᒃ  

ᓄᓇᓕᖕᓂ, ᓄᓇᕗᒥ ᐱᕙᓪᓕᐊᔪᓕᕆᔨᒃᑯᑦ 

ᐊᑐᖅᑐᐊᕐᕕᒃ.  

 

ᐱᕙᓪᓕᐊᔪᓕᕆᓂᕐᒧᑦ ᑕᐃᒪ 

ᐱᒋᐊᖅᑎᑦᑎᓚᐅᕐᒥᒐᑦᑕ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᑎᒍᑦ ᓴᓇᓐᖑᐊᒐᒃᓴᓂᒃ 

ᕿᓂᕐᓂᕐᒧᑦ ᓇᓗᓇᐃᖅᓯᓚᐅᕐᒪᑕ, 

ᓴᓇᓐᖑᒐᖅᓴᖅᑖᕐᕕᒃᓴᐃᑦ ᐲᔭᐃᕕᒃᓴᓂᒡᓗ 

ᓇᓗᓇᐃᖅᓯᓪᓗᑎᒃ. ᑖᒃᑯᐊ ᓴᓇᖑᐊᒐᔅᓴᖃᕐᓂᖏᓪᓗ 

ᑮᓇᐅᔭᑎᒍᑦ ᑲᔪᓯᔪᓐᓇᕐᒪᑦ ᓄᓇᓖᑦ ᒥᑭᓐᓂᖅᓴᐃᑦ 

ᑮᓇᐅᔭᓕᐅᕈᑎᖃᕈᓐᓇᖅᓯᖁᓪᓗᒋᑦ 

ᒪᑭᒪᒍᑕᐅᔪᓐᓇᖅᑐᓂᒃ ᓯᐊᕐᒪᑎᕐᕕᐅᓯᒪᓐᖏᑦᑐᓂ. 

 

ᑕᑯᓯᒪᓐᖏᓐᓇᒪ ᐃᒪᓐᓇ ᑐᒃᓯᕋᐅᑎᓂᓪᓗ 

ᑕᑯᓚᐅᖅᓯᒪᓐᖏᓐᓇᒪ ᑕᐃᑲᓐᖓ ᒥᑭᓐᓂᖅᓴᓂ 

ᓄᓇᓕᖕᓂ. ᑭᓯᐊᓂ ᐃᖅᑲᓇᐃᔭᖅᑎᒃᑲ 

ᑕᑯᓇᒃᑎᓐᓂᐊᖅᐸᒃᑲ ᒪᐃᔭᖓ, ᕼᐋᒻᓚᒃᑯᓪᓗ 

ᑲᑎᒪᔨᖏᑦ ᑐᓴᕐᕕᒋᒋᐊᕐᓂᐊᖅᐸᐃᑦ ᐃᒪᓐᓇ 

ᓴᓇᓐᖑᒐᒃᓴᓂᒃ ᐲᔭᐃᓂᕐᒧᑦ ᑐᒃᓯᕋᐅᑎᒧᑦ ᓇᐃᔮᑦ 

ᓯᓚᑎᑦᑎᐊᑯᓗᐊᓂ ᓇᓂᓯᒪᔪᖃᖅᓯᒪᖕᒪᑦ. ᑕᐃᒪ 

ᐊᕐᕌᒍᒐᓴᐅᓚᐅᖅᑐᓂᑦ ᓄᓇᖃᖅᑐᓂ ᓇᖕᒥᓂᖅ 

ᐲᔭᐃᓪᓗᑎᒃ ᓂᐅᕐᕈᑎᖃᓚᐅᕐᒪᑕ ᓄᓇᓕᖕᓄᑦ 

ᐊᓯᖏᓐᓄᑦ, ᖃᐅᔨᒪᒐᑦᑕ 

ᓴᓇᓐᖑᒐᒃᓴᑭᑦᑐᒻᒪᕆᐅᖕᒪᑕ ᑕᒫᓂ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒪᑉᓴᓚᒃ. 

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᐊᐱᖅᑯᑎᒋᓇᓱᒃᑕᕋ ᑐᓵᔾᔮᓐᖏᓐᓇᒃᑯ ᑭᐅᔭᐅᓂᖓ. 

ᑭᓯᐊᓂ ᒐᕙᒪᒃᑯᑦ, ᓄᓇᕗᑦ ᒐᕙᒪᒃᑯᑦ ᑕᒪᒃᑯᓂᖓ 

ᓴᖅᑭᑎᑦᑎᔪᒫᖅᑐᒃᓴᐅᑕᐅᔪᒃᓴᐅᖕᒪᑕ ᖃᑯᒍᒥᐊᖅ 

ᐃᑲᔪᖅᑕᐅᕕᖕᒥᓂᒃ ᓱᓇᒥᒃ, ᐊᐅᓚᑕᐅᓂᐊᖅᑐᓂᑦ 

ᒐᕙᒪᒃᑯᓐᓄᑦ ᒪᑭᑕᑎᑕᐅᓂᐊᖅᑐᒥᒃ. ᑕᐃᒃᑯᐊ 

ᐆᒃᑑᑎᒋᖅᑲᐅᔭᒃᑲ ᓲᕐᓗ, ᐊᔪᓕᖅᓯᒪᔪᓄᑦ 

ᐃᑲᔪᖅᑕᐅᕖᑦ ᒪᑯᐊ, ᐃᓱᒪᒥᓄᑦ 

ᐋᓐᓂᐊᖃᖅᑐᓪᓘᓐᓃᑦ ᖃᓄᑐᐃᓐᓇᖅ.  

ᑕᐃᒪᓐᓇᐃᑦᑐᒥᒃ ᓴᖅᑭᑎᑦᑎᔪᓐᓇᖅᓯᒐᔭᕐᓂᐊᖅᐸᑕ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3668 

ᓄᓇᓕᕋᓛᑦ ᐃᓱᒪᒋᔭᐅᑦᑎᐊᕐᓂᐊᕋᓗᐊᕆᕚᑦ  

ᑕᐃᒪᓐᓇᐃᑦᑐᓄᑦ ᓴᖅᑭᑎᑦᑎᕝᕕᐅᓂᐊᕆᐊᒃᓴᖅ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᕗᑦᒥ 

ᓯᕗᓕᖅᑎ, ᒥᔅᑕ ᑕᑉᑐᓇ.  

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᖢᒍᓗ ᑖᓐᓇ 

ᐊᐱᖅᑯᑎᑦᑎᐊᕚᓗᒃ ᐊᐱᖅᑯᑎᒋᖕᒪᒍ, 

ᐆᒃᑑᑎᑦᑎᐊᕙᒋᔪᓐᓇᖅᑕᕗᑦ. ᓄᓇᓖᑦ 

ᐋᖅᑭᒃᓱᐃᖃᑦᑕᖅᓯᒪᖕᒪᑕ ᐃᖅᑲᑐᐃᓐᓇᖅᐸᕋ 

ᑲᖏᖅᑐᒑᐱᒃ, ᑕᐃᒃᑯᐊ ᐃᓄᐃᑦ ᑲᑎᖦᖢᑎᒃ 

ᐃᓅᓯᓕᕆᖃᑦᑕᕐᒪᑕ ᐃᒥᐊᓗᖕᒧᑦ, ᐊᒻᒪᓗ 

ᐊᖓᔮᕐᓇᖅᑐᓄᑦ ᐊᔪᓕᖅᓯᒪᔪᓂᒃ ᐃᑲᔪᖃᑦᑕᕐᒪᑕ. 

ᐃᓕᓐᓂᐊᓯᓐᓈᑦ ᑲᑎᒪᑎᑦᑎᖃᑦᑕᖅᑐᑦ.  

 

ᐅᖃᖅᑏ, ᐅᖃᓪᓚᖃᑎᒋᓂᐊᖅᐸᕋ ᑖᓐᓇ 

ᒪᓕᒐᓕᐅᖅᑎᐅᖃᑎᒐ, 

ᖃᓄᖅᑑᕈᑎᒋᒃᑲᓐᓂᕐᓂᐊᕋᑦᑎᒃᑯᑦ, ᑕᐃᒃᑯᐊ 

ᓄᓇᓕᕋᓛᖑᓂᖅᓴᐃᑦ ᐱᓗᐊᕐᓗᒋᑦ ᑕᐃᒃᑯᐊ 

ᓯᐊᕐᒪᖅᑎᐅᕐᕕᐅᓯᒪᓐᖏᑦᑐᑦ. ᑐᑭᓯᑦᑎᐊᖅᑕᕋ ᑖᓐᓇ 

ᐃᓱᒫᓘᑎᒋᔭᖓ. ᒪᓕᒐᓕᐅᖅᑎᐅᖃᑎᒐ 

ᐅᖃᓪᓚᖃᑎᒋᓂᐊᖅᐸᕋ ᓇᐅᔮᑦ 

ᖃᓄᖅᑑᕆᑎᒋᔭᐅᓕᓂᐊᕐᒪᑦ, ᐊᒻᒪᓗ ᑭᓱᓂᒃ 

ᐱᒋᐊᖅᑎᑦᑎᔪᒪᖕᒪᖔᑦ ᓄᓇᒥᖕᓂ. 

ᑕᐃᒪᐃᓕᖓᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ.  

 

ᐊᐱᖅᑯᑦ 654 - 4(3): ᕿᑭᖅᑖᓗᒻᒥ 

ᑐᑦᑐᓕᕆᓂᖅ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓂᐊᖅᑕᕋ 

ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᖃᖅᑎᑦᑎᔩ, ᑕᐃᒪ ᐊᐱᖅᓱᖃᑦᑕᖅᓯᒪᒐᒪ ᑖᕙᓂ 

ᑭᖑᓂᕆᖔᖅᑕᑎᓐᓂ, ᑕᒫᓂ ᑕᐃᒪ ᕿᑭᖅᑖᓗᒻᒥ 

ᑐᒃᑐᒍᓐᓇᖅᑎᑕᐅᒐᑦᑕ ᐃᒪᓐᓇᑐᐃᓐᓇᕐᓂᒃ, 

ᐅᓪᓗᒥᒧᑦ ᑎᑭᑦᑐᒍ ᒪᓕᒐᖃᖅᑎᑕᐅᒐᑦᑕ ᑐᒃᑐᓂᑦ. 

ᐅᖃᖅᑎᑦᑎᔩ, ᐅᓪᓗᒥᑭᐊᕐᖓᐃ ᑕᒪᓐᓇ 

ᖃᓄᐃᓕᖓᓕᖅᑲ ᑐᒃᑐᒐᓱᐊᕐᓂᖅ ᕿᑭᖅᑖᓗᒻᒥ, 

ᐊᒻᒪᓗ ᖃᑦᑎᑦ ᑐᒃᑐᑕᐅᓯᒪᓕᖅᑲᑦ ᑕᕝᕙᓐᖓᑦ 

ᑐᒃᑐᒍᓐᓇᖅᑕᑦᑕ ᕿᑭᖅᑖᓗᒻᒥ ᐊᒥᓲᓂᖏᓐᓂᑦ, 

ᖃᑦᑎᑦ ᐱᔭᐅᓯᒪᓕᖅᑲᑦ ᑖᒃᑯᓇᓐᖓᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑕ ᔫ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑖᒃᑯᐊ ᒫᓐᓇᒧᑦ ᕖᕝᕗᐊᕆ 9-ᒧᑦ 

ᑎᑭᑦᖢᒍ, 166 ᕿᑭᖅᑖᓗᖕᒥ ᑐᒃᑐᑕᐅᓯᒪᓕᖅᑐᑦ. 

ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙᓐᖓᖃᐃ 

ᑖᒃᑯᐊ ᓇᓗᓇᐃᕋᑖᖅᑕᖏᑦ ᓈᓴᐅᑏᑦ ᓇᓕᐊ 

ᓄᓇᓖᑦ ᓈᕆᓯᒪᓕᖅᑲᑦ, ᓇᓕᐊᓪᓗ ᓱᓕ ᓄᓇᓖᑦ 

ᓈᕆᓚᐅᓐᖏᓚᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᒃᑯᐊ 

ᒫᓐᓇᒧᑦ ᐱᓯᒪᔭᒃᑲ ᐃᖃᓗᖕᓂ ᑭᕼᐃᒥᐅᖅᑰᖅ 

ᐃᖃᓗᒃ ᑖᓐᓇ ᑰᑕᖓᓂᒃ ᓄᖒᑦᓯᕼᐃᔪᖅ. ᒪ’ᓇ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 

ᑕᕝᕙᓐᖓᓖᓛᒃ ᑐᒃᑐᒍᓐᓇᖅᑎᑕᐅᒐᑦᑕ 

ᐊᖑᑕᐃᓐᓇᕐᓂᒃ ᑭᓯᐊᓂ, ᐊᕐᓇᓪᓗᓐᓂᒃ  

ᐱᔭᕆᐊᖃᖅᑎᑕᐅᓇᑕ. ᑖᒃᑯᐊ ᐊᕐᓇᓪᓗᓐᓂᒃ  

ᐱᔪᖃᖅᓯᒪᔪᒥᓂᐅᑉᐸᑦ, ᑕᒪᓐᓇ ᓲᕐᓗ ᑕᐃᒪ  

ᖃᐅᔨᒪᔪᐃᓐᓇᐅᒐᑦᑕ ᓇᓄᐃᑦ  

ᒪᓕᒐᖃᖅᑎᑕᐅᓲᖑᒻᒪᑕ, ᐊᕐᓇᓪᓗᓐᓂᒃ  

ᐱᓗᐊᖅᑐᒥᓂᐅᑎᓪᓗᑕ ᓇᓐᓄᒐᔅᓴᕗᑦ 

ᐃᓚᓐᖓᕆᐊᖅᑎᑕᐅᓲᖑᒻᒪᑕ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᓐᓇᑦᑕᐅᖃᐃ ᑕᐃᒪᐃᓕᖓᑎᑕᐅᒐᔭᕆᕙ 

ᓄᓇᓕᓐᓄᑦ ᓲᕐᓗ ᐊᕐᓇᓪᓗᓐᓂᒃ 

ᐱᔪᖃᓗᐊᖅᑐᒥᓂᐅᑉᐸᑦ, ᑐᒃᑐᒍᓐᓇᖅᑕᕗᑦ 

ᐃᓚᓐᖓᕆᐊᕈᑕᐅᒃᑲᓐᓂᖃᑦᑕᕋᔭᕆᕙᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᒫᓐᓇ 

ᑕᐃᒻᓇ ᐱᖁᔭᖅ ᐅᕝᕙᓘᕝᕙ ᐃᓕᖅᑯᕼᐃᕗᑦ 

ᐊᑐᖅᑕᐅᔪᖅ ᐊᖑᑕᐃᓐᓇᕐᓂᒃ ᑐᒃᑐᑦᑕ’ᒪᑕ, ᑖᒃᑯᐊ 

ᐊᕐᓇᓪᓗᓐᓂᒃ ᑐᒃᑐᒑᖓᑕ ᐱᖁᔭᕐᒥᒃ 

ᕼᐃᖁᒥᑦᓯᒐᔭᕐᒪᑦ, ᐃᓛᒃ 

ᕼᐃᖁᒥᑦᑎᑐᐃᓐᓇᕆᐊᖃᖅᑐᑦ. 

ᖃᐅᔨᕼᐊᖅᑕᐅᖅᑳᕐᓗᓂ ᖃᐅᔨᓐᓇᕋᔭᕐᒪᑦ, 

ᑭᕼᐃᐊᓂ ᑖᒃᑯᐊ ᐃᓚᖓᒍᑦ ᑕᐅᑐᒃᑕᓛᓐᖏᑦᑐᑦ 

ᐊᕐᕌᒍᒧᑦ. ᑕᐃᓐᓇᓕ ᓇᓄᕐᓄᑦ ᐊᑐᖅᑕᐅᔪᖅ 

ᐊᔾᔨᐅᓐᖏᒻᒪᑦ. ᑖᒃᑯᐊᓕ ᑐᒃᑐᑦ ᐊᖑᑕᐃᓐᓇᕐᓂᒃ 

ᐱᒋᐊᖃᕐᒪᑕ. ᑕᐃᒃᑯᐊᓕ ᓇᓄᕐᓄᑦ ᐊᑐᖅᑐᖅ 

ᒪᕐᕉᖕᓂᒃ ᐊᖑᑎᓂᒃ ᓇᓐᓄᒃᐸᑦ ᐊᑕᐅᕼᐃᕐᒥᒃ 

ᐊᕐᓇᓪᓗᖕᒥᒃ ᓇᓐᓄᒡᓗᓂ, ᑕᐃᒃᑯᐊᓕ ᐄ, 

ᐊᒥᕼᐆᓗᐊᖅᑐᓂᒃ ᐊᕐᓇᐅᔪᓂᑦ ᓇᓐᓄᒃᐸᑕ 

ᐃᓚᓐᖓᕆᐊᕼᐆᖅᑐᑦ. ᑖᓐᓇᓕ ᑐᒃᑐ 

ᑎᐊ’ᓇᐃᓐᖏᑦᑐᖅ ᐊᖑᑕᐃᓐᓇᕐᓂᒃ ᑐᒃᑐᖁᔭᐅᖕᒪᑕ. 

ᒪ’ᓇ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᔫ ᐃᓄᒃ. 

 

ᐊᐱᖅᑯᑦ 655 - 4(3): ᑰᒃᑯᑦ 

ᐃᑯᒪᓕᐅᕈᑎᓕᕆᓂᖅ ᐃᖃᓗᓐᓂ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᓴᖃᖅᑐᖓ 

ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᑕᐃᒪ ᒥᓂᔅᑕ ᐃᖅᑲᐅᒪᒐᕕᑦ ᐊᕐᕌᓂ ᐅᕙᓂ ᐃᒡᓗᒥ 

ᐱᒃᑯᒍᓱᒃᖢᖓ ᐅᖃᐅᓯᖃᓚᐅᖅᓯᒪᒐᒪ ᑖᒃᑯᓂᖓ 

ᑐᓄᓂᖅ ᐃᑲᔪᖅᑏᑦ ᓂᕿᑖᕐᕕᒃ ᐱᓕᕆᐊᖏᓐᓂᒡᓗ 

ᐊᒻᒪᓗ ᐅᕙᓂ ᐃᒡᓘᑉ ᐃᓗᐊᓂ ᐅᖃᖃᑦᑕᖅᓯᒪᒐᒪ 

ᑕᒪᓐᓇ ᐅᑭᐅᖅᑕᖅᑐᒥ ᓂᕿᑦᑎᐊᕙᓕᕆᓂᖅ 

ᐋᖅᑭᒋᐊᕆᐊᖃᓪᓚᑦᑖᕋᓱᒋᓪᓗᒍ.  
 

ᑖᓐᓇ ᐅᖃᐅᓯᕆᔭᕋ ᑲᑎᒪᔾᔪᑎᕕᓂᑦᑎᓐᓃᑦᑐᖅ 

ᕕᕝᕗᐊᕆ 24, 2016 ᒪᒃᐱᖅᑐᒐᖓ 770. ᐅᓪᓗᒥ  

ᐊᐱᖅᑯᑎᒋᓚᐅᖅᑕᓐᓄᑦ ᑲᔪᓯᒋᐊᓪᓚᒍᒪᔪᖓ ᐊᕐᕌᓂ  

ᐊᐱᖅᑯᑎᒋᓚᐅᖅᑕᓐᓄᑦ ᒥᓂᔅᑑᔪᒧᑦ ᑖᒃᑯᓂᖓ 

ᐱᔾᔪᑎᖃᖅᖢᑎᒃ ᓄᓇᕗᒻᒥ ᓂᕿᒃᓴᖃᑦᑎᐊᕐᓂᕐᒧᑦ 

ᑲᑐᔾᔨᖃᑎᒌᑦ. ᐊᐱᖅᓱᓚᐅᖅᓯᒪᒐᒪ 

ᑲᑎᒪᔾᔪᑎᕕᓂᕐᓃᑦᑐᖅ ᐅᑐᐱᕆ 26, 2016 

ᒪᒃᐱᖅᑐᒐᖓ 18.  
 

ᑕᐃᒪ ᒫᓐᓇᕋᑖᖑᓚᐅᖅᑐᖅ ᒐᕙᒋᔭᕗᑦ 

ᓴᖅᑭᑦᑎᓚᐅᖅᓯᒪᖕᒪᑕ ᕿᓂᕈᑎᒥᒃ 

ᐱᓕᕆᔪᓐᓇᕋᔭᖅᑐᒥᒃ ᑖᓐᓇ ᓄᓇᕗᒻᒥ 

ᓂᕿᒃᓴᖃᑦᑎᐊᕐᓂᕐᒧᑦ ᑲᑐᔾᔨᖃᑎᒌᑦ ᑐᕌᒐᕆᔭᖓᑦ 

ᐊᒻᒪᓗ ᐱᓕᕆᐊᕆᔪᒪᔭᖓᑦ ᑕᑯᓇᒃᑕᐅᖁᓪᓗᒍ. 

ᑖᓐᓇ ᓇᐃᓴᐅᑎᖃᖅᑐᖅ 2016-71 ᐅᖃᖅᓯᒪᖕᒪᑦ, 

ᑖᓐᓇᒎᖅ ᑭᖑᓪᓕᖅᐹᒥᒃ ᐅᓂᒃᑳᖅ ᐊᑐᓕᖁᔭᐅᔪᓪᓗ 

ᐱᔭᕇᖅᓯᒪᓂᐊᕐᒪᑕ ᑕᒪᑐᒪ ᑕᖅᑭᕆᔭᑦᑕ ᓯᕗᕐᖓᒍᑦ 

ᐃᓱᐊᓂ. ᒥᓂᔅᑕ ᑖᒃᑯᐊ ᐅᓂᒃᑳᓕᐊᖑᔪᑦ 

ᑭᖑᓪᓕᖅᐹᑦ ᐅᕙᓂ ᐃᒡᓘᑉ ᐃᓗᐊᓂ 

ᓴᖅᑭᑎᓛᖅᐱᒋᑦ ᐅᐱᕐᖔᒥ ᑲᑎᒪᓕᕈᑦᑕ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᔮᓂ ᒪᐃᒃ. 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᐄ, ᑕᒪᓐᓇ ᐱᓕᕆᐊᖑᓯᒪᔪᖅ ᑕᒪᐅᓇ 

ᑖᒃᑯᐊ ᓄᓇᕗᒻᒥ ᓂᕿᖃᑦᑎᐊᕆᐊᖃᕐᓂᕐᒧᑦ 

ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ 

ᓂᕿᑦᑎᐊᕙᖃᕆᐊᖃᕐᓂᕐᒧᑦ ᑕᒪᔅᓱᒥᖓ 

ᐱᓕᕆᓯᒪᒻᒪᑕ. ᐄ, ᑕᒪᓐᓇ ᑕᐃᒪ ᐅᓇ ᓄᓇᕘᒥ 

ᑕᒪᓐᓇ ᓂᕿᔅᓴᖃᑦᑎᐊᕆᐊᖃᕐᓂᖅ ᐱᔾᔪᑎᒋᓪᓗᒍ 

ᑲᑐᔾᔭᐅᖃᑦᑕᕐᖓᑦ ᑕᒪᒃᑯᐊ 

ᐊᑐᐃᓐᓇᐅᑲᓐᓂᖁᓪᓗᒋᑦ ᐊᒻᒪᓗ 

ᐊᑭᑭᓐᓂᖅᓴᐅᖁᓪᓗᒋᑦ. ᑕᒪᒃᑯᓄᖓᖃᐃ 

ᐱᓗᐊᖅᑐᒥᑦ ᐃᑲᔪᖅᑕᐅᔭᕆᐊᖃᓕᖅᐸᑦᑐᓄᑦ 

ᓂᕿᔅᓴᑖᕆᐊᖃᕐᓂᒃᑯᑦ ᐊᒻᒪᓗ ᑕᒪᒃᑯᐊ ᐊᓯᖏᑦ 

ᑕᒫᓂ ᓄᓇᓕᓐᓂ ᐱᒋᐊᖅᑎᑕᐅᓯᒪᔪᑦ. ᐄ, ᑕᐃᒪ 

ᓴᖅᑭᕆᐊᖃᕐᓂᕆᔭᖓ ᑕᐃᔅᓱᒪ ᐅᓂᒃᑳᑉ ᑖᓐᓇ. 
 

ᒪᒥᐊᓇᐅᒐᓗᐊᖅ ᐃᖅᑲᐅᒪᔪᓐᓇᖏᒻᒪᕆᒃᑲᒃᑯ, 

ᐃᖅᑲᐅᒪᔪᓐᓇᓐᖏᓐᓇᒃᑯ ᒫᓐᓇ, ᒫᓐᓇᓘᓐᓃᑦ ᒫᓐᓇ 

ᑲᑎᒪᓂᑦᑎᓐᓂ ᓴᖅᑭᓂᐊᕐᒪᖔᒃᑯ ᐅᕝᕙᓘᓐᓃᑦ 

ᐅᐱᕐᖓᔅᓵᖑᓂᐊᖅᑐᖅ ᑲᑎᒪᓕᕈᑦᑕ. ᑕᕝᕙ ᑖᓐᓇ 

ᐃᖅᑲᐅᒪᔪᓐᓇᓐᖏᑐᐃᓐᓇᖅᑕᕋ. ᒫᓐᓇ 

ᐃᖅᑲᓇᐃᔭᖅᑎᒃᑲ ᖃᐅᔨᒋᐊᖅᑎᓚᐅᕐᓗᒋᑦ 

ᓇᓗᓇᐃᑦᑎᐊᕈᕐᓇᓂᐊᖅᑐᒍ ᑖᓐᓇ. ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ.  
 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒻᒪᖃ ᒥᓂᔅᑕ 

ᐃᖅᑲᐃᑎᒃᑯᒃᑭᖅᑲᐃ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᐱᔭᕇᖅᓯᒪᓐᖏᑦᑐᖅ  

ᓱᓕ. ᑕᒪᑐᒪᓂ ᑭᓯᐊᓂ ᑕᖅᑭᒥ 

ᐱᔭᕇᖅᑕᐅᔪᒃᓴᐅᑕᐅᔪᖅ. ᓴᖅᑭᑦᑐᓐᓇᔾᔮᓐᖏᑕᐃᑦ 

ᐃᓛᒃ ᐱᔭᕇᖅᑕᐅᑳᓪᓚᖕᓂᓐᖏᑉᐸᓪᓕ. ᑕᐃᒪᓐᓇ 

ᐊᐱᖅᑯᑎᒋᖅᑲᐅᕙᕋ ᐅᐱᕐᖔᒥ ᓴᖅᑭᓛᕐᒪᖔᑦ.  

 

ᐆᒥᖓ ᐊᐱᕆᓚᐅᕐᓚᖓ. ᑖᒃᑯᐊ ᓄᓇᕗᒻᒥ 

ᓂᕿᒃᓴᖃᑦᑎᐊᕐᓂᕐᒧᑦ ᑲᑐᔾᔨᖃᑎᒌᑦ 

ᐊᕐᕌᒍᓕᒫᖅᓯᐅᑎᖏᑦ ᓄᑖᖑᓛᖑᔪᑦ ᑎᑎᕋᖅᓯᒪᔪᑦ 

ᐊᕐᕌᒍᓕᒫᖅᓯᐅᑎᖏᑦ. ᒫᓐᓇ ᑲᑎᒪᑎᓪᓗᑕ 

ᓴᖅᑭᓐᓂᐊᖅᐱᒌᑦ ᐅᑭᐅᖅᓯᐅᒻᒥᒃ ᑲᑎᒪᑎᓪᓗᑕ 

ᓴᖅᑭᓐᓂᐊᖅᐱᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐃᓄᓕᕆᔨᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐃᓛᒃ ᑕᐃᒃᑯᐊ ᐅᖃᐅᓯᕆᕋᑖᖅᑕᕗᑦ 2016-ᓕᓴᐃᑦ 

ᑕᒪᔅᓱᒧᖓ ᑐᕌᖓᔪᑦ. ᐅᖃᕇᖅᑲᐅᒐᒪ 

ᒪᒥᐊᒃᑲᓗᐊᖅᑐᖓ ᑖᓐᓇ ᓇᓕᐊᓐᓂ 

ᓴᖅᑭᓂᐊᕐᒪᖔᒃᑯ ᓴᖅᑭᑕᔅᓴᑖᕆᓐᓂᕐᒪᖔᒃᑯ 

ᐃᖅᑲᐅᒪᓐᖏᓐᓂᕋᖅᑲᐅᒐᒪ. ᑖᓐᓇ 

ᖃᐅᔨᒋᐊᑦᑎᐊᑲᓐᓂᓚᐅᕐᓗᒍ 

ᓇᓗᓇᐃᑦᑎᐊᕈᕆᓐᓇᕋᓗᐊᖅᑐᖓ ᑕᕝᕙᓂ ᐃᓪᓗᒥ. 

ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᒫᓐᓇ 

ᑲᑎᒪᓂᕆᔭᑦᑎᓐᓂ ᓇᓗᓇᐃᖅᓯᒍᓐᓇᕋᓗᐊᖅᑐᖓ 

ᑕᐃᓐᓇ ᖃᐅᔨᒪᓕᕈᒃᑯ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᐅᖃᐅᑎᔪᓐᓇᖅᐱᑎᒍᑦ ᑖᔅᓱᒪᓂ ᐊᕐᕌᒍᒥ 2017-18 

ᑮᓇᐅᔭᖅᑑᑎᐅᑉ ᐃᓗᐊᓂ ᑖᒃᑯᐊ ᑲᑐᔾᔨᖃᑎᒌᖑᔪᑦ 

ᓄᓇᕗᒻᒥ ᓂᕿᖃᑦᑎᐊᖅᑎᑦᑎᓇᓱᐊᕐᓂᕐᒧᑦ 

ᑲᑐᔾᔨᖃᑎᒌᖑᔪᑦ ᑭᓱᓂᒃ ᐱᓪᓗᐊᑕᓂᒃ 

ᐱᓕᕆᐊᖃᕈᒪᓂᐅᔭᖅᐸᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑖᒃᑯᐊ ᑲᑐᔾᔨᖃᑎᒌᖑᔪᑦ ᐱᓕᕆᓯᒪᐃᓐᓇᖃᑦᑕᕋᒥ 

ᑕᐃᒪᓐᖓᑦ ᐱᒋᐊᓚᐅᖅᓯᒪᒐᒥᒃ.  

 

ᑕᒪᓐᓇ ᑲᑐᔾᔭᐅᑎᐊᖅᑐᓂ ᑕᒪᒃᑯᐊᓗ ᓄᓇᓕᓐᓂ 

ᐃᓱᒫᓗᑕᐅᓯᒪᔪᑦ ᑲᑎᒪᖃᑦᑕᓂᒃᑯᑦ  

ᐊᐅᓪᓚᔾᔭᒋᐊᖁᔭᐅᔪᑦ ᑕᒪᔾᔭ ᐃᓱᒪᒋᔭᐅᑦᑎᐊᖅᑐᑦ. 

ᐄ, ᑕᒪᓐᓇ 2017-18-ᒥ ᑖᒃᑯᐊ ᑕᒫᓐᖓᑦ 

ᐆᒪᔪᒥᓃᑦ ᒥᔅᓵᓅᖓᔪᑦ ᖃᓄᖅ 

ᐊᑐᐃᓐᓇᕈᒃᑲᓂᑦᑎᐊᕈᓐᓇᕐᒪᖔᑕ ᐅᕝᕙᓘᓐᓃᑦ 

ᐃᓂᔅᓴᖃᑦᑎᐊᕆᐊᖃᕐᓂᐊᕐᒪᖔᑕ ᑕᒪᒃᑯᐊ ᓄᓇᓖᑦ 

ᑕᒪᒃᑯᓂᖓ ᐱᓕᕆᓕᖅᑎᓪᓗᒋᑦ ᐆᒪᔪᒥᓂᕐᓂᒃ 

ᓲᕐᓗᖃᐃ ᖁᐊᒃᑯᕕᓐᓂᓘᓐᓃᑦ ᐅᕝᕙᓘᓐᓃᑦ 

ᐊᓯᖏᑦᑎᒍᑦ. ᑕᒪᓐᓇᐅᑕᖅᑯᖅ.  
 

ᐊᒻᒪᑦᑕᐅᖅ, ᑲᓇᑕᐅᑉ ᒐᕙᒪᒃᑯᖏᓐᓂᑦ 

ᓂᕿᑦᑎᐊᕙᓕᕆᔨᒃᑯᖏᓐᓂᒃ ᑖᒃᑯᐊ 

ᖃᓄᖅᑑᖃᑎᖃᕋᓱᐊᕈᒪᓂᕐᒥᒃ ᑕᒪᔅᓱᒪ 

ᓂᕿᑦᑎᐊᕙᓕᕆᓂᐅᑉ ᐅᑭᐅᖅᑕᖅᑐᖓᓂ ᑲᓇᑕᐅᑉ 

ᐊᓯᔾᔨᕈᒫᕐᓂᐊᕐᓂᖓ ᐱᔾᔪᑎᒋᓪᓗᒍ. ᐊᒻᒪᑦᑕᐅᖅ 

ᑕᒪᒃᑯᐊ ᖃᐅᔨᓴᑦᑎᐊᖅᓯᒪᓗᒋᑦ 

ᐊᒥᒐᒃᓯᒐᓚᖃᑦᑕᕐᓃᑦ ᓂᕿᔅᓴᐅᔪᓂᒃ 

ᓂᕆᔭᔅᓴᐅᔪᓂᓘᓐᓃᑦ ᒪᐅᓇ ᐅᓯᔭᐅᓂᒃᑯᑦ 

ᐅᕝᕙᓘᓐᓃᑦ ᐃᖏᕐᕋᓂᖏᑦᑎᒍ, ᓲᕐᓗᖃᐃ 

ᖃᖓᑕᓲᒃᑯᓘᓐᓃᑦ ᐅᒥᐊᕐᔪᐊᑯᓪᓘᓐᓃᑦ. 

ᒪᑯᐊᕈᓘᔭᐃᑦ ᑕᒪᔾᔭᐅᑕᖅᑯᑦ ᐊᒻᒪᓗ, ᑕᒪᓐᓇ 

ᖃᓄᖅ ᐊᑭᑭᓪᓕᕚᓪᓕᕈᓐᓇᒃᑲᓐᓂᖅᓯᒪᒻᒪᖔᑕ. 

ᑕᒪᒃᑯᐊ ᐱᖃᓯᐅᑎᓗᒋᑦ ᖃᖓᑕᓲᑉ ᐅᖅᓱᑐᓐᓂᖓ, 

ᒪᑯᐊᕈᓘᔭᐃᑦ ᐊᒻᒪᓘᓐᓃᑦ ᒥᕝᕖᑦ 

ᐊᑭᕐᕆᔮᓐᓂᕆᔭᖏᑦ, ᓯᐅᕋᐅᓂᖏᓪᓘᓐᓃᑦ 

ᐅᕝᕙᓘᓐᓃᑦ ᓯᓪᓗᐊᖃᓐᓂᖏᑦ. ᑕᒪᒃᑯᐊ 

ᐃᓱᒪᒋᔭᐅᓯᒪᑦᑎᐊᖅᑐᑦ ᐊᒻᒪᓗ ᖃᓄᑎᒋ ᑕᒪᒃᑯᐊ 

ᖃᖓᑕᓲᑎᒍᑦ ᐅᓯᔭᐅᖃᑦᑕᕈᓐᓇᓐᓂᖏᑦ 

ᐅᒥᐊᔾᔪᐊᑎᒍᓪᓘᓐᓃᑦ ᓂᖀᑦ.  
 

ᑕᒪᔾᔭᐅᒻᒪᑕ ᑖᒃᑯᐊ ᐱᓗᐊᖅᑐᒥᒃ 

ᓇᓗᓇᐃᑲᐃᓐᓇᑕᒃᑲ ᒫᓐᓇᐅᔪᖅ ᑖᒃᑯᓄᖓ 

ᑲᑐᔾᔨᖃᑎᒌᓄᑦ ᑲᒪᒋᔭᐅᔪᖅ. ᐄ, ᑕᐃᒪ ᐊᕐᕌᓂ 

ᑲᒪᓯᒪᑦᑎᐊᓪᓚᐅᕐᖓᑕ ᑕᕝᕙ ᑖᒃᑯᐊ ᑕᒪᒃᑯᓂᖓ 

ᑲᔪᓯᑦᑎᑦᑎᒋᐊᖅᓯᒪᓚᐅᖅᑐᑎᒃ. ᐄ, ᑕᒪᓐᓇ 

ᐱᒻᒪᕆᒋᒐᑦᑎᒍᓂᓛᒃ ᓂᕿᓂᒃ 

ᐊᑐᐃᓐᓇᖃᑦᑎᐊᕆᐊᖃᓐᓂᖅ. ᑖᒃᑯᐊ 

ᓇᓗᓇᐃᕋᑖᖅᑕᒃᑲ ᒫᓐᓇᐅᔪᖅ ᑖᒃᑯᓇᓐᖓᑦ 

ᐱᓕᕆᐊᖑᓯᒪᔪᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒪᒥᐊᓇᖅ. ᕿᑭᖅᑖᓘᑉ 

ᓂᒋᐊᓄᑦ, ᒥᔅᑐ ᑕᐃᕕᑦ ᔪᐊᓇᓯ. 
 

ᐊᐱᖅᑯᑦ 656 - 4(3): ᐱᓕᕆᐊᖃᕐᓂᖅ 

ᓄᓇᕗᒥ ᐃᓄᓐᓂᒃ 

ᐃᓕᓴᐃᔨᖃᕆᐊᖃᕐᓂᖓᓂᒃ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ 

ᐊᐱᖅᑯᑎᖃᕝᕕᒋᔭᕌ ᐅᓪᓗᒥ.  

ᐅᖃᖅᑏ, ᐱᓇᓱᐊᕈᓯᕆᓚᐅᖅᑕᑎᓐᓂ ᐅᓇ ᐅᓂᒃᑳᖅ 

ᓴᖅᑭᓚᐅᖅᑕᕋ ᑕᓪᓕᒻᒥᐅᑎᓪᓗᒍ 

ᐃᓕᓴᐃᔨᐅᔪᒪᓂᒻᒥᒃ ᐅᓂᒃᑳᖅᑐᖅ ᐊᒻᒪᓗ 

ᐅᖃᐅᓯᖃᖅᓱᓂ ᐃᓄᐃᑦ 

ᐃᓕᓴᐃᔨᑖᖅᐸᓪᓕᐊᖃᑦᑕᓐᓂᕆᔭᐅᔪᒥ ᓄᓇᕗᑦᒥ 

ᐃᓄᓐᓂᒃ. ᑕᕝᕙᓂ ᐅᓂᒃᑳᒻᒥ ᐅᖃᖅᑏ,  

ᓇᓗᓇᐃᖅᓯᓯᒪᕗᖅ ᑕᓪᓕᒪᓂᒃ ᐃᓄᐃᑦ 

ᐊᐳᕈᑎᒋᕙᑦᑕᖏᓐᓂᒃ ᐃᓕᓴᐃᔨᕈᕋᓱᐊᕈᒪᑉᐸᑕ. 

ᐃᓗᓕᖃᖅᓱᑎᒃ ᐅᑯᓇᓐᖓᑦ, ᐅᖃᐅᓯᖅ, 

ᐃᓕᓐᓂᐊᕈᑎ, ᑮᓇᐅᔭᑦ, ᖃᑕᓐᖑᑎᒌᑦ ᐊᒻᒪ 

ᐃᒡᓗᓕᕆᓂᖅ. ᐊᒻᒪᑦᑕᐅᖅ ᑖᑦᓱᒪ ᖄᒃᑲᓐᓂᐊᒍᑦ, 

ᑐᑭᓯᐅᒪᓐᖏᓗᐊᓐᓂᕆᔭᐅᖃᑦᑕᖅᑐᑦ ᑕᒪᒃᑯᓂᖓ 

ᖁᑦᑎᓐᓂᖅᓴᓂᒃ ᐃᓕᓐᓂᐊᕈᑎᓂᒃ, ᐅᑦᑑᑎᒋᓗᒍ 

ᐃᓕᓴᐃᔨᑦᓴᐅᓂᒻᒧᑦ ᐃᓕᓐᓂᐊᕈᑎᒥᒃ. 
 

ᐅᖃᖅᑏ, ᒥᓂᔅᑐ ᑐᑭᓯᑎᑦᑎᒋᐊᕈᓐᓇᖅᑳ 

ᖃᐅᔨᒪᒻᒪᖔᑦ ᐊᓯᖏᓐᓂ ᒥᓂᔅᑐ ᐊᐳᕈᑎᓂᒃ 

ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖏᑦ ᖃᐅᔨᒪᕙᑦ 

ᐊᓯᖏᓐᓂᒃ ᐊᐳᕈᑎᓂᒃ? ᐃᓄᓐᓄᑦ 

ᐊᐳᕈᑕᐅᕙᑦᑐᓂᒃ ᐃᓕᓴᐃᔨᕈᕋᓱᐊᕈᒪᑉᐸᑕ 

ᓄᓇᕘᒥ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ, 

ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 

ᐊᐱᕆᔾᔪᑎᖃᕐᒪᑦ ᖃᐅᔨᒋᐊᕈᒪᓪᓗᓂᓗ. ᑕᒪᒃᑯᐊ 

ᐊᐳᕈᑏᑦ ᐅᑯᐊ ᐅᖃᓕᒫᑦᑎᐊᖅᓯᒪᖕᒥᒐᒃᑭᑦ 

ᐃᓚᖏᓐᓂᒃ ᑭᐅᔾᔪᑎᒃᓴᓂᒃ. ᑕᐃᒪ 

ᐱᑕᖄᓂᑦᑎᐊᖦᖤᕋᒥ ᐊᒻᒪ ᒪᑯᐊ ᑖᓐᓇ 

ᐊᐱᖅᑯᑎᖓ ᐱᔾᔪᑎᒋᓪᓗᒍ, ᐃᒻᒪᖄ ᓄᓇᓕᖕᓂ 

ᐅᖃᐃᓐᓇᖃᑦᑕᖅᐳᒍᑦ ᐊᕐᕌᒍᑕᒫᑦ ᓱᓇᓂᒃ 

ᐃᓕᓐᓂᐊᖅᑎᑦᑎᔪᒪᖕᒪᖔᑕ ᑕᒡᕙᓂ ᓄᓇᓕᖏᓐᓂ.  
 

ᐊᐳᕈᑎᖃᖅᐸᒃᐳᒍᑦ ᐃᒻᒪᖄ ᐊᒥᓲᓗᐊᓐᖏᑦᑐᓂᒃ 

ᐱᔪᒪᔪᖃᕌᖓᑦ ᓲᕐᓗ ᒪᕐᕉᖕᓂᓪᓘᓐᓃᑦ 

ᐆᒃᑐᕆᐊᕈᒪᔪᖅᑕᖃᕌᖓᑦ ᐃᓕᓴᐃᔨᐅᓂᕐᒧᑦ 

ᐃᓕᓐᓂᐊᕐᓂᕐᒧᑦ, ᑖᓐᓇ ᑲᔪᓯᔪᓐᓇᖃᑦᑕᖏᓐᓇᑦᑎᒍᑦ 

ᑕᒡᕙᓂ ᓄᓇᓕᖕᓂᑦ. ᑕᒡᕘᓇᑕᕝᕙ 

ᐊᐳᕈᑎᑐᐃᓐᓇᐅᖅᑰᖦᖤᕐᒪᑦ ᐊᒥᓲᓐᖏᓗᐊᖅᑐᑦ 

ᐆᒃᑐᖃᑦᑕᖅᑐᐃᑦ ᐅᒃᑐᖃᑦᑕᕐᓂᖏᓐᓄᑦ. ᑭᓯᐊᓂ 

ᐊᔭᐅᖅᑐᑦᑎᐊᓪᓚᕆᒃᑲᓗᐊᖅᑕᕗᓪᓖᓛᒃ ᓄᓇᓕᖕᓂ 

ᑕᒪᓐᓇ ᐊᐅᓚᑕᐅᔪᓐᓇᑦᑎᐊᓪᓚᕆᖕᒪᑦ.  

ᐆᒃᑐᕈᒪᔪᖅᑕᖃᕌᖓᑦ ᐊᒻᒪᓗ ᐊᒥᓲᓂᖏᑦ 

ᓈᒻᒪᑦᑎᐊᕌᖓᑕ.  
 

ᐃᒻᒪᖄ ᐃᓛᓐᓂᓪᓗ ᐊᔪᕈᑕᐅᖃᑦᑕᖅᐸᓗᑭᐊᖅ 

ᑕᐃᒪ ᓄᓇᓕᖕᓂ ᐊᐅᓚᑎᑦᑎᖃᑦᑕᕋᑦᑕ ᑕᒪᒃᑯᓂᖓ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᕐᓂᒃ. ᐊᒻᒪᓗ ᑖᒃᑯᓇᓂ  

ᓄᓇᓕᖕᓂ ᐊᖏᓂᖅᓴᓂᒃ, ᑲᖏᖅᖠᓂᖅ, 

ᐃᖃᓗᐃᑦ, ᐃᖃᓗᒃᑑᑦᑎᐊᕐᒥ, ᑖᓐᓇ Nunavut 

Teacher Education Program-ᖑᓂᕋᖅᑕᕗᑦ 

ᐃᓛᓐᓂ ᐃᒻᒪᖄ ᐆᒃᑐᕆᐊᕈᒪᒐᓗᐊᖅᖢᑎᒃ ᑕᕝᕗᖓ 

ᓄᓇᓕᖕᓄᑦ ᐊᖏᓂᖅᓴᒧᐊᕈᒪᖏᑦᑐᑦ.  

 

ᑕᒪᔾᔭᐅᖃᑦᑕᖅᑐᐃᑦ. ᐊᓯᐊᒍᑦ ᑐᓴᐅᒪᓗᐊᓐᖏᑦᑐᖓ 

ᐊᔪᕈᑎᒃᓴᓂᒃ ᑭᓯᐊᓂ 

ᐊᑐᐃᓐᓇᐅᑦᑎᐊᖃᑦᑕᕋᓱᐊᕋᓗᐊᖅᑐᒍᑦ 

ᓇᐅᒃᑯᑐᐃᓐᓇᖅ ᐃᑲᔪᕐᓂᒃᑯᑦ ᐃᑲᔪᕈᓐᓇᕌᖓᑦᑎᒍᑦ 

ᓇᐅᒃᑯᑐᐃᓐᓇᑦᑎᐊᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᒃᑯᐊ ᐃᓚᖏᑦ 

ᓇᓗᓇᐃᖅᑕᖏᑦ ᑐᑭᓯᐅᒪᒻᒥᔭᕗᑦ.  

 

ᐅᖃᖅᑏ, ᑕᕝᕙᓂ ᐅᓂᒃᑳᖅᓯᒪᔪᒥᒃ 

ᖃᐅᔨᓴᕈᑎᐅᓚᐅᖅᑐᖅ ᐃᓕᓐᓂᐊᕈᒪᓂᕐᒥᑦ 

ᐱᔾᔪᑎᓕᒃ. ᐃᓗᓕᖃᕆᕗᖅ ᐱᖓᓲᔪᖅᑐᓂᑦ 

ᐊᑐᓕᖁᔨᔾᔪᑎᓂᑦ ᐱᕚᓪᓕᖅᑎᑦᑎᒐᓱᐊᖅᑎᓪᓗᒋᑦ 

ᐃᓄᐃᑦ ᐃᓕᓴᐃᔨᕈᕋᓱᐊᖅᑎᓪᓗᒋᑦ. ᐊᒻᒪᑦᑕᐅᖅ 

ᐅᖃᐅᓯᖃᕆᓪᓗᓂ ᑕᒪᒃᑯᐊ ᐅᖃᐅᓯᕆᕋᑖᖅᑕᖏᑦ 

ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕈᑏᑦ, 

ᐊᖏᓪᓕᒋᐊᖅᑕᐅᓗᑎᓪᓗᑭᐊᖅ ᐅᕝᕙᓘᓐᓃᑦ 

ᑕᐃᑰᓇ ᐃᓕᓐᓂᐊᖅᓯᒪᔪᐃᑦ 

ᐃᑲᔪᖅᑐᖅᑕᐅᑦᑎᐊᖃᑦᑕᕋᓗᐊᕈᑎᑦᓴᖏᓐᓂᒃ 

ᐱᑕᖃᕋᓗᐊᕐᒪᖔᑕ? ᐊᒻᒪᑦᑕᐅᖅ ᑐᑭᓯᒋᐊᕈᑏᑦ 

ᐊᒻᒪᓗ ᑕᒪᒃᑯᐊ ᓲᕐᓗ 

ᐃᓕᓴᐃᔨᑖᖅᐸᓪᓕᐊᑲᓐᓂᕋᓱᐊᕈᑎᓂᒃ 

ᐊᓚᒃᑲᐅᒪᑎᑦᑎᒋᐊᓪᓚᒃᑲᓐᓂᖃᑦᑕᖅᑎᓪᓗᒋᑦ. 

 

ᒥᓂᔅᑕᖃᐃ, ᐅᖃᓕᒫᖅᓯᒪᓂᕋᕋᑖᖅᑕᕋᓗᐊᖓ 

ᑭᓯᐊᓂ ᑖᒃᑯᐊ ᐊᑐᓕᖁᔨᔾᔪᑏᑦ 

ᕿᒥᕐᕈᒃᑎᐊᖅᓯᒪᕙᖏᑦ? ᐊᒻᒪᓗ ᐊᖏᖃᑎᒋᕙᖐ? 

ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑕ ᐹᓪ ᖁᐊᓴ.  
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᖁᔭᓐᓇᒦᒡᓗ ᑕᒪᑐᒥᖓ ᑐᑭᓯᒋᐊᒃᑲᓐᓂᕐᒪᑦ. 

ᑕᐃᒪᐃᓛᒃ ᑭᒃᑯᑐᐃᓐᓇᑦᑎᐊᑦ, ᓇᓂᑐᐃᓐᓇᖅ 

ᓄᓇᕗᑦᒥ, ᓄᓇᕗᑦ ᓯᓚᑖᓂ ᐃᓱᒪᒃᓴᖅᓯᐅᕈᑎᒃᓴᓂᒃ 

ᑐᓂᓯᔪᓐᓇᕐᒪᑕ ᐊᒻᒪ ᑖᓐᓇ ᑕᐅᑐᑦᑎᐊᕆᕙᕋ 

ᑕᐃᒪᓐᓇᑦᑎᐊᖅ. ᑭᒃᑯᑐᐃᓐᓇᐃᑦ ᑐᓂᓯᔪᓐᓇᕐᒪᑕ 

ᐃᓱᒪᒃᓴᖅᓯᐅᕈᑎᒃᓴᓂᑦ.  
 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᖁᕕᐊᓱᒃᑐᖓᐃᓛᒃ 

ᐅᖃᐅᓯᕆᖃᑦᑕᖅᑰᖅᑕᕋ ᑕᒫᓂ ᐃᒡᓗᒋᔭᑦᑎᓐᓂ. 

ᑕᐃᒪ ᕿᒥᕐᕈᐊᖅᑕᐅᑦᑎᐊᓪᓚᕆᓕᕐᒪᑦ ᑖᓐᓇ 

ᐃᓕᓴᐃᔨᓄᑦ, ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᖅ  

ᕿᒥᕐᕈᐊᖅᑕᐅᑦᑎᐊᖅᑐᖅ. ᐊᒡᓛᑦᑕᐅᖅ 

ᐅᖃᕈᓐᓇᖅᓯᔪᖓ, ᑕᐃᒪ ᑕᒫᓂ 

ᐅᓪᓗᖅᓯᐅᑎᒋᔭᑦᑎᓐᓂ ᒫᓐᓇᓵᖅ ᑕᐃᒪ ᑭᒃᑯᓐᓂᒃ  

ᕿᒥᕐᕈᐊᖅᑎᖃᕐᓂᐊᕐᒪᖔᑕ ᕿᓄᔾᔪᑕᐅᔪᓐᓇᖅᑐᖅ 

rfp. ᑖᓐᓇ ᐱᐊᓂᓵᑦᑎᐊᖅᑕᕗᑦ. 

ᐊᖏᖃᑎᖃᓵᑦᑎᐊᖅᐳᒍᑦ ᑖᒃᑯᐊ direction 

evidence ᐊᒻᒪ ᑖᔅᓱᒥᖓ ᑕᕝᕙ ᕿᒥᕐᕈᐊᓂᕐᒥᑦ 

ᑲᔪᓯᑎᑦᑎᓂᐊᖅᑐᖅ. ᐊᒻᒪᓗ ᐅᖃᕈᓐᓇᖅᐳᖓ 

ᑖᔅᓱᒧᖓ ᒪᓕᒐᓕᐅᖅᑎᐅᖃᑎᓐᓄᑦ ᑕᒫᓂ ᔫᓂᒥ 

ᐱᐊᓂᖕᓂᐊᕋᓱᒋᓪᓗᑎᒍᑦ.  
 

ᑭᓯᐊᓂ ᐅᑯᓂᐊ ᕿᒥᕐᕈᐊᖁᓯᒪᔭᕗᑦ, ᔫᓂ 2017-

ᒥᓛᒃ ᑖᓐᓇ ᐱᐊᓂᖁᔭᕗᑦ, ᖃᓄᖅ ᑖᓐᓇ 

ᐊᖏᒡᓕᒋᐊᒃᑲᓐᓂᕈᓐᓇᕐᒪᖔᑦ ᐃᓕᓴᐃᔨᒃᓴᓄᑦ 

ᐃᓕᓐᓂᐊᕐᓂᖅ. ᑮᓇᐅᔭᒃᑯᓪᓗ ᖃᓄᖅ 

ᐊᖏᒡᓕᕚᓪᓕᒃᑲᓐᓂᕈᓐᓇᖅᐸ? ᐊᒻᒪᓗ ᑖᓐᓇ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᖅ ᑖᓐᓇ ᒪᑯᓄᖓ 

ᖁᑦᑎᖕᓂᖅᓴᓄᑦ ᐊᑯᓪᓕᕐᒥᐅᑕᐅᓂᕋᖅᐸᒃᑕᑦᑎᓐᓄᑦ 

ᐅᖃᐅᓯᒃᑯᓪᓕ ᒪᓕᒃᖢᒍ ᐊᒻᒪᓗ ᖁᑦᑎᖕᓂᖅᓴᒧᑦ 

ᑖᒃᑯᐊ ᖃᓄᖅ ᖁᑦᑎᖕᓂᖅᓴᓄᑦ ᐃᓕᓴᐃᔨᒃᓴᐅᓂᕐᒥᑦ 

ᑲᔪᓯᒋᐊᒃᑲᓐᓂᕈᓐᓇᕐᒪᖔᑕ. 
 

ᐊᒻᒪᓗ ᑕᐃᒪ ᐅᓇ ᕿᒥᕐᕈᐊᖅᑕᐅᑎᓐᓂᐊᕐᒥᔭᕗᑦ, 

ᖃᓄᖅ ᑕᒪᒃᑯᐊ ᐃᓕᓴᐃᔨᒃᓴᐃᑦ 

ᐃᓕᓐᓂᐊᕈᓯᖏᓐᓄᑦ ᐃᑲᔫᑎᖏᓐᓄᑦ 

ᐊᖏᒡᓕᕚᓪᓕᒃᑲᓐᓂᕈᓐᓇᖅᐸ? ᑕᒪᓐᓇ 

ᐊᔪᕈᑕᐅᖃᑦᑕᕐᓂᖓ ᑕᑯᖃᑦᑕᖅᓯᒪᖕᒥᒐᑦᑎᒍᑦ.  

 

ᐅᓇᑦᑕᐅᖅ ᕿᒥᕐᕈᐊᖁᓯᒪᖕᒥᔭᕗᑦ ᑖᒃᑯᓄᖓ, 

ᖃᓄᖅ ᓇᐃᓐᓂᖅᓴᒥᒃ ᐃᓕᓴᐃᔨᒃᓴᐅᓂᕐᒥᑦ 

ᐊᑐᕈᓐᓇᖅᐱᑕ. 
 

ᐊᒻᒪᓗ ᐃᒻᒪᖄ ᐅᓇᑦᑕᐅᖅ ᕿᒥᕐᕈᐊᖁᓗᐊᕐᒥᔭᕗᑦ 

ᖃᓄᖅ ᑖᒃᑯᐊ ᐃᓕᓴᐃᔨᒃᓴᐅᓗᑎᒃ ᓲᕐᓗ ᐃᒻᒪᖄ 

ᐅᑭᐅᖅ ᐊᐃᑉᐸᖓᓂᑦ, ᐱᖓᔪᐊᓐᓂᓪᓘᓐᓃᑦ 

ᐃᓕᓐᓂᐊᕈᓐᓃᕌᖓᑕ ᑕᕝᕙᓂ ᐃᓕᓴᕐᕕᖓᓂᑦ, 

ᐃᓕᓐᓂᐊᕐᕕᓪᓚᑦᑖᒧᑦ ᐃᓕᓐᓂᐊᖅᑎᑦᑎᔪᓐᓇᕐᒪᖔᑕ  

ᐃᓕᓐᓂᐊᖑᔭᒻᒫᕐᓗᑎᒡᓗ. ᑖᓐᓇᑦᑕᐅᖅ 

ᕿᒥᕐᕈᐊᖁᓵᕐᒥᔭᕗᑦ. ᐊᒻᒪᓗ ᑕᒪᒃᑯᐊ 

ᐃᓕᓴᐃᔨᒃᓴᐃᑦ ᐃᒻᒪᖄ ᐅᑭᐅᖅ ᐱᖓᔪᖓᓂᑦ, 

ᑎᓴᒪᖓᓂᒡᓘᓐᓃᑦ ᐃᓕᓐᓂᐊᖅᑎᓪᓗᒋᑦ 

ᐃᓕᓐᓂᐊᕐᕕᖕᓄᑦ ᐳᓚᕋᖃᑦᑕᕐᓂᖅᓴᐅᖁᓪᓗᒋᑦ 

ᖃᓄᖅ ᑕᒪᒃᑯᐊ ᐃᓕᓐᓂᐊᖅᑐᖁᑎᕗᑦ ᑖᔅᓱᒥᖓ 

ᐱᔪᒪᓂᖓ ᖃᓄᖅ ᐊᖏᒡᓕᕚᓪᓕᕈᓐᓇᕐᒪᖔᑦ 

ᐃᓕᓴᐃᔨᒃᓴᐅᓂᕐᒥᒃ ᑖᒃᑯᐊ ᐳᓛᖃᑦᑕᕐᓗᑎᒃ 

ᐃᓕᓐᓂᐊᕐᕕᑦᑎᓐᓄᑦ. 

 

ᑖᓐᓇ ᐊᕐᕕᓂᓕᖓᑦ, 6-ᒋᔭᖓᑦ 

ᓇᓗᓇᐃᔭᖅᓯᒪᖕᒥᔭᕗᑦ ᖃᓄᖅ ᑕᒪᓐᓇ ᐃᓄᒃᑎᑐᑦ 

ᐅᖃᐅᓯᖅ ᓴᓐᖏᑦᑎᐊᕐᓗᓂ ᐃᓕᖅᑯᓯᐊᓂᒡᓗ  

ᑕᕝᕙᓂ ᐃᓕᓐᓂᐊᕐᕕᒋᔭᖓᓂ ᐃᓕᓴᐃᔨᒃᓴᓄᑦ 

ᐋᖅᑭᒃᓱᖅᑕᐅᑦᑎᐊᒃᑲᓐᓂᕈᓐᓇᕐᒪᖔᑦ. 

 

ᑖᒃᑯᐊ ᑕᕝᕙ ᐊᔾᔨᒌᖏᑦᑐᑦ 

ᕿᒥᕐᕈᐊᖅᑎᓐᓂᐊᖅᑕᕗᑦ ᑖᒃᑯᓄᖓ ᐃᓕᓴᐃᔨᒃᓴᓄᑦ 

ᒥᒃᓵᓄᑦ. ᑖᓐᓇ ᐅᖃᐅᓯᕆᔭᐅᔪᖅ 

ᐅᖃᓕᒫᖅᓯᒪᓪᓗᒍᐃᓛᒃ. ᑖᒃᑯᐊ ᑕᒪᕐᒥᐸᓗᒃ 

ᐅᖃᐅᓯᕆᔭᖏᓐᓂ ᑕᒡᕙᓂ 

ᖃᐅᔨᓴᖅᑎᑦᑎᓂᐊᖅᑐᒍᑦ ᑕᐃᒪ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᓚᖓ 

ᐅᖃᐅᓯᕆᕋᑖᖅᑕᖓ ᐊᑐᓕᖁᔨᔾᔪᑎᒥ ᐅᓂᒃᑳᒥ 

ᐅᖃᖅᓯᒪᒻᒪᑦ ᐱᕙᓪᓕᐊᑎᑦᓯᓗᑎᒃ ᓇᐃᓐᓂᖅᓴᒥᒃ 

ᐃᓕᓴᐃᔨᒃᓴᐅᓂᒻᒥᒃ ᐃᓕᓐᓂᐊᕈᑎᒥᒃ ᐅᕝᕙᓘᓐᓃᑦ 

ᓲᓪᓗ ᐃᖅᑲᓇᐃᔭᓪᓗᑎᒃ ᐃᓕᓐᓂᐊᓯᓐᓈᓪᓗᑎᒃ. 

ᑕᒪᓐᓇ ᐃᓕᓴᕆᔭᐅᔾᔪᑎᒥ ᐱᓇᓱᐊᖅᑎᓪᓗᒋᑦ. 

ᒥᓂᔅᑕ ᐊᐱᕆᒍᒪᓕᖅᑕᕋ ᑕᒪᓐᓇ 

ᕿᒥᕐᕈᔭᐅᓂᐊᖅᑎᓪᓗᒍ ᐱᓂᐊᓐᓂᕋᕈᓐᓇᒻᒪᖔᑦ 

ᑖᓐᓇ ᐃᓱᒪᒃᓴᖅᓯᐅᕈᑎᒋᔭᐅᓐᖏᑐᐃᓐᓇᓪᓗᓂ 

ᐃᒻᒪᖄ ᐆᑦᑐᕋᖅᑕᐅᒍᓐᓇᓛᖅᑲ ᑕᒪᓐᓇ ᕿᒥᕐᕈᓇᖅ 

ᐃᓱᓕᓚᐅᖅᑎᓪᓗᒍ. ᑖᓐᓇ ᐃᓕᓴᐃᔨᑦᓴᐅᓂᒻᒧᑦ 

ᐃᓕᓐᓂᐊᕈᑎᐊ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᒻᒧᑦ 

ᒥᓂᔅᑐᔫᖅ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᐅᖃᖅᑲᐅᑎᓪᓗᖓᐃᓛᒃ ᑖᓐᓇ 

ᖃᐅᔨᓴᖅᑕᐅᖕᒪᑦ. ᑕᐃᒃᑯᐊ ᖃᐅᔨᓴᖅᑕᐅᔾᔪᑏᑦ 

ᑕᑯᑦᑎᐊᕌᓪᓚᓚᐅᖅᑎᓪᓗᒍ, ᑖᓐᓇ ᐊᐱᖅᑯᑎᖓ 

ᑭᐅᔪᓐᓇᑦᑎᐊᓕᕋᔭᖅᑕᒃᓴᕆᑕᐃᓐᓇᖅᑕᕋ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᑕᒪᒃᑯᐊᖏᓛᒃ ᓲᕐᓗ 

ᐃᓕᓐᓂᐊᖅᑎᓪᓗᒋᓪᓘᓐᓃᑦ ᐃᓕᓐᓂᐊᕐᕕᖕᒥ ᒫᓂ 

ᖁᑦᑎᖕᓂᖃᖅᑐᑦ 11, 12 ᐃᒻᒪᖄ ᑖᒃᑯᐊᑦᑕᐅᖅ 

ᑕᕝᕙᓂ ᐃᓕᓴᐃᔨᒃᓴᐅᓂᕐᒧᑦ ᐃᓕᓴᐅᔨᐅᓗᓂ 

ᓱᓇᓂᒃ ᖃᐅᔨᒪᒋᐊᖃᕐᓂᕐᒥᓂᒃ  

ᐃᓕᓐᓂᐊᕐᕕᓪᓚᑦᑖᑦᑎᓐᓂ. ᐳᓚᕋᖃᑦᑕᓕᖅᐸᑕ 

ᑖᑯᐊ ᐃᓕᓴᐃᔨᒃᓴᐃᑦ, ᑕᒪᒃᑯᓂᖓ 

ᖃᐅᔨᕚᓪᓕᖅᑎᑕᐅᒃᑲᓐᓂᖃᑦᑕᕈᓐᓇᕋᔭᕐᒥᔪᐃᑦ. 

 

ᑭᓯᐊᓂ ᐅᖃᖅᑲᐅᑎᓪᓗᖓᐃᓛᒃ ᑖᒃᑯᐊ ᐊᒥᓲᖕᒪᑕ 

ᖃᐅᔨᓴᖅᑕᐅᓂᐊᖅᑐᐃᑦ. ᑖᒃᑯᐊ 

ᖃᐅᔨᓴᖅᑕᐅᕌᓂᓚᐅᖅᑎᓪᓗᒋᑦ ᑕᐃᒪ 

ᓇᓗᓇᐃᑦᑎᐊᕈᓐᓇᕋᔭᖅᑰᖅᑐᒍᑦ. ᑭᓯᐊᓂ ᑖᒃᑯᓂᖓ 

ᑕᐅᑐᑦᑎᐊᖁᔭᕗᑦ ᖃᐅᔨᓴᑦᑎᐊᖁᔭᕗᑦ ᐃᒻᒪᖄ 

ᓇᓗᓇᓐᖏᑦᑐᖅ ᑖᓐᓇ ᐋᖅᑭᒃᓱᕋᓱᒃᑕᕗᑦ 

ᐱᐅᓯᕚᓪᓕᕐᓂᕐᒧᑦ ᑖᓐᓇ ᑐᕌᖓᓪᓚᕆᖕᓂᐊᖅᑐᖅ 

ᓇᓗᓇᓐᖏᑦᑐᖅ. ᐃᓕᓴᐃᔨᒃᓴᓂᒃ ᐊᒥᓱᓂᒃ 

ᑕᑯᔪᒪᒐᑦᑕ, ᑕᒡᕙ ᑖᓐᓇ ᖃᐅᔨᓴᕈᑎ ᑖᓐᓇ 

ᓇᓗᓇᐃᔭᕈᑎᒋᑦᑎᐊᕐᓂᐊᖅᑐᖅ. 

ᑐᕌᕈᑎᑦᑎᐊᕙᖕᓂᓪᓗ ᓇᓗᓇᓐᖏᑦᑐᖅ 

ᓴᖅᑭᑎᑦᑎᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐹᓪ ᐅᑲᓕᖅ. 

 

ᐊᐱᖅᑯᑦ 657 - 4(3): ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᑐᑭᒧᐊᕆᓂᖅ 

ᒐᕙᒪᒃᑯᑦ ᐱᓕᕆᕝᕕᖏᓐᓂ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 

ᖃᖓᑭᐊᖅ ᒥᓂᔅᑕᑦᑎᐊᕙᖃᖅᑎᓪᓗᒋᑦ ᑖᒃᑯᐊ 

ᐃᓕᖅᑯᓯᓕᕆᔨᒃᑯᑦ, ᐊᓚᒃᑲᐃᓚᐅᖅᓯᒪᒐᓗᐊᒻᒥᒻᒪᑕ. 

ᖃᓄᐃᓕᐅᖅᐸᓪᓕᐊᒻᒪᖔᑕ ᑖᒃᑯᐊ ᐊᒡᓚᕝᕖᑦ 

ᐊᑐᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐊᑐᖅᐸᓪᓕᐊᓇᓱᑦᑎᓪᓗᒋᑦ 

ᖃᓄᐃᓕᐅᖅᐸᓪᓕᐊᒻᒪᖔᑕ ᐅᓂᒃᑳᖅᓯᒪᔪᓂᒃ 

ᐊᓚᒃᑲᐃᔪᖃᓚᐅᖅᓯᒪᒻᒪᑦ ᒥᓂᔅᑑᔪᒥᒃ. 

 

ᑖᓐᓇᓕ ᒥᓂᔅᑑᓕᖅᑐᖅ ᑖᒃᑯᓄᖓ 

ᐃᓕᖅᑯᓯᓕᕆᔨᒃᑯᓐᓄᑦ, 

ᖃᓄᐃᓕᐅᖅᐸᓪᓕᐊᓯᒪᓕᒻᒪᖔᑕ ᑕᒪᒃᑯᓂᖓ 

ᐊᐱᕆᔪᒪᓕᒻᒥᔭᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᒥᐊᓇᖅ. 

ᐅᑕᖅᑭᓚᐅᐱᓪᓛᕐᔪᑯᓗᒋᑦ. ᖁᔭᓐᓇᒦᒃ.  

 

ᒪᒥᐊᓇᖅ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒋᔭᐃᑦ 

ᐅᐱᒍᓱᑦᑎᐊᕐᓗᑎᑦ ᒥᓂᔅᑕᒧᑦ ᑕᐃᓯᖃᑦᑕᓚᐅᕆᑦ, 

ᒥᔅᑕ ᐅᑲᓕᖅ.  

 

ᐅᑲᓕᖅ: ᒪᒥᐊᓇᖅ, ᐅᖃᖅᑎᑦᑎᔩ. 

ᐃᓄᑦᑎᑑᕋᓱᒃᑲᓗᐊᕋᒪ ᐃᓄᑦᑎᑑᖁᔭᐅᕙᒃᑲᑦᑕ. 

ᑕᐃᒫᒃ ᓱᖅᑯᐃᑕᐅᓐᖏᑉᐸᑦ ᒪᒥᐊᓇᖅ.  

 

ᑕᐃᒪ ᐊᐱᕆᓇᓱᑦᑕᕋ ᑖᓐᓇ ᒥᓂᔅᑑᔪᖅ 

ᐃᓕᖅᑯᓯᓕᕆᔨᒃᑯᑦ ᑕᐅᕙᓂ 

ᓯᕗᓂᑦᑎᐊᕆᓚᐅᑕᑎᓐᓂ. ᑖᒃᑯᐊ ᒐᕙᒪᒋᔭᕗᑦ 

ᓇᓗᓇᐃᖅᓯᓚᐅᕐᖓᑕ ᑖᒃᑯᐊ ᐊᓪᓚᕝᕖᑦ 

ᒐᕙᒪᑎᓐᓂ ᐊᑐᓂ ᖃᓄᐃᓕᐅᖅᐸᓕᐊᒻᒪᖔᑕ 

ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐊᑐᓕᖅᑎᑦᑎᒋᐊᑲᓐᓂᕈᓱᑦᑐᑎᑦ ᑎᑎᕋᑦᑎᐊᖅᓯᒪᔪᒥᒃ 

ᐊᓚᒃᑲᐃᔪᖃᓚᐅᖅᓯᒪᒻᒪᑕ ᒥᓂᔅᑑᔪᒥᒃ.  

 

ᖃᓄᐃᓕᖓᓕᖅᑲᓪᓕ ᑖᒃᑯᐊ? ᑖᒃᑯᐊᖃᐃ 

ᐃᓚᒋᐊᖅᑕᐅᓯᒪᓕᖅᑲᑦ ᐃᓛᓪᓘᓐᓃᑦ 

ᐊᓚᒃᑲᐃᑲᓐᓂᓂᐊᖅᑲ ᑎᑎᕋᖅᓯᒪᔪᓂᒃ  

ᖃᓄᐃᓕᐅᖅᐸᓕᐊᒻᒪᖔᑕ ᒐᕙᒪᒋᔭᕗᑦ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ? ᓱᖅᑯᐃᓇᖅᓯᔪᔅᓴᐅᒐᓗᐊᖅᑯ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖅᑯᓯᓕᕆᓂᕐᒧᑦ ᐊᒻᒪᓗ 

ᐃᓕᖅᑯᓯᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3674 

ᒪᓕᒐᓕᐅᖅᑎᐅᖃᑎᒐ ᖃᐅᔨᒪᑦᑎᐊᖂᕋᓗᐊᕐᒪᑦ 

ᑕᒪᓐᓇ ᐱᓕᕆᕕᓪᓗᑦᑖᑦ ᐱᓕᕆᐊᒃᓴᖃᑦᑕᔪᒻᒪᑕ 

ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓ ᑕᐃᒃᑯᓇᓐᖓᓪᓗ  

ᑲᑎᒪᔨᖁᑎᒋᔭᑦᑎᓐᓂ ᐊᑐᖁᔭᐅᓯᒪᔪᑦ 

ᑲᒪᐃᓐᓇᖅᐸᒃᑲᑎᒍ ᐱᓕᕆᕕᓪᓗᒃᑖᓪᓗ ᐊᒻᒪ 

ᑲᒪᔨᖃᖅᖢᓂ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓ 

ᐱᔾᔪᑎᒋᓪᓗᒍ ᐱᓕᕆᕝᕕᐅᑉ ᐃᓗᐊᓂ.  

 

ᐅᖃᐅᑎᒍᓐᓇᕋᒐ ᑕᒪᓐᓇ ᑲᔪᓰᓐᓇᑦᑎᐊᕐᒪᑦ 

ᐱᓕᕆᑦᑎᐊᕐᒪᑕ. ᖃᐅᔨᒪᑦᑎᐊᕋᓗᐊᖅᐳᖓ  

ᑕᒪᑐᒥᖓ ᐊᐱᖅᑯᑎᒋᔭᕐᒥᓂᒃ ᑕᕝᕙᓃᓚᐅᖅᖢᓂ.  

ᓇᓗᓇᐃᔭᐃᕐᕕᒋᒋᐊᒃᑲᓐᓂᑐᐃᓐᓇᖅᑑᓪᓗᐊᖅᐸᕋ 

ᒫᓐᓇᐅᔪᖅ. ᑕᒪᓐᓇ ᐃᓄᐃᑦ 

ᖃᐅᔨᒪᔭᑐᖃᖏᓕᕆᓂᖅ ᐱᓕᕆᕕᖁᑎᒋᔭᑉᑕ 

ᒐᕙᒪᒋᔭᑦᑕ ᐃᓗᐊᓂ ᑲᒪᑦᓯᐊᕋᑉᑎᒍᑦ ᐊᒻᒪᓗ 

ᑕᐃᒃᑯᐊ ᑲᑎᒪᔨᖁᑎᒋᔭᑦᑎᓐᓂ ᓱᓇᓂᒃ 

ᖃᐃᑦᑎᔪᖃᖅᐸᑕ 

ᑕᑯᐃᓐᓇᕆᐊᖃᖅᖢᑎᒋᓪᓗᑐᔫᖕᒪᑦ 

ᑎᐊᑦᓇᐃᑦᑑᕗᒍᑦ ᒫᓐᓇ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑕᒪᓐᓇᐃᓛᒃ ᖃᐅᔨᒪᔪᑕᓕᕆᓂᖅ ᐃᓄᐃᑦ 

ᐃᓕᖅᑯᓯᖏᓐᓂᒃ ᐅᖃᐅᑕᐅᖏᓐᓇᕐᖓᑦ 

ᑲᑎᒪᕕᑦᑎᓐᓂ. ᐊᒻᒪᓗᖃᐃ ᑖᓐᓇ ᒥᓂᔅᑑᔪᖅ 

ᐊᓚᒃᑲᐃᑲᓐᓂᕈᓐᓇᖅᑲ ᐅᓂᒃᑳᖅᓯᒪᔪᓂᒃ ᐊᑐᓂ 

ᑖᒃᑯᐊ ᐊᓪᓚᕝᕖᑦ ᒐᕙᒪᒋᔭᑦᑎᓐᓂ 

ᖃᓄᐃᓕᐅᖅᐸᓪᓕᐊᑲᓐᓂᓕᕐᒪᖔᑕ. ᑕᒪᓐᓇ 

ᖃᐅᔨᒃᑲᕈᑕᐅᑲᓂᕐᓂᐊᖅᑑᒐᓗᐊᖅ ᓄᓇᕗᒻᒥᐅᑕᓄᑦ 

ᖃᓄᐃᓕᐅᕋᓱᒃᑲᓗᐊᕐᒪᖔᑦᑕ ᒐᕙᒪᐅᓪᓗᑕ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖅᑯᓯᓕᕆᓂᕐᒧᑦ 

ᐃᓕᖅᑯᓯᓕᕆᓂᕐᒧᓪᓗ ᒥᓂᔅᑑᔪᖅ, ᒥᔅᑐ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩᑦ. ᑕᐃᒪ ᐅᕙᑦᑎᐊᖅ 

ᑭᐅᑦᑎᐊᓚᐅᖅᐸᕋ, ᑕᒪᒃᑯᐊ ᐃᓄᐃᑦ 

ᖃᐅᔨᒪᔭᑐᖃᓕᕆᓂᖅ ᐱᔾᔪᑎᒋᓪᓗᒍ. 

ᐱᓕᕆᕕᓗᒃᑖᓂᒃ ᑲᒪᔨᖃᖅᖢᑕ ᐊᒻᒪᓗ ᑎᒥ 

ᑲᑎᒪᔩᑦ ᑕᐃᓐᓇ ᐊᑎᖓ 

ᐃᖅᑲᐅᒪᓐᖏᑐᐃᓐᓇᖅᐸᕋ. ᑖᒃᑯᐊ  

ᐱᓕᕆᖃᑎᖃᐃᓐᓇᑦᑕᔪᖕᒪᑕ ᐊᒻᒪᓗ ᑖᒃᑯᐊ ᐃᓄᐃᑦ 

ᖃᐅᔨᒪᔭᑐᖃᖏᑦ ᑲᑎᒪᔨᖁᑎᒋᔭᖏᑦ. ᑕᐃᓐᓇ 

ᐱᓕᕆᕝᕕᒋᔭᖅᐳᑦ ᐱᖅᑯᓯᓕᕆᔨᒃᑯᑦ ᐊᒻᒪ 

ᐃᓕᖅᑯᓯᓕᕆᔨᒃᑯᑦ ᐊᑐᖅᖢᒍ 

ᐱᓕᕆᖃᑎᒌᖏᓐᓇᑦᑎᐊᕋᑦᑕ ᑕᒪᓐᓇ.  

 

ᓱᓇᒥᒃ ᐅᕙᓂ ᐅᓂᒃᑳᒃᓴᒥᓪᓘᓐᓃᑦ 

ᐱᑕᖃᖅᑎᑕᐅᓕᐊᓪᓚᒐᔭᕐᓂᖅᐸᑦ ᑕᒪᓐᓇ 

ᐊᐱᖅᑯᑎᒋᔭᖓ ᐱᔾᔪᑎᒋᓪᓗᒍ ᐊᑐᐃᓐᓇᐅᒃᐸᑕ 

ᐅᖃᐅᓯᕆᔪᓐᓇᑦᑎᐊᕈᒫᖅᐸᕋ. ᖃᖓᒎᖕᒪᖔᑦ 

ᖃᐅᔨᒪᓐᖏᓯᓐᓇᖅᐳᖓ ᑐᓂᔭᐅᓇᔭᕐᒪᖔᕐᒪ 

ᐊᐱᖅᑯᑎᖓᓃᑦᑐᓂᒃ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ. 

ᒪᒥᐊᓇᖅ. ᐅᖃᐅᓯᒃᑯᑦ ᐊᐱᖅᑯᑏᑦ ᐱᕕᖃᕈᓐᓃᕐᒪᑦ. 

ᑲᔪᓯᓗᑕ 7. ᑎᑎᖅᑲᑎᒍᑦ ᐊᐱᖅᑯᑏᑦ. 8. 

(ᑐᓵᔨᒃᑰᓕᖅᑐᖅ) ᑭᐅᔾᔪᑏᑦ ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ. 9. ᑭᐅᔾᔪᑏᑦ ᑲᒥᓴᓇᐅᑉ 

ᐅᖃᐅᓯᕐᖓᐅᑎᖏᓐᓄᑦ. 10. ᐊᑎᓕᐅᖅᓯᒪᔪᑎᒍᑦ 

ᑎᑎᕋᐅᑏᑦ. 11. ᑭᐅᔾᔪᑏᑦ ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑕᐅᓚᐅᖅᑐᓄᑦ. 12. ᐅᓂᒃᑳᓕᐊᖏᑦ 

ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐊᓯᖏᓐᓂᒃ 

ᒪᓕᒐᒃᓴᓂᒡᓗ ᕿᒥᕐᕈᓇᓚᐅᖅᖢᑎᒃ. ᒪᓕᒐᓕᐅᖅᑎ 

ᑲᖏᖅᖠᓂᐅᑉ ᐅᐊᓐᓇᖓᓄᑦ-ᐃᒡᓗᓕᒑᕐᔪᒻᒧᑦ, ᒥᔅᑐ 

ᑖᒻ ᓴᒻᒧᖅᑐᖅ. 

 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ 

ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 018 - 4(3): ᒪᓕᒐᒃᓴᖅ 

19, ᐱᕋᔭᓐᓂᒃᑯᑦ ᐱᖁᑎᑖᖑᓂᑯᓂᒃ 

ᐊᖅᓈᖅᓯᓂᕐᒧᑦ ᒪᓕᒐᖅ (ᓴᒻᒧᖅᑐᖅ, ᑖ) 

 

ᑖᒻ ᓴᒻᓱᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑏ, 

ᐅᓂᒃᑳᕈᒪᕗᖓ  ᒪᓕᒐᒃᓴᖅ 19, ᐱᕋᔭᓐᓂᒃᑯᑦ  

ᐱᖁᑎᑖᖑᓂᑯᓂᒃ ᐊᖅᓈᖅᓯᓂᕐᒧᑦ ᒪᓕᒐᖅ, 

ᕿᒥᕐᕈᔭᐅᓚᐅᕐᒪᑕ ᑲᑎᒪᔨᕋᓛᓄᑦ ᒪᓕᒐᓕᕆᓂᕐᒥᒃ 

ᐊᒻᒪᓗ ᒪᓕᒐᒃᓴᖅ, ᐋᖅᑭᒋᐊᖅᓯᒪᓂᖓ 

ᐊᒥᓱᓐᖑᖅᑎᑕᐅᓂᖓᓗ, 

ᐃᓱᒪᖅᓴᖅᓯᐅᕈᑕᐅᒍᓐᓇᖅᓯᒻᒪᑦ 

ᑲᑎᒪᑐᐃᓐᓇᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᕐᑲᖅᑎ: ᖁᔭᓐᓇᒦᒃ. ᒪᓕᒐᒃᓴᖅ 19 ᐱᖓᔪᐊᓐᓂ, 

ᒫᔾᔨ 8-ᒥ ᑲᑎᒪᔾᔪᑎᒃᓴᓐᓃᓕᕐᓂᐊᖅᑐᖅ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓂᒃᑳᓕᐊᖏᑦ ᑲᑎᒪᔨᕋᓛᑦ, 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᔅᓴᓂ 

ᐊᓯᖏᓐᓂᓪᓗ ᕿᒥᕐᕈᓇᓚᐅᖅᑎᓪᓗᒋᑦ. 

ᐃᒡᓗᓕᒑᕐᔪᖕᒧᑦ ᑲᖏᖅᖠᓂᐅᓪᓗ ᐅᐊᖕᓇᖓᓄᑦ 

ᒪᓕᒐᓕᐅᖅᑎ, ᒥᔅᑐ ᑖᒻ ᓴᒻᒧᖅᑐᖅ. 

 

ᑲᑎᒪᔨᕋᓛᑦ ᐅᓂᒃᑳᖓᑦ 019 - 4(3): ᒪᓕᒐᒃᓴᖅ 

26, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓄᓕᕆᓂᕐᒧᑦ ᒪᓕᒐᖅ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, 

ᐅᓂᒃᑳᕈᒪᔪᖓ ᒪᓕᒐᒃᓴᖅ 26, ᒪᓕᒐᖅ 

ᐋᖅᑭᒋᐊᖅᑕᐅᖁᓪᓗᒍ ᐃᓄᓕᕆᓂᕐᒧᑦ ᒪᓕᒐᖅ, 

ᕿᒥᕐᕈᓇᒃᑕᐅᓚᐅᕐᒪᑦ ᑲᑎᒪᔨᕋᓛᖏᓐᓄᑦ 

ᒪᓕᒐᒃᓴᓕᕆᓂᕐᒧᑦ, ᐊᒻᒪᓗ ᒪᓕᒐᒃᓴᖅ 

ᐋᖅᑭᒋᐊᖅᑕᐅᓯᒪᓕᖅᖢᓂ, 

ᑎᑎᕋᖅᑕᐅᒃᑲᓐᓂᖅᖢᓂᓗ 

ᑲᑎᒪᑐᐃᓐᓇᕈᑕᐅᔪᓐᓇᖅᓯᓪᓗᓂᓗ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᒃᑰᓕᖅᑐᖅ) ᒪᓕᒐᔅᓴᖅ 

26 ᑲᑎᒪᔾᔪᑎᒃᓴᓃᓕᓐᓂᐊᖅᑐᖅ ᐱᖓᔪᐊᓐᓂ, ᒫᔾᔨ 

8-ᖑᓕᖅᐸᑦ. (ᑐᓵᔨᒃᑰᕈᓐᓃᖅᑐᖅ) 13. ᑎᑎᖅᑲᑦ 

ᓴᖅᑭᑕᐅᓂᖏᑦ.  

 

(ᑐᓵᔨᒃᑰᓕᖅᑐᖅ) ᐃᖃᓗᐃᑦ-ᓯᓈᓄᑦ ᒪᓕᒐᓕᐅᖅᑎ, 

ᒥᔅᑕ ᐹᓪ ᐅᑲᓕᖅ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 266 - 4(3): ᐋᓪᕗᑕᐅᑉ 

ᐸᓕᓯᒃᑯᖏᑕ ᐅᐊᑎᓂᒻᒧᑦ ᐅᓂᒃᑳᖏᑦ 

ᐊᕐᕌᒍᑕᒫᖅᓯᐅᑎᑦ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑦᑐᖓ 

ᐊᓚᒃᑲᐃᔪᓐᓇᖅᓯᒻᒥᒐᒪ ᑖᒃᑯᓂᖓ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᕆᔭᐅᓯᒪᔪᓂᒃ ᑖᒃᑯᓂᖓ 

ᐋᓪᐴᑕ ᐸᓖᓯᖏᑕ ᐅᐊᑦᑎᔨᖏᓐᓄᑦ. ᑖᒃᑯᐊ ᑕᒫᓂ 

ᐸᓖᓯᒃᑯᓐᓄᑦ ᐃᓚᒋᔭᐅᒐᑎᒃ ᐅᐊᑦᑎᔨᐅᕙᒃᑐᑦ 

ᓄᓇᖓᓂᑦ ᐊᒻᒪᓗ ᑖᒃᑯᐊ ᐅᓂᒃᑳᕆᐊᖃᖅᐸᑦᑐᑎᒃ 

ᐊᕐᕌᒍᑕᒫᖅᓯᐅᑎᖏᓐᓂᒃ.  

 

ᑖᒃᑯᐊ ᐃᓚᒋᔭᐅᕙᒃᑭᓪᓗᑎᒃ ᖃᐅᔨᓴᖅᑎᓪᓗᒋᑦ  

ᔫᑳᓐᒥ ᑖᒃᑯᐊ ᐸᓖᓯᒃᑯᖏᑦ 

ᖃᐅᔨᓴᖅᑕᐅᒋᐊᖃᓕᕋᐃᒻᒪᑕ ᐃᒫᒃ 

ᐊᑦᑕᓇᖅᑐᒦᑦᑐᖃᓐᓂᕋᐃᒻᒪᑦ ᐃᒫᓪᓘᓐᓃᑦ 

ᐋᓐᓂᖅᑐᖃᓪᓚᕆᓐᓂᕋᐃᒻᒪᑦ. ᑖᒃᑯᐊ 

ᐸᓖᓯᒃᑯᖏᓐᓄᑦ ᑕᐅᕙᓂ ᐅᐊᑦᑎᔨᐅᕙᑦᑐᑦ.  

 

ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᓕᒫᑦᑎᐊᒃᑲ 

ᕿᒥᕐᕈᖁᓂᐊᕆᕙᒃᑲ ᑖᒃᑯᓂᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᑎᑎᖅᑲᑦ 

ᓴᖅᑭᑕᐅᓂᖏᑦ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᔪᐊᔾ ᕼᐃᒃᔅ. 

 

ᓴᖅᑭᑕᐅᔪᖅ ᑎᑎᖅᑲᒃ 267 - 4(3): 

ᐋᓐᓂᐊᖃᓐᓇᖏᑦᑐᓕᕆᓂᒻᒧᑦ ᑲᓇᑕᒥ 

ᒥᓂᔅᑕᖏᑕ ᑲᑎᒪᓂᕕᓂᖏᓄᑦ ᐅᓂᒃᑳᑦ 

(Hᐃᒃᔅ) 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓪᓗᒥ ᓴᖅᑭᑕᕋ ᑕᐃᒃᑯᐊ 

ᑲᑎᒪᓚᐅᖅᑎᓪᓗᒋᑦ ᒥᓂᔅᑕᐃᑦ ᑲᑎᒪᔨᖏᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒃᑑᕙ 17, 18-ᒥᓗ 

2016-ᖑᑎᓪᓗᒍ ᑐᕌᓐᑐ, ᐋᓐᑎᐅᕆᔪᒥᑦ 

ᑲᑎᒪᔾᔪᑎᕕᓂᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. 

(ᑐᓵᔨᒃᑰᓕᖅᑐᖅ) ᒥᓂᔅᑕᕆᔭᐅᔪᖅ 

ᐃᓄᓕᕆᔨᒃᑯᓐᓄᑦ, ᒥᔅᑕ ᔮᓂ ᒪᐃᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 268 - 4(3): 

ᑲᑎᒪᔾᔪᑎᕕᓂᖏᑦ ᑲᓇᑕᒥ ᒥᓂᔅᑕᐃᑦ 

ᐃᖅᑲᓇᐃᔭᖅᑐᓕᕆᓂᒻᒧᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᒃᑰᓕᖅᑐᖅ) ᐅᓪᓗᒥ ᓴᖅᑭᑦᑎᓂᐊᕋᒪ 

ᐊᓕᐊᓇᐃᒍᓱᒃᑐᖓ ᑲᑎᒪᔾᔪᑕᐅᓚᐅᖅᑎᓪᓗᒋᑦ 

ᒥᓂᔅᑕᐃᑦ ᐃᖅᑲᓇᐃᔭᖅᑐᓕᕆᓂᒻᒧᑦ ᐊᒃᑐᕙ 14, 

2016 ᑯᐸᒃ ᓄᓇᓕᖅᐸᐅᔭᖓᓂ, ᑯᐸᒃᒥ 

ᑲᑎᒪᔾᔪᑎᕕᓃᑦ. ᖁᔭᓐᓇᒦᒃ, (ᑐᓵᔩᑎᒎᕈᓐᓃᖅᑐᖅ) 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. 

ᒥᓂᔅᑑᔪᖅ  

ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ, 

ᒥᔅᑕ ᔫ ᓴᕕᑲᑖᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 269 - 4(3): 

ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᓐ 

ᐃᑲᔫᓯᐊᒃᓴᖏᓄᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᑦ, ᑎᓯᐱᕆ 31, 2015 (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᒃᑯᑦ): ᖁᔭᓐᓇᒦᒃ, 

ᐅᖃᖅᑏ. ᐅᓪᓗᒥ ᓴᖅᑭᓐᓂᐊᖅᑕᕋ ᐅᑭᐅᖅᑕᖅᑐᒥ 

ᐃᖅᑲᓇᐃᔭᖅᑏᑦ ᐃᑲᔫᓯᐊᒃᓴᖏᑦᑕ 

ᓄᖅᑲᕈᒪᔾᔪᑎᒃᓴᖏᓐᓄᓪᓗ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖅ, ᐃᓱᓕᓪᓗᒍ ᑎᓯᐱᕆ 31, 2015. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. ᓇᐄᓴᐅᑎᖃᖅᑐᖅ 

14. (ᑐᓵᔨᒃᑰᓕᖅᑐᖅ) ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑎᒃᓴᓄᑦ. (ᑐᓵᔨᒃᑰᕈᓐᓃᖅᑐᖅ) 

ᒪᓕᒐᓕᐅᖅᑎ ᑲᖏᖅᖠᓂᕐᒧᑦ ᐊᒻᒪ ᐃᒡᓗᓕᒑᕐᔪᖕᒧᑦ, 

ᒥᔅᑕ ᑖᒻ ᓴᒻᒧᖅᑐᖅ. 

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 044 - 4(3): ᕿᒥᕐᕈᔭᐅᕕᒃᓴᖓᑕ 

ᐅᖓᕙᕆᐊᖅᑕᐅᓂᖓ ᒪᓕᒐᒃᓴᖅ 29, 

ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᓄᓇᓯᐅᑎᓕᕆᓂᕐᒧᑦ ᒪᓕᒐᖅ - 

ᖃᐅᔨᒃᑲᐃᒍᑦ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

(ᑐᓵᔨᒃᑯᑦ) ᖃᐅᔨᒃᑲᐃᕗᖓ ᐱᖓᔪᐊᓐᓂ ᒫᔾᔨ 8, 

2017-ᖑᓕᖅᐸᑦ ᐅᑯᓂᖓ ᐱᖁᔨᕗᖔᓛᕋᒪ:  

 

ᑕᐃᒪᐃᒻᒪᑦ ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᐃᖃᓗᐃᑦ-ᓂᐊᖁᓐᖒᒧᑦ. 

ᑖᒃᑯᐊ ᑲᑎᒪᔨᕋᓛᑦ ᕿᒥᕐᕈᓇᖕᓂᐊᕐᓂᕆᔭᖓ 

ᒪᓕᒐᒃᓴᓂᑦ. ᒪᓕᒐᒃᓴᖅ 29, ᒪᓕᒐᖅ ᐋᖅᑭᒋᐊᕈᑎ 

ᓄᓇᓯᐅᑏᑦ ᒪᓕᒐᖓᓐᓄᑦ, ᐅᖓᕙᕆᐊᖅᑕᐅᖁᓪᓗᒍ 

ᕿᒥᕐᕈᓇᖕᓂᕆᔭᖓ ᒪᓕᒐᒃᓴᓄᑦ ᐅᓪᓗᓄᑦ 120-

ᑲᓐᓂᕐᓄᑦ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 15. 

ᖃᐅᔨᒃᑲᐃᔪᑎ ᐱᖁᔨᕗᖔᕈᑎᒃᓴᓄᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 16.  

ᐱᖁᔨᕗᖔᕈᑏᑦ. 17. ᓯᕗᓪᓕᖅᐹᒥᑦ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 18. ᑐᒡᓕᐊᓂ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 19. 

ᑲᑎᒪᑐᐃᓐᓇᕆᐊᓕᕐᓂᖅ ᒪᓕᒐᒃᓴᓂᑦ ᐊᓯᖏᓐᓂᓪᓗ 

ᕿᒥᕐᕈᓇᓪᓗᑎᒃ, ᒪᓕᒐᔅᓴᐃᑦ 32, 33, 34, ᐊᒻᒪᓗ 

35, ᒥᔅᑕ ᐋᖁᐊᖅ ᐃᒃᓯᕙᐅᑕᕆᔭᐅᓂᐊᕐᓗᓂ.  

 

ᒪᓕᒡᓗᒋᑦ ᐱᔪᓐᓇᕐᓂᖅᑖᕆᓯᒪᔭᒃᑲ, ᐱᖁᔨᕗᖔᕈᑦ 

41-4(3), ᑲᑎᒪᑐᐃᓐᓇᕐᓂᕐᒧᑦ ᐱᓕᕆᐊᒃᓴᒥᖕᓂᒃ 

ᐱᔭᕇᖅᓯᓇᓱᖕᓂᕐᒥᓂᒃ.  

 

ᒪᓕᒐᓕᐅᖅᑏᑦ ᑭᐳᒥᓃᖏᓐᓇᖁᕙᒃᑲ... 20 

ᒥᓂᔅᓯᒥᒃ ᕿᑲᑲᐃᓐᓇᕐᓂᐊᖅᐳᒍᑦ. ᖁᔭᓐᓇᒦᒃ. 

 

>>ᐃᓪᓚᖅᑐᑦ 

 

>>ᐸᑦᑕᑐᖅᑐᑦ 

 

(ᑐᓵᔨᒃᑰᖏᑦᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:31-ᒥ 

ᐊᒻᒪᓗ ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 15:59-ᒥ 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐋᖁᐊᖅ)(ᑐᓵᔨᑎᒍᑦ): ᐅᓐᓄᓴᒃᑯᑦ. 

ᑐᓐᖓᓱᒋᑦᑎ. ᑕᐃᒪ ᑲᑎᒪᓂᖅ ᐱᒋᐊᖁᓕᕋᒃᑯ. 

ᑲᑎᒪᑐᐃᓐᓇᕐᓂᖅ ᐅᑯᓂᖓ ᑲᒪᒋᔭᒃᓴᖃᕋᑦᑕ 

ᒪᓕᒐᒃᓴᐃᑦ 32, 33, 34, ᐊᒻᒪ 35. 

ᖃᓄᐃᓕᐅᕈᒪᕙ ᑲᑎᒪᔩᑦ? ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᐃᒃᓯᕙᐅᑖᖅ, ᑲᔪᓯᔪᒪᔪᒍᑦ ᒪᓕᒐᒃᓴᖅ 

34 ᐊᒻᒪᓗ ᕿᒥᕐᕈᓂᖅ ᑮᓇᐅᔭᖅᑐᕈᑎᒃᓴᖏᓐᓂᑦ 

ᐃᓄᓕᕆᔨᒃᑯᑦ, ᐱᕕᖃᕈᑦᑕ ᑭᖑᓂᖓᒍᑦ  

ᒪᓕᒐᓕᕆᔨᒃᑯᑦ ᑮᓇᐅᔭᓕᕆᔨᒃᑯᓪᓗ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐱᑖ 

ᑖᓐᓇ ᐱᖁᔭᒃᓴᖅ 34 ᑲᒪᒋᖅᑳᕐᓂᐊᖅᑕᕗᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 34 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2017-2018 - ᐃᓄᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ 

ᒥᓂᔅᑕ ᐊᐱᕆᔪᒪᓕᖅᐸᕋ ᐃᓄᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᖃᕐᒪᖔᑦ ᐃᒃᓯᕚᖃᑎᒋᔪᒪᔭᕐᒥᓂᒃ 

ᓵᖏᓐᓂ ᑲᑎᒪᑐᐃᓐᓇᕐᓂᒃᑯᑦ, ᒥᓂᔅᑕ ᒪᐃᒃ? 

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᖁᔭᓐᓇᒦᒃ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᐸᑦ ᒥᓂᔅᑕ ᐃᖅᑲᓇᐃᔭᖅᑎᖏᑦ 

ᐃᖏᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᐃᓯᖅᑎᓚᐅᒃᑭᒃ.  

 

ᑎᑎᕋᖅᓯᒪᓂᐊᕐᒪᑦ, ᒥᓂᔅᑕ ᑭᒃᑰᖕᒪᖔᑎᒃ 

ᐅᖃᐅᓯᕆᓚᐅᒃᑭᒃ ᐃᖅᑲᓇᐃᔭᖅᑎᑎᑦ, ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᑐᖏᓕᕆᔭᕋ, ᑕᓕᖅᐱᓃᑦᑐᖅ ᕇᕙᑲ 

ᐅᐃᓕᐊᒻᔅ ᐊᒻᒪ ᑖᓐᓇᑦᑕᐅᖅ ᑕᕝᕙᓂ 

ᐃᖅᑲᓇᐃᔭᖅᑎᐅᔪᖅ ᐃᓄᓕᕆᔨᒃᑯᓐᓂ, ᓲᓪ ᒪᑕᔅᑐ 

ᕚᖅᑎ, ᑐᑭᒧᐊᒃᑎᑦᑎᔨᕗᑦ ᑕᕝᕙᓂ ᐊᓪᓚᕝᕕᐅᑉ 

ᐃᓗᐊᓂ, ᐊᖓᔪᖅᑳᖃᕐᕕᒻᒥ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᖅᑲᓇᐃᔭᖅᑎᑎᑦ ᑐᓐᖓᓱᒡᓕ. ᒪᑐᐃᕈᑎᖕᓄᑦ 

ᐅᖃᕆᐊᕈᓐᓇᖅᓯᔪᑎᑦ, ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐅᓐᓄᓴᒃᑯᑦ, ᑲᑎᒪᔩᑦ ᐅᓪᓗᒃᑯᑦ ᓄᓇᕗᑦᒥᐅᑦ.  

 

ᐃᔅᓯᕙᐅᑖᖅ ᐊᒻᒪᓗ ᑲᑎᒪᔩᑦ, ᒫᓐᓇ ᖁᕕᐊᓱᒃᑐᒪ 

ᐅᓪᓗᒥ ᑕᕝᕙᓃᒋᐊᔅᓴᖅ ᓴᖅᑮᓂᐊᕐᓗᖓ ᐊᒻᒪᓗ 

ᐅᖃᐅᓯᖃᕐᓂᐊᕐᓗᖓ ᑐᒃᓯᕌᕆᔭᑦᑎᓐᓂᑦ 2017-18 

ᑮᓇᐅᔭᖅᑐᕈᑕᐅᓂᐊᖅᑐᓂᑦ, ᐱᓕᕆᓂᕐᒧᓪᓗ 

ᐸᕐᓇᓯᒪᓃᑦ ᑖᒃᑯᓄᖓ ᐃᓄᓕᕆᔨᒃᑯᓐᓄᑦ.  

 

ᐃᓄᓕᕆᔨᒃᑯᑦ ᐊᔾᔨᒌᓐᖏᑦᑐᓂᑦ ᐱᔭᔅᓴᓂᒃ ᐊᒻᒪ 

ᐱᔨᑦᑎᕈᑎᓂᒃ ᐱᕚᓪᓕᑎᑦᑎᒐᓱᓐᓂᕐᒧᑦ ᓇᒻᒥᓂᖅ, 

ᐃᒻᒥᓂᒃ ᒪᑭᒪᒍᓐᓇᑎᐊᕐᓂᕐᒥᑦ ᐊᒻᒪᓗ ᐃᓚᔮᕇᑦ 

ᖃᓄᐃᓐᖏᑦᑎᐊᖅᑐᒦᖁᓪᓗᒋᑦ. ᐱᔭᔅᓴᕆᔭᕗᑦ ᑖᒃᑯᐊ 

ᐋᖅᑭᓱᖅᓯᒪᕗᑦ ᐃᑲᔪᕈᒫᕐᓂᐊᖅᑐᑎᑦ ᐃᓚᔮᕇᓂᒃ, 

ᑭᒃᑯᑐᐃᓐᓇᓂᓪᓗ ᑕᒪᒃᑯᓂᖓ 

ᑭᓐᖒᒪᖃᑦᑕᖅᑕᖏᓐᓂᑦ ᐱᔪᓐᓇᑦᑎᐊᖁᓪᓗᒋᑦ 

ᐊᒻᒪᓗ ᐃᓕᓐᓂᐊᓂᕐᒥᒃ, ᐱᓕᒻᒪᒃᓴᓂᕐᒥᓪᓗ 

ᐃᖅᑲᓇᐃᔮᖃᕐᓂᒥᓪᓗ, ᐊᒻᒪ ᑕᒪᒃᑯᐊ 

ᓴᐳᑎᓯᒪᑦᑎᐊᕐᓗᒋᑦ ᐃᑲᔪᖅᑕᐅᔭᕆᐊᖃᓕᖅᐸᑦᑐᑦ 

ᑕᒫᓂ ᓄᓇᕗᑦ ᐃᓗᐊᓂ.  

 

ᐃᔅᓯᕙᐅᑖᖅ, 2017-18 ᐃᓄᓕᕆᔨᒃᑯᑦ 

ᑐᒃᓯᕋᕈᑎᒋᔭᖓ ᐊᐅᓚᒍᑎᒋᓂᐊᖅᑕᖓ ᑮᓇᐅᔭᑎᒍᑦ 

$138,262,000, ᐊᒻᒪᓗ ᑖᓐᓇ 

ᐊᖏᓪᓕᒋᐊᓐᖑᓱᑦᑐᓂ $419,000, 

ᐊᕐᕌᓂᐅᓚᐅᖅᑐᖅ ᑮᓇᐅᔭᖅᑐᕈᑕᐅᓚᐅᖅᑐᑦ ᐊᕐᕌᓂ 

ᒪᓕᒃᑐᒋᑦ, ᐊᒻᒪᓗ ᐃᖅᑲᓇᐃᔭᖅᑎᖃᕐᓂᖅ 

ᐃᓄᓕᕆᔨᒃᑯᓐᓂᑦ. ᑖᓐᓇ ᐅᓄᖅᓯᒋᐊᓐᖑᓱᑦᑐᖅ 

216.63 ᑕᕝᕙᓂ ᐊᕐᕌᒍᒥ 2016-17, ᑕᕝᕗᖓ. 

228.7  

ᐃᖅᑲᓇᐃᔭᖅᑏᑦ ᑐᒃᓯᕌᕆᔭᕗᑦ ᑕᕝᕙᓂ 2017-18 

ᑮᓇᐅᔾᔭᔅᓴᖓᓂᑦ.  

 

ᓱᕈᓯᓕᕆᓂᖅ ᐃᓚᔮᕇᓕᕆᓂᖅ ᐱᔨᑦᑎᕋᐅᑏᑦ 

 

ᓱᕈᓯᓕᕆᓂᖅ ᐃᓚᔮᕇᓕᕆᓂᖅ ᐱᔨᑦᑎᕋᐅᑏᑦ 

ᑖᒃᑯᐊ ᑕᒫᓃᓐᓂᐊᖅᑐᑦ $55,900,000. ᑖᓐᓇ 40 

ᐳᓴᐅᓗᐊᕆᔭᖓ ᑐᔅᓯᕌᕆᔭᑦᑕ. ᑖᒃᑯᐊ 

ᐃᓄᓕᕆᔨᒃᑯᑦ ᑐᔅᓯᕋᖅᑐᑦ 2017-18 

ᐊᐅᓪᓚᔾᔪᑎᒋᓂᐊᖅᑕᖓᓂᒃ ᑮᓇᐅᔭᑎᒍᑦ. ᑖᓐᓇ 

ᐱᔭᔅᓴᖃᖃᑦᑕᖅᑐᖅ ᐃᑲᔪᖅᑐᐃᓪᓗᓂ ᑕᒪᒃᑯᓂᖓ 

ᐱᔨᑦᑎᕋᐅᑎᓂᑦ ᓱᕈᓯᕐᓄᑦ ᐃᓚᔮᕇᓄᑦ ᐊᒻᒪ 

ᐃᑲᔪᖅᑕᐅᔭᕆᐊᖃᓕᖅᐸᑦᑐᓄᑦ ᐃᓐᓇᕐᓄᑦ. 

ᑕᒪᒃᑯᓄᖓ ᓴᐳᔾᔭᐅᓯᒪᔭᕆᐊᓕᖅᐸᑦᑐᓄᑦ 

ᐅᕝᕙᓘᓐᓃᑦ ᐊᓯᖏᑦᑎᖑᑦ ᐊᔾᔨᐅᖏᑦᑐᒃᑯᑦ 

ᐃᑲᔪᖅᑕᐅᔭᕆᐊᖃᖅᑐᓄᑦ. ᑖᓐᓇ ᐱᓕᕆᕝᕕᐅᔪᖅ 

ᑐᐊᕕᕐᓇᖅᑐᑎᒍᑦ ᐱᓕᕆᒋᐊᓯᖃᑦᑕᖅᑐᖅ 

ᑕᒪᒃᑯᑎᒎᓇᓗ ᐅᓗᕆᐊᓇᖅᑐᒦᑕᐃᓕᑎᑦᑎᓂᒃᑯᑦ 

ᐊᒻᒪᓗ ᑕᒪᒃᑯᓇᓂ ᐊᖏᕐᕋᐅᔪᒥ 

ᐊᑲᐅᓐᖏᓕᐅᕈᑕᐅᖃᑦᑕᖅᑐᓂᒃ ᐅᕝᕙᓘᓐᓃᑦ 

ᐃᓚᔮᕇᑦ ᐊᑲᐅᓐᖏᓕᐅᕈᑎᒋᖃᑦᑕᖅᑕᖏᓐᓂᒃ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᓕᕆᔨᒃᑯᑦ ᑲᔪᓯᒻᒪᑕ ᑕᒪᔅᓱᒥᖓ 

ᐊᑐᓕᖅᑎᑦᑎᕙᓪᓕᐊᓂᕐᒥᒃ ᑕᐃᔭᐅᖃᑦᑕᖅᑐᖅ 

ᐱᐅᓛᒃᑯᑦ ᐊᑲᐅᓛᒃᑯᑦ ᓴᐳᒻᒥᐊᕋᓱᐊᕐᓂᖅ 

ᐊᐅᓪᓚᔾᔭᒋᐊᕈᑦ ᐸᕐᓇᑕᐅᓯᒪᔪᖅ Quality Protect 

Action Plan. ᑖᓐᓇ ᓴᖅᑭᑕᐅᓯᒪᔪᖅ ᑕᕝᕙᓐᖓᑦ 

ᑭᓪᓕᓯᓂᐊᖅᑎᒥᒃ 2011 ᐊᒻᒪᓗ 2014 ᓱᕈᓰᑦ ᐊᒻᒪᓗ 

ᐃᓚᔮᕇᑦ ᐱᔨᑦᑎᕋᕈᑎᖓᑦ ᕿᒥᕐᕈᔭᐅᑎᓪᓗᒍ. 

ᓱᓕᒃᑲᓐᓂᖅ, ᑕᒪᒃᑯᐊ ᐱᔾᔪᑎᒋᓪᓗᒋᑦ ᑕᐃᒪ ᓱᕈᓰᑦ 

ᓱᕈᓯᓕᕆᓂᖅ ᐊᒻᒪᓗ ᐃᓚᔮᕇᓂᒃ ᐱᓕᕆᓂᖅ 

ᐱᔨᑦᑎᕋᕐᓂᖅ ᑕᐃᒪ ᑕᕝᕙᓂ 

ᐅᓄᖅᓯᑎᑦᑎᒋᐊᒃᑲᓐᓂᕐᓂᐊᖅᑐᖅ ᑖᒃᑯᓄᖓ 

ᐃᖅᑲᓇᐃᔭᖅᐸᑦᑐᓄᑦ ᐃᓄᓕᕆᔨᐅᔪᓄᑦ ᐊᒻᒪᓗ 

ᑕᒪᐅᓇ ᐱᔭᒃᓴᓂᒃ ᐃᖅᑲᓇᐃᔮᖃᖃᑦᑕᖅᑐᓄᑦ ᑕᕝᕙᓂ 

ᐃᖃᓗᓐᓂ ᐊᓪᓚᕝᕕᖓᓂ. ᐊᖏᔪᖅᑳᖃᕐᓂᐊᕐᓗᑎᑦ 

ᐊᒻᒪᓗ ᑖᒃᑯᐊ ᒪᕐᕉᒃ ᐃᓚᔮᕇᓂᒃ 

ᐃᖅᑲᓇᐃᔭᖃᕈᓐᓇᓂᐊᖅᑐᓂᒃ ᐱᓕᕆᔨᓂᒃ 

ᐱᔭᔅᓴᓕᕆᔨᓂᒃ ᐊᒻᒪᓗ ᐃᓄᓕᕆᔨᓂᑦ ᐊᒻᒪᓗ 

ᑕᒪᒃᑯᓄᖓ ᐃᖅᑲᓇᐃᔭᖅᑎᓄᑦ ᐃᑲᔪᖅᑎᐅᖃᑦᑕᖅᑐᑦ 

ᐃᖅᑲᓇᐃᔭᖅᑏᑦ ᑖᒃᑯᓂᖓ ᐱᔾᔪᑎᖃᕐᓗᑎᑦ 500-ᓂᒃ 

ᐱᓕᕆᓯᒪᓂᕆᓚᐅᖅᑕᖏᑦ ᑕᕝᕙᓂ ᐃᖃᓗᐃᑦ 

ᐊᓪᓚᕝᕕᖓᓂ.  
 

ᐃᓄᓕᕆᔨᒃᑯᑦᑕᐅᖅ ᓲᔪᔅᓴᖅᓯᒪᔪᒍᑦ ᐃᓚᓴᖅᓯᔪᒍᑦ 

ᑕᒪᔅᓱᒥᖓ ᐊᑦᑐᐊᓂᖃᖅᑐᒥ ᓱᕈᓯᕐᓂ ᓄᓕᐊᕐᓂᒃᑯᑦ 

ᐱᓂᕐᓗᐃᓂᖅ ᐊᒻᒪᓗ ᑕᒪᔅᓱᒧᖓ ᐃᒻᒥᓃᖃᑦᑕᖅᑐᓂᐅᑉ 

ᓄᓇᕗᑦ ᐃᓗᐊᓂ. ᑖᒃᑯᐊ ᐱᓕᕆᐊᕆᒋᐊᕐᓂᐊᕐᓗᒋᑦ 

ᑕᐃᒪ ᑕᒪᓐᓇ ᐃᒻᒥᓃᖅᑕᐃᓕᒪᓂᖅ 

ᐃᒻᒥᓃᖅᑕᐃᓕᒪᑎᑦᑎᓂᖅ. ᑕᐃᒪ ᑕᕝᕙᓂ 

ᐃᓄᓕᕆᔨᒃᑯᑦ ᐃᖅᑲᓇᐃᔮᔅᓴᒥᒃ ᑕᕝᕙᓂ 

ᐊᖏᔪᖅᑳᒃᑯᕕᒻᒥ ᐊᑕᐅᓯᕐᒥᒃ ᓴᖅᑮᓂᐊᖅᑐᖅ 

ᑕᒪᔅᓱᒥᖓ ᑲᒪᓂᐊᖅᑐᑎᑦ 

ᐊᐅᓪᓚᔭᒋᐊᖅᑕᐅᒍᑎᔅᓴᖏᓐᓂ ᑕᒪᔅᓱᒥᖓ 

ᐱᓂᕐᓗᒐᐃᑦᑕᐃᓕᖃᑦᑕᕆᐊᖃᕐᓂᕐᒥᒃ ᓱᕈᓯᕐᓂᑦ ᐊᒻᒪᓗ 

ᒪᒃᑯᑦᑐᓂᑦ ᑕᒪᓐᓇ ᐱᔾᔪᑎᒋᓗᐊᓐᖑᐊᖅᑐᒍ 

ᓄᓕᐊᕐᓂᒃᑯᑦ ᐱᓂᕐᓗᒐᐃᓂᐅᖃᑦᑕᖅᑐᖅ.  
 

(ᑐᓵᔨᑎᒎᓕᖅᑐᖅ) ᖁᕕᐊᓱᒃᐳᒍᑦ 

ᐱᕙᓪᓕᐊᓂᕆᓯᒪᔭᑦᑎᓐᓂ ᑕᒫᓂ ᐊᕐᕌᒎᕋᑖᖅᑐᒥ 

ᐊᒻᒪᓗ ᓯᕗᒧᑦ ᑕᐅᑐᒃᐳᒍᑦ ᑲᔪᓯᓂᐊᕆᐊᒃᓴᑦᑕ 

ᑕᐅᕗᖓ ᑕᒻᒪᖏᑦᑐᒧᑦ ᑐᕌᖓᓂᐊᕆᐊᒃᓴᖅ 

ᖃᓄᐃᖏᑎᑦᑎᓂᕐᒧᑦ ᓄᓇᓕᖕᓂ ᐃᓚᐅᑎᑦᑎᓂᕐᒧᑦ 

ᐃᓴᒃᓯᒪᓂᕐᒧᓪᓗ.  
 

ᑕᒪᓐᓇ ᐸᐃᕆᒃᓯᖃᑦᑕᕐᓂᖅ ᑕᐃᑲᓐᖓᑦ 

ᓱᕈᓯᓕᕆᓂᕐᒥᒃ ᐃᓚᒌᒃᑐᓕᕆᓂᕐᒥᒃ ᒪᑯᓄᖓ 

ᐊᖓᔪᖅᑲᐅᑎᒃᑯᕕᖕᒧᑦ. (ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ 

ᐱᔾᔪᑎᒋᓪᓗᒍ 

ᐊᑲᐅᓐᖏᓕᐅᕈᑎᑕᖃᑐᐃᓐᓇᕆᐊᖃᕐᓂᖓᓂ 

ᐊᐴᒪᔾᔪᑎᒥᒃ ᐱᓯᒪᑦᑎᔨᐅᖃᑦᑕᖅᑐᒥ. ᑖᓐᓇ 

ᐱᔾᔪᑎᒋᓪᓗᒍ ᑕᐃᒫᒃ ᓅᓐᓂᕆᔭᖓ ᐊᑐᕆᐊᖅᑐᖅ. 

ᓄᓇᕗᑦ ᒐᕙᒪᒃᑯᑦ ᐃᒫᒃ ᐱᔪᒪᕗᑦ ᑕᒪᒃᑯᐊ 

ᑲᒪᕕᐅᖃᑦᑕᖅᑐᑦ ᐃᓪᓗᒥ ᐃᓐᓇᐅᔪᓄᑦ. ᑖᓐᓇ 

ᐊᐅᓛᑎᓐᓂᐊᕐᓗᒍ ᖃᓂᒪᓐᓇᓐᖏᑦᑐᓕᕆᔨᒃᑯᓐᓄᑦ 

ᐱᒋᐊᕐᓗᒍ ᐊᐃᐳᕈᕐ 1, 2017. ᑖᒃᑯᐊ ᐱᔾᔪᑎᒋᓪᓗᒋᑦ 

ᐃᓛᒃ ᐱᔭᔅᓴᐅᔪᑦ ᓄᓇᕗᑦ ᐃᓗᐊᓃᑦᑐᑦ ᐱᖓᓱᑦ 

ᐃᓐᓇᕐᓄᑦ ᓇᔪᒐᐅᔪᑦ ᐊᖏᕐᕋᕆᔭᐅᔪᑦ. ᑖᒃᑯᐊ 

ᖁᑦᑎᓐᓂᓖᑦ 2, 3, ᐊᒻᒪᓗ 4 ᐱᔨᑦᑎᕋᕈᑏᑦ 

ᐱᔨᑦᑎᕋᖅᑕᐅᔭᕆᐊᖃᕐᓃᑦ. ᑕᕝᕙᓐᖓᑦ 

ᐊᐅᓪᓛᖅᑕᐅᓂᐊᖅᑐᑦ ᐃᓄᓕᕆᔨᒃᑯᓐᓂᑦ 

ᖃᓂᒪᓐᓇᓐᖏᑦᑐᓕᕆᔨᒃᑯᓐᓄᑦ ᑖᓐᓇ ᐱᔾᔪᑎᖃᕐᒥᔪᖅ 

ᑕᕝᕙᓂ ᑐᔅᓯᕌᕈᑎᒋᔭᑦᑎᓐᓂ. ᑕᐃᒪ ᒐᕙᒪᒃᑯᑦ ᐃᒫᒃ 

ᐱᔪᒪᕗᒍᑦ ᑲᒪᑦᑎᐊᕈᒪᓪᓗᑕ ᒪᑯᓂᖓ ᐃᓐᓇᕐᓂᒃ, 

ᐃᓐᓇᐅᓕᖅᑐᓂᒃ. ᑖᓐᓇ ᐊᐅᓪᓛᖅᑎᕆᓂᐅᔪᖅ 

ᑕᒪᔅᓱᒥᖓ ᐊᑦᑐᐊᓂᖃᕐᓂᐊᖅᑐᖅ $3,063,000 

ᑮᓇᐅᔭᑎᒍᑦ ᐊᒻᒪᓗ ᑳᓐᑐᕌᒐᔅᓴᐃᑦ ᑳᓐᑐᕌᒃᑎᒎᖅᑐᑦ 

ᐊᒻᒪᓗ ᑳᓐᑐᕌᒃᑎᒍᑦ ᐊᖏᖃᑎᒌᒍᑎᑎᒍᑦ ᑕᒪᒃᑯᓂᖓ 

ᐃᓐᓇᕐᓂᒃ ᑲᒪᓂᕐᒥᒃ ᑕᒪᓐᓇ ᑕᕝᕘᓇ 

ᐱᔭᔅᓴᖃᖅᑎᑦᑎᓂᖅ ᓇᓗᓇᓐᖏᑦᑐᖅ 

ᑲᔪᓰᓐᓇᓂᐊᖅᑐᖅ ᑕᕝᕙᓐᖓᑦ ᐃᓄᓕᕆᔨᒃᑯᓐᓂᑦ 

ᐊᓯᐊᓅᕋᓗᐊᖅᑲᑦ. ᐊᒻᒪᓗ ᑕᕝᕙᓂ ᐃᖅᑲᓇᐃᔭᖅᑎᓂᒃ 

ᐊᐅᓪᓛᕆᔾᔮᓐᖏᑦᑐᒍᑦ ᑖᓐᓇ ᑕᐃᒪᐃᑎᓪᓗᒍ. ᑕᒪᓐᓇ 

ᐱᔭᔅᓴᓂᒃ ᐊᐅᓪᓛᑎᑦᑎᓂᖅ ᑕᕝᕙᓐᖓᑦ ᐃᓄᓕᕆᔨᒃᑯᑦ 

ᑲᒪᒋᖃᑦᑕᖅᓯᒪᔭᖏᓐᓂᒃ ᑕᐃᒪ ᐃᓄᓕᕆᔨᒃᑯᑦ 

ᐱᕕᔅᓴᖃᕐᓂᖅᓴᐅᓂᐊᖅᑐᑦ ᐊᐅᓚᑎᑦᑎᐊᕈᓐᓇᓂᕐᒥᒃ 

ᑕᒪᔅᓱᒥᖓ ᐱᔭᔅᓴᓪᓗᐊᑕᕐᒥᓂᒃ ᓴᐳᓐᓂᐊᕐᓂᕐᒥᒃ 

ᑕᒪᒃᑯᓄᖓ ᐃᑲᔪᖅᑕᐅᔭᕆᐊᖃᓕᖅᐸᑦᑐᓄᑦ, ᐃᓐᓇᐃᑦ 

ᐃᓚᓕᐅᑎᓪᓗᒋᑦ, ᐊᒻᒪᓗ ᐊᑲᐅᓈᓐᖏᑦᑐᒃᑯᑦ 

ᐱᓕᕆᔭᐅᖃᑦᑕᖅᑐᑦ, ᖁᔭᓈᖅᑕᐅᓯᒪᔪᓪᓘᓐᓃᑦ 

ᐅᕝᕙᓘᓐᓃᑦ ᑮᓇᐅᔭᑎᒍᑦ ᐊᑲᐅᓐᖏᓕᐅᕈᑎᖃᖅᑐᓄᑦ. 

ᑖᒃᑯᐊ ᐃᓄᓕᕆᔨᒃᑯᓪᓗ ᖃᓂᒪᓐᓇᓐᖏᑦᑐᓕᕆᔨᒃᑯᓪᓗ 

ᓴᖅᑮᓯᒪᕗᒍᑦ ᑕᒪᔅᓱᒥᖓ ᐃᖅᑲᓇᐃᔮᖃᕐᓂᐊᖅᑐᓂᒃ 

ᐊᐅᓪᓛᐸᓪᓕᐊᓂᕆᔭᖓᓂᑦ ᐊᒻᒪᓗ ᑕᒪᓐᓇ ᒫᓐᓇ 

ᓈᒻᒪᓈᖅᓯᒪᔪᖅ. 
 

ᓂᖃᐃᓲᑎᓕᕆᔨᒃᑯᑦ 
 

(ᑐᓵᔨᑎᒍᑦ) ᑖᒃᑯᐊ ᓂᖃᐃᓲᑎᓕᕆᔨᒃᑯᑦ 

ᓴᓂᕐᕙᐃᕕᐅᓯᒪᔪᑦ 39 ᐳᓴᓐᑎᒥᒃ, ᐅᕝᕙᓘᓐᓃᑦ $53.8 

ᒥᓕᐊᓐᓂᒃ, ᑖᒃᑯᐊ ᐃᓄᓕᕆᔨᒃᑯᑦ 

ᐊᐅᓚᔾᔪᑎᒋᓂᐊᖅᑕᖏᓐᓂᒃ ᑮᓇᐅᔭᕐᓂᒃ 2017-18-ᒥ. 

ᑖᓐᓇ ᓂᖃᐃᓲᑎᓕᕆᓂᕐᒧᑦ ᐱᖃᓯᐅᔾᔨᖕᒪᑦ 

ᐊᔾᔨᒌᓐᖏᑦᑐᓂᒃ ᐃᑲᔫᑕᐅᔪᓂᒃ ᑮᓇᐅᔭᖅᑎᒍᑦ 

ᐃᑲᔪᕈᑕᐅᖃᑦᑕᖅᑐᓂᒃ ᐃᓄᖕᓄᑦ 18-ᓂᒃ ᐅᖓᑖᓄᓪᓗ 

ᐊᕐᕌᒍᓕᖕᓄᑦ ᕿᑐᕐᖓᖏᓐᓄᓪᓗ. ᑖᓐᓇ ᑐᕌᒐᖃᕐᒪᑦ 

ᐃᑲᔪᕈᑕᐅᓗᓂ ᓄᓇᖃᖅᑐᓄᑦ ᑕᐃᒪ ᑐᕌᒐᕆᔭᖏᑦ 

ᓇᖕᒥᓂᖅ ᐸᖅᑭᔪᓐᓇᖅᓯᖁᓪᓗᒋᑦ.  
 

(ᑐᓵᔨᑎᒎᕈᓐᓃᖅᑐᖅ) ᐊᐃᐳᕈᓪ 1, 2016 ᑕᕝᕙᓐᖓᑦ 

ᐱᒋᐊᖅᑐᒍ ᐃᓚᔮᕇᑦ ᑕᕝᕙᓐᖓᑦ ᑲᓇᑕᐅᑉ 

ᒐᕙᒪᑯᖏᓐᓂᑦ ᓱᕈᓯᖅᓯᐅᑎᓂᒃ ᓱᕈᓯᐊᕿᓂᒃ 

ᑮᓇᐅᔭᖅᑖᕆᓲᖏᑦ ᑕᕝᕙᓐᖓᑦ 

ᐃᓚᓐᖓᐅᑎᖃᑦᑕᕈᓐᓃᖅᑐᑦ ᓄᓇᕗᑦ ᐃᓅᓯᓕᕆᓂᕐᒧᑦ 

ᐃᑲᔫᑎᒋᖃᑦᑕᖅᑕᖏᓐᓂ ᐅᕝᕙᓘᓐᓃᑦ ᓂᖃᐃᓲᑎᓂᒃ 

ᓱᒃᑯᐊᕿᓂᓪᓘᓐᓃᑦ. ᐊᒻᒪᓗ ᑕᒪᓐᓇ ᓄᑖᖅ ᑲᓇᑕᐅᑉ 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3679 

ᓱᕈᓯᕐᓄᑦ ᐃᑲᔫᑎᒋᖃᑦᑕᖅᑕᖓ 

ᐊᐅᓚᔾᔭᑦᑕᐅᒋᐊᓚᐅᖅᑐᖅ ᑖᒃᑯᓄᖓ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᑕᕝᕙᓂ ᔪᓚᐃ 2016-ᖑᑎᓪᓗᒍ. 

ᑖᓐᓇᑦᑕᐅᖅ ᑕᐃᒫᔅᓴᐃᓐᓇᖅ 

ᐃᓕᖅᑯᓯᖃᕐᕕᐅᓂᐊᖅᑐᖅ 

ᐃᓚᓐᖓᖅᑕᐅᖃᑦᑕᔾᔮᓐᖏᒻᒪᑕ ᑕᕝᕙᓐᖓᑦ 

ᐃᑲᔫᓯᐊᖑᖃᑦᑕᓂᐊᖅᑐᓂᒃ ᓂᖃᐃᓲᑎᑎᒍᑦ ᐅᕝᕙᓗ 

ᓱᒃᑯᐊᕿᑎᒍᑦ. ᑖᓐᓇᐃᓛᒃ ᑕᐃᒪᐃᓕᖓᓂᖅ 

ᐱᕚᓪᓕᕈᑎᓪᓚᕆᐅᒻᒪᑦ ᑖᒃᑯᓄᖓ ᐃᓚᔮᕇᓄᑦ 

ᑕᐃᒫᓪᓗ ᑕᒪᒃᑯᐊ ᑲᒪᒋᔭᕆᐊᖃᒻᒪᕆᑦᑐᑎᒃ. ᑕᐃᒪᓗ 

ᑐᓴᖅᓯᒪᕗᒍᑦ ᑕᒪᔅᓱᒪ ᑐᓴᕈᒥᓇᕐᓂᖓᓂᒃ ᑖᔅᓱᒪ 

ᐊᓯᔾᔨᕐᓂᐅᓯᒪᔫᑉ.  
 

(ᑐᓵᔨᑎᒍᑦ) ᑖᒃᑯᐊ ᓄᓇᑦᑎᓐᓂ ᑭᓐᖒᒪᔭᐅᔪᑦ 

ᐅᓄᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᐊᒻᒪᓗ ᐱᔨᑦᑎᕈᑎᓂᒃ 

ᓴᖅᑭᔮᖅᑎᑦᑎᓂᐊᖅᑎᓪᓗᑕ. ᑮᓇᐅᔭᓂᒃ 

ᓴᓂᕐᕙᐃᓯᒪᔪᒍᑦ ᐱᖓᓲᔪᖅᑐᓂᒃ ᐅᓪᓘᑉ 

ᐃᓚᐃᓐᓇᖓᒍᑦ ᓂᖃᐃᓲᑎᓕᕆᔨᓂᒃ 

ᐃᖅᑲᓇᐃᔭᖅᑎᖃᕐᓂᐊᖅᑐᑦ ᑲᖏᖅᑐᒑᐱᖕᒥ, 

ᐃᒡᓗᓕᖕᒥ, ᓴᓂᑭᓗᐊᕐᒥ, ᐊᕐᕕᐊᓂ, ᐅᖅᓱᖅᑑᒥ, 

ᐊᒻᒪᓗ ᑰᒑᕐᔪᒻᒥ. 
 

(ᑐᓵᔨᑎᒎᕈᓐᓃᖅᑐᖅ) ᑕᐃᒪᐃᓛᒃ ᑕᕝᕙᓂ ᓄᓇᓕᓐᓂ 

ᐱᓕᕆᖃᑎᖃᓚᐅᖅᑎᓪᓗᑕ ᐱᖃᑎᖃᖅᑐᑕ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓐᓂᑦ ᑕᐃᒫᒃ 

ᓄᓇᕗᒻᒥᐅᓂᑦ ᑐᓴᕈᓐᓇᑦᑎᐊᓚᐅᕋᑦᑕ ᖃᓄᖅ ᑕᒪᓐᓇ 

ᐋᖅᑭᒋᐊᒃᑲᓐᓂᕈᓐᓇᕐᒪᖔᖅ ᐃᓄᓕᕆᔾᔪᓯᖅ 

ᐅᕝᕙᓘᓐᓃᑦ ᑕᒪᐅᓇ ᓂᖃᐃᓱᖃᑦᑕᓂᒃᑯᑦ 

ᓱᒃᑯᐊᕿᓂᒃᑯᑦ. ᑕᒪᓐᓇ ᐱᕚᓪᓕᑎᑦᑎᒍᒪᓂᖃᕐᓗᓂ 

ᓇᒻᒥᓂᖅ ᒪᑭᒪᒍᒪᓂᕐᒥᒃ ᐊᒻᒪᓗ ᐃᑲᔪᕈᓐᓇᑎᐊᕐᓗᓂ  

ᑕᒪᒃᑯᓄᖓ ᑭᓐᖒᒪᑦᑎᔪᓄᑦ. ᑕᐃᒃᑯᓄᖓ 

ᑭᓐᖒᒪᑦᑎᔪᓄᑦ ᐃᑲᔪᖅᑕᐅᔭᕆᐊᖃᕐᓂᒃᑯᑦ. ᑕᐃᒪ 

2016 ᐅᐱᕐᖔᖓᓂ ᒪᓕᒐᓕᐅᕐᕕᒻᒥ ᑲᑎᒪᑎᓪᓗᒋᑦ 

ᑖᓐᓇ ᐅᓂᒃᑳᓕᐊᖑᓯᒪᔪᖅ ᓂᖃᐃᓲᑎᒧᑦ ᓱᒃᑯᐊᕿᒧᑦ 

ᐊᓯᔾᔨᕆᐊᕈᑕᐅᔪᖅ ᓴᖅᑭᑕᐅᓚᐅᖅᑐᖅ ᐊᒻᒪᓗ ᒫᓐᓇ 

ᐃᓄᓕᕆᔨᒃᑯᑦ ᑖᔅᓱᒥᖓ ᐃᖅᑲᓇᐃᔮᖃᓪᓚᕆᑦᑐᑦ 

ᑕᒪᓐᓇ ᓯᕗᒧᑦ ᐃᖏᕐᕋᖁᓪᓗᒍ ᐊᓯᔾᔨᕆᐊᕐᓂᐅᔪᖅ.  
 

ᐃᖅᑲᓇᐃᔭᖅᑐᓕᕆᓂᕐᒧᑦ ᑐᕌᖓᔪᑦ 
 

(ᑐᓵᔨᑎᒎᓕᖅᑐᖅ) ᐃᖅᑲᓇᐃᔭᖅᑐᓕᕆᓂᕐᒧᑦ ᑐᕌᖓᔪᑦ 

ᓴᓂᕐᕙᐃᓯᒪᕗᑦ 15 ᐳᓴᓂᒃ ᐅᕝᕙᓘᓐᓃᑦ $20.1 

ᒥᓕᐊᓂᒃ ᐃᓄᓕᕆᔨᒃᑯᑦ ᑐᒃᓯᕌᕆᔭᖏᓐᓂᒃ 2017-18 

ᐊᐅᓚᔾᔪᑏᑦ ᐊᑐᕈᒫᕐᓂᐊᖅᑐᓂᒃ. ᑖᒃᑯᐊ 

ᐃᖅᑲᓇᐃᔭᕐᕖᑦ ᐃᖅᑲᓇᐃᔭᖅᑎᑦᑎᖃᑦᑕᖅᐳᑦ 

ᐃᖅᑲᓇᐃᔭᖅᑐᓕᕆᔨᓂᑦ ᐊᕕᒃᑐᖅᓯᒪᔪᓕᒫᓂᑦ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐃᓕᓐᓂᐊᕈᑎᒃᓴᓂᒃ 

ᓴᖅᑭᔮᖅᑎᑦᑎᔨᐅᓪᓗᑎᑦ ᑮᓇᐅᔭᓂᒃ ᐊᐅᓚᑦᑎᓪᓗᑎᑦ 

ᑖᒃᑯᓄᖓ ᐃᓕᓐᓂᐊᖅᑐᓄᑦ ᐊᒻᒪᓗ ᐃᓅᓯᓕᕆᓂᕐᒧᑦ. 

ᐃᖅᑲᓇᐃᔭᖅᑐᓕᕆᔩᑦ ᐃᑲᔪᖃᑦᑕᖅᐳᑦ ᓄᓇᕗᒻᒥ 

ᐃᓕᓴᖅᑏᑦ ᑮᓇᐅᔭᖅᑎᒍᑦ ᐃᑲᔫᑎᖏᓐᓂᒃ 

ᖁᕝᕙᓯᖕᓂᖅᓴᓄᑦ ᐃᓕᓐᓂᐊᕆᐊᕈᒪᓐᓂᕈᑎᑦ. ᑖᒃᑯᐊ 

ᑲᒪᒋᔭᖃᖃᑦᑕᕆᕗᑦ ᓄᓇᕗᒻᒥ ᐱᓕᒻᒪᒃᓴᖅᓯᓐᓈᖅᖢᑎᒃ 

ᐃᓕᓐᓂᐊᖅᑐᑦ ᓇᓗᓇᐃᒃᑯᑕᖅᑖᕋᓱᒃᑐᑦ ᑖᒃᑯᐊ 

ᓇᐅᑦᑎᖅᓱᖅᑎᒋᔭᐅᒐᒥ ᐃᓕᓐᓂᐊᓯᓐᓈᑦ 

ᐃᖅᑲᓇᐃᔭᖅᑐᓂᒃ ᐊᒻᒪᓗ ᐸᐃᑉᐹᖅᑖᖅᓯᒪᔪᓂᒃ.  
 

2017-18-ᒥ ᐃᓄᓕᕆᔨᒃᑯᑦ 

ᐃᖅᑲᓇᐃᔭᕈᓐᓇᖅᓯᒋᐅᖅᓴᐃᓂᐊᖅᑐᑦ ᓄᓇᕗᒻᒥ 

ᐃᓕᓐᓂᐊᕈᑎᒃᓴᐃᑦ ᐋᖅᑭᒃᓱᖅᑕᐅᓯᒪᔪᑦ ᐊᖅᑯᑎᒋᓗᒋᑦ 

ᐊᒻᒪᓗ ᐃᑲᔪᖅᓱᕐᓗᒋᑦ. ᑕᐃᒃᑯᐊ ᒪᒃᑯᒃᑐᑦ ᑎᒥᒥᒍᓪᓗ 

ᐊᔪᕈᑎᓖᑦ ᐃᓕᓐᓂᐊᖅᑎᑕᐅᔪᓐᓇᕐᓂᐊᕐᒪᑕ. ᑖᒃᑯᐊ 

ᑮᓇᐅᔭᑦ ᐊᑐᕈᒫᕐᓂᐊᖅᑕᕗᑦ ᑐᒃᓯᕌᕆᔭᕗᑦ 

ᐃᓚᖃᒃᑲᓐᓂᖅᑐᖅ ᐊᑕᐅᓯᒃᑲᓐᓂᕐᒥᒃ ᑕᒪᑐᒥᖓ 

ᐱᓕᕆᐊᖃᖃᑦᑕᕐᓂᐊᖅᑐᒥᒃ.  
 

ᐊᐅᓚᑦᑎᕕᒻᒥ ᐊᓪᓚᕕᒻᒥ 
 

(ᑐᓵᔨᑎᒎᕈᓐᓃᖅᑐᖅ) ᑕᕝᕙᓂ ᐊᐅᓚᑦᑎᕕᒻᒥ 

ᐊᓪᓚᕕᒻᒥ ᑖᒃᑯᐊ 6 ᐳᓴᖓᓂᒃ ᑐᔅᓯᕋᖅᑕᒃᑲ ᐱᔪᒪᔪᑦ 

$8.5 ᒥᓕᐊᓐ ᑖᒃᑯᐊ ᐃᓄᓕᕆᔨᒃᑯᑦ ᑐᔅᓯᕋᐅᑎᒋᔭᖓᓂ 

ᐊᐅᓚᒍᑎᒋᒐᔭᖅᑕᖏᑦ ᑮᓇᐅᔭᐃᑦ 2017-18. ᑖᓐᓇ 

ᐊᓪᓚᕝᕕᐅᔪᖅ ᐱᔭᔅᓴᖃᕐᖓᑦ ᐊᐅᓚᑦᑎᓂᕐᒥᒃ 

ᖃᓄᓕᒫᑦᑎᐊᖅ ᐃᑲᔪᖅᑐᐃᓪᓗᓂᓗ ᑕᕝᕙᓂ  

ᐃᓄᓕᕆᔨᒃᑯᑦ ᐋᖅᑭᓱᖅᓯᒪᓂᖏᑦ ᑐᑭᓕᐊᕈᑕᐅᔪᑦ 

ᐊᒻᒪᓗ ᓯᕗᓪᓕᖅᑎᐅᓂᕐᒥ ᑕᕝᕙᓂ ᐱᓗᐊᖅᑐᒥ. ᑖᒃᑯᐊ 

ᐸᕐᓇᐅᑎᒃᑯᑦ ᐸᕐᓇᑕᐅᓯᒪᔪᑦ ᒪᓕᒐᓕᕆᓃᑦ 

ᐱᕙᓪᓕᐊᒋᐊᖃᕐᓂᖏᑦ, ᐃᓄᓐᓂᑦ 

ᐃᖅᑲᓇᐃᔭᖅᑎᑦᑎᓂᖅ ᐊᒻᒪᓗ ᐃᖅᑲᓇᐃᔭᖅᑎᓂᒃ 

ᐸᕐᓇᐃᓂᖅ ᐊᒻᒪᓗ ᑕᕝᕙᓂ ᐊᓪᓚᕕᒻᒥ ᐊᐅᓚᓂᐅᔪᒥ 

ᐊᐅᓚᑦᑎᓂᖅ ᐊᒻᒪᓗ ᑮᓇᐅᔭᓕᕆᓂᖅ 

ᐸᕐᓇᑕᐅᓯᒪᓂᒃᑯᑦ. ᐊᒻᒪᑦᑕᐅᖅ, ᑕᕝᕙᓂ ᓴᖅᑮᔪᒍᑦ 

ᐃᖅᑲᓇᐃᔭᖅᑎᐅᓂᐊᖅᑐᒥ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐊᑕᐅᓯᕐᒥᒃ. ᑖᓐᓇ ᐃᖅᑲᓇᐃᔮᖃᕐᓂᐊᖅᑐᖅ 

ᐃᖅᑲᓇᐃᔮᑎᔅᓴᓯᐅᓕᕆᓂᕐᒥᒃ ᐃᖅᑲᓇᐃᔭᖅᑏᑦ 

ᐱᓕᕆᖃᑦᑕᕐᓂᖏᓐᓂᒃ ᐊᒻᒪᓗ 

ᐃᓕᓐᓂᐊᑲᓐᓂᕆᐊᖃᕐᓂᖏᓐᓂᑦ 

ᐱᓕᒻᒪᔅᓴᒋᐊᖃᕐᓂᖏᓐᓂᑦ ᑕᕝᕙᓂ ᐃᓄᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓂᒃ.  

 

ᐊᒻᒪᑦᑕᐅᖅ, ᑕᕝᕘᓇ ᐊᔪᖅᓴᓗᐊᕐᔭᐃᖅᓯᒪᓂᑎᑦᑎᔨᒃᑯᑦ 

ᐊᓪᓚᕝᕕᖓᓂ ᑖᓐᓇ ᐃᑲᔪᖅᓱᐃᖏᓐᓇᓂᐊᖅᑐᖅ 

ᐊᐅᓚᑦᑎᓂᐅᔪᖅ ᑕᒪᒃᑯᓂᖓᓗ ᐊᓯᔾᔨᕈᖅᐸᓪᓕᐊᔪᓂᒃ 

ᐱᔭᔅᓴᕆᔭᑦᑎᓐᓂᒃ ᑕᕝᕙᓂ ᓇᓗᓇᐃᖅᑕᐅᓯᒪᔪᓂᒃ 

ᓯᕗᓂᔅᓴᕆᔪᒪᔭᑦᑎᓐᓂ. ᑕᒪᓐᓇ ᖃᓄᖅ 

ᐊᔪᖅᓴᓗᐊᖃᖅᑕᕐᓂᖅ ᒥᑭᓪᓕᒋᐊᒃᑲᓐᓂᕈᓐᓇᕐᒪᖔᖅ 

ᐊᒻᒪᓗ ᖃᓄᖅ 

ᐃᑲᔪᖅᑕᐅᑦᑎᐊᕈᓐᓇᓂᖅᓴᐅᒍᓐᓇᕐᒪᖔᑕ ᓄᓇᕗᒻᒥᐅᑦ 

ᑕᒪᒃᑯᐊ ᖃᐅᔨᕙᑦᑐᑦ ᐃᑲᔪᖅᑕᐅᔭᕆᐊᖃᓕᕐᓂᕐᒥᒃ 

ᐊᒻᒪᓗ ᓄᓇᓕᓐᓂᑦ ᐱᒋᐊᖅᑎᑕᐅᓯᒪᓂᖏᑦ  

ᑎᒥᖁᑕᐅᔪᑦ. ᐊᒻᒪᑦᑕᐅᖅ, ᑲᔪᓯᓂᐊᖅᑐᒍᑦ 

ᐊᐅᓚᑦᑎᓂᕐᒥᒃ ᑕᒪᒃᑯᓂᖓ ᐱᓗᐊᖅᑐᒥ ᑖᒃᑯᐊ 

ᐊᐅᓚᖁᔭᐅᓯᒪᓂᕆᔭᖏᑦ ᓴᖅᑭᑕᐅᖁᔭᐅᓯᒪᓂᕆᔭᖏᑦ 

ᑲᑐᔾᔨᖃᑎᒌᓐᓂᒃᑯᑦ, ᑖᒃᑯᐊ ᐊᔪᖅᓴᓗᐊᖅᑕᐃᓕᒪᓂᒻᒧᑦ 

ᐱᖁᔭᐅᔪᒥ. ᐱᓕᕆᖃᑎᖃᓐᓂᖅ ᓄᓇᕗᑦ 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓐᖓᕕᒃᑯᓐᓂ, ᑖᓐᓇᑦᑕᐅᖅ ᐃᑲᔪᖃᑎᒌᑦᑐᑦ ᑖᓐᓇ 

ᐱᔾᔪᑎᒋᓪᓗᒍ ᓄᓇᕘᒥ ᑲᑎᒪᓂᐅᖃᑦᑕᖅᑐᖅ 

ᐊᔪᖅᓴᓗᐊᔾᔭᐃᖅᓯᒪᓂᒻᒧᑦ ᐊᒻᒪᓗ ᑕᒪᒃᑯᐊ 

ᑐᑭᑖᖅᑎᑕᐅᒋᐊᖃᖅᑐᑦ ᓄᓇᕘᒥ 

ᓂᕿᖃᕆᐊᖃᓐᓂᒻᒧᑦ ᓂᕆᔭᔅᓴᖃᕆᐊᖃᓐᓂᒻᒧᑦ 

ᐊᐅᓚᔾᔭᒋᐊᕈᑕᐅᔪᑦ ᐸᓐᓇᒍᑕᐅᓯᒪᔪᑦ. 

ᓄᓇᕘᒥᑦᑕᐅᖅ ᑕᕝᕗᖓ ᓄᓇᕘᒧᑦ ᑐᕌᖓᔪᒥᒃ 

ᑕᐃᒪ ᓂᕿᔅᓴᖃᕆᐊᖃᓐᓂᒻᒧᑦ 

ᐊᐅᓚᑦᑎᔨᐅᓂᐊᖅᑐᖅ ᐃᖅᑲᓇᐃᔮᔅᓴᖅ ᑕᕝᕙᓐᖓᑦ 

ᐊᐅᓪᓛᖅᓯᒪᔪᖅ ᖃᓂᒪᓐᓇᖏᑦᑐᓕᕆᔨᒃᑯᓐᓂᑦ 

ᐃᓄᓕᕆᔨᒃᑯᓐᓄᑦ. ᑖᓐᓇ ᐱᔭᔅᓴᖃᓐᓂᒻᒥᒃ 

ᑖᒃᑯᓄᖓ ᑐᕌᖓᔪᓂᒃ ᓄᓇᕘᒥ 

ᓂᕿᔅᓴᖃᕆᐊᖃᓐᓂᒻᒧᑦ ᐸᓐᓇᐅᑕᐅᔪᒥᒃ ᐊᒻᒪᓗ 

ᐊᐅᓚᔾᔭᒋᐊᕈᑕᐅᓂᐊᖅᑐᒥᒃ. 
 

ᐃᓱᓕᔾᔪᓯᖅ 
 

ᐃᔅᓯᕙᐅᑖᖅ, ᑖᒃᑯᐊ ᑐᔅᓯᕌᕆᔭᕗᑦ 

ᐊᐅᓚᔾᔪᑎᒋᓂᐊᖅᑐᑦ ᑮᓇᐅᔭᐃᑦ. ᑖᐃᒪ ᑖᒃᑯᓂᖓ 

ᐃᓄᓕᕆᔨᒃᑯᓐᓂᑦ ᑲᔪᓯᑎᑦᑎᓂᐊᖅᑐᑦ ᑕᒪᓐᓇ 

ᐱᔾᔪᑎᒋᓪᓗᒍ ᑎᓕᔭᐅᔾᔪᑎᒋᓯᒪᔭᕗᑦ 

ᑐᑭᑖᑦᑎᐊᖁᓪᓗᒍ ᑖᓐᓇ ᐊᑐᓪᓗᒍ ᓯᕗᒧᑦ 

ᐊᑉᓗᖅᑕ. ᑕᒪᓐᓇ ᐱᕚᓪᓕᑎᑦᑎᒐᔭᖅᑐᖅ 

ᑕᒪᒃᑯᓂᖓ ᓄᓇᕗᒥᐅᓂᒃ ᑕᒪᔅᓱᒥᖓ 

ᓯᕗᓂᔅᓴᖃᑦᑎᐊᖁᓪᓗᒋᑦ ᓇᒻᒥᓂᖅ 

ᐊᐅᓚᒍᓐᓇᓂᒻᒥᒃ ᐃᒻᒥᓂᒃ ᒪᑭᑕᒍᓐᓇᓐᓂᒻᒥᒃ 

ᐊᒻᒪᓗᑦᑕᐅᖅ ᐃᓚᔮᕇᓐᓄᑦ ᐊᒻᒪᓗ ᑕᒫᓂ 

ᓄᓇᓕᐅᔪᓄᑦ. 
 

ᐃᓕᔅᓯ ᐃᑲᔪᖅᓱᐃᓂᕆᔭᔅᓯ ᑕᐃᒪ 

ᐱᕕᔅᓴᑖᖅᑎᑦᑎᓯᒪᕗᖅ ᐃᓄᓕᕆᔨᒃᑯᓐᓂᑦ 

ᑕᒪᒃᑯᓂᖓ ᐱᓕᕆᑦᑎᐊᕈᓐᓇᖁᓪᓗᒋᑦ ᐊᕐᕌᒍᓂ 

ᐊᓂᒍᖅᑐᓂᒃ ᐊᒻᒪᑦᑕᐅᖅ ᓂᕆᐅᒃᑭᕗᒍᑦ ᑕᐃᒫᒃ 

ᐃᖅᑲᓇᐃᔭᖃᑎᒌᑦᑎᐊᒃᑲᓐᓂᕈᓐᓇᓐᓂᐊᕋᑦᑕ ᑕᒪᓐᓇ 

ᐃᓄᓕᕆᓂᖅ ᐱᔾᔪᑎᒋᓪᓗᒍ ᐋᖅᑭᓱᖅᑕᐅᓂᖓᒍᑦ 

ᑲᔪᓯᑦᑎᐊᖁᓪᓗᒍ ᐊᒻᒪᓗ ᑲᔪᓯᒋᐊᒃᑲᓐᓂᖁᓪᓗᒍ 

ᑕᒪᓐᓇ ᐊᑲᐅᓂᖅᓴᒃᑯᑦ ᐱᔨᑦᑎᕋᕈᑎᒋᕙᑦᑕᕗᑦ 

ᐊᒻᒪᓗ ᐱᔭᔅᓴᖃᓐᓂᕆᕙᑦᑕᕗᑦ ᓄᓇᕘᒥᐅᓄᑦ. 
 

ᖁᕕᐊᓱᑉᐳᖓ ᐊᐱᖅᑯᑎᖃᓐᓂᐊᕋᔅᓯ 

ᑭᐅᓂᐊᕆᐊᔅᓴᖅ ᑲᑎᒪᔨᓂᒃ ᑖᒃᑯᐊ ᐱᔾᔪᑎᒋᓪᓗᒋᑦ 

ᑐᔅᓯᕌᖑᔪᑦ 2017-18 ᑮᓇᐅᔭᖅᑐᕈᑏᑦ ᐊᒻᒪᓗ 

ᐱᔭᔅᓴᑎᒍᑦ ᐸᓐᓇᓯᓂᒃᑯᑦ ᑕᕝᕙᓐᖓᑦ 

ᐃᓄᓕᕆᔨᒃᑯᓐᓂ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔨᕋᓛᓄᑦ 

ᐃᒃᓯᕙᐅᑕᕆᔭᐅᔪᖅ ᒪᑐᐃᖅᓯᔾᔪᑎᒃᓴᖃᖅᐹ? 

ᖁᔭᓐᓇᒦᒃ. ᒥᔅᑕ ᔪᐊᓇᓯ. 
 

ᔪᐊᓇᓯ: ᐄ, ᖁᔭᓐᓇᒦᒃ, ᐃᑦᓯᕙᐅᑖᖅ. ᑐᓐᖓᓱᒋᑦ 

ᒥᓂᔅᑕ ᒪᐃᒃ ᐊᒻᒪᓗ ᐃᖅᑲᓇᐃᔭᖅᑏᒃᑭᒃ.  

ᐃᑦᓯᕙᐅᑖᖅ, ᑲᑎᒪᔨᕋᓛᑦ ᒐᕙᒪᒃᑯᑦ 

ᑮᓇᐅᔭᖅᑐᕈᑎᑦᓴᖏᓐᓂᒃ ᐊᒻᒪᓗ ᐊᐅᓚᔾᔪᑎᖏᓐᓂᒃ 

ᕿᒥᕐᕈᓯᒪᓕᖅᑯᑦ 2017-18 ᐃᓄᓕᕆᔨᒃᑯᓐᓄᑦ 

ᑮᓇᐅᔭᖅᑑᑎᑦᓴᖏᓐᓂᒃ ᐊᒻᒪᓗ ᐱᓕᕆᐊᑦᓴᓄᑦ 

ᐸᓐᓇᐅᑎᓂᒃ. 

 

ᐃᑦᓯᕙᐅᑖᖅ, ᑖᒃᑯᐊ ᑐᑦᓯᕋᖅᑕᐅᔪᑦ ᐊᐅᓚᔾᔪᑎᓄᑦ 

ᐊᖅᑭᐅᒪᔾᔪᑎᓄᓪᓗ ᑮᓇᐅᔭᖅᑑᑎᑦᓴᑦ 

ᐃᓄᓕᕆᔨᒃᑯᓐᓄᑦ ᐅᖓᑖᓃᑐᐃᓐᓇᒻᒪᑕ $138 

ᒥᓕᐊᓐ ᐊᕐᕌᒍᐊᓄᑦ 2017-18. ᑖᓐᓇ 

ᐅᓄᖅᓯᒋᐊᒐᓛᑐᐃᓐᓇᖅᑐᖅ ᐱᓕᕆᕝᕕᐅᑉ 

ᐅᖃᖅᓯᒪᓚᐅᖅᑕᖏᓐᓄᑦ ᑮᓇᐅᔭᖅᑑᑎᑦᓴᓄᑦ 

ᐊᕐᕌᒍᐊᓄᑦ 2016-17-ᒥ. 

 

ᐅᖃᐅᓯᐅᖃᑦᑕᖅᓯᒪᒻᒪᑦ ᐊᕐᕌᒍᓯᒪᔪᓂᒃ 

ᑕᐃᒪᓐᖓᓂᑦ ᓴᖅᑭᑕᐅᓚᐅᒻᒪᓂᑦ ᐱᓕᕆᕕᒃ 2013-

ᒥ ᑲᑎᑕᐅᓪᓗᑎᒃ ᐱᓕᕆᕝᕖᑦ ᐊᔾᔨᒌᓐᖏᑦᑐᑦ 

ᐊᒡᒍᖅᑐᖅᓯᒪᔪᑦ ᐱᓕᕆᕕᐅᔪᓂᒃ ᓄᓇᕗᑦ 

ᒐᕙᒪᖏᓐᓂ, ᓇᓗᓇᐃᖅᓯᖃᑦᑕᖅᓯᒪᒻᒪᑕ 

ᐱᔾᔪᑎᒋᓪᓗᒋᑦ ᐱᔨᑦᓯᕋᐅᑏᑦ ᐊᒻᒪᓗ ᐱᓕᕆᐊᑦ 

ᓴᖅᑭᐅᒪᑎᑕᐅᓂᖏᑦ ᐊᔾᔨᒌᖏᑦᑐᓄᑦ 

ᐱᓕᕆᕕᐅᔪᓄᑦ. ᑕᐃᒪᐃᒻᒪᑦ ᑲᑎᒪᔩᑦ ᖁᕕᐊᓱᑦᑐᑦ  

ᐅᔾᔨᕈᓱᒋᐊᑦᓴᖅ ᐱᓕᕆᐊᖑᓂᖏᓐᓂᒃ ᐊᒻᒪᓗ 

ᓇᓕᒧᒌᓕᖅᑎᑕᐅᓂᐊᓐᓂᖏᑦ 

ᑮᓇᐅᔭᖅᑑᑎᑦᓴᖃᒻᒪᑕ $3 ᒥᓕᐊᓂᒃ ᐅᖓᑖᓄᑦ 

ᐱᖓᓱᓄᑦ ᐃᓐᓇᒃᑯᕕᓐᓄᑦ ᐊᐅᓚᑕᐅᔾᔪᑎᖏᑦ 

ᓄᑦᑎᖅᑕᐅᓗᑎᒃ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 

ᐱᓕᕆᕝᕕᐊᓄᑦ. ᑖᒃᑯᐊ ᑲᑎᒪᔨᕋᓛᑦ ᑎᓕᐅᕆᕗᑦ 

ᓄᑦᑎᕆᕙᓪᓕᐊᔩᑦ ᐱᓕᕆᐊᖃᕋᓱᐊᕐᓂᖏᓐᓂ 

ᑕᒪᓐᓇ ᓄᑦᑎᕐᓂᖅ ᓯᕗᒧᐊᑦᓯᐊᖁᓪᓗᒍ ᑕᒪᒃᑯᐊ 

ᐱᔨᑦᑎᕋᐅᑏᑦ ᐊᒻᒪᓗ ᐱᓕᕆᐊᑦ ᐃᓐᓇᑐᖃᕐᓄᑦ 

ᐃᓐᓇᒻᒪᕆᓐᓄᓪᓗ ᐱᑕᖃᖅᑎᑕᐅᔪᓐᓇᖁᓪᓗᒋᑦ 

ᑐᑭᓯᐅᒪᑦᑎᐊᓂᐊᕐᓂᖅᓴᐅᓗᑎᑦ ᐸᖅᑭᔨᐅᔾᔪᑎᖏᑦ.  
 

ᐃᑦᓯᕙᐅᑖᖅ, ᑖᒃᑯᐊ ᓱᕈᓯᓕᕆᔩᑦ ᐊᒻᒪᓗ 

ᐃᓚᔮᕇᓕᕆᓂᕐᒧᑦ ᐱᓕᕆᕕᖓ ᐃᓄᓕᕆᔨᒃᑯᓐᓂ 

ᐱᑕᖃᖅᑎᑎᒻᒪᑕ ᐊᔾᔨᒌᓐᖏᑦᑐᓂᒃ ᐃᑲᔪᖅᓱᐃᓂᕐᒧᑦ 

ᐱᔨᑦᑎᕋᐅᑎᓂᑦ ᓱᕈᓯᕐᓄᑦ ᐊᒻᒪᓗ ᐊᑦᑕᓇᖅᑐᓄᑦ 

ᐃᓐᓇᕐᓄᑦ ᓲᕐᓗ ᑐᐊᕕᕐᓇᖅᑐᒃᑯᑦ ᐃᑲᔪᕆᐊᕐᓂᖅ, 

ᐱᑦᑎᐊᖃᑦᑕᐅᑎᔪᖃᖅᑎᓐᓇᒍ ᓴᐳᔾᔨᑎᑦᑎᒋᐊᕐᓂᖅ, 

ᐱᔪᓐᓇᐅᑎᖏᓐᓂᑦ ᓱᕈᓰᑦ ᐅᕕᒃᑲᐃᑦ ᐃᓚᒌᑦ, 

ᐊᒻᒪᓗ ᐊᑦᑕᓇᖅᑐᒦᑦᑐᑦ ᐃᓐᓇᐃᑦ, ᐊᒻᒪ 

ᐃᑲᔪᖅᑐᐃᔨᐅᓪᓗᑎᑦ ᐊᑦᑕᓇᖅᑐᒦᑦᑐᓂᒃ ᐃᓐᓇᕐᓂ 

ᓄᓇᕗᒻᒥ. ᑭᓯᐊᓂ ᑲᑎᒪᔩᑦ 

ᐃᓱᒫᓘᑎᖃᓪᓚᕆᑦᓯᒪᐃᓐᓇᖅᑯᑦ ᒪᑯᐊ  

ᓲᖑᓴᖃᑦᑕᕐᓂᖅ ᐊᒻᒪᓗ ᐃᓐᓇᑐᖃᐃ 

ᐱᓂᕐᓗᒃᑕᐅᖃᑦᑕᕐᓂᖏᓐᓂ ᐱᓗᐊᖅᑐᒥ 

ᑮᓇᐅᔭᑎᒍᑦ ᐃᓐᓇᑐᖃᐃᑦ 

ᐊᖅᓵᖅᑕᐅᖃᑦᑕᕐᓂᖏᓐᓂ. ᑕᒪᓐᓇ 

ᖃᓄᐃᓕᐅᕈᑕᐅᓐᖏᓗᐊᕐᒪᑦ ᑖᑦᓱᒧᖓ 

ᐱᓕᕆᕕᐅᔪᒧᑦ ᐊᒻᒪ ᑎᓕᐅᕆᒻᒪᕆᑉᐳᒍᑦ ᒥᓂᔅᑕᒥᒃ 

ᐱᓕᕆᖃᑎᖃᖁᓪᓗᒍ ᐃᖅᑲᓇᐃᔭᖅᑎᒥᓂᒃ 

ᐅᖃᐅᓯᖃᕐᓗᑎᑦ ᐱᔨᑦᓯᕋᐅᑎᖃᓐᖏᓗᐊᕐᓂᖏᓐᓂᒃ 

ᑕᒪᑐᒧᖓ. ᑖᒃᑯᐊ ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ 

ᖃᑦᓯᑲᓪᓚᓐᓂᒃ ᐃᖅᑲᓇᐃᔭᖅᑏᑦ ᐃᓂᖏᓐᓄᑦ 

ᐃᓐᓄᑦᓯᒪᒐᓱᐊᕐᓂᖅ ᐊᑦᓱᕈᕐᓇᖅᓯᒪᓂᖓᓂ 

ᐊᓪᓚᕝᕕᑭᑦᓴᓗᐊᕐᓂᕐᒧᑦ ᐃᓚᖏᓐᓂᑦ ᓄᓇᓕᐅᔪᓂᑦ 

ᐊᒻᒪᓗ ᑎᓕᐅᕆᕗᖅ ᒥᓂᔅᑕᒥᒃ 

ᐱᓕᕆᖃᑎᖃᖁᓪᓗᒍ ᐱᓕᕆᕕᐅᖃᑎᖏᓐᓂᒃ 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᖅᑎᒃᑯᓐᓂ. 

ᑕᒪᒃᑯᐊ ᑭᓐᖒᒪᒋᔭᐅᔪᑦ ᐃᖅᑲᓇᐃᔭᖅᑏᑦ 

ᐊᓪᓚᕝᕕᑖᕈᓐᓇᖁᓪᓗᒋᑦ ᐱᓕᕆᕕᑦᓴᓂ.  

 

ᑲᑎᒪᔨᕋᓛᑦ ᐃᓱᒫᓘᑎᖃᐃᓐᓇᖅᑐᑦ 

ᐃᑲᔪᖅᑕᐅᒋᐊᓖᑦ ᐅᓄᕐᓂᖏᑦ ᐊᔾᔨᐅᖏᑦᑐᒃᑯᑦ 

ᐱᔨᑦᓯᕋᐅᑎᑎᒍᑦ ᐊᒻᒪᓗ ᐃᑲᔪᖅᓱᖅᑕᐅᒋᐊᓖᑦ 

ᐊᐅᓪᓚᖅᑎᑕᐅᖃᑦᑕᖅᑐᑦ ᓄᓇᕗᑦ ᓯᓚᑖᓄᑦ 

ᒥᐊᓂᕆᔭᐅᒍᓐᓇᖁᓪᓗᒋᑦ. ᑲᑎᒪᔨᕋᓛᑦ ᑎᓕᐅᕆᕗᑦ  

ᒥᓂᔅᑕᒥᒃ ᐱᓕᕆᖃᑎᖃᖁᓪᓗᒍ ᑕᒪᒃᑯᐊ 

ᐊᒥᓲᓂᖅᓴᑦ ᓄᓇᕗᒻᒥᐅᑦ ᐱᓗᐊᖅᑐᒥ ᓱᕈᓲᑦ 

ᐊᒻᒪᓗ ᐅᕕᒃᑲᐃᑦ ᓄᓇᕗᒻᒦᑏᓐᓇᕐᓗᒋᑦ 

ᖃᓂᑦᓴᖁᓪᓗᒋᑦ ᖃᑕᓐᖑᑎᖏᓐᓄᑦ ᐊᒻᒪᓗ 

ᓄᓇᓕᒻᒥᓄᑦ. ᑲᑎᒪᔨᕋᓛᑦ ᕿᓚᓈᕈᑎᖃᖅᐳᑦ 

ᑐᑭᓯᒋᐊᖅᑎᑕᐅᖃᑦᑕᓂᐊᕐᓂᕐᒥᓂᒃ ᐅᓪᓗᒥᒨᖓᔪᓂᒃ 

ᐱᓪᓗᒍ ᒪᑐᐃᖅᑕᐅᑲᓐᓂᓂᐊᕐᓂᖓ ᓱᕈᓯᒃᑯᕕᒃ 

ᐃᖃᓗᓐᓂ ᐊᒻᒪ ᑭᓱᐃᑦ 

ᐱᕙᓪᓕᐊᑎᑕᐅᕙᓪᓕᐊᒍᒫᕐᒪᖔᑕ 

ᐃᓱᒪᑦᓴᖅᓯᐅᕈᑕᐅᔪᑦ ᐱᐅᓯᕚᓪᓕᖁᓪᓗᒋᑦ 

ᐊᖓᔪᖅᑳᓐᖑᐊᕆᔭᐅᔪᓃᑲᐃᓐᓇᖃᑦᑕᖅᑐᑦ 

ᓄᓇᕗᓕᒫᒥ. 
 

ᐃᑦᓯᕙᐅᑖᖅ, ᑲᑎᒪᔨᕋᓛᑦ ᓯᕗᕌᓃᑎᓪᓗᒍ 

ᕿᒥᕐᕈᓪᓗᒋᑦ ᐱᓕᕆᕝᕕᐅᒃ ᑮᓇᐅᔭᖅᑑᑎᑦᓴᖏᓐᓂᒃ 

2017-18-ᒥ. ᒥᓂᔅᑕ ᐅᖃᓚᐅᕐᒪᑦ ᑖᓐᓇ 

ᐱᓕᕆᕝᕕᖓ ᐊᓪᓚᕝᕕᖓ ᑕᖅᑲᒃᑯᓂᖓ ᐸᖅᑭᔩᑦ 

ᓅᑕᐅᓯᒪᓕᖅᑐᑦ ᐊᖏᔪᖅᑳᖃᕐᕕᒻᒧᑦ ᑕᕝᕙᓐᖓᑦ 

ᓱᕈᓯᓕᕆᔨᓂᑦ ᐃᓄᓕᕆᔨᒃᑯᓂᓪᓗ. ᑲᑎᒪᔩᑦ 

ᑐᑭᓯᐅᒪᑎᑕᐅᓚᐅᕐᒪᑕ ᑕᒪᓐᓇ ᓄᑦᑎᕆᓂᖅ 

ᐃᖅᑲᓇᐃᔭᖅᑎᒻᒪᕆᐅᔪᓂᒃ ᓲᕐᓗ ᐃᓄᓕᕆᔩᑦ 

ᐱᓕᕆᔪᑦ ᐊᑖᒍᑦ ᓱᕈᓯᓕᕆᔨᐅᓂᕐᒥᒃ ᐃᓚᒌᓄᓪᓗ 

ᐱᔨᑦᑎᖅᑏᑦ ᐊᑲᐅᓐᖏᓕᐅᕈᑎᖃᖁᓇᒋᑦ. ᑖᓐᓇ 

ᐊᓪᓚᕝᕕᖓ ᑕᖅᑲᒃᑯᓇᓐᖓᑦ ᐸᖅᑭᕕᐅᑉ 

ᐊᓪᓚᕝᕕᖓ ᐃᓚᐅᓂᖃᕐᓂᖅᐸᑕ 

ᐃᖅᑲᖅᑐᐃᕕᒃᑰᖅᑐᓂᒃ ᐊᑦᑐᐊᖓᓗᐊᕋᔭᕐᒪᑦ.  

 

ᐃᑦᓯᕙᐅᑖᖅ, ᐃᓄᓕᕆᔨᒃᑯᑦ ᐱᓕᕆᕕᖓ 

ᑲᒪᒋᔭᖃᕐᒪᑕ ᐊᒻᒪᓗ ᓴᖅᑭᐅᒪᑎᑦᑎᓗᑎᑦ ᓄᓇᕗᒻᒥ 

ᐃᑲᔫᓯᐊᕈᑎᓂᒃ ᐊᔪᖅᓴᖅᑐᓄᑦ. ᐃᑲᔫᑎᒋᐊᖅᓯᒪᔪᑦ 

ᐃᓚᒌᓂᑦ ᐃᓐᓇᕐᓂᑦ ᐊᒻᒪᓗ ᐃᓐᓇᒻᒪᕆᓐᓂᓪᓗ 

ᐃᓅᔾᔪᑎᑦᓴᖏᓐᓂᒃ ᐱᔪᓐᓇᓂᐊᕐᒪᑕ.  

 

ᑲᑎᒪᔨᕋᓛᑦ ᑐᑭᓯᐅᒪᔪᑦ ᑕᒪᒃᑯᐊ ᖃᑦᑎᑲᓪᓚᐃᑦ 

ᐊᑐᐊᒐᐃᑦ ᐊᓯᔾᔨᕆᐊᕐᓂᖏᓐᓂᒃ ᓴᖅᑭᑎᑕᐅᓪᓗᑎᑦ 

ᐱᓕᕆᕕᐅᔪᒧᑦ ᐊᕐᕌᒎᓯᒪᔪᓂᒃ ᐃᓚᐅᓪᓗᑎᑦ 

ᐊᑐᐊᒐᖅ ᐃᑲᔫᓯᐊᖅᑖᕆᔭᐅᔪᓂᒃ 

ᐲᖅᑎᑦᑎᖃᑦᑕᔾᔮᔪᓐᓃᕐᓂᖏᓐᓂᒃ ᒐᕙᒪᑐᖃᒃᑯᑦ 

ᓱᕈᓯᖅᓯᐅᑎᑖᖏᑦᑕ ᐃᑲᔫᓯᐊᖏᓐᓂᒃ. ᑭᓯᐊᓂ 

ᑲᑎᒪᔨᕋᓛᑦ ᐃᓱᒻᒪᑕ ᑖᒃᑯᐊ ᓄᓇᕗᒻᒥ 

ᐃᑲᔫᓯᐊᖅᑎᑦᑎᔾᔪᑎᓄᑦ ᐊᐅᓚᔾᔪᑏᑦ 

ᐃᑲᔪᖅᑕᐅᔪᓐᓇᕐᓂᖏᓐᓂᒃ 

ᐋᖅᑭᒋᐊᖅᑕᐅᑲᓐᓂᕐᓗᑎᑦ. ᑕᒪᒃᑯᐊ 

ᐃᓱᒪᒋᔭᐅᑦᑎᐊᕆᐊᖃᕐᒪᑕ 

ᐃᖅᑲᓇᐃᔭᕐᕕᑦᓴᖃᓐᖏᓐᓂᖏᑦ ᓄᓇᓕᓐᓂ ᐊᒻᒪᓗ  

ᖃᓄᖅ ᑖᒃᑯᐊ ᐃᑲᔫᓯᐊᖅᐸᑦᑐᑦ ᑐᔅᓯᕋᕈᓐᓇᕐᓂᖏᑦ 

ᖃᓄᕐᓗ ᑕᒪᒃᑯᐊ ᐃᑲᔫᓯᐊᑦ 

ᐊᑐᕐᓂᓗᒃᑕᐅᕙᒻᒪᖔᑕ.  

 

ᐃᓄᓕᕆᔨᒃᑯᑦ ᐱᓕᕆᖃᑎᖃᖅᑐᑎᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓂᒃ ᓄᓇᕗᒻᒥ 

ᓯᓚᑦᑐᓴᕐᕕᒃᑯᓐᓂ ᐊᐅᓚᑦᓯᒻᒪᑕ ᖃᑦᓯᑲᓪᓚᓐᓂᒃ 

ᐱᓕᕆᐊᓂᒃ ᐊᒻᒪᓗ ᐃᑲᔫᑎᓂᑦ ᐃᓐᓇᕐᓄᑦ 

ᑐᕌᖓᔪᓂᒃ ᐊᒻᒪᓗ ᖁᑦᑎᓂᖅᓴᓄᑦ ᐃᓕᓐᓂᐊᓂᕐᒧᑦ. 

ᑖᓐᓇ ᐱᓕᕆᕕᐅᔪᖅ ᐊᐅᓚᑦᑎᒻᒥᔪᖅ ᑮᓇᐅᔭᑎᒍᑦ 

ᐃᑲᔫᑎᓂᒃ ᐃᓕᓐᓂᐊᖅᑎᓄᑦ ᐊᒻᒪᓗ ᐃᓐᓇᕐᓄᑦ 

ᐃᓕᓐᓂᐊᕐᓂᖏᓐᓂᒃ ᐊᒻᒪ 

ᐃᓕᓐᓂᐊᕆᐊᑯᑕᐅᑲᐃᓐᓇᖅᑐᓄᑦ ᐃᑲᔪᖅᓱᐃᓂᕐᒧᑦ 

ᐱᓕᕆᐊᑦ ᑕᒪᒃᑯᐊ ᐱᒻᒪᕆᐅᔪᓂᑦ ᐱᑕᖃᕈᑕᐅᔪᑦ 

ᐃᓕᓐᓂᐊᑲᓐᓂᕐᓂᐊᖃᕈᒪᔪᓄᑦ.  

 

ᑲᑎᒪᔨᕋᓛᑦ ᐅᔾᔨᕈᓱᓚᐅᖅᐳᑦ ᐊᖏᓂᖅᓴᓂᒃ 

ᐃᑲᔪᖅᓱᐃᔾᔪᑎᖃᕆᐊᓖᑦ ᐃᓕᓐᓂᐊᕐᕕᐊᓗᒻᒥ 

ᐃᓕᓐᓂᐊᖅᑐᑦ ᐃᓕᓐᓂᐊᕈᒪᒐᔭᖅᑐᑦ 

ᐃᖅᑲᓇᐃᔮᕇᓐᓇᕈᒪᔭᕐᒥᓂᒃ ᐊᒻᒪ 

ᐃᓕᓐᓂᐊᖅᐸᓪᓕᐊᓗᒍ ᐃᓕᓐᓂᐊᕌᓂᒃᑯᓂ ᐊᒻᒪ  

ᑎᓕᐅᖅᐸᕗᑦ ᒥᓂᔅᑕ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᖃᑎᖃᑦᑎᐊᖁᓪᓗᒍ ᐃᓕᓐᓂᐊᖅᑐᓕᕆᔨᒃᑯᑦ 

ᑕᒪᓐᓇ ᐅᖃᐅᓯᕆᓗᒍ.  

 

ᐃᑦᓯᕙᐅᑖᖅ, ᑖᒃᑯᐊ ᐱᓕᕆᕝᕕᒃ ᐱᖓ 

ᐃᓄᓕᕆᔨᒃᑯᑦ ᐱᑕᖃᖅᑎᑦᑎᔨᐅᒻᒪᑕ ᑮᓇᐅᔭᑎᒍᑦ 

ᐊᒻᒪ ᐃᑲᔫᑎᓂᑦ ᐊᐅᓚᓂᖓᓄ ᕿᒫᕖᑦ 

ᓄᓇᕗᓕᒫᒥ. ᑲᑎᒪᔨᕋᓛᑦ ᐅᔾᔨᕈᓱᓚᐅᖅᑐᑦ ᑖᓐᓇ 

ᐱᓕᕆᕕᐅᔪᖅ ᐅᓄᕈᓐᓃᐹᓪᓕᑎᑦᑎᓂᖏᓐᓂ 

ᑮᓇᐅᔭᖅᑑᑎᑦᓴᓂᒃ ᑕᕝᕙᖓᑦ 2017-18-ᒥ. 

ᑮᓇᐅᔭᖅᑑᑎᑦᓴᖓᓂ ᐃᑲᔫᑎᓄᑦ ᕿᒫᕕᓕᕆᔾᔪᑎᓄᑦ 

ᐊᒻᒪ ᑐᑭᓯᒋᐊᖅᑎᑕᐅᓂᐊᕈᒪᕗᑦ ᓯᕗᓂᑦᓴᒥ 

ᐱᓪᓗᒋᑦ ᐊᓯᖏᑦ ᐱᒋᐊᖅᑎᑕᐅᔪᑦ 

ᐋᖅᑭᑦᑕᐅᓂᐊᖅᑐᑦ ᐅᖃᐅᓯᖃᕈᑎᒋᓗᒋᑦ 

ᑕᒪᒃᑯᓄᖓ ᐅᖃᐅᓯᔅᓴᓄᑦ ᓲᕐᓗ ᐊᔪᖅᓴᕐᓂᖅ 

ᐊᒻᒪᓗ ᐊᖏᕐᕋᖃᓐᖏᓐᓂᖅ ᓄᓇᕗᓕᒫᒥ 

ᐱᔾᔪᑎᒋᓪᓗᒋᑦ.  

 

ᐃᑦᓯᕙᐅᑖᖅ, ᑕᕝᕙ ᐱᒋᐊᕈᑎᓄᑦ ᐅᖃᐅᓯᑦᓴᒃᑲ 

ᐃᓱᓕᑉᐳᑦ. ᓂᕆᐅᑉᐳᖓᓗ ᑲᑎᒪᔩᑦ ᐊᑐᓂ 

ᐊᐱᖅᑯᑎᑦᓴᖃᕐᓂᐊᕐᓂᖏᓐᓂᑦ ᐊᒻᒪᓗ 

ᐅᖃᐅᓯᑦᓴᖃᕐᓗᑎᑦ ᑲᔪᓯᕙᓪᓕᐊᑎᓪᓗᑕ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᒪᑐᐃᖓᓕᖅᑯᖅ ᐊᐱᖅᑯᑎᔅᓴᑐᐃᓐᓇᕐᓄᑦ. 

ᐃᖅᑲᐃᑎᒋᐊᕈᒪᒋᔅᓯ ᒪᓕᒐᓕᐅᖅᑏᑦ, ᑖᒃᑯᐊ 

ᒥᓂᔅᑕᐅᑉ ᒪᑐᐃᖅᓯᒍᑎᒋᕋᑖᖅᑕᖏᑦ ᐅᖃᐅᓰᑦ 

ᑕᕝᕙᓂ ᐃᓗᐊᓃᒻᒪᑕ ᒪᒃᐱᒐᖏᓐᓂᒃ 

ᐊᔾᔨᒌᓐᖏᑦᑐᓂᒃ ᐱᓕᕆᕕᐅᑉ ᑐᔅᓯᕋᐅᑎᖏᓐᓂ. 

ᐊᐱᖅᑯᑎᔅᓴᖃᕈᔅᓯ ᓇᓗᓇᐃᖅᑐᐃᖁᔨᔪᓂᒃ 

ᐊᐱᖅᑯᑎᒋᖃᑦᑕᓂᐊᖅᑲᓯ ᒪᒃᐱᒐᖏᑦ 

ᑎᑭᑕᐅᒐᐃᑉᐸᑕ. ᒪᑐᐃᖅᓯᒍᑎᔅᓴᐃᑦ ᐅᖃᐅᓯᔅᓴᐃᑦ?  

 

ᒫᓐᓇ ᑲᔪᓯᒋᐊᓕᖅᑕ ᒪᒃᐱᒐᖏᑎᒍᑦ ᕿᒥᕐᕈᐊᕐᓗᒋᑦ 

D-4-ᒥ ᐱᒋᐊᕐᓗᑕ. ᐃᓄᓕᕆᔨᒃᑯᑦ 

ᑮᓇᐅᔭᓕᕆᔨᖏᑦ. ᒥᔅᑕ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᒃᑯᐊ 

ᐋᖅᑭᓱᖅᓯᒪᔭᖏᑦ ᕿᒥᕐᕈᓪᓗᒋᑦ ᐸᕐᓇᐅᑎᖏᑦ 

ᕿᒥᕐᕈᒋᐊᖅᑐᒋᑦ ᑕᒪᒃᑯᐊ ᑲᒪᕙᒻᒪᑕᒎᖅ ᑕᕝᕙᓂ 

ᐃᓪᓗᖃᕈᓐᓃᖅᓯᒪᔪᓄᑦ. ᑖᒃᑯᐊ ᐸᕐᓇᐅᑎᖏᑦ 

ᐅᖃᖅᓯᒪᓪᓗᑎᑦ ᑲᒪᕙᓪᓕᐊᓂᐊᕐᖓᑕᒎᖅ 

ᑕᒪᒃᑯᓂᖓ.  

 

ᑖᒃᑯᐊ ᐊᐱᕆᔪᒪᓕᕐᒥᔭᒃᑲ ᓵᑦᑎᓃᑦᑐᑦ ᑕᒫᓂ 

ᐃᖃᓗᓐᓂ ᓇᔪᒐᖃᕐᖓᑕ ᑕᕝᕙᓂ 

ᐃᓪᓗᖃᓐᖏᑦᑐᓄᑦ. ᑖᓐᓇᓗ ᑕᑕᓗᐊᖏᓐᓇᓕᖅᑐᓂ. 

ᑖᒃᑯᐊ ᐊᓪᓚᕝᕕᖏᑦ ᐃᑲᔪᕈᓐᓇᓂᐊᕐᒪᖔᑕ 

ᐊᖏᓂᖅᓴᒥᒃ ᕿᓂᕋᓱᑦᑎᓪᓗᒋᑦ ᓇᔪᒐᐅᓂᐊᖅᑐᒥ 

ᐃᓪᓗᖃᓐᖏᑦᑐᓄᑦ ᑕᒫᓂ ᐃᖃᓗᓐᓂ? ᑖᓐᓇ 

ᓯᕗᓪᓕᖅᐹᒥ ᐊᐱᖅᑯᑎᒋᑲᐃᓐᓇᕈᒪᔭᕋ. ᖁᔭᓐᓇᒦᒃ, 

ᐃᔅᓯᕙᐅᑕᖃᖅᑑᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᒃᑯᐊ ᐃᓱᒫᓗᓇᖅᑐᖁᑎᒋᔭᐅᖃᑦᑕᖅᑐᐃᑦ 

ᐊᖏᕐᕋᖃᓐᖏᑦᑐᐃᑦ, ᐊᖏᕐᕋᔅᓴᖃᓐᖏᑐᐃᓪᓗ 

ᑕᒫᓂ ᓄᓇᕗᑦ ᐃᓗᐊᓂ. ᑕᒪᓐᓇ ᒪᓐᓇ 

ᐱᔭᕆᐊᑭᓪᓕᐅᒥᔮᖅᑐᓂ ᐊᕐᕌᒎᑉ ᐃᓚᖏᓐᓂ, 

ᐃᓚᖏᓐᓂ ᐱᔭᕆᑦᑐᕐᔫᒥᓂᖅᓴᐅᓯᒪᓲᖑᓪᓗᓂ. ᑕᐃᒪ 

ᑕᒪᒃᑯᐊ ᐃᑲᔪᕋᓱᑦᑎᐊᖃᑦᑕᖅᑕᕗᑦ ᑕᒫᓂ ᓄᓇᕗᒻᒥ.  
 

ᐃᖃᓗᑦᑑᑦᑎᐊᕐᒥ ᑕᐃᒪ ᒪᑐᐃᖅᑐᖃᕋᑖᖅᓯᒪᒻᒥᒻᒪᑦ 

ᐃᓛᒃ ᑕᒪᐅᓇᓂ ᑐᐊᕕᕐᓇᑐᒃᑰᒐᓗᐊᖅ 

ᓇᔪᒐᐅᑲᐃᓐᓇᖃᑦᑕᓂᐊᖅᑐᒥᑦ ᐊᖏᕐᕋᖃᓐᖏᑦᑐᓄᑦ  

ᐊᒻᒪ ᑕᒪᓐᓇ ᐃᖃᓗᓐᓃᑦᑐᖅ. ᑖᒃᑯᐊ ᑖᓐᓇ 

ᑲᑐᔾᔭᐅᕈᔪᖃᑦᑕᕐᖓᑦ ᐊᐅᓚᓂᕆᔭᖓ. ᑕᐃᒪ 

ᑕᒪᒃᑯᐊ ᒫᓐᓇᐅᔪᖅ ᐅᓄᕐᓂᕆᖃᑦᑕᖅᑕᖏᑦ, 

ᐊᒥᓲᓂᕆᖃᑦᑕᖅᑕᖏᑦ ᑕᕝᕙᓂ ᓇᔫᑎᒍᒪᔪᑦ 

ᐊᖏᕐᕋᖃᓐᖏᑦᑐᓄᑦ. ᑕᒪᓐᓇ ᑲᑐᔾᔭᐅᓪᓗᓂ 

ᖃᓄᖅᑑᕈᑕᐅᖃᑦᑕᖅᓯᒪᔪᖅ. ᑕᒪᓐᓇ 

ᐃᑲᔪᕋᓱᑦᑎᐊᖅᑕᕗᑦ ᐊᖏᕐᕋᖃᕐᓇᖏᑦᑐᓕᕆᓂᖅ 

ᑕᒫᓂ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐅᑲᓕᖅ.  
 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ. 

ᑕᐃᒪᐃᓛᒃ ᐃᔨᒋᕈᔪᒻᒪᑕ ᒐᕙᒪᒃᑯᓐᓄᑦ ᐃᓚᖏᓐᓂᑦ 

ᑎᒍᒥᐊᖅᑕᓂᒃ ᐃᓪᓗᖅᐸᓂᑦ ᐊᑐᖅᑕᐅᓐᖏᑦᑐᓂᑦ. 

ᑖᓐᓇᖃᐃ ᒥᓂᔅᑕᐅᔪᖅ 

ᐊᔭᐅᖅᓯᑲᓐᓂᕈᓐᓇᓂᐊᖅᑲᑕ ᒥᓂᔅᑕᐅᖃᑎᒥᓂᒃ 

ᐊᓪᓚᕝᕕᖏᓐᓂ ᑖᒃᑯᐊ ᐃᑲᔪᕋᓱᓪᓗᒋᑦ 

ᐱᔪᒥᓇᖅᑐᒥᒃ ᓇᔪᖅᑕᐅᖃᑦᑕᓂᐊᖅᑐᓂᑦ ᐃᓪᓗᒥ? 

ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 

ᐊᑭᑐᔪᖅᑐᓕᕆᓂᖅᓴᐅᒐᓗᐊᖅ. ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᒃᑯᐊ ᐱᓕᕆᖃᑎᒋᖃᑦᑕᐃᓇᖅᐸᑦᑕᕗᓂᓛᒃ, 

ᑕᒪᒃᑯᐊ ᐊᒡᒍᑐᖅᓯᒪᔪᑦ ᐊᓪᓚᕝᕕᒋᔭᖏᑦ 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒐᕙᒪᒃᑯᓐᓂᑦ. ᐅᓇᐅᓇ ᑖᓐᓇ 

ᐊᖏᕐᕋᖃᕐᓇᖏᑦᑐᓕᕆᓂᖅ ᑕᒪᒃᑯᓄᖓ  

ᖃᓄᒃᑲᓐᓂᖅ ᑕᐃᒃᑯᐊ ᐊᖏᕐᕋᖃᓐᖏᑐᐃᓪᓗ, 

ᐊᖏᕐᕋᖃᕐᓇᖏᑦᑐᓕᕆᓂᖅ. 

 

ᑕᒪᓐᓇ ᖃᓄᖅᑑᕈᑕᐅᖃᑦᑕᐃᓇᖅᑐᖅ ᑕᒪᓐᓇ 

ᐱᕙᓪᓕᐊᖁᓪᓗᒍ, ᖃᓄᖅᑑᖅᑕᐅᓂᒃᑯᑦ ᐊᒻᒪᓗ 

ᑕᒪᒃᑯᐊ ᑮᓇᐅᔭᑎᒍᑦ, ᐃᓛᒃ ᕿᓂᕐᓃᑦ ᑕᒪᔅᓱᒥᖓ 

ᑐᕌᖓᔪᓂᑦ, ᐅᓇᖃᐃ ᐱᓗᐊᖅᑐᒥ ᑖᒃᑯᐊ ᑕᒫᓂ 

ᐃᓄᓕᕆᔨᒃᑯᑦ ᐊᒻᒪᓗ ᑕᒪᒃᑯᐊ ᐊᓯᖏᑦ ᑕᒪᔅᓱᒧᖓ 

ᐊᑦᑐᖅᑕᐅᕙᑦᑐᐃᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ. 

ᑕᒪᓐᓇ ᐱᔾᔪᑎᒋᓪᓗᒍ ᖃᓄᖅ 

ᐱᑕᖃᕈᓐᓇᓯᒃᑲᓐᓂᕈᓐᓇᕐᒪᖔᑕ ᑐᕌᖓᔪᓂᑦ 

ᐊᑭᑐᔫᑎᓄᑦ ᐅᕝᕙᓘᓐᓃᑦ 

ᐊᖏᕐᕋᐅᑲᐃᓐᓇᓂᐊᖅᑐᓄᑦ. ᑕᒪᓐᓇ ᒪᓐᓇ 

ᐱᓕᕆᐊᖑᖃᑦᑕᕐᒥᔪᖅ ᑕᒪᐅᓇ. ᑕᒪᒃᑯᐊᓗ 

ᐃᓛᓐᓂᒃᑯᖃᐃ ᑲᑐᔾᔨᖃᑎᒋᖃᑦᑕᖅᑕᕗᑦ ᑕᒪᐅᓇ 

ᕿᓂᕋᓱᑦᑎᐊᖃᑦᑕᖅᑐᐃᑦ. 

 

ᐄ, ᑕᐃᓐᓇ ᐅᖃᐅᓯᕆᔭᖓ ᐃᓪᓗᔅᓴᒥᖃᐃ 

ᐊᖏᕐᕋᔅᓴᒥ ᐊᐱᕆᕙᓪᓚᐃᕋᑖᕐᖓᑦ ᑲᑎᒪᔨᐅᖃᑎᒐ. 

ᑕᒪᓐᓇ ᖃᓄᖅᑑᖃᑎᖃᕈᓐᓇᕐᒪᖔᑦᑕ ᑖᒃᑯᐊ 

ᐃᓄᓕᕆᔨᒃᑯᑦ ᒐᕙᒪᒃᑯᑦ ᐃᓗᐊᓃᑦᑐᓂᑦ ᓄᓇᕗᑦ  

ᒐᕙᒪᒃᑯᑦ. ᐄ, ᑕᒪᓐᓇ ᖃᓄᖅᑑᖅᑕᐅᖏᓐᓇᖅᑐᖅ 

ᖃᐅᔨᒪᔭᕋᓗᐊᕋ, ᑭᓯᐊᓂ ᐅᖃᕋᓱᐊᖅᑐᖓ ᑕᒪᒃᑯᐊ 

ᓯᕗᓂᔅᓴᓕᐅᖅᑕᐅᓯᒪᔪᑦ ᑕᕝᕘᓇ ᑕᐃᒪᐃᑦᑐᑎᒍᑦ 

ᑖᓐᓇ. ᐅᓇ ᐅᖃᐅᓯᕆᓗᐊᓐᖑᐊᑲᐃᓐᓇᕈᒪᒋᓪᓗᒍ 

ᐅᖂᑕᕐᒥᑦ, ᐱᓗᐊᖅᑐᒥᖅᑲᐃ ᑕᕝᕙᓂ 

ᐃᖃᓗᓐᓃᑦᑐᒥᒃ ᐊᖑᑎᓄᑦ ᑖᓐᓇ 

ᐊᑐᖅᑕᐅᖃᑦᑕᖅᑐᑦ. ᑕᐃᒪ 20-ᓂᑦ ᓯᓂᕝᕕᖃᕐᖓᑦ 

ᑕᒫᓂ. ᐃᓛᒃ ᐃᓄᖃᕈᓐᓇᖅᑑᒐᓗᐊᖅ 35-40-ᒧᑦ 

ᑎᑭᐅᒪᔪᒥᒃ.  

 

ᑖᓐᓇ ᑕᕝᕙ ᖃᐅᔨᒪᑦᑎᐊᕐᒥᔭᕗᑦ ᑖᓐᓇ ᐅᖂᑕᖅ 

ᐃᓪᓗᖁᑎᒋᔭᖓ ᖃᐅᔨᒪᑎᑕᐅᑦᑎᐊᖅᑐᒍᑦ ᑖᓐᓇ 

ᐱᐅᔪᑯᓘᓗᓂ ᐱᒍᓐᓃᒥᒻᒪᑦ. ᑖᓐᓇ ᐱᔾᔪᑎᒋᓪᓗᒍ 

ᖃᓄᑐᐃᓐᓇᖅ ᑖᒃᑯᐊᓗ ᐃᖃᓗᓐᓂ ᓄᓇᓕᐸᐅᔭᐃᑦ 

ᑲᑎᒪᔨᒋᔭᖏᑦ ᐊᓪᓚᕝᕕᖏᓪᓘᓐᓃᑦ, ᑲᓇᑕᐅᓪᓘᓐᓃᑦ 

ᒐᕙᒪᒃᑯᖏᓐᓂᒃ ᐱᓕᕆᖃᑎᖃᒃᑲᓂᖅᐸᒥᒻᒪᑕ 

ᑕᒪᓐᓇ ᐱᔾᔪᑎᒋᓪᓗᒍ, ᑕᐃᒫᒃ ᑭᐅᒍᓐᓇᖅᑐᖓ 

ᒫᓐᓇ. ᐃᔅᓯᕙᐅᑖᖅ, ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ. 

ᖃᐅᔨᒪᒐᓗᐊᖅᑐᖓ ᐊᑭᑐᔪᖅᓯᐅᑎᓃᒐᓛᑦᑑᒐᓗᐊᖅ 

ᑭᓯᐊᓂ ᐊᐅᓚᔾᔪᑎᓂᑦ ᑐᓂᓯᕙᒻᒪᑕ ᑖᒃᑯᐊ 

ᒐᕙᒪᒃᑯᑦ  

ᐃᒡᓗᓂᑦ ᐊᑐᕈᑎᐅᓂᐊᖅᑐᓂᑦ. ᑕᐃᒫᒃ ᑕᕝᕘᓇ 

ᑖᓐᓇ ᐊᐅᓚᑦᑎᔨᒃᑯᑦ ᑮᓇᐅᔭᖃᖅᑎᑕᐅᕙᑦᑐᑎᒃ 

ᐊᐅᓚᔾᔪᑎᔅᓯᐅᑎᓄᑦ, ᑕᐃᒫᒃ ᑕᕝᕙ 

ᐊᐱᖅᑯᑎᒋᓗᐊᖅᑕᕋ.  

 

ᕿᓂᕋᓱᒻᒪᑕ ᐃᑲᔪᖅᑕᐅᑦᑎᐊᕐᓂᐊᕋᓗᐊᖅᑲᖅᑲᐃ 

ᑖᒃᑯᓄᖓ ᐊᓪᓚᕝᕕᖏᓐᓄᑦ? ᒐᕙᒪᒃᑯᑦ ᐃᓚᖏᑦ 

ᐊᓪᓚᕝᕕᖏᑦ ᑕᒫᓂᖅᑭᔪᓂᒃ ᐊᑐᓐᖏᑦᑐᓂᑦ 

ᐊᑐᐃᓐᓇᖃᕋᓗᐊᕐᖓᑕ, ᑖᓐᓇ 

ᐃᑲᔫᑎᐅᕕᔾᔪᐊᕈᓐᓇᖅᑐᓂ ᐊᐅᓚᔪᑎᖏᓐᓄᑦ. ᑖᓐᓇ 

ᐊᐱᖅᑯᓯᕆᓗᐊᖅᑕᕋ, ᑖᓐᓇ ᒥᓂᔅᑕᐅᔪᖅ 

ᐃᑲᔪᑦᑎᐊᕐᓂᐊᕋᓗᐊᕐᒪᖔᖅ ᑕᐃᒫᒃ 

ᐱᓇᓱᒃᑎᓪᓗᒋᑦ? ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑕᒪᓐᓇ ᐅᖃᖅᑲᐅᔪᖓ ᑕᐃᒫᒃ 

ᐱᓕᕆᓇᓱᐊᖏᓐᓇᖅᑐᒍᑦ ᐊᒻᒪᓗ ᑕᒪᓐᓇ  

ᖃᓄᑐᐃᓐᓇᖅ ᐱᓕᕆᖃᑎᖃᕈᒪᔪᖃᖅᑲᑦ 

ᑲᑐᔾᔨᖃᑎᒌᓐᓂᑯᓪᓘᓐᓃᑦ.  

 

ᑖᓐᓇᓗ ᐊᐱᕆᓪᓗᐊᑕᕈᑎᒋᕋᑖᖅᑕᖓ, ᐄ ᑖᓐᓇ 

ᐊᖏᖅᑕᕋ ᑕᒪᓐᓇ ᐱᔾᔪᑎᒋᓪᓗᒍ 

ᐊᖏᕐᕋᖃᓐᖏᑦᑐᓕᕆᓂᖅ. ᐃᓛᒃ ᑕᒪᓐᓇ 

ᖃᐅᔨᒪᒐᓗᐊᖅᑐᖓ ᖃᓄᖅᑑᖅᑕᐅᖏᓐᓇᖅᑐᖅ, 

ᐃᓄᓕᕆᔨᒃᑯᓐᓄᑑᓐᖏᑦᑐᖅ. ᐄ, ᑕᒪᓐᓇ ᐊᖏᖅᑕᕋ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ ᑖᓐᓇ 

ᑭᐅᒻᒪᒍ ᑕᐃᒫᒃ. ᑕᑯᔪᒪᓂᐊᖅᑯᖓ ᓯᕗᓂᑦᑎᓐᓂ 

ᑕᒪᑐᒪ ᒥᔅᓵᓄᑦ.  

 

ᑖᓐᓇᓕ ᐊᐃᑉᐸᖓ ᐊᐱᖅᑯᑎᒋᔪᒪᓕᕐᒥᔭᕋ ᑕᕝᕙᓂ 

ᑕᒪᒃᑯᐊ ᓄᖅᑲᐅᒥᑎᑦᑎᒐᓱᓐᓂᖅ, ᐃᒫᒃ 

ᐊᔪᖅᓴᐸᑦᑐᓄᑦ. ᑖᓐᓇ ᐸᕐᓇᐅᑎᖏᓐᓄᑦ 

ᐅᖃᖅᓯᒪᒻᒪᑦ ᖃᓪᓗᓈᑎᑐᑦ  

138 ᑮᓇᐅᔭᓪᓗᐊᑲᓪᓚᒻᒥ ᐊᑐᕐᓂᐊᖅᑐᑎᒃ ᐊᒻᒪᓗ 

ᑲᑎᒪᑎᑦᑎᑲᓐᓂᕐᓂᐊᕆᓪᓗᑎᒡᒎᖅ. ᖃᖓᓕᑭᐊᕐᖓᐃ 

ᑕᒪᓐᓇ ᑲᑎᒪᑎᑦᑎᖃᑦᑕᕐᓂᖅ ᐱᔭᕇᔫᒥᓛᖅᑲ, 

ᐊᒻᒪᓗ ᑖᒃᑯᐊ ᐊᓪᓚᕝᕕᖏᑦ ᖃᖓ 

ᐊᔭᐅᖅᓯᒋᐊᒃᑲᓐᓂᓛᕋᓗᐊᖅᑲ ᑕᒪᒃᑯᓂᖓ 

ᑲᑎᒪᔪᑕᐅᕙᑦᑐᓂᒃ? ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᓛᒃ ᑕᒪᓐᓇ, ᑖᒃᑯᐊ ᐊᓪᓚᕝᕕᒃ ᑖᓐᓇ ᒫᓐᓇ 

ᐅᖃᐅᓯᕆᔭᕗᑦ ᑖᔅᓱᒥᖓ ᐊᔪᖅᓴᓗᐊᕐᔭᐃᖅᓯᒪᓂᕐᒥᑦ 

ᑲᒪᒻᒪᑦ. ᑕᒪᒃᑯᐊ ᑲᑎᒪᖃᑦᑕᕐᓃᑦ, ᑕᐃᒪ ᒫᓐᓇ 

ᑕᐃᒪ ᑖᔅᓱᒧᖓ ᐊᑦᑐᐊᔪᒥᒃ. ᑖᒃᑯᐊ ᐱᔾᔪᑎᒋᓪᓗᒋᑦ 

ᖃᓄᑐᐃᓐᓇᑦᑎᐊᖅ ᐊᔪᖅᓴᓂᕐᒧᑦ ᐊᑦᑐᐊᔪᑦ  

ᐊᒥᒐᖅᓯᔪᓪᓘᓐᓃᑦ, ᓱᓇᑐᐃᓐᓇᑦᑎᐊᒧᑦ ᐊᑦᑐᐊᔪᑦ  

ᑕᕝᕘᓇ ᒪᑭᒪᓂᖅ ᐸᕐᓇᑕᐅᓯᒪᓂᖓᒍᑦ ᐊᐃᑉᐹᒍᑦ 

ᒫᓐᓇ ᐱᓕᕆᐊᖑᕙᓪᓕᐊᔪᖅ.  

 

ᑕᒪᒃᑯᐊ ᑲᑎᒪᔾᔪᑎᒥᓃᑦ ᑕᐃᑯᖓᖔᖅ 

ᐊᓪᓗᖃᑦᑕᕐᖓᑕ, ᖃᓄᖅᑑᕈᑏᑦ ᑕᒪᔅᓱᒧᖓ 

ᐱᓕᕆᓃᑦ ᐊᔪᖅᓴᓗᐊᕐᔭᐃᖅᓯᒪᓂᕐᒧᑦ ᐅᕝᕙᓘᓐᓃᑦ 

ᐊᔪᖅᓴᕈᓐᓃᐸᓪᓕᐊᓂᕐᒧᑦ 

ᖃᓄᐃᑦᑐᑐᐃᓐᓇᑦᑎᐊᒃᑯᑦ, ᓂᕿᒃᑯᑦ, 

ᐃᓪᓗᖃᕐᓂᒃᑯᑦ, ᓱᓇᖃᕐᓂᒃᑯᑦ ᒪᑯᑎᒎᓇ 

ᐊᓯᖏᑦᑎᒍᓪᓗ, ᐅᕝᕙᓘᓐᓃᑦ ᐃᓅᓯᖃᑦᑎᐊᓂᒃᑯᑦ 

ᐃᓅᓯᖃᑦᑎᐊᕋᓱᐊᕐᓂᒃᑯ.ᑦ ᑕᒪᒃᑯᐊ ᐊᒥᓱᕈᓘᒻᒪᑕ 

ᑕᕝᕙᓂ ᐃᓗᓕᕆᔭᖏᑦ.  

 

ᑖᒃᑯᐊ ᐃᓄᓕᕆᔨᒃᑯᑦ ᑕᕝᕘᓇ 

ᐱᓕᕆᖃᑕᐅᑦᑎᐊᖃᑦᑕᖅᑐᑦ. ᐄ, ᑕᒪᓐᓇ ᑕᐃᒪ 

ᒫᓐᓇ ᑕᒫᓂ ᐃᖃᓗᓐᓂ 

ᑲᑎᒪᐅᑕᐅᒃᑲᓂᖑᓯᒃᑭᓪᓗᓂᓗ, ᑖᒃᑯᐊ 

ᑲᑐᔾᔨᖃᑎᒋᑦᑎᐊᕋᑦᑎᒍ ᐱᓕᕆᖃᑎᒋᖃᑦᑕᖅᑕᕗᑦ.  

ᑕᐃᒪ ᖃᐅᑉᐸᑦ 7 ᐱᒋᐊᕐᓗᒍ, ᒫᑦᓯ 9-ᒧᑦ ᑎᑭᓪᓗᒍ 

ᑕᒫᓂ, ᑕᒪᓐᓇ ᐱᔾᔪᑎᒋᓪᓗᒍ 

ᑲᑎᒪᐅᑕᐅᒃᑲᓂᕐᓂᐊᕐᖓᑦ.  

 

ᐃᓛᒃ ᑕᒪᓐᓇ ᑲᔪᓯᒃᑲᓐᓂᕆᐊᖃᕐᖓᑦ, ᐱᔾᔪᑎᒋᓪᓗᒍ 

ᑕᒪᒃᑯᐊ ᐃᓱᒪᒋᔭᐅᓯᒪᔪᑦ 2010-ᒥᓂᑦ 2011, 

2012 ᐅᓪᓗᒥᒧᑦ ᑎᑭᑦᑐᒍ. ᑕᒪᒃᑯᐊ 

ᑲᔪᓯᕙᓪᓕᐊᓯᒪᐃᓐᓇᕐᖓᑕ ᖃᓄᖅᑑᕋᕐᓃᑦ ᑕᒪᓐᓇ 

ᐊᔪᖅᓴᕈᓐᓃᐹᓪᓕᑎᑦᑎᒐᓱᓐᓂᖅ 

ᖃᓄᖅᑑᕋᐅᑕᐅᓂᖓ. ᒫᓐᓇ ᑕᐃᒪᐃᓕᖓᔪᖅ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ. 

ᑕᐃᒪᐃᓛᒃ ᑲᑎᒪᓂᖅ ᐃᔪᑕᖃᓲᖑᒻᒥᔫᒐᓗᐊᖅ 

ᑭᓯᐊᓂᑦᑕᐅᖅ ᐊᔪᖅᓴᕈᓐᓃᕐᔫᒥᖁᓇᐅᒐᓗᐊᖅ 

ᓄᓇᖅᑲᑎᓕᒫᕗᑦ. ᖃᓄᕐᓕ ᑖᒃᑯᐊ  

ᐃᑲᔫᑎᖃᖅᐸᓪᓕᐊᓯᒪᓕᖅᑲᑦ ᐅᓪᓗᒥ? 

ᐅᓂᒃᑳᐸᓪᓕᐊᒍᓐᓇᖅᓯᔪᓐᓇᖅᓯᕙᖅᑲᐃ 

ᐊᑯᓂᑲᓪᓚᕈᓗᒃ ᑲᑎᒪᓯᒪᓕᕐᖓᑕ ᑖᒃᑯᐊ  

ᑲᑎᑉᐸᑦᑐᑎᑦ? ᐅᓂᒃᑳᐸᓪᓕᐊᓯᒍᓐᓇᖅᓯᕙᖅᑲᐃ 

ᖃᓄᖅ ᑖᒃᑯᐊ ᐃᑲᔫᑎᖃᖅᓯᒪᒻᒪᖔᑕ ᓄᓇᕗᒻᒧᑦ? 

ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ. ᑕᐃᒪ ᑕᒪᓐᓇ ᐱᔾᔪᑎᒋᓪᓗᒍ ᒪᑭᒪᓂᐅᑉ ᐊᐃᑉᐹ 

ᒪᑭᒪᓂᖅ 2. ᑖᓐᓇ ᐱᔾᔪᑎᒋᓪᓗᒍ ᑕᐃᒪ ᑖᓐᓇ 

ᓄᓇᕗᒻᒥ ᑲᑎᒪᖃᑦᑕᕐᓂᖅ ᑕᒪᓐᓇ 

ᐊᔪᖅᓴᕈᓐᓃᐸᓪᓕᐊᓂᕐᒧᑦ 

ᐊᔪᖅᓴᖏᑉᐹᓪᓕᕋᓱᓐᓂᕐᒧᑦ. ᑕᒪᒃᑯᐊ 

ᑲᑎᒪᖃᑦᑕᕐᓂᒥᓃᓪᓗ ᐊᓯᖏᓪᓗ ᐱᓕᕆᓇᓱᐊᕐᓃᑦ 

ᑕᒪᐅᓇ ᓄᓇᕗᑦ ᒐᕙᒪᒃᑯᑎᒍᓪᓗ. ᑕᐃᒪ ᑕᒪᓐᓇ 

ᑕᐃᓐᓇ ᓯᕗᓪᓕᖅᐹᒥ ᐅᖃᓕᒫᕋᔅᓴᐅᓂᖓ 

ᑖᒃᑯᓇᖓᑦ ᑲᑐᔾᔨᖃᑦᑕᖅᑐᓂᒃ ᕿᒥᕐᕈᔭᐅᓯᒪᔪᖅ.  

 

ᐊᒻᒪ ᑕᐃᓐᓇ ᓴᖅᑭᓛᕐᓂᐊᖅᑐᖅ ᐱᔭᕇᖅᓯᒪᓕᖅᑲᑦ  

ᑖᓐᓇ ᐅᓂᒃᑳᓕᐊᖑᓯᒪᓗᓂ ᑕᐃᑰᓇ 

ᑐᑭᓯᓇᖅᓯᑦᑎᐊᓛᖅᑐᖅ ᑕᒪᒃᑯᐊ ᐱᓕᕆᐊᖑᓯᒪᔪᑦ.  

ᐃᓛᒃ ᑖᓐᓇ ᑲᑐᔾᔭᐅᓂᒃᑯᑦ ᑲᑐᔾᔭᐅᓪᓗᓂ ᑕᒪᓐᓇ 

ᐊᔪᖅᓴᓗᐊᕐᔭᐃᖅᓯᒪᓂᖅ  

ᐊᔪᖅᓴᓂᕐᒥᓘᓐᓃᑦ ᒥᑭᓪᓕᕚᓪᓕᑎᑦᑎᒐᓱᓐᓂᖅ.  

 

ᑖᓐᓇ ᑲᑐᔾᔭᐅᓂᖓ ᐱᓪᓗᒍ ᑕᐃᒫᒃ ᓄᓇᕗᑦ 

ᒐᕙᒪᒃᑯᑦ ᑖᒃᑯᑑᓐᖏᒻᒪᑕ ᑕᖅᑳᖓᑦ 

ᐱᓕᕆᖃᑎᖃᕋᑦᑕ ᑕᒪᓐᓇ ᐱᔾᔪᑎᒋᓪᓗᒍ. 

ᓇᓗᓇᓐᖏᑦᑐᖅ ᑕᒪᓐᓇ ᐊᑦᑐᐃᓂᐊᕐᖓᑦ ᐊᒻᒪᓗ 

ᓇᓗᓇᓐᖏᑦᑐᖅ ᑕᒪᓐᓇ ᐱᓕᕆᖃᑎᒌᑦᑎᐊᕐᓂᖅ 

ᐃᖅᑲᓇᐃᔭᖃᑎᒌᑦᑎᐊᕐᓂᖅ ᑕᕝᕘᓇ 

ᐱᕚᓪᓕᖅᓯᒪᔪᖅ ᓇᓗᓇᓐᖏᑦᑐᖅ ᐊᒻᒪᓗ ᓄᓇᓖᑦ 

ᑖᒃᑯᐊ ᓇᒻᒥᓂᖅ ᐃᓱᒪᔅᓴᖅᓯᐅᕈᓐᓇᕐᓂᖏᑦ.  

 

ᑕᒪᔅᓱᒧᖓ ᐃᓚᐅᑎᑕᐅᓂᒃᑯᑦ 

ᐃᓕᓐᓂᐊᖅᑐᓕᕆᓂᖅ, ᐱᓕᒻᒪᔅᓴᓂᖅ, ᒪᒥᓴᕐᓂᖅ, 

ᐃᓅᓯᖃᑦᑎᐊᕋᓱᐊᕐᓂᖅ, ᓂᕿᖃᑦᑎᐊᕋᓱᐊᕐᓂᖅ, 

ᐃᓪᓗᓕᕆᓂᖅ, ᐱᕙᓪᓕᐊᔪᓕᕆᓂᖅ, 

ᑕᒪᒃᑯᐊᕈᓘᔭᐅᒻᒪᑕ. ᓱᒃᑯᐊᕿᖃᑦᑕᕐᓂᖅ 

ᓂᖃᐃᓱᖃᑦᑕᕐᓂᖅ ᑕᒪᓐᓇ ᖃᓄᖅ 

ᐋᖅᑭᒋᐊᒃᑲᓐᓂᕈᓐᓇᕐᒪᖔᑕ. ᐄ, ᑕᒪᓐᓇ  

ᐱᓕᕆᐊᖑᓯᒪᑦᑎᐊᖅᑐᖅ. ᑭᐅᔪᓐᓇᖅᓯᓛᖅᑐᒍᑦ 

ᑕᒪᓐᓇ ᑖᓐᓇ ᒐᕙᒪᑦ ᓱᓕ ᐊᑐᖅᑎᓪᓗᒍ ᒫᓐᓇ 

ᒐᕙᒪᒋᔭᕗᑦ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ. 

ᐅᖃᕋᑖᕐᖓᑦ ᑕᒫᓂᒎᖅ ᒐᕙᒪᐅᓂᑦᑎᓐᓂ 

ᑭᐅᔪᓐᓇᖅᓯᓛᕐᖓᑦ ᑖᓐᓇ ᒥᓂᔅᑑᔪᖅ. 

ᖃᖓᓪᓚᕆᑭᐊᕐᖓᐃ ᑕᕝᕙᓂ ᒐᕙᒪᐅᓂᖏᓐᓂ 

ᐊᓚᒃᑲᐃᔪᓐᓇᖅᓯᓛᖅᑐᖅ? ᑕᒫᓂᖃᐃ 

ᑲᑎᒪᓂᑦᑎᓐᓂ ᐅᐱᕐᖓᔅᓵᖅ ᐃᓛᓪᓘᓐᓃᑦ ᐅᑭᐊᖅ 

ᑭᖑᓪᓕᐹᖅᓯᐅᑎᓕᕈᑦᑕ? ᖃᖓᓪᓚᕆᑭᐊᕐᖓᐃ 

ᑭᐅᔪᓐᓇᖅᓯᓛᖅᑲ ᑕᒪᑐᒥᖓ ᐅᓂᒃᑳᖅᓯᒪᔪᓂᒃ 

ᐊᓚᒃᑲᐃᔪᓐᓇᖅᓯᓗᓂ ᖃᓄᖅ 

ᐱᕚᓪᓕᖅᓯᒪᓕᕐᒪᖔᑕ? ᖁᔭᓐᓇᒦᒃ, 

ᐃᔅᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ. ᐃᓛᒃ ᑖᓐᓇ ᐱᓕᕆᐊᖑᓂᕋᖅᑐᒍ 

ᓯᕗᓪᓕᐹᖅᓯᐅᒻᒥᑦᑎᖓ ᑖᓐᓇ 

ᕿᒥᕐᕈᔭᐅᒌᖅᓯᒪᓂᕋᓕᖅᑐᒍ ᐊᒻᒪᓗ ᖃᐅᔨᒪᔪᖓ  

ᓈᒻᒪᒋᔭᐅᒐᓚᔅᓯᒪᓕᖅᑐᖅ. ᐅᐱᕐᖔᒥ 

ᓂᕆᐅᒃᑲᓗᐊᖅᑐᖓ ᓴᖅᑮᕋᔭᕆᐊᖓ. 

ᑕᐃᑲᓂᐅᓐᓂᖏᑉᐸᑦ ᑕᐃᓐᓇ ᐊᐅᔭᐅᓂᐊᖅᑐᖅ 

ᐊᐅᔭᑐᖃᐅᓛᖅᑐᖅ ᑲᑎᒪᓂᕆᓛᖅᑕᕗᑦ.  
 

ᐃᓛᒃ ᑕᒪᓐᓇ ᐊᔪᖅᓴᖃᑦᑕᕐᓂᖅ ᖃᓄᑐᐃᓐᓇᖅ 

ᐸᕐᓇᓯᒪᓃᑦ ᑕᕝᕘᓇ ᐊᖏᖅᑕᐅᓯᒪᔪᐃᑦ 

ᐊᑐᖃᑦᑕᕋᑦᑎᒍ. 

ᓇᓗᓇᐃᕆᐊᒃᑲᓐᓂᕈᒪᑐᐃᓐᓇᖅᑐᖓ $257,000 

ᐅᖓᑖᓄᑦ $258,000-ᑲᓴᑦᑎᐊᓂᑦ ᓄᓇᓕᓐᓄᑦ 

ᐊᑐᖅᓯᒪᕗᒍᑦ. ᑖᒃᑯᐊ ᓄᓇᓖᑦ ᑭᓐᖒᒪᔭᖏᑦ 

ᒪᓕᑦᑐᒋᑦ ᑕᒪᓐᓇ ᐱᔾᔪᑎᒋᓪᓗᒍ 

ᑐᔅᓯᕋᖅᑐᖃᓲᖑᒻᒪᑦ ᑕᒫᓂ ᓄᓇᕗᑦ ᓄᓇᖏᓐᓂ. 

ᑕᐃᒫᑎᒋ ᐊᑐᖅᓯᒪᒐᓗᐊᖅᑐᒍᑦ ᑕᕝᕗᓈᖅᑐᒥᒃ 

ᐃᓚᖏᒍᑦ ᐃᓚᐃᓐᓇᑯᓗᐊ 

ᓇᓗᓇᐃᑐᐃᓐᓇᕈᓐᓇᖅᑕᕋ ᐅᕘᓇ ᑐᔅᓯᕋᐅᑎᑎᒍᑦ 

ᐱᔪᒪᔭᔅᓴᐅᖃᑦᑕᖅᓯᒪᔪᓂᒃ 

ᓇᓗᓇᐃᑲᐃᓐᓇᕈᒪᕋᑖᕋᒃᑯᑦ ᐊᓯᖃᖅᑑᒐᓗᐊᖅ. ᐄ, 

ᑖᓐᓇ ᐅᐱᓐᖔᖅ ᑲᑎᒪᓂᕆᓂᐊᖅᑕᑎᓄᑦ 

ᑐᕌᖓᑎᒐᓱᑦᑑᒐᓗᐊᖅ ᓇᓗᓇᓐᖏᑦᑐᖅ 

ᐅᓂᒃᑳᓕᐅᓐᓂᖅ ᓴᖅᑮᓂᖅ ᑕᕝᕙᓂ ᐃᒡᓘᑉ 

ᐃᓗᐊᓂ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ ᐅᑲᓕᖅ. 
 

ᐅᑲᓕᖅ: ᐄ, ᖁᔭᓐᓇᒦᒃ, ᐃᔅᓯᕙᐅᑕᖃᖅᑑᖅ. 

ᑕᕝᕗᖓᑲᐃᓐᓇᖅ ᓄᖅᑲᑲᐃᓐᓇᓚᐅᓪᓚᖓ ᐊᓯᒃᑲ 

ᐊᐱᖅᓱᕈᒪᓂᐊᒻᒥᒻᒪᑕ. ᖁᔭᓐᓇᒦᒃ, 

ᐃᔅᓯᕙᐅᑕᖃᖅᑑᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓄᓕᕆᔨᒃᑯᑦ 

ᑮᓇᐅᔭᓕᕆᔨᖓ, D-4-ᒥ. ᒥᔅᑕ ᐃᓄᒃ. 
 

ᐃᓄᒃ: ᐄ, ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. 

ᐅᓐᓄᓴᒃᑯᑦ ᒥᓂᔅᑐ. ᑐᑭᓯᒋᐊᕈᒻᒥᒃ ᓯᕗᓪᓕᖅᐹᒥᒃ 

ᐊᐱᕆᓚᐅᕐᓚᖓ, ᑎᑎᕋᖅᓯᒪᔪᓂᒃ ᐅᖃᓕᒫᖅᑕᓐᓂᒃ 

ᑐᑭᓯᔪᓐᓇᖏᑦᑎᐊᓕᕋᒫᓯᑦ ᒪᒃᐱᖅᑐᒐᖁᑎᔅᓯᓐᓂ 

ᐸᕐᓇᐅᑎᔅᓯᓐᓂ 139 ᒪᒃᐱᓚᐅᕈᒃ, ᐃᓄᒃᑎᑑᖓᔪᓂ 

148, ᑕᑯᖃᑕᐅᔪᒪᓐᓂᕈᔅᓯ ᐃᓄᒃᑎᑑᖓᔪᓂᒃ.  
 

ᐅᓇ ᓇᓗᓕᕈᔪᒃᑕᕋ ᐊᔪᕆᖅᓲᑎᖅᑳᓚᐅᓐᖓ, ᒥᓂᔅᑕ 

ᒪᐃᒃ, ᐅᓇ ᐅᖃᖅᓯᒪᖕᒪᑦ ᐋᖅᑭᒋᐊᕈᑏᒡᒎᖅ  

ᓂᕿᑖᕈᑎᐅᕙᒃᑐᓄᑦ ᐱᖁᔭᒧᑦ, ᑲᒥᓴᓇᒧᑦ 

ᐊᖏᖅᑕᐅᓚᐅᕐᒪᑕ 2016 ᐅᑭᐊᒃᓵᖓᓂ 

ᑲᑎᒪᑎᓪᓗᒍ, ᑲᑎᒪᑎᓪᓗᑕ. (ᑐᓵᔨᒃᑰᓕᖅᑐᖅ) 

ᐋᖅᑭᒋᐊᕈᑏᑦ ᐱᓐᖑᖅᑎᑕᐅᓚᐅᖅᑐᕉᖅ 2016 

ᐅᑭᐊᒃᓵᒃᑯᑦ ᑲᑎᒪᑎᓪᓗᑕ. (ᑐᓵᔨᒃᑰᕈᓐᓃᖅᑐᖅ) 

ᐊᒻᒪᓗ ᒫᓐᓇᓗ ᐱᓕᕆᐊᖃᖅᖢᑕ ᐱᖁᔭᒃᓴᖅ 26. 

ᑕᕝᕙᓂ ᑲᑎᒪᔾᔪᑎᒃᓴᑦᑎᓐᓂ 

ᐱᓕᕆᐊᕆᔭᕆᐊᖃᖅᑕᕗᑦ ᐋᖅᑭᒋᐊᕈᑎᑦ 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᕿᑖᕈᑎᓄᑦ ᐱᖁᔭᒃᓴᖅ. ᑖᔅᓱᒥᖓᑦᑕᐃᓐᓇᖅ 

ᐅᖃᐅᓯᖃᖅᐲᑦ ᐅᕝᕙᓘᓐᓃᑦ ᐊᔾᔨᒌᖏᑦᑑᖕᓂᒃ 

ᐱᖁᔭᒃᓵᖕᓂᒃ ᐅᖃᐅᓯᖃᖅᐱᑦ? ᑐᑭᓯᖏᑦᑎᐊᕋᒪ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖃᐅᔨᒋᐊᑲᐃᓐᓇᓐᓂᐊᕋᒃᑯ. ᖁᔭᓐᓇᒦᒃ.  

 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᑕᒪᒃᑯᓄᖓ 

ᒪᓕᒐᓐᓄᑦ ᑕᐃᓐᓇ ᐃᓄᓕᕆᓂᕐᒧᑦ ᒪᓕᒐᖅ ᑕᐃᓐᓇ 

ᐅᖃᖅᓯᒪᖃᓯᐅᑎᒻᒪᑦ ᑕᕝᕙᓂ Income 

Assistance Act-ᒧᑦ. ᑕᐃᒪ ᑖᓐᓇ ᑐᑭᒧᐊᑦᑎᑦᑎᔨ 

ᒪᓕᒐᖅ ᐱᔾᔪᑎᒋᓗᒍ ᑐᑭᒧᐊᑦᑎᑦᑎᔨ ᐊᓪᓚᕕᒻᒥ 

ᓇᓗᓇᐃᖅᓯᒋᐊᕈᒪᒐᓗᐊᖅᑐᒍᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᒪᐃᒃ, 

ᓇᓕᐊᒃ? ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᑦᑎᑦᑎᔨ ᐊᓪᓚᕕᓐᓂ. ᖁᔭᓐᓇᒦᒃ.  
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᒪᑎᔅᑐ-

ᕚᑎ. 
 

ᒧᑎᔅᑐ-ᕚᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᒪᒃᐱᖅᑐᒐᕐᒥ 139 ᑕᕝᕙᓂ ᐃᓄᓕᕆᔨᒃᑯᑦ 

ᑖᒃᑯᐊᒃᓴᐃᓐᓇᐃᑦ ᓂᖃᐃᓱᕐᓂᕐᒧᑦ ᒪᓕᒐᕐᔪᐊᖓ, 

ᐃᓛᒃ ᓯᑎᐱᕆᒥ ᐱᓕᕆᕝᕕᕗᑦ ᑲᑎᒪᔨᕋᓛᑦ 

ᓵᖓᓄᐊᖅᑎᓪᓗᒋᑦ ᐃᓄᓕᕆᔨᒃᑯᑦ ᓂᖃᐃᓱᕐᓂᕐᒧᑦ 

ᒪᓕᒐᖅ. ᑖᓐᓇ ᑕᐃᔭᐅᓚᐅᖅᓯᒪᔪᖅ ᑲᑎᒪᑎᓪᓗᑕ 

ᐋᖅᑭᒋᐊᖅᑕᐅᖁᔭᐅᓪᓗᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᕼᐊᐃ? 

ᐄᓛᖑᒐᓗᐊᖅ, ᐃᒃᓯᕙᐅᑕᖃᖅᑑᖅ. ᐅᓇᐃᓛᒃ  

ᑎᑎᕋᖅᓯᒪᖕᒪᑦ ᐱᖁᔭᕉᖅ 

ᐱᖁᔭᓐᖑᖅᑎᑕᐅᓚᐅᖅᑐᖅ 2016-ᒥᑦ ᑲᑎᒪᓪᓗᑕ. 

ᓇᓕᐊᒃ ᐱᖁᔭᖅ? ᐊᒻᒪ ᐱᖁᔭᖅ 26-ᒥᑦ 

ᓈᓴᐅᑎᖃᖅᑐᖅ, ᐱᖁᔭᒃᓴᒥᒃ 

ᐱᓕᕆᐊᖃᕋᓗᐊᕆᕗᒍᑦ  

ᐊᔾᔨᒌᓐᖏᑦᑎᐊᒻᒪᕆᒃᑐᓄᑯᐊ? 

ᑖᓐᓇᔅᓴᐃᓐᓇᐅᓐᖏᑦᑎᐊᖅᑐᕐᖑᓈ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᖏᓕᕐᒪ ᓇᓗᓇᐃᕆᐊᑲᐃᓐᓇᓂᐊᕐᖓᐅᒃ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᑕᐃᒪᓐᓇ ᑎᑎᕋᖅᓯᒪᓚᕿᔪᖅ ᑕᐃᒪᓐᓇ 

ᑎᑎᕋᖅᓯᒪᓚᐅᖅᓯᒪᒐᒥ ᐊᕐᕌᓂ ᐱᔾᔪᑎᒋᓪᓗᒍ 

ᑕᐃᒪᐃᓕᖓᔪᖅ. ᖃᔅᓰᖅᓱᖅᖢᓂ ᑕᐃᓐᓇ 

ᓈᓚᒃᑕᐅᓂᐊᕐᓂᕆᓯᒪᔭᖓ ᐱᖁᔭᒃᓴᒧᑦ 26 

ᖃᔅᓰᖅᓱᖅᖢᓂ 

ᐃᑯᓐᖓᕆᐊᖅᑕᐅᖃᑦᑕᕐᓂᑰᓂᖓᓄᑦ. 

ᑕᐃᒪᓐᓇᐃᓂᖓᓄᑦ ᑖᓐᓇ ᑕᕝᕙᓂ 

ᑎᑎᕋᖅᓯᒪᓚᕿᕗᖅ. ᑖᓐᓇ ᒪᓕᒐᓕᐅᖅᑎ ᓱᓕᔪᖅ, 

ᑖᓐᓇ ᓱᓕ ᐱᓕᕆᐊᕆᔭᕗᑦ ᐅᓪᓗᒥ ᐱᖁᔭᒃᓴᖅ 26. 

ᑭᓯᐊᓂ ᑲᑎᒪᔨᓂᒃ 

ᑭᖑᕙᕆᐊᖅᑕᐅᖃᑦᑕᕐᓂᑰᓂᖓᓄᑦ ᖃᔅᓰᖅᓱᖅᖢᓂ. 

ᑖᓐᓇ ᑕᐃᒪᐃᓕᖓᓚᕿᕗᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. 

ᐱᖁᔭᓐᖑᕐᓂᕋᐃᓯᒪᕕᓯ ᐊᖏᖅᑕᐅᓯᒪᓐᖏᑦᑐᒥᑦ 

ᓱᓕ? ᓱᓕᒎᖅ ᐱᓕᕆᐊᕆᒐᑦᑎᒍ ᑖᓐᓇ. ᐅᓇ 

ᖃᓪᓗᓈᑎᑑᖓᔪᖓ 

ᑎᑎᕋᑦᑎᐊᖅᓯᒪᓐᖏᑐᐃᓐᓇᖅᑐᖃᐅᓇᐃᑦ, assent. 

ᖃᓪᓗᓈᑎᑑᖓᓗᐊᓗᒧᑦ ᑐᑭᓯᒐᒃᑯ 

ᐊᖏᖅᑕᐅᓚᐅᖅᑐᖅ, ᐱᖁᔭᓐᖑᖅᑎᑕᐅᓚᐅᖅᑐᖅ. 

ᐋᒃᑲᕈᓘᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᖏᓕᕋ ᓇᓗᓇᐃᖅᓯᒋᐊᒃᑲᓂᕐᓂᐊᕐᖓᑦ 

ᑖᔅᓱᒧᖓ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ. 

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᐋᖅᑭᒍᓐᓇᖅᑕᕗᑦ,  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓛᒃ ᐋᖅᑭᒋᐊᖃᖅᑰᔩᓐᓇᖅᑐᖅ. ᐃᓱᒫᓗᒋᓯᒪᔭᕗᑦ 

ᑖᓐᓇ. ᑕᐃᒪᓐᓇ ᑎᑎᕋᖅᓯᒪᓚᐅᕐᓂᖓᓄᑦ ᑖᓐᓇ 

ᐋᖅᑭᒋᐊᕈᓐᓇᕋᑦᑎᒍ. ᓂᕆᐅᓚᐅᕋᑦᑕ ᑕᕝᕙᓂ 

2016 ᐅᑭᐊᒃᓵᖓᓂᑦ 

ᐱᓕᕆᐊᖑᓂᐊᕋᓱᒋᓯᒪᓚᐅᖅᓯᒪᒐᑦᑎᒍ. ᑖᓐᓇ 

ᑎᑎᕋᖅᓯᒪᓂᖓ ᖃᓄᖅᑑᕈᑎᒋᔪᓐᓇᖅᑕᕗᑦ 

ᐊᓯᔾᔨᕐᓗᒍ ᓱᓕᔪᒥᒃ ᑎᑎᕋᖅᓯᒪᓕᕐᓗᒍ. 

ᖃᐅᔨᒪᔪᐃᓐᓇᐅᒐᑦᑕ ᑕᐃᓐᓇ ᐱᖁᔭᒃᓴᖅ 26 ᓱᓕ 

ᐱᓐᖑᓪᓚᕆᒃᓯᒪᓐᖏᓐᓂᖓᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᒪᐃᒃ, 

ᓱᓕᓐᖏᑦᑐᓂᒃ ᖃᐃᑦᑎᔭᐅᓯᒪᒐᑦᑖ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᓛᒃ, ᑖᓐᓇ ᐅᖃᓕᒫᖅᑐᒍ, ᑖᓐᓇ 139-ᒦᑦᑐᖅ 

ᖃᓪᓗᓈᑎᑑᖓ, ᐅᖃᓕᒫᖅᑐᒍ (ᑐᓵᔨᑎᒍᑦ) ᑖᓐᓇ 

ᐊᓯᔾᔨᕆᐊᕈᑎᖓ ᓂᖃᐃᓲᑎᖃᕐᓂᖅ ᐱᖁᔭᖅ 

ᐱᓐᖑᖅᑎᑕᐅᓚᐅᕐᒪᑦ. ᑖᒃᑯᐊ 2016 ᐅᑭᐊᒃᓵᖓᓂᑦ 

ᑲᑎᒪᕐᔪᐊᕐᓂᕐᒥᑦ ᕿᒥᕐᕈᓂᖓ ᑖᒃᑯᓂᖓ 

ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓄᑦ 

ᐸᐃᑉᐹᖅᑖᕋᓱᖕᓂᕐᒧᓪᓗ ᐱᓕᕆᐊᖅ ᑲᔪᓯᕗᖅ. 

ᑖᒃᑯᐊ ᐊᓯᔾᔨᕆᐊᕈᑎᖏᑦ ᑲᔪᓯᓯᒪᓕᖅᖢᑎᒃ, 

ᑕᕝᕘᓇ ᒪᓕᒐᕋᓛᑦ ᐊᓯᔾᔨᕐᓂᖏᑎᒍᑦ.  

 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᒪᓕᒐᓕᕆᔨᑦᑎᓐᓄᑦ 

ᖃᓄᓪᓚᕆᒃ ᑐᑭᖃᕐᒪᖔᖅ, ᑖᓐᓇ 

ᐅᑎᕐᕕᒋᔪᓐᓇᖅᓯᔪᒪᔭᕋᓗᐊᕋ. ᖃᓄᖅ ᑖᓐᓇ 

ᑐᑭᖃᓪᓚᑦᑖᕐᒪᖔᖅ ᑕᕝᕙᓂ. ᐅᖃᖅᓯᒪᓂᕆᔭᖓ 

ᑖᓐᓇ ᖃᓄᐃᖅᑰᖏᑦᑑᒐᓗᐊᖅ (ᑐᓵᔨᑎᒍᑦ) 

ᐃᓄᓕᕆᓂᕐᒧᑦ ᒪᓕᒐᖅ (ᑐᓵᔨᒃᑰᖏᑦᑐᖅ) 

ᐱᔾᔪᑎᒋᓪᓗᒍ ᑖᓐᓇ. ᑖᓐᓇᓕᐅᓇ ᑕᐃᒫᒃ ᑭᓯᐊᓂᓕ 

ᑕᕝᕘᓇ ᒪᓕᒐᓕᕆᔨᒧᑦ ᓇᓗᓇᐃᖅᑕᐅᑦᑎᐊᖅᑎᓪᓗᒍ 

ᐊᑲᐅᒋᓂᖅᓴᕋᓗᐊᕋ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. 

ᐃᒃᓯᕙᐅᑕᖃᖅᑑᖅ, ᑕᒻᒪᖅᓯᒪᔪᓂᒃ ᑐᓐᖓᕕᖃᕐᓗᑕ 

ᐅᕝᕙᓘᓐᓃᑦ ᓱᓕᓐᖏᑦᑐᓂᒃ ᑐᓐᖓᕕᖃᕐᓗᑕ  

ᐱᓕᕆᑦᑎᐊᕈᓐᓇᖏᓐᓇᑦᑕ. ᐱᓕᕆᐊᒃᓴᕗᑦ  

ᐱᒻᒪᕆᐊᓘᖕᒪᑕ. ᐅᓇ ᐊᒃᓱᐊᓗᒃ 

ᑕᒻᒪᖅᓯᒪᓇᓱᒋᒐᒃᑯ ᐅᕝᕙᓘᓐᓃᑦ ᓱᓕᓐᖏᑦᑐᓂᒃ 

ᑎᑎᕋᖅᓯᒪᔪᖃᕋᓱᒋᔭᕋ.  

 

ᑖᓐᓇ ᐅᖃᐅᓯᕆᖃᑦᑕᖅᑕᕋ ᐱᖁᔭᒃᓴᖅ 

ᖃᐅᔨᒪᔪᐃᓐᓇᐅᓚᐅᕋᑦᑕ ᐃᓕᔅᓯᓗ ᖃᐅᔨᒪᓪᓗᓯ, 

ᑖᓐᓇ ᐱᖁᔭᖅ ᑲᔪᓯᓚᐅᖅᓯᒪᓐᖏᑦᑐᖅ. ᑲᒥᓯᓇᒧᑦ 

ᐊᖏᖅᑕᐅᓚᐅᖅᓯᒪᓐᖏᑦᑐᖅ. ᑎᑎᕋᓕᕋᔅᓯᐅᒡᓗ 

ᐊᖏᖅᑕᐅᓂᕋᖅᖢᓯᐅᒃ. ᑖᓐᓇ 

ᐃᓱᒪᒃᓴᖅᓯᐅᕈᑎᒋᑲᐃᓐᓇᕐᓂᐊᕋᒃᑯ 

ᖃᓄᐃᓕᐅᕈᑎᒋᒃᑲᓐᓂᕈᓐᓇᕐᒪᖔᒃᑯ. ᒫᓐᓇ 

ᑕᐃᒫᓚᐅᑲᒃᑐᖓ. ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᒃᑲ 

ᒪᓕᒡᓗᒋᑦ. ᒥᔅ ᐊᕐᓇᒃᑲᖅ.  
 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᐊᐱᖅᑯᑎᒐᓕ ᐱᓪᓗᒍ ᐃᒪᓐᓇ 

ᐊᔪᖅᓴᕈᓐᓃᖅᐹᓪᓕᖅᑎᑦᑎᓇᓱᖕᓂᖅ ᒪᒃᐱᖅᑐᒐᖅ 

138 ᐸᕐᓇᐅᑎ. ᑖᓐᓇ ᐊᔪᖅᓴᓗᐊᕐᓂᕐᒧᑦ 

ᒥᒃᖠᒋᐊᖅᑎᑦᑎᓂᖅ ᐃᖅᑲᓇᐃᔭᕐᕕᖓ 

ᐅᖃᖅᓯᒪᖕᒪᑦ ᐅᕙᓂ ᐊᔾᔨᒌᓐᖏᑦᑐᓂᒃ 

ᐱᓕᕆᐊᒃᓴᖅᑕᖃᕐᒪᑦ ᑕᕝᕙᓂ. ᑖᒃᑯᐊ  

ᐃᑲᔪᖅᑐᐃᔾᔪᑎᖏᓪᓗ. ᓯᕗᓪᓕᖅᐹᒥ ᐊᐱᖅᑯᓯᕆᔭᕋ 

ᐅᖃᐅᓯᖃᕌᖓᕕᑦ ᐃᑲᔪᖅᓱᐃᓂᕐᒥᒃ ᑮᓇᐅᔭᖅᑎᒎᑦ 

ᐃᑲᔪᖅᓱᐃᓃᖅ ᐃᓚᓕᐅᑎᕙ? ᑕᐃᒪᓐᓇᐅᒃᐸᑦ 

ᖃᓄᕐᓕ ᓄᓇᓖᑦ ᑎᒍᓯᔪᓐᓇᖅᐸᑦ ᑕᐃᒪᐃᑦᑐᓂᒃ 

ᐃᑲᔪᖅᓱᐃᔾᔪᑎᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᐊᔪᖅᓴᓗᐊᕐᔭᐃᖅᓯᒪᓂᖅ ᓄᓇᓖᑦ 

ᐃᓱᒪᒋᓗᐊᓐᖑᐊᖅᑕᖏᑦ ᓄᓇᓕᓐᓂᓗ 

ᑐᑭᑖᕈᑕᐅᓯᒪᔪᓂᒃ ᑐᓴᕋᓱᓐᓂᕐᒥᒃ ᐃᓄᓕᕆᔨᒃᑯᑦ 

ᐅᕝᕙᓘᓐᓃᑦ ᐱᓕᕆᖃᑎᒋᔭᕗᑦ ᑕᐃᒫᒃ 

ᐃᓕᖅᑯᓯᖃᕐᖓᑕ. ᐄ, ᑕᐃᒪ ᑐᓴᖅᓯᒪᓕᖅᑎᓪᓗᑕ 

ᓄᓇᓖᑦ ᖃᓄᐃᓕᐅᕈᑎᒋᔪᒪᔭᖏᓐᓂᒃ 

ᑐᓴᖅᓯᒪᑦᑎᐊᓕᖅᑎᓪᓗᑕ 

ᐃᓱᒪᔅᓴᖅᓯᐅᕈᑎᔅᓴᖃᑦᑎᐊᓕᖅᑎᓪᓗᑕ 

ᐃᓄᓕᕆᔨᒃᑯᑦ ᑖᓐᓇ ᐱᔾᔪᑎᒋᓪᓗᒍ, ᑖᓐᓇ 

ᑲᑐᔾᔭᐅᔭᕆᐊᖃᕐᓂᖓᓗ ᐱᔾᔪᑎᒋᓪᓗᒍ, ᑕᐃᒪ 

ᑐᔅᓯᕌᕈᑎᓂᒃ ᑮᓇᐅᔭᖅᑐᕈᑎᒋᓂᐊᖅᑐᓂᒃ, ᑖᒃᑯᐊ 

ᒪᓕᓪᓗᒋᑦ ᓄᓇᓖᑦ ᐱᔪᒪᓯᒪᔭᖏᑦ. ᑕᐃᒪ 

ᑲᔪᓯᒋᐊᖃᑦᑕᖅᑐᒍᑦ ᑮᓇᐅᔭᑎᒍᓪᓗ 

ᐃᑲᔪᖅᓱᐃᒍᓐᓇᖅᑐᑕ ᑎᒥᐅᔪᓄᑦ. ᑕᐃᒃᑯᐊ ᑎᒥᐅᔪᑦ 

ᑭᓐᖒᒪᑦᑎᓯᒪᓂᖏᑦ ᒪᓕᑦᑐᒋᑦ ᒪᓕᖔᖅᑐᒋᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᑐᑭᓕᐅᕆᔪᓐᓇᖅᐸᖃᐃ ᐱᓕᕆᐊᖑᓯᒪᔪᓂᒃ 

ᓄᓇᓕᖕᓂ ᐱᔪᒪᔭᐅᓯᒪᔪᓂᒃ ᐊᕐᕌᒎᖕᓂᒃ 

ᒪᕐᕉᕋᑖᖅᑑᖕᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ. ᑕᐃᒪ ᐅᖃᖅᑲᐅᒐᒪ ᑕᒫᓂ ᑖᓐᓇ 

ᐆᑦᑑᑎᒋᒃᑲᓐᓂᑐᐃᓐᓇᓂᐊᖅᑕᕋ $257,790 

ᓄᓇᓕᓐᓄᑦ ᑮᓇᐅᔭᓂᒃ ᐊᑐᕐᓂᐊᖅᑐᓂᒃ ᑕᒫᓂ 

ᓄᓇᕗᑦ ᐃᓗᐊᓃᑦᑐᓂᒃ. 

ᐊᑐᖅᑕᐅᔪᖃᖅᓯᒪᓚᐅᖅᑐᖅ ᑕᒫᓂ 2016 ᑕᒪᓐᓇ 

ᐱᓕᒻᒪᔅᓴᓂᖅ ᓄᓇᕗᒻᒥ ᐊᑐᖅᑕᐅᓚᐅᖅᑐᑦ. ᑖᒃᑯᐊ 

ᓄᓇᓖᑦ ᐊᑐᕈᒪᔪᑦ ᐊᕐᕕᐊᑦ, ᑲᖏᖅᓯᓂᖅ, 

ᐃᖃᓗᒃᑑᑦᑎᐊᖅ, ᖁᕐᓗᖅᑑᖅ, ᐅᖅᓱᖅᑑᖅ, 

ᐃᒃᐱᐊᕐᔪᒃ, ᒥᑦᑎᒪᑕᓕᒃ, ᓴᓂᕋᔭᒃ, ᐃᖃᓗᐃᑦ, 

ᑕᒪᔅᓱᒧᖓ ᐱᓕᒻᒪᔅᓴᒍᒪᓂᕐᒧᑦ. ᐊᒻᒪᑦᑕᐅᖅ, ᑕᒫᓂ  

ᓂᖅᑎᐅᓂᕐᒥᒃ ᒥᔅᓵᓂ ᑕᒫᓂ ᐊᒻᒪ ᐱᕈᖅᓰᓂᕐᒥᒃ 

ᐅᕝᕙᓘᓐᓃᑦ ᐊᓯᕙᕆᐅᖅᓴᑎᑦᑎᓂᕐᒥᒃ.  

ᑕᒪᔾᔭᐅᒻᒥᔪᐃᑦ ᓄᓇᓖᑦ ᑕᕝᕘᓇ 

ᐊᖅᑯᓵᕆᓚᐅᕐᒥᔪᑦᑕᐅᖅ ᐃᓛᒃ ᑮᓇᐅᔭᓂᑦ 

ᐱᔪᓐᓇᓚᐅᕐᒥᔪᑦ ᖁᕐᓗᖅᑑᑦ, ᐊᕐᕕᐊᑦ, ᑭᓐᖓᐃᑦ, 

ᒥᑦᑎᒪᑕᓕᒃ. ᑕᒪᒃᑯᐊ ᐊᔾᔨᒌᓐᖏᑦᑐᑦ ᒪᓕᑦᑐᒋᑦ, 

ᐆᒪᔪᕋᓱᐊᕐᓂᒥᓪᓘᓐᓃᑦ ᐱᓕᒻᒪᒃᓴᔪᐃᑦ ᑕᒪᒃᑯᐊ 

ᐱᖃᑦᑕᖅᓯᒪᔪᑦ, ᑕᕝᕘᓇ ᐅᓄᖅᑐᑲᓪᓚᒻᒪᕆᐅᒐᓗᐊᑦ 

ᑰᒑᕐᔪᓪᓗ, ᖃᒪᓂᑦᑐᐊᕐᓗ, ᐃᒡᓗᓕᒃᓗ 

ᑕᐃᖅᑲᐅᒻᒥᔭᕋᓗᐊᕋ ᕿᑭᖅᑕᕐᔪᐊᕐᓗ, ᐸᓐᓂᖅᑑᕐᓗ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᑦᓯᓂᒃ ᐊᕐᕌᒍᓂᑦ ᑖᓐᓇ ᐊᑐᖅᓯᒪᓕᖅᐸ ᑖᒃᑯᐊ 

ᐱᓕᕆᐊᒃᓴᐃᑦ, ᑖᒃᑯᐊ ᐅᓂᒃᑳᕆᕋᑖᖅᑕᑎᑦ 

ᓄᓇᓕᖕᓄᑦ ᐊᑐᐃᓐᓇᐅᑎᑕᐅᖃᑦᑕᓕᖅᐸ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, 2016-ᒥᑦ ᑕᕝᕙᓂᑐᐊᖅ ᒫᓐᓇ ᐊᐅᓚᓯᒪᔪᑦ 

ᑕᒪᒃᑯᐊ, ᐊᐅᓚᔾᔭᐸᓪᓕᐊᔪᑦ, ᐊᒻᒪ ᖃᐅᔨᓯᒪᔭᕗᑦ 

ᖁᕕᐊᒋᔭᐅᓂᖃᖅᑐᑦ. ᐅᓪᓗᒥ ᑐᓵᖅᑲᐅᒻᒥᒐᑦᑕ  

ᒥᑦᑎᒪᑕᓕᐅᑉ ᒪᓕᒐᓕᐅᖅᑎᖓ  

ᐊᓯᕙᖅᑎᑦᑎᕈᕋᓱᓐᓂᖅ ᑕᒪᓐᓇ, ᑕᒪᔾᔭ 

ᐃᓚᒋᔭᐅᒻᒥᒻᒪᑦ. ᑕᐃᒪ ᑕᕝᕙᓂ 2016-ᒥᑦ ᑕᒪᓐᓇ 

ᑲᔪᓯᓪᓚᕆᑕᐃᓐᓇᓚᐅᕐᖓᑦ. ᐊᓯᐊᒍᑦ 

ᓯᕗᓂᖓᒍᓪᓘᓐᓃᑦ ᐱᑕᖃᓐᖏᒻᒪᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓱᒪᑐᐃᓐᓇᖅᑐᖓ $3 ᒥᓕᐊᖑᓗᐊᕌᕐᔪᒃᑐᓂᒃ 

ᑖᒃᑯᓄᖓ ᐃᖅᑲᓇᐃᔭᕐᕕᖓᓄᑦ ᖃᓄᖅ ᑎᑎᕋᕐᕕᐅᑉ 

ᐊᐅᓚᓂᖓᓄᑦ ᐱᓕᕆᐊᒃᓴᐃᑦ ᓯᓚᑖᒍᑦ 

ᑮᓇᐅᔭᖅᑐᖃᑦᑕᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᐊᓪᓚᕕᒻᒥ ᓇᓗᓇᐃᖅᓯᑎᒋᐊᑲᐃᓐᓇᕐᓂᐊᕋᒃᑯ  

ᓇᓗᓇᕈᓐᓃᑲᓐᓂᖁᓪᓗᒍ. ᑖᓐᓇ 

ᐊᔪᖅᓴᕈᓐᓃᖅᐹᓪᓕᕋᓱᐊᕐᓂᕐᒧᑦ 

ᐱᓕᕆᖃᑦᑕᕐᓂᐅᔪᖅ. ᑖᓐᓇ ᑐᑭᒧᐊᒃᑎᑦᑎᔨ 

ᐊᓪᓚᕕᒻᒥ ᐃᒃᓯᕙᐅᑖᖅ ᓇᓗᓇᐃᖅᓯᑎᒋᐊᕐᓂᐊᕋᒃᑯ, 

ᓇᓗᓇᐃᖅᑐᖅᓯᒪᔪᓂᑦ ᑐᓴᖅᑕᐅᖁᓪᓗᒍ ᑖᓐᓇ. 

ᖁᔭᓐᓇᒦᒃ,ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᒧᑎᔅᑐ-ᕚᑎ.  

 

ᒧᑎᔅᑐ-ᕚᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᑮᓇᐅᔭᐃᑦ ᓴᓂᕐᕙᒃᑕᐅᓯᒪᔪᑦ 

ᑎᑎᕋᕐᕕᓕᕆᓂᕐᒧᑦ ᑕᕝᕙᓂ ᐊᔪᖅᓴᕈᓐᓃᖅ $1 

ᒥᓕᐊᖑᓗᐊᖅᑐᖅ. ᐱᖃᓯᐅᑎᓪᓗᒋᑦ ᑮᓇᐅᔾᔭᔅᓵᖏᑦ 

ᐃᖅᑲᓇᐃᔭᖅᑏᑦ, ᐃᖏᕐᕋᔪᑏᑦ, ᓱᓇᒃᑯᑖᖅᑖᕈᑏᓪᓗ 

ᐊᑭᓕᖅᓱᕆᐊᓕᖕᓄᑦ ᐊᑭᓖᔾᔪᑎ. $3 ᒥᓕᐊᓂᒃ 

ᑕᕝᕙᓂ ᐃᓚᖃᕐᒥᔪᑦ ᒪᑯᓄᖓ ᐊᖏᕐᕋᖃᓐᖏᑦᑐᓄᑦ 

ᓇᔪᖅᑕᐅᓲᕗᑦ. ᑕᕝᕙᓃᒻᒥᔪᑦ ᑕᐃᒫᒃ $3 

ᒥᓕᐊᖑᓗᐊᖅᐳᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᖅ ᐱᓕᕆᕝᕕᓯ ᖃᐅᔨᓴᖃᑦᑕᕐᓂᐊᖅᐸ ᑖᒃᑯᐊ 

ᐱᓕᕆᐊᖑᔪᑦ ᖃᓄᖅ ᐃᑲᔫᑎᖃᑦᑎᐊᕋᓗᐊᕐᒪᖔᑕ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᔪᖅᓴᓗᐊᖅᑕᐃᓕᑎᑦᑎᓂᕐᒧᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᒃᑎᑦᑎᔨ ᐊᓪᓚᕕᒻᒥ 

ᓇᓗᓇᐃᖅᓯᒋᐊᒃᑲᓂᕐᓂᐊᕐᖓᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᒧᑎᔅᑐ-ᕚᑎ.  

 

ᒧᑎᔅᑐ-ᕚᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒪᓐᓇ ᖃᓄᐃᑦᑑᖕᒪᖔᑦ 

ᖃᐅᔨᓴᕐᓂᓪᓚᑦᑖᖅᑕᖃᓐᖏ. ᑖᓐᓇ 

ᐊᔪᖅᓴᓗᐊᖅᑕᐃᓕᑎᑦᑎᓂᖅ ᐱᓕᕆᕝᕕᖕᓂ 

ᑲᑐᔾᔭᐅᖃᑦᑕᕐᒪᑦ. ᐊᒃᓱᓗᐊᖅᑕᐃᓕᑎᑦᑎᓂᖅ  

ᒪᑯᓄᖓ ᓂᖃᐃᓲᑎᑖᖅᐸᒃᑐᓄᑦ ᐱᐅᓯᒋᐊᕈᑎᓄᑦ, 

ᐃᖅᑲᓇᐃᔭᓕᒻᒪᒃᓴᓂᐅᔪᓄᑦ, ᓄᑖᒥᓗ ᑖᒃᑯᐊ 

ᒥᑭᓪᓕᕚᓪᓕᑎᑦᑎᓇᓱᖕᓂᕐᒧᑦ ᐃᓚᒋᔭᐅᔪᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐅᖃᐅᓯᕆᕋᑖᖅᑕᓂᑦ ᑕᕝᕙᓂ 

ᐊᒃᖢᔪᓐᓃᖅᑎᑦᑎᓇᓱᖕᓂᕐᒧᑦ $3 ᒥᓕᐊᓐ 

ᐃᓗᐊᓃᖃᓯᐅᑎᕚ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᐃᓛᒃ ᑖᒃᑯᐊ ᐊᖏᕐᕋᖃᕐᓇᖏᑦᑐᓕᕆᓃᓪᓗ 

ᐊᒻᒪᓗ ᐃᓄᓐᖑᖅᓴᐃᓃᑦ ᑕᕝᕙᓃᖃᓯᐅᑎᒻᒪᑕ, 

ᑕᕝᕙᓂ ᑮᓇᐅᔭᐅᑉ ᓇᓗᓇᐃᖅᓯᒪᔫᑉ ᐃᓗᐊᓂ. 

ᑖᓐᓇ ᑕᐃᒫᒃ ᐊᐱᖅᑯᑎᒋᒍᕕᐅᒃ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᖁᔭᓐᓇᒦᒡᓗ ᑭᐅᔾᔪᑎᖕᓄᑦ. ᐊᓯᐊᓅᓐᖔᕐᓂᐊᕋᒪ 

ᑕᐃᒪ. ᑐᑭᓯᐅᒪᒐᒪ ᑕᒻᒪᕈᒪᓗ 

ᐋᖅᑭᒋᐊᕐᓂᐊᖅᐸᓐᖓ. ᑖᒃᑯᐊ ᐃᓄᓕᕆᔨᒃᑯᑦ 

ᑐᑭᓯᐅᒪᔭᒃᑯᑦ ᑲᒪᒋᔭᖃᕐᒥᖕᒪᑕ 

ᐸᐃᑉᐹᖅᑖᖅᑎᑦᑎᓂᕐᒥᑦ ᒪᑯᓄᖓ ᐃᓕᓐᓂᐊᖅᓯᓐᓈᑦ 

ᐃᖅᑲᓇᐃᔭᖅᑐᓄᑦ ᐸᐃᑉᐹᖅᑖᕋᓱᒃᑐᓄᑦ. ᑖᓐᓇᖃᐃ 

ᐱᒋᐊᕈᑎᒋᒍᒃᑯ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᒃᑯᐊ ᐃᓛᒃ, ᐱᓕᒻᒪᒃᓴᔪᑦ, ᓴᓇᔭᕆᐅᖅᓴᔪᑦ 

ᑕᕝᕘᓇ ᐃᓕᓐᓂᐊᕐᓂᖏᑎᒍᑦ, ᑖᓐᓇ ᓇᒻᒥᓂᖅ 

ᐊᑐᖅᓯᒪᓪᓗᒍ, ᑭᓯᐊᓂ ᐅᓪᓗᒥ ᐊᔾᔨᒋᒍᓐᓃᕐᖓᒍ 

ᑲᒪᒋᔭᐅᓚᐅᕋᑦᑕᓕ ᑕᐃᒫᖑᓐᖏᑦᑐᖅ 

ᐱᓕᒻᒪᒃᓴᑎᑕᐅᑎᓪᓗᑕ. ᑖᓐᓇ ᐃᓄᓕᕆᔨᒃᑯᑦ 

ᑕᕝᕘᓇ, ᐃᓛᒃ ᖃᓄᖅ ᐅᖃᕆᐊᖓ 

ᓇᓗᒋᒐᓚᑐᐃᓐᓇᖅᑕᕋ ᑕᑯᓐᓇᖅᑕᕋᓗᐊᕋ ᑖᓐᓇ  

ᑕᕝᕙᓂ ᐃᓄᓕᕆᔨᒃᑯᑦ ᐊᑖᓃᑎᓪᓗᒍ ᑕᒪᒃᑯᐊ 

ᐸᐃᑉᐹᖅᑖᕋᓱᓐᓃᑦ, ᐃᓛᒃ ᐃᓕᓐᓂᐊᕐᓂᖏᑎᒍᑦ. 

ᑕᕝᕘᓇ ᐊᑦᑐᐊᓂᖃᖅᑑᒐᓗᐊᑦ ᐃᓚᖓᓂᑦ, 

ᐃᓚᖓᓂᓪᓗ ᓯᓚᒃᑐᓴᕐᕕᒃ ᑕᕝᕘᓇ 

ᐊᑦᑐᐊᓂᖃᕆᓪᓗᓂ, ᑕᒪᒃᑯᐊᖑᖃᑦᑕᕐᖓᑕ.  

 

ᑕᐃᒫᑦᑎᐊᖅ ᑐᑭᓯᒍᒃᑯ ᐊᐱᖅᑯᑎᒋᔭᐃᑦ 

ᐃᑯᖓᒻᒪᕆᐊᓗᒃ ᖃᓄᖅ ᐸᐃᑉᐹᖅᑖᕋᓱᓐᓂᖓᓄᑦ 

ᐅᖃᖅᑑᔮᕋᑖᕋᕕᑦ. ᑕᕝᕙᓂ ᐊᑎᓕᐅᖅᐸᑦᑕᕗᑦ 

ᑐᓴᕋᐃᒐᑦᑕ ᐃᓕᓐᓂᐊᕈᑎᒥᓂᖏᓐᓂᑦ 

ᐱᔭᕇᖅᑐᒥᓃᑦ, ᐃᒪᐃᓕᖓᔪᒥᒃ, ᐱᔭᕇᖅᑐᕉᕐᖑᓇ 

ᑕᐃᒫᓪᓗ ᐱᔭᕇᕐᓂᖏᑉᐸᓘᓐᓃᑦ 

ᖃᓄᖅᑑᖃᑕᐅᒋᐊᒃᑲᓐᓂᕈᓐᓇᖃᑦᑕᕆᓪᓗᑕ 

ᐱᔭᕇᕆᐊᓕᒥᓂᒃ ᐱᓕᒻᒪᒃᓴᓂᒃᑯᑦ ᖁᓕᕇᖑᒻᒪᑕ 

ᑕᐃᒃᑯᐊ. ᑕᒪᐅᓇ 

ᐱᓕᕆᖃᑕᐅᕕᒋᖃᑦᑕᖅᑕᕋᓗᐊᕗᑦ, 

ᑐᑭᓯᓇᑦᑎᐊᑐᔅᓴᐅᓐᖏᑐᐃᓐᓇᖅᑐᖓ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᑦᑎᐊᒃᑲᓐᓂᖅᓯᒪᓇᓱᒃᓯᒪᒐᓗᐅᕋᒪ ᑕᐃᒪ. 

ᖃᓄᖅ ᐸᐃᑉᐹᖅᑖᖃᑦᑕᕐᒪᖔᑕ 

ᐃᖅᑲᓇᐃᔭᓕᒻᒪᒃᓴᕐᓂᕐᒧᑦ, ᑕᐃᒪ ᑐᓴᖅᑎᑕᐅᓚᐅᕋᒪ 

ᒪᓕᒋᐊᓕᑦᑕᖃᕐᒪᒡᒎᖅ ᐊᖑᒻᒪᑎᔭᕆᐊᓕᖏᓐᓂᑦ  

ᐊᒻᒪᓗ ᑎᑎᕋᕐᕕᔅᓯᓐᓂ ᑲᑎᒪᔨᕋᓛᓂᑦ 

ᐃᒃᓯᕚᖃᑕᐅᖕᒪᑕ,  

ᑭᓲᔭᕆᐊᖃᕐᒪᖔᑕ ᑖᒃᑯᐊ ᒪᓕᒃᑕᐅᔭᕆᐊᓖᑦ 

ᐃᒪᓐᓇ ᐸᐃᑉᐹᖅᑖᕋᓱᒃᑎᓪᓗᒋᑦ.  

 

ᑕᐃᒪ ᓯᓚᑦᑐᖅᓴᕐᕕᒃᑯᑦ ᑕᐃᒪᓐᓇ 

ᐃᓕᓐᓂᐊᖅᑎᑦᑎᔪᓐᓇᕐᓂᖅᐸᑕ ᓯᓚᑦᑐᖅᓴᕐᕕᒃ 

ᐅᑯᓄᖓ ᐊᖑᒻᒪᑎᔭᕆᐊᖃᕐᒪᑦ. ᐅᖃᖃᑎᖃᓚᐅᕋᒪ 

ᑕᐃᒪ ᐅᖃᐅᔾᔭᐅᓪᓗᖓ ᐃᓚᖏᒡᒎᖅ ᒪᓕᒋᐊᓖᑦ 

ᐊᖑᔭᐅᖃᑦᑕᖏᒻᒪᑕ. ᑖᒃᑯᐊ ᒪᓕᒋᐊᓕᖏᑦ 

ᐃᓕᓐᓂᐊᖅᑎᑦᑎᓂᕐᒧᑦ, ᐃᒪᓐᓇ 

ᐅᖃᕈᓐᓇᖅᓯᖁᓪᓗᒋᑦ ᐸᐃᑉᐹᖅᑖᕋᓱᓐᓂᕐᒧᑦ 

ᐃᓕᓐᓂᐊᖅᑎᑦᑎᓚᐅᖅᑐᒍᑦ, 

ᐊᖑᒻᒪᑎᓚᐅᓐᖏᒻᒪᑕᒎᖅ ᐃᓂᔅᓴᖃᓐᖏᓗᐊᕐᓂᑯᒧᑦ.  

 

ᐃᓱᒪᑐᐃᓐᓇᖅᑐᖓ ᑖᓐᓇ ᐃᖅᑲᐅᒪᓗᒍ, ᖃᓄᖅ 

ᑎᑎᕋᕐᕕᔅᓯᓐᓂ ᐱᓕᕆᖃᑎᖃᖃᑦᑕᖅᐸᑦ 

ᓯᓚᒃᑐᖅᓴᕐᕕᒻᒥ ᐃᓗᐊᓐᖏᓕᐅᕈᑎᑕᖃᕌᖓ? 

ᑕᐃᒪᐃᑦᑐᒥᒃ ᑐᑭᓕᐅᑎᓗᒍ ᑐᑭᓕᐅᑎᖃᕐᓂᐊᕋᒪ. 

ᑖᓐᓇ ᓂᕿᓕᕆᓂᖅ ᑕᐃᑲᓂ 

ᐃᖅᑲᓇᐃᔭᓕᒻᒪᒃᓴᕐᕕᖕᒥ ᐃᓕᓐᓂᐊᕐᕕᖕᒥ 

ᐸᐃᑉᐹᖅᑖᕈᓐᓇᖏᖦᖢᓂ ᐃᒪᓐᓇ  

ᑮᓇᐅᔭᓕᐅᕋᓱᒃᑐᖅᓯᐅᑎᓂᒃ ᓂᕿᐅᓕᕐᕕᖃᖏᒻᒪᑦ. 

ᑖᓐᓇ ᑎᑎᕋᕐᕕᓯ ᕿᒥᕐᕈᐊᖃᑕᐅᖃᑦᑕᖅᐹ? 

ᖃᐅᔨᒪᔪᒪᒐᒪ ᖃᓄᖅ ᐱᓕᕆᖃᑎᖃᖃᑦᑕᕐᒪᖔᔅᓯ 

ᓯᓚᑦᑐᖅᓴᕐᕕᒃᑯᓐᓂ. ᐱᓕᕆᕝᕕᔅᓯ ᖃᓄᖅ 

ᐊᒃᑐᐊᖃᑦᑕᖅᐸ ᑕᐃᒃᑯᓄᖓ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑕᒪᓐᓇ ᐱᓕᒻᒪᔅᓴᓂᖅ, ᓴᓇᔭᕆᐅᖅᓴᓂᖅ, 

ᑕᒪᓐᓇ ᐊᔾᔨᒌᓐᖏᑦᑐᓂᒃ ᐱᓕᒻᒪᔅᓴᐃᔪᖃᕈᓐᓇᕐᖓᑦ 

ᐊᔾᔨᒌᓐᖏᑎᐊᖅᑐᓂᒃ. ᑕᒪᓐᓇ 

ᐱᓕᕆᖃᑕᐅᕕᒋᖃᑦᑕᖅᑕᕗᑦ ᑕᒪᒃᑯᐊ 

ᖃᓄᖅᑑᖃᑎᖃᕐᓂᒃᑯᑦ ᑕᒪᒃᑯᓄᖓ 

ᐃᓕᓐᓂᐊᖅᑐᓕᕆᔨᒃᑯᓂᓪᓗ ᐊᒻᒪᓗ ᑖᓐᓇ 

ᑲᒪᓪᓗᐊᑕᖅᑐᖅ ᑕᒪᔅᓱᒥᖓ ᐱᓕᒻᒪᔅᓴᓂᕐᒥᒃ 

ᑕᒪᒃᑯᓂᖓ ᐸᐃᑉᐹᖅᑖᕋᓱᖃᑦᑕᖅᑐᓂᒃ 

ᑕᖅᓴᖃᕐᓗᒋᓪᓘᓐᓃᑦ ᐊᐅᐸᖅᑐᒥᒃ. ᑖᓐᓇ 

ᖁᑦᑎᓂᖅᓴᐅᓪᓗᓂ ᐅᕝᕙᓘᓐᓃᑦ ᑕᖅᓴᖃᓐᖏᑦᑐᓂᒃ 

ᐊᑦᑎᓂᖅᓴᐅᒋᓪᓗᓂ.  

 

ᑕᒪᒃᑯᐊ ᑕᕝᕘᓇ, ᐃᓛᒃ ᐅᓇ, ᖃᐅᔨᒪᔭᕋᓗᐊᕋ 

ᓯᓚᑦᑐᓴᕐᕕᒃᑯᑦ ᐃᓚᖓᓂᒃ ᑕᕝᕘᓇ 

ᑭᐅᒍᓐᓇᓂᖅᓴᐃᑦ, ᐅᓇ ᐊᑦᑐᒐᓛᑐᐃᓐᓇᓐᖑᓱᑦᑕᕋ 

ᑕᒪᓐᓇ. ᐃᑲᕐᕋᖏᑦᑎᒍᓪᓗ ᐊᒻᒪᓗ ᐃᑲᕐᕋᖏᑦ 

ᓈᒻᒪᓯᓯᒪᓕᖅᑲᑕ ᐃᓕᓐᓂᐊᕆᐊᖃᕐᓂᒃᑯᑦ 

ᑕᒪᒃᑯᐊᖑᑦᑕᖅᑯᑦ. ᑕᒪᒃᑯᐊ ᐱᔭᕆᐊᖃᕐᓂᖏᑦ 

ᖃᓄᖅᑑᕈᑕᐅᑦᑎᐊᐸᑦᑐᑦ. 

 

ᐊᒻᒪᓗ ᑖᓐᓇ ᐃᓕᓐᓂᐊᕋᔅᓴᖅ ᐊᕐᕌᒍᓐᓂ ᒪᕐᕉᓐᓂᒃ 

ᐃᓕᓐᓂᐊᕋᔅᓴᐅᒍᓂ ᐱᖓᓱᓂᑦ ᑎᓴᒪᓂᓪᓘᓐᓃᑦ. 

ᑕᒪᒃᑯᐊ ᖃᓄᖅᑑᕈᑕᐅᑦᑎᐊᖃᑦᑕᖅᑐᑦ ᐊᒻᒪᓗ 

ᖃᓄᑎᒋ ᑕᒫᓂ ᖃᓄᖅ 

ᐃᓕᓐᓂᐊᕆᐊᓚᐅᓐᖏᓂᕐᒥᓂᒃ 

ᐃᑲᕐᕋᓕᐅᕆᐊᖃᕐᒪᖔᕐᒥ ᐱᓕᒻᒪᔅᓴᐅᔭᕐᓗᓂ 

ᐅᕝᕙᓘᓐᓃᑦ ᑕᐃᑲᓂ ᐃᓕᓐᓂᐊᕆᐊᖅᓯᒪᓕᕈᓂ  

ᖃᓄᑎᒋ ᑖᓐᓇ ᐃᓕᓐᓂᐊᕆᐊᖃᖅᑕᖓ 

ᐱᔾᔪᑎᒋᓪᓗᒍ. ᑕᒪᒃᑯᐊ 

ᐅᖃᐅᓯᐅᓂᐅᓴᑐᐃᓐᓇᖃᑦᑕᕐᖓᑕ ᓇᓗᓇᓐᖏᒻᒪᑦ.  

 

ᑕᒪᓐᓇ ᐱᕙᓪᓕᑎᑦᑎᒐᓱᕐᓂᖅ ᐅᖃᖅᑰᕋᕕᐅᒃ 

ᑕᐃᓐᓇ ᓂᖅᑎᐅᖅᑎᐅᒐᔭᖅᑐᖃᐃ 

ᐃᓕᓐᓂᐊᕈᑎᔅᓴᖃᓐᖏᓐᓂᖓ 

ᑐᓴᖅᑕᒥᓂᕆᓂᕋᕋᑖᕋᕕᐅᒃ, ᑕᒪᒃᑯᐊ ᑭᓱᓪᓚᕆᒻᒥᒃ 

ᐱᔪᒪᔭᐅᓪᓚᕆᑦᑐᑦ ᓇᓗᓇᓐᖏᑦᑐᖅ ᑕᕝᕘᓇ  

ᑖᒃᑯᓄᖓ ᐱᓕᒻᒪᔅᓴᐃᔪᓄᑦ ᐃᓚᐅᖃᑦᑕᖅᑐᓄᑦ. 

ᑖᒃᑯᐊ ᑲᑎᒪᔨᖃᑦᑎᐊᕋᑦᑕᑦᑕᐅᖅ ᑕᒪᔅᓱᒧᖓ 

ᑐᕌᖓᔪᓂᒃ.  

 

ᑭᓯᐊᓂ ᐅᑯᐊ ᓯᓚᑦᑐᓴᕐᕕᒻᒥᐅᑦ ᑕᐃᒪ ᑕᕝᕘᓇ 

ᐅᖃᕋᑖᕋᒪ ᓇᓗᓇᐃᖅᓯᒍᓐᓇᓂᖅᓴᐅᒐᓗᐊᑦ ᖃᓄᖅ 

ᑖᒃᑯᓄᖓ ᐃᓄᓕᕆᔨᒃᑯᓐᓄᑦ 

ᓵᓐᖓᖃᑦᑕᕆᐊᖃᓕᖅᐸᒻᒪᖔᕐᒥ ᑕᒪᓐᓇ 

ᐱᔾᔪᑎᒋᓪᓗᒍ ᑕᐃᓐᓇ ᐃᓱᒫᓘᑎᒋᓂᕋᖅᑕᐃᑦ 

ᐱᔾᔪᑎᒋᓪᓗᒍ. ᑕᒪᒃᑯᐊ ᐱᔪᒪᔭᐅᓗᐊᓐᖑᐊᖅᓯᒪᔪᑦ 

ᓇᓗᓇᕈᓐᓃᓲᖑᒻᒪᑕ ᐱᓕᒻᒪᔅᓴᕐᓂᖅ ᐱᔾᔪᑎᒋᓪᓗᒍ 

ᐱᔪᒪᔭᐅᓗᐊᖑᐊᖅᑐᑦ ᑕᖅᑲᒃᑯᓄᖓᓘᓐᓃᑦ 

ᑎᒥᐅᔪᓄᓪᓘᓐᓃᑦ. ᑕᒪᓐᓇ ᑕᐃᒪᐃᓕᖓᖃᑦᑕᖅᑐᖅ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑕᐃᓐᓇ ᐆᒃᑑᑎᒋᑐᐃᓐᓇᖅᑲᐅᔭᕋ, ᑕᐃᒃᑯᐊ 

ᓂᕿᓕᐅᕐᓂᕐᒥᒃ ᐃᓕᓐᓂᐊᖅᑐᑦ ᐊᒻᒪᓗ ᑕᐃᒃᑯᓂᖓ 

ᐊᑐᐃᓐᓇᖃᖅᑎᑦᑎᖃᑦᑕᖅᖢᑎᒃ 

ᓂᕿᓕᐅᕆᐅᖅᓴᓂᕐᒥᒃ ᐃᓕᓐᓂᐊᕐᓂᖅ. ᑭᓯᐊᓂ 

ᒪᑯᓄᖓ ᓂᕆᕕᓪᓚᕆᖕᓄᑦ 

ᑰᖃᕐᕕᒃᑕᖃᓐᖏᓗᐊᕐᓂᖓᓄᑦ 

ᐸᐃᑉᐹᖅᑖᕈᑕᐅᔪᓐᓇᓐᖏᑦᑐᑦ. 

 

ᐃᓚᖏᓪᓗᐃᒃᑯᐊᖅ ᐃᓕᓐᓂᐊᕈᑎᒃᓴᐃᑦ 

ᐊᐅᑉᐸᖅᑐᓂᒃ ᑕᖅᓴᓂᒃ ᐱᓇᓱᖃᑦᑕᕐᒪᑕ ᓇᓂᓕᒫᖅ 

ᐃᖅᑲᓇᐃᔭᕈᓐᓇᖅᓯᓂᐊᕋᒥᒃ. ᖃᓄᖅ ᓇᐅᒃᑯᑦ 

ᐃᓚᐅᖃᑦᑕᖅᐱᑦ ᐃᒃᑯᐊ ᑲᑎᒪᔨᕋᓛᑦ  

ᖃᐅᔨᒪᔨᑕᕆᔭᐅᖃᑦᑕᖅᐸᑦ ᐅᕝᕙᓘᓐᓃᑦ ᒪᓕᒐᓂᒃ 

ᑕᒪᒃᑯᓂᖓ ᒪᓕᒃᑕᐅᔭᕆᐊᓕᓐᓂᒃ ᑲᒪᓲᖑᕙᑦ. 

 

ᖃᓄᖅ ᐃᖅᑲᓇᐃᔭᖃᑎᖃᖃᑦᑕᖅᐸᑦ ᓄᓇᕗᒻᒥ 

ᓯᓚᑦᑐᖅᓴᕐᕕᖕᒥᒃ? ᐊᑲᐅᓐᖏᓕᐅᕈᑎᖃᒐᓚᖅᑰᕐᒪᑦ 

ᓲᕐᓗ ᐃᓕᓐᓂᐊᕈᑎᒃᓴᐃᑦ ᓴᖅᑭᑕᐅᓗᑎᒃ 

ᐅᓄᕈᓘᔭᖅᖢᑎᒡᓗᐃᒃᑯᐊ 

ᐃᓕᓐᓂᐊᕈᑎᒋᔭᐅᔪᓐᓇᖅᑐᑦ. ᐃᓚᖏᓪᓗ ᓄᓇᕗᑦ 

ᓯᓚᑖᓄᑦ ᐃᓕᓐᓂᐊᕆᐊᖃᖃᑦᑕᖅᖢᑎᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ ᓇᓗᓇᐃᕆᐊᑦᑎᐊᒃᑲᓐᓂᕐᖓᒍ. ᐄ, 

ᑕᐃᒪ ᓄᓇᕘᒥᑦ ᑕᒫᓂ ᑕᒪᔅᓱᒧᖓ ᐱᓕᒻᒪᔅᓴᓂᒻᒧᑦ 

ᓴᓇᔭᕆᐅᔅᓴᓂᒻᒧᑦ ᑲᑎᒪᔨᖃᕐᖓᑦ. ᑖᒃᑯᐊ ᑲᑎᒪᔩᑦ 

ᐸᓐᓇᓯᒪᔭᒥᓂᒃ ᐅᕙᓐᓄᑦ ᒥᓂᔅᑑᓪᓗᖓ 

ᑐᓂᓲᖑᒻᒥᒻᒪᑕ ᓴᖅᑭᑕᐅᖁᔭᒥᓂᒃ 

ᓯᕗᓂᔅᓴᕆᔪᒪᔭᒥᓂᓪᓗ ᖃᓄᖅ ᑕᒪᓐᓇ 

ᐊᐅᓚᑕᐅᓂᖓ ᐱᓕᒻᒪᔅᓴᓂᖅ ᐱᔾᔪᑎᒋᓗᒍᓗ 

ᐊᒻᒪᑦᑕᐅᖅ ᐊᓯᖏᓐᓂ ᑕᒪᓐᓇ ᐃᓚᒃ, ᓯᕗᒧᑦ 

ᐊᑉᓗᖅᑕᒥ ᑐᕌᒐᕆᓪᓚᕆᒃᑲᑦᑎᒍᑦ ᒐᕙᒪᐅᓪᓗᑕ 

ᑖᓐᓇ ᐱᒻᒪᕆᖁᑎᒋᓪᓚᕆᑦᑕᕗᑦ ᖃᐅᔨᒪᔭᐅᖁᔭᕋ.  

 

ᑕᐃᓐᓇ ᐊᐱᖅᑯᑎᒋᓪᓗᐊᑕᖅᑕᐃᓐ ᖃᓄᖅ 

ᓴᖅᑭᕆᐊᒃᑲᓐᓂᕈᓐᓇᒻᒪᖔᑦ ᑕᒪᓐᓇ ᑖᒃᑯᐊ ᓄᓇᕘᒥ 

(ᑐᓵᔨᑎᒍᑦ) ᐃᖅᑲᓇᐃᔭᖅᓯᓐᓈᕐᓂᒃᑯᑦ, ᓴᓇᓂᕐᒥ  

ᐃᖅᑲᓇᐃᔮᒥᓗ ᐸᐃᑉᐹᖅᑖᖅᑎᑦᑎᓂᕐᒧᑦ 

(ᑐᓵᔨᒃᑰᖏᑦᑐᖅ) ᑲᑎᒪᔩᑦ, ᐃᓛᒃ, 

ᐳᐊᖑᓂᕋᖅᑕᐅᔪᑦ. ᑕᒪᓐᓇ ᑕᕝᕘᓇ 

ᐅᓐᓂᕐᓗᕝᕕᐅᔪᓐᓇᑦᑎᐊᒻᒥᒻᒪᑕ ᑕᐃᒃᑯᐊ ᑕᒪᓐᓇ 

ᐱᔾᔪᑎᒋᓗᒍ.  

 

ᑕᐃᒃᑯᐊᖔᖅ, ᑕᒪᓐᓇᑦᑕᐅᖅ ᑐᓴᕋᑖᖅᑕᕋ ᑕᒪᓐᓇ 

ᑎᒍᒥᐊᓐᓂᐊᖅᑕᕋ ᖃᓄᖅ 

ᐃᓱᒫᓘᑎᒋᒃᑲᓐᓂᕆᐊᔫᔮᖅᑕᕗᑦ ᐅᖃᐅᓯᕆᔭᐃᑦ. ᐄ, 

ᑕᒪᒃᑯᐊ ᖃᓄᑐᐃᓐᓇᖅ ᐱᓇᓱᑦᑎᐊᖅᑕᐅᖃᑦᑕᖅᑐᑦ 

ᑕᕝᕙᓂ. ᑭᓯᐊᓂᑦᑕᐅᖅ ᑖᒃᑯᐊ ᓯᓚᑦᑐᓴᕝᕕᒃᑯᑦ 

ᑕᒪᐅᓇ ᐱᓕᕆᖃᑕᐅᖃᑦᑕᒻᒥᒻᒪ ᓲᖃᐃᒻᒪ ᑕᒪᓐᓇ 

ᐱᒻᒪᕆᐊᓘᒻᒪᑦ ᐸᐃᑉᐹᖅᑖᕋᓱᐊᓐᓂᖅ ᖁᓕᕇᓂᒃ, 

ᓴᓐᖏᓕᕇᓂᒃ. ᐄ, ᑕᒪᓐᓇ ᑖᒃᑯᐊᖃᐃ ᑲᑎᒪᔩᑦ 

ᓴᖅᑮᕕᒋᒋᐊᒃᑲᓐᓂᕈᓐᓇᓛᓕᖅᑕᒃᑲ ᑖᔅᓱᒥᖓ ᐃᕝᕕᑦ 

ᐃᓱᒫᓘᑎᒋᔭᖓᓂᒃ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᑭᐅᑦᑎᐊᕐᒪᑦ 

ᖃᓄᕐᓗ ᑖᒃᑯᐊ ᐃᓄᓕᕆᔨᒃᑯᑦ 

ᐱᓕᕆᖃᑦᑕᕐᒪᖔᖏᑦ, ᐃᓗᓕᖃᐅᑦᑎᐊᕐᓂᐊᕐᒪᑕ 

ᑕᐃᒃᑯᐊ ᐃᓕᓐᓂᐊᕈᑎᒃᓴᐃᑦ ᐊᒻᒪᓗ 

ᐃᓕᓴᕆᔭᐅᓗᑎᒃ ᐊᑐᐃᓐᓇᕈᖅᑕᐅᖃᑦᑕᖅᑐᑦ 

ᐃᓕᓴᖅᑎᓄᑦ ᐊᒻᒪᓗ 

ᓇᓗᓇᐃᒃᑯᑕᖅᑖᕋᓱᖃᑦᑕᖅᑐᑦ. 

 

ᑭᓯᐊᓂᑦᑕᐅᖅ ᐅᖃᐅᓯᖃᖅᑲᐅᖕᒥᔪᓯ ᑕᒪᓐᓇ 

ᐃᓕᓐᓂᐊᓯᓐᓈᖅ ᐃᖅᑲᓇᐃᔭᓐᓂᖅ ᒪᓕᒐᕐᔪᐊᖅ 

ᐋᖅᑭᒋᐊᖅᑕᐅᓂᐊᓚᐅᕐᒪᑦ ᐊᒻᒪᓘᓐᓃᑦ ᒪᓕᒐᖏᑦ 

ᐊᓯᔾᔨᕐᓂᐊᖅᖢᒋᑦ. ᑖᐃᒃᑯᐊ ᒪᓕᒐᐃᑦ ᖃᓄᖅ 

ᐊᓯᔾᔨᖅᑕᐅᒃᐸᑦ ᐊᓯᔾᔨᖅᑕᐅᓐᓂᖅᐸᑦ, ᖃᓄᕐᓗ 

ᓇᓗᓇᐃᖅᓯᔪᓐᓇᖅᐲᑦ ᓇᓕᐊᒃ ᐊᓯᔾᔨᖅᑕᐅᖕᒪᖔᑦ, 

ᖃᓄᓪᓗ ᐊᒃᑐᐃᓂᖃᕐᒪᖔᑦ 

ᐱᓕᕆᐊᖑᖅᑎᑕᐅᓯᒪᔪᓂᒃ ᐊᑐᐊᒐᓂᒡᓗ 

ᒪᓕᒐᕐᔪᐊᕐᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᒃᑰᓕᖅᑐᖅ) ᐄ, ᐃᒻᒪᖄ 

ᑕᓪᓕᒪᐅᖅᑰᖅᑐᓂᒃᑯᐊ ᓇᓗᓇᐃᖅᑕᐅᓯᒪᔪᑦ 

ᑖᒃᑯᓄᖓ ᕿᒥᕐᕈᓇᒃᑕᐅᖕᒪᑦ. ᑕᐃᓐᓇ 

ᓇᓗᓇᐃᒃᑯᑕᖅᑖᕋᓱᖕᓂᕐᒧᑦ ᐃᖅᑲᓇᐃᔮᖅᑖᕋᓱᖕᓂᖅ 

ᑎᓕᐅᕈᑖ ᒪᓕᒃᖢᒍ ᐋᖅᑭᒋᐊᕆᔾᔪᑎᖏᑦ ᑕᐃᒃᑯᐊ 

ᓴᓇᔨᓪᓚᕆᐅᕙᒃᑐᑦ ᐊᓯᔾᔨᖅᐸᓪᓕᐊᓂᖏᑦ  

ᒪᓕᒃᖢᒋᑦ. ᐱᕙᓪᓕᐊᔾᔪᓯᖏᑦ 

ᐃᓕᓐᓂᐊᕐᓂᐊᖅᑕᖏᑦ ᐱᓇᓱᖕᓂᖅ 

ᐱᒋᐊᕐᖓᕋᓱᖕᓂᖅ. ᑖᒃᑯᐊ ᑕᐅᔭᐅᒌᖅᑲᐅᔫᒐᓗᐊᑦ 

ᐊᒻᒪᓗ ᐅᓄᖅᓯᒋᐊᖅᑕᐅᓗᑎᒃ ᑕᒪᒃᑯᐊ 

ᓴᖅᑭᔮᖅᐸᓪᓕᐊᓂᕐᒧᑦ ᑐᕌᖓᔪᑦ. ᑎᒥᒥᒍᑦ 

ᐊᔪᕈᑎᓖᑦ ᐊᒻᒪᓗ ᓄᓇᕘᒥ ᐃᓕᓐᓂᐊᓯᓐᓇᖅ 

ᐃᖅᑲᓇᐃᔭᖃᑦᑕᖅᑐᑦ ᑲᑎᒪᔨᖏᓐᓂᒃ 

ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ. 

 

ᑖᓐᓇ ᒪᓕᒐᕐᔪᐊᖅ ᐱᔾᔪᑎᒋᓪᓗᒍ 

ᐊᓯᔾᔨᖅᑕᐅᔪᒪᓂᖓᓗ, ᐃᒻᒪᖄ ᑐᖏᓕᕋ 

ᐊᒻᒪᓘᓐᓃᑦ ᑮᓇᐅᔭᓕᕆᔨᑦ ᐊᖓᔪᖅᑳᖓᑦ 

ᓇᓗᓇᐃᖅᓯᒃᑲᓐᓂᕈᓐᓇᕐᓂᖅᓴᐅᕗᑦ ᓇᐅᒃᑯᑦ 

ᐊᓯᔾᔨᖅᑕᐅᒐᓚᖕᓂᐊᕐᒪᖔᑦ ᑖᒃᑯᐊ ᒪᓕᒐᕐᔪᐊᑦ. 

ᐃᒃᓯᕙᐅᑖᖅ, ᐅᐊᑦᑎᐊᕈᐊᐃ.  

 

(ᑐᓵᔨᑎᒎᕈᓐᓃᖅᑐᖅ) ᒪᒥᐊᓇᖅ, ᐃᓛᒃ ᑖᓐᓇ 

ᑐᑭᒧᐊᒃᑎᑦᑎᔨᐅᔪᖅ ᐊᓪᓚᕕᒻᒥ ᑖᔅᓱᒧᖓ 

ᓇᓗᓇᐃᖅᓯᒋᐊᒃᑲᓂᕐᓂᐊᕐᖓᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᒧᑎᔅᑐ-

ᕚᑎ.  

 

ᒧᑎᔅᑐ-ᕚᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᖅᑏᑦ, 

ᐱᖁᔭᕐᔪᐊᖓᑦ ᓯᑎᐱᕆᒥᑦ ᐱᔭᕇᓚᐅᖅᓯᒪᔭᕗᑦ 

ᐊᒻᒪᓗ ᑕᐃᒃᑯᐊ ᐊᐅᓚᔾᔭᒋᐊᖅᑕᐅᔭᕆᐊᓖᑦ 

ᐃᓚᓕᐅᔾᔭᐅᖃᓯᐅᔾᔭᐅᓯᒪᓪᓗᑎᒃ ᑕᕝᕘᓇ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᕿᒥᕐᕈᓇᑦᑎᐊᕆᐊᖃᖅᑕᕗᑦ ᑖᒃᑯᐊ 

ᓄᑖᐸᓗᐊᓘᖕᒪᑕ ᐊᒻᒪᓗ ᐊᑐᑦᑎᐊᖁᓪᓗᑎᒃᑯᑦ 

ᐅᓄᖅᑐᓂᒡᓗ ᐃᓕᓐᓂᐊᕈᑎᒃᓴᓂᑦ 

ᓴᖅᑭᔮᖅᑎᑦᑎᔪᒪᓪᓗᑕ. ᖃᓄᖅ ᑖᒃᑯᐊ 

ᐱᓕᕆᐊᕆᖃᑦᑕᕐᒪᖔᑦ ᐊᒻᒪᓗ  

ᐱᓕᕆᖃᑎᒋᖃᑦᑕᖅᑕᑎᑦ ᓄᓇᕗᒻᒥ 

ᓯᓚᒃᑐᖅᓴᕐᕕᒃᑯᓂᒃᑯᐊ 

ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᑕᕆᕕᓯᐅᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᐅᓯᔅᓴᑐᐃᓐᓇᖅ. 

ᐊᑎᖁᑎᓐᓂ, ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ ᐊᒻᒪᓗ 

ᒥᓂᔅᑕᑯᓗᒐ ᑐᓐᖓᓱᒡᓕ ᐊᒻᒪᓗ ᓇᔭᑯᓗᒐ. ᑖᒃᑯᐊ 

ᐅᖃᖅᑕᑯᓗᒋᓂᐊᕋᒃᑭᑦ ᑕᐃᓐᓇᓗ ᐃᓚᒋᔭᖓ.  

 

ᑖᓐᓇ ᐊᐱᖅᑯᑎᒃᓴᕆᕋᑖᖅᑕᕋ, 

ᒪᓕᒐᓕᐅᖅᑎᐅᖃᑎᒪ ᐊᐱᖅᑯᑎᒋᕋᑖᕐᒪᐅᑦ  

ᑖᔅᓱᒥᖓᔅᓴᐃᓐᓇᖅ ᐊᐱᖅᓱᕈᒪᓐᖏᓐᓇᒪ. 

ᐅᑯᓄᖓᖃᐃ ᐱᒋᐊᕈᑎᖏᓐᓄᑦ 

ᐱᕕᖃᖅᑎᑦᑐᓐᓇᖅᐱᖓ, ᐊᐱᖅᑯᑎᒃᓴᖃᕋᒪ 

ᑖᒃᑯᓂᖓ. ᐱᒋᐊᕈᓐᓇᖅᐳᖓ?  

 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ ᐱᒋᐊᕈᑎᔅᓯᓐᓂ 

ᐅᖃᐅᓯᖃᖅᑲᐅᒐᕕᑦ ᐃᓄᒃᑎᑑᖓᔪᒥᑦ 2-ᒥ, 2017-

ᒧᑦ ᐃᓄᓕᕆᔨᒃᑯᑦ ᑐᒃᓯᕋᖅᓯᒪᓂᖏᓐᓂᑦ 

ᐊᐅᓚᔾᔪᑎᒃᓴᓂᑦ ᑮᓇᐅᔭᓂᑦ ᐊᑐᖅᑐᒃᓴᓂᒃ. ᑖᓐᓇ 

ᑮᓇᐅᔭᖅ ᐅᖃᐅᓯᕆᓂᐊᖅᐸᕋ. ᑖᒃᑯᐊ ᑎᑎᕋᖅᓯᒪᔪᑦ 

ᒪᓕᒡᓗᒋᑦ $113,162,000, ᑖᒃᑯᐊ 

ᐅᓄᖅᓯᒋᐊᖅᓯᒪᓂᖏᓐᓂᒃ 3 ᐳᓴᖑᖕᒪᑦ 

ᐅᕝᕙᓘᓐᓃᑦ $419,000. ᑖᓐᓇ ᐱᔾᔪᑎᒋᓪᓗᒍ, 

ᑖᓐᓇ 3 ᐳᓴᖑᖕᒪᑦ ᑖᒃᑯᓄᖓ ᐊᕐᕌᓂ ᑮᓇᐅᔭᑦ 

ᐊᑐᖅᑐᒃᓴᑦ, ᐃᖅᑲᓇᐃᔭᖅᑏᑦ 

ᑮᓇᐅᔭᕆᕙᒃᑕᖏᓐᓄᑦ ᐃᓄᓕᕆᔨᒃᑯᓐᓄᑦ 

ᐅᓄᖅᓯᒋᐊᖅᓯᒪᖕᒪᑦ 216.63-ᒥᑦ ᑖᒃᑯᐊ 

ᐃᖅᑲᓇᐃᔭᖅᑏᑦ ᐅᑭᐅᒧᑦ 2016-17, 228.7-ᒧᑦ 

ᐃᖅᑲᓇᐃᔭᖅᑏᑦ ᐅᑭᐅᒧᑦ ᐊᑐᖅᑕᐅᓯᒪᔪᒥᒃ, 2017-

18 ᑮᓇᐅᔭᐃᑦ ᐊᑐᖅᑐᒃᓴᓄᑦ. ᑖᓐᓇ ᑕᒪᑐᒥᖓ 

ᑐᑭᓯᑎᒋᐊᒃᑲᓐᓂᓚᐅᓐᖓ ᑖᒃᑯᐊ ᑐᑭᓯᔪᒪᒐᒃᑭᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ 

ᖁᔭᓐᓇᒦᓪᓗ ᑲᑎᒪᔨᐅᖃᑎᒐ ᑖᔅᓱᒥᖓ ᐊᐱᕆᒻᒪᑦ. 

ᐃᓛᒃ, ᑖᒃᑯᐊ $138,262,000, $3 ᒥᓕᐊᒥᑦ 

ᐊᕐᕌᓂᓂ ᒥᑭᓂᖅᓴᐅᔪᖅ, ᑕᒫᓂᕈᔪᖅ. ᑕᐃᒃᑯᐊ 

ᐅᖃᐅᓯᕆᖅᑲᐅᔭᒃᑲ ᐃᓄᓕᕆᔨᒃᑯᓐᓄᑦ 

ᑲᒪᒋᔭᐅᖃᑦᑕᓚᐅᖅᑐᑦ ᐃᓐᓇᐃᑦ 

ᓇᔪᒐᕆᖃᑦᑕᖅᑕᖏᑦ ᖃᓂᒪᓐᓇᖏᑦᑐᓕᕆᔨᒃᑯᓐᓄᑦ 

ᐊᐅᓪᓛᓂᐊᕐᖓᑕ ᑕᒪᓐᓇ ᐸᕐᓇᓯᒪᓂᖅ ᒪᓕᓪᓗᒍ.  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓇᐅᓇ $138 ᒥᓕᐊᓐ ᐊᖏᓪᓕᒋᐊᕈᑎᒋᔭᖓ 0.3 

ᐳᓴᓐ ᒥᑭᔪᒻᒪᕆᐊᓗᒃ, 1 ᐳᓴᖑᓐᖏᒪᓪᓘᓐᓃᑦ ᑖᓐᓇ 

$419,000. 
 

ᑕᕝᕗᖓ ᓇᓕᐊᓐᓄᓪᓚᕆᑯᓗᒃ ᐊᖏᓪᓕᒋᐊᕈᑎᒋᒻᒪᖔᑦ 

ᓱᖅᑯᐃᒪᓗᐊᓐᖏᑐᐃᓐᓇᖅᑕᕋ ᐊᒻᒪᓗ ᑖᒃᑯᐊ 

ᐃᖅᑲᓇᐃᔭᖅᑏᒃ ᑮᓇᐅᔭᔅᓴᖏᑦᑎᒍᑦ 

ᐊᖏᖅᑕᐅᓯᒪᓕᖅᑐᑦ 216-ᖑᓗᐊᖅᑐᑦ 2016-17. 

229-ᑲᓴᑦᑎᐊᑦ 2017-18 ᐃᓗᐊᓂ. ᑖᒃᑯᐊ 

ᑮᓇᐅᔭᔅᓴᖏᑎᒍᑦ ᐊᖏᖅᑕᐅᓯᒪᑦᑎᐊᖅᑐᑎᒃ 

ᑮᓇᐅᔭᖃᖅᑎᑕᐅᑦᑎᐊᖅᑐᑎᒃ ᑭᓯᐊᓂ ᑕᒫᓂ 154-

ᓂᐅᖅᑰᖅᑐᖅ ᒫᓐᓇ 

ᐃᖅᑲᓇᐃᔭᖅᑎᖃᓪᓚᑦᑖᖅᑐᒎᒐᓗᐊᖅ. ᑖᒃᑯᐊ 

ᐃᓐᓄᔅᓯᒪᖏᑦᑐᑦ ᐊᒥᓱᕈᓘᒻᒪᑕ ᑕᕝᕙᓂ. ᑖᓐᓇᐅᓇ 

ᖃᐅᔨᒪᔭᐅᑦᑎᐊᖁᒋᓪᓗᒍ 2017-18-ᒥ 228-

ᖑᓂᐊᓕᖅᑐᐃᑦ ᐃᖅᑲᓇᐃᔭᖅᑏᑦ ᖁᕕᐊᓇᖅᑑᒐᓗᐊᖅ 

ᑭᓯᐊᓂ ᑮᓇᐅᔭᔅᓴᖏᑎᒍᑦ ᑕᕝᕙ 

ᐃᖅᑲᓇᐃᔭᖅᑏᔅᓴᐅᒍᓐᓇᖅᑐᑦ ᑮᓇᐅᔭᖏᑦ  

ᐊᑐᐃᓐᓇᐅᑦᑎᐊᖅᑐᑦ ᑮᓇᐅᔭᔅᓵᔅᓴᖏᑦ, ᑭᓯᐊᓂ 

ᐃᓐᓄᓯᒪᖏᑦᑐᑦ ᐊᒥᓱᑲᓪᓚᐅᒻᒥᒻᒪᑕ ᑕᕝᕙᓂ. ᑖᓐᓇ 

ᑕᐃᒪᐃᓕᖓᔪᖅ.  
 

ᑕᐃᓐᓇ $419,000 ᐱᔾᔪᑎᒋᓗᒍ, ᑖᓐᓇ ᑕᒫᓂ 

ᓄᓇᕘᒥ ᐃᒻᒥᓃᖅᑕᐃᓕᒪᑎᑦᑎᓇᓱᓐᓂᒻᒧᑦ 

ᐱᕙᓪᓕᕈᑎᒋᓇᓱᐊᖅᑐᖅ ᑕᕝᕙᓂ ᒪᑐᐃᕈᑎᒋᔭᓐᓂ 

ᐅᖃᒃᑲᓐᓂᖅᑲᐅᒐᒪ. ᑕᒪᓐᓇ ᐃᓄᓐᖑᐃᓂᖅ 

ᕿᑐᓐᖓᖅᑖᖃᑦᑕᖅᑐᐃᑦ. ᑕᐃᒃᑯᐊ ᐊᖓᔪᖅᑳᕆᔭᐅᔪᑦ 

ᖃᓄᖅ ᐊᑖᑕᐅᓂᒻᒥᒃ ᐊᓈᓇᐅᓂᒻᒥᓘᓐᓃᑦ 

ᐱᓕᒻᒪᔅᓴᐅᔭᐅᖃᑦᑕᕆᐊᖃᓐᓂᖏᑦ ᐱᔾᔪᑎᒋᓪᓗᒋᑦ 

ᐊᒻᒪᑦᑕᐅᖅ ᑕᐃᓐᓇ ᐅᖃᐅᓯᕆᖅᑲᐅᔭᕋ 

ᐃᒻᒥᓃᖅᑕᐃᓕᑎᑦᑎᓂᒻᒧᑦ ᑐᕌᖓᒻᒥᔪᖅ ᓱᕈᓰᑦ 

ᓄᓕᐊᓐᓂᒃᑯᑦ ᐱᓂᓪᓗᑦᑕᐅᖃᑦᑕᓐᓂᖏᓂᒃ ᑕᒪᓐᓇ 

ᐱᓕᕆᐊᕆᔭᕆᐊᖃᕐᖓᑦ. ᑕᕝᕙᓐᖓᑦ $419,000-

ᒥᑦᑕᐅᖅ ᑐᕌᖓᓂᐊᒻᒥᔪᖅ ᑕᕝᕗᖓ 

ᐱᓕᕆᓂᐅᓂᖅᑐᒧᑦ. ᑕᐃᒃᑯᐊ ᓱᕈᓰᑦ ᐅᓇ 

ᐃᒻᒥᓃᖃᑦᑕᓐᓂᖅ ᓄᓕᐊᓐᓂᑯᓪᓗ 

ᐱᓂᓪᓗᒐᖅᑕᐅᓯᒪᓂᒃᑯᑦ ᐃᒻᒥᓃᖃᑦᑕᓐᓂᖅ 

ᐊᑦᑐᐊᓂᖃᕐᖓᑦ. ᓄᓕᐊᓐᓂᒃᑯᑦ ᐱᓂᓪᓗᑦᑕᐅᓯᒪᔪᐃᑦ 

ᑖᓐᓇᓕᕆᓂᖅ ᑕᐃᒪᐃᑦᑐᒧᑦ ᑎᑭᐅᒪᑎᓪᓗᒍ 

ᓄᓇᕗᒻᒥᐅᑦ ᐃᑲᔪᖅᑕᐅᑦᑎᐊᕆᐊᖃᓪᓚᕆᒻᒪᑕ. 

ᑖᕝᕙᑖᒃᑯᐊ $419,000 

ᐊᖏᓪᓕᒋᐊᕈᑎᓪᓗᐊᑐᐃᓐᓇᖅᑐᑦ. 
 

ᐊᓯᖏᓐᓂ ᐊᖏᓪᓕᒋᐊᖅᑐᖃᓗᐊᖏᒻᒪᑦ ᑕᕝᕘᓇ 

ᐃᓄᓕᕆᔨᒃᑯᑦ ᐊᐅᓚᓂᖏᑦᑕ ᑮᓇᐅᔭᖏᑦᑐᒍᑦ ᐊᒻᒪᓗ 

ᐱᓕᕆᓂᖏᑦᑎᒍᑦ. ᑕᕝᕙᓂ ᐃᓗᓐᓇᑯᓗᐊᓂ 

ᐊᓯᔾᔨᖅᑐᖃᖅᑑᒐᓗᐊᖅ ᑭᓯᐊᓂ ᑮᓇᐅᔭᒥᒃ 

ᓴᖅᑮᒃᑲᓐᓂᓗᐊᖏᒻᒪᑦ ᓄᑖᒥᒃ. ᑖᓐᓇ ᑐᔅᓯᕌᕆᔭᕗᓪᓗ 

ᖃᐅᔨᒪᔭᐅᑦᑎᐊᖁᓪᓗᒍ ᐊᒥᓲᔮᖅᑑᒐᓗᐊᖅ $138 

ᒥᓕᐊᓐ ᓱᓕ ᐊᒥᒐᖅᑐᖅ. ᑕᒪᒃᑯᐊ ᐸᓐᓇᓯᒪᔭᕗᑦ 

ᐊᖏᖅᓯᒪᔭᔅᓯ ᑲᑎᒪᔨᐅᓪᓗᓯ 

ᑐᑭᑖᖅᑎᑕᐅᕙᓪᓕᐊᖁᓪᓗᓯᐅᒃ ᑖᒃᑯᐊ ᒪᓕᑦᑐᒋᑦ 

ᐸᓐᓇᓯᒪᔭᕗᑦ. ᑖᓐᓇ $138 ᒥᓕᐊᓐ ᑭᓯᐊᓂ ᒫᓐᓇ 

ᓈᒻᒪᓂᐊᖅᑐᒋᔭᕗᑦ. ᑕᐃᒃᑯᐊᖏᓐᓇᐃᑦ 

ᐸᓐᓇᑕᐅᖁᔭᐅᓯᒪᔪᑦ ᐊᖏᖅᑕᐅᓯᒪᔪᓪᓗ 

ᐸᓐᓈᕆᔪᒪᓯᒪᔭᖏᓪᓗ ᐃᓄᓕᕆᔨᒃᑯᑦ  

ᑕᕝᕘᓇᐃᓐᓇᑐᐊᖅ. ᑖᓐᓇ ᑲᔪᓯᑎᒐᓱᒻᒥᒻᒪᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ ᓲᔪᖅ. 
 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᖃᖅᑑᖅ ᐊᒻᒪᓗ ᖁᔭᓐᓇᒦᒃ 

ᑕᒪᓐᓇ ᐅᖃᐅᓯᕆᒐᕕᐅᒃ. ᑖᓐᓇᐃᓛᒃ ᐱᕐᔪᐊᖑᖕᒪᑦ 

ᓄᓇᕘᒥ ᐅᖃᐅᓯᕆᕋᑖᖅᑕᐃᑦ ᓄᓕᐊᕐᓂᒃᑯᑦ ᑕᒪᒃᑯᐊ 

ᖁᓄᔪᕐᓂᐊᖅᑕᐅᔪᑦ ᐃᓱᒪᖏᑦ ᐃᓅᓯᓕᒫᖓᓄᑦ 

ᓱᒃᑯᑕᐅᖃᑦᑕᕐᒪᑕ. ᑖᓐᓇ ᖁᕕᐊᓇᓐᖏᒻᒪᑦ. ᑖᓐᓇ 

ᐱᔾᔪᓐᖏᒋᓪᓗᒍ ᑖᓐᓇᑦᑕᐅᖅ ᐃᕿᐊᓐᖑᕌᖓᒥᒃ 

ᐃᓅᓯᕐᒥᒃ ᑭᐱᓯᖃᑦᑕᕐᓂᖅ ᐊᒻᒪ ᑕᐃᒪᐃᑦᑐᖃᕌᖓᑦ  

ᓄᓇᕘᒥᐅᓕᒫᑦ ᐊᒃᑐᖅᑕᐅᓲᖑᖕᒪᑕ. ᑖᒃᑯᐊ 

ᖁᕕᐊᓇᓐᖏᒻᒪᑎᒃ ᓄᓇᕘᒥ ᐊᑐᖅᑕᐅᑎᓪᓗᒋᑦ.  
 

ᑕᕝᕙᓂ ᒥᒃᓴᐅᓴᒃᓯᒪᔭᔅᓯᓐᓂᒃ ᐅᖃᐅᓯᕆᕋᑖᕋᕕᐅᒃ 

ᑖᒃᑯᐊ ᐃᖅᑲᓇᐃᔭᖅᑏᔅᓱᓕ ᐊᒥᒐᕐᒪᑕ. ᑖᒃᑯᐊ 

ᐱᕐᔪᐊᖑᑎᓪᓗᒋᑦ 2016-17 ᑕᕝᕙᓂ ᐃᓗᐊᓂ 

ᑕᐃᑯᖓ ᐃᓱᓕᓕᖅᑎᓪᓗᑕ, ᑖᒃᑯᐊᖃᐃ ᑕᐃᒃᑯᐊ 

ᐅᖃᐅᓯᕆᕋᑖᖅᑕᑎᑦ ᐃᖅᑲᓇᐃᔮᑦ, ᐃᓛᒃ 

ᐃᖅᑲᓇᐃᔮᖑᔪᓐᓇᑦᑎᐊᕐᓂᐊᕋᓗᐊᖅᐳᑦ, ᑕᐃᒃᑯᐊ 

ᑭᐱᓯᖃᑦᑕᕐᓂᕐᓗ ᐊᒻᒪᓗ ᓄᓕᐊᕐᓂᒃᑯᑦ 

ᐱᓂᕐᓗᒃᑕᐅᖃᑦᑕᖅᑐᑦ. ᑖᒃᑯᐊ 

ᐃᓐᓄᒃᓯᒪᔪᐃᓐᓇᐅᔪᓐᓇᕐᓂᐊᖅᐹᑦ ᐅᕝᕙᓘᓐᓃᑦ 

ᐃᓐᓄᒍᓐᓇᔾᔮᓐᖏᓚᑦ ᑕᒪᓐᓇ ᐱᕐᔪᐊᖑᓂᖓᓄᑦ? 

ᑕᒪᑐᒥᖓ ᑐᑭᓯᑎᒋᐊᒃᑲᓐᓂᓚᐅᓐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᐃᒪ 228-ᓂᒃ ᐅᖃᕋᓗᐊᖅᑐᒍᑦ ᑮᓇᐅᔭᔅᓴᖏᑦᑎᒍᑦ 

ᐊᖏᖅᑕᐅᓯᒪᓕᖅᑐᓂᒃ. Funded-ᖑᓂᕋᖅᑕᐅᔪᑦ 

ᐃᖅᑲᓇᐃᔭᖅᑏᑦ. ᐅᖃᖅᑲᐅᒐᒪ 154-ᖏᓐᓃᖂᖅᑐᓂᒃ 

ᑕᒫᓂ ᖃᓂᒋᔮᓂ ᐃᓐᓄᔅᓯᒪᔪᖃᕐᖓᑦ ᑖᒃᑯᓇᖓᑦ 228-

ᓂᒃ ᐊᒻᒪ ᑕᐃᒃᑯᐊ 7-ᖑᔪᑦ ᓄᓇᓕᓐᓄᑦ ᑐᕌᖓᔪᑦ 

ᐃᖅᑲᓇᐃᔮᔅᓴᐃᑦ ᐃᓚᔮᕇᓄᑦ ᐃᓄᓕᕆᔩᑦ, 

ᐃᓄᓕᕆᔨᐅᓂᐊᖅᑐᑦ ᐃᓚᔮᕇᓄᑦ, 7-ᖑᔪᑦ ᐃᒃᐱᐊᕐᔪᒃ 

ᐃᓚᒋᔭᐅᒐᓗᐊᕐᖓᑦ.  

 

ᑕᒪᓐᓇ ᐃᒻᒥᓃᖅᑕᐃᓕᒪᑎᑦᑎᓂᖅ ᐱᔾᔪᑎᒋᓪᓗᒍ 

ᐃᒻᒥᓃᖃᑦᑕᕐᓂᖅ ᑭᑦᑐᕆᐊᖃᓪᓗᕈ. ᑕᐃᒃᑯᐊ 

ᐃᓐᓄᒍᓐᓇᓯᑉᐸᑕ ᐱᐅᓯᒋᐊᓪᓚᑲᓐᓂᕋᔭᖅᑐᖅ ᑕᒪᓐᓇ. 

ᐊᒻᒪᑦᑕᐅᖅ, ᑕᒪᓐᓇ ᐃᓄᓕᕆᔩᑦᑕᐅᖅ. ᑕᒪᑯᐊ 

ᓄᓇᓕᓐᓂ ᖃᓄᑐᐃᓐᓇᖅ 

ᐃᓕᓐᓂᐊᖅᑎᑕᐅᕚᓪᓕᕋᓱᒃᑲᓂᕐᖓᑕ ᐊᓯᔾᔨᐸᓪᓕᐊᓂᖅ 

ᑕᕝᕙᓂ ᐃᓄᓕᕆᔨᒃᑯᓐᓂ ᐱᔾᔪᑎᒋᓪᓗᒍ. ᑕᒪᓐᓇᑦᑕᐅᖅ 

ᐃᓄᓕᕆᔩᑦ ᖃᓄᒃᑲᓐᓂᖅ ᐃᑲᔪᒃᑲᓐᓂᕈᓐᓇᕐᒪᖔᑕ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᒌᖅᑑᒐᓗᐊᑦ ᖃᐅᔨᒪᔪᒍᑦ. ᑭᓯᐊᓂ ᑕᒪᒃᑯᐊ 

ᐃᓕᓐᓂᐊᑎᑦᑎᓂᑦᑕᐅᖅ ᐱᓕᒻᒪᓴᑎᑦᑎᓂᖅ 

ᑕᒪᒃᑯᑎᒎᓈᖓᔪᒥᒃ  

ᐱᕙᓪᓕᐊᑲᓐᓂᕋᓱᐊᖅᑕᕗᑦ.  

 

ᐃᓛᒃ ᑕᒪᓐᓇ ᐃᒻᒥᓃᖃᑦᑕᕐᓂᖅ ᖃᐅᔨᒪᔭᕗᑦ 

ᓈᒻᒪᖏᑦᑐᖅ ᐊᒻᒪᓗ ᐅᓇ ᓇᒻᒥᓂᖅ 

ᖃᐅᔨᓯᒪᒻᒥᒐᒃᑯ ᐃᒦᔨᐊᖃᕐᓂᑰᒻᒥᒐᒪ 

ᐊᔪᕐᓇᕕᔾᔪᐊᖅᑐᒥᒃ ᖃᐅᔨᖃᑕᐅᓯᒪᒐᒪ. ᐃᓄᒃ 

ᓇᒻᒥᓂᖅ ᐃᓱᒪᑖᕋᒥ ᐃᓅᓯᕐᒥᓂᒃ ᑭᐱᓯᔪᒪᓕᖅᑐᓂ 

ᑭᐊᓘᓐᓃᑦ ᖃᓄᐃᓕᔪᓐᓇᓐᖏᒻᒪᒍ. ᑖᓐᓇ 

ᖃᐅᔨᓯᒪᔭᕋ. ᖃᓄᑐᐃᓐᓈᓗᒃ ᓈᒻᒪᑦᑐᓂᒃ 

ᓴᖅᑭᔮᕐᕕᒋᔭᕗᑦ ᐊᓪᓛᒃ ᑕᐃᒪᐃᒍᓐᓇᖅᑐᑦ. ᐃᒫᒃ 

ᓂᕆᐅᓇᓐᖏᑎᐊᖅᑐᒃᑯᑦ. ᐊᔪᖅᓴᖏᑎᑦᑎᐊᕐᓗᒍ 

ᓱᓇᑐᐃᓐᓇᕐᒥᒃ ᖃᓄᑐᐃᓐᓇᓪᓚᕆᒃ ᓇᓪᓕᓂᒃᑯᑦ 

ᐃᓅᓯᒃᑯᑦ ᖃᓄᓕᒫᑦᑎᐊᖅ. ᐃᓄᒃ ᐃᓱᒪᑖᕈᓂ  

ᐃᒻᒥᓃᕈᒪᓂᕋᕐᓗᓂ ᖃᓄᐃᑦᑐᒦᒃᑲᓗᐊᕈᓂ 

ᐊᑲᐅᔪᒦᒃᑲᓗᐊᕐᓗᓂ ᐊᑲᐅᓐᖏᑦᑐᒦᒃᑲᓗᐊᕈᓂ.  

 

ᑖᓐᓇ ᐅᓂᒃᑳᕆᐊᕐᔪᒐᓛᓕᕐᒥᔭᕋ. ᓱᓕᒃᑲᓐᓂᖅ 

ᐊᒥᐊᓕᑲᑦ ᓄᓇᖓᓂᒃ ᐅᖃᓕᒫᓚᕿᓚᐅᖅᓯᒪᒻᒥᒐᒪ 

ᐃᒻᒥᓃᖃᑦᑕᕐᓂᖅ ᐃᒻᒥᓃᔨᐊᖃᕋᒪ ᖃᓄᐃᑦᑑᒻᒪᖔᖅ 

ᓱᔪᖃᖅᐸᑉᐸᓕ. ᑕᐃᒪ ᐊᕐᕌᓂᓕᖅᑭᐅᓚᐅᖅᑐᖅ 

ᐊᒥᐊᓕᑲᑦ ᓄᓇᖓᓂ 44,000 ᐃᓄᐃᑦ 

ᐃᒻᒥᓃᓚᐅᖅᑐᑦ. 44,000! ᑕᒪᒃᑯᐊ ᖃᓄᖅ 

ᐱᓯᒪᕙᑦ?  

 

ᐅᓇᐅᓇ ᖃᓄᖅᑑᕋᕐᓂᖅ ᐃᒻᒥᓃᖅᑕᐃᓕᑎᑦᑎᓂᖅ 

ᐱᓇᓱᓐᓂᖓ ᐃᑲᔪᕋᓱᓐᓂᖓ ᐃᑉᐱᒋᔭᐅᑦᑎᐊᖅᑲᑦ, 

ᐄ. ᓄᖅᑲᐹᓪᓕᑎᑦᑎᒍᓐᓇᖅᑐᖅ. 

ᑕᕝᕙᐅᓕᕋᓗᐊᖅᑎᓪᓗᒍ ᑭᓯᐊᓂ ᐃᑉᐱᒋᔭᐅᓐᖏᑉᐸᑦ 

ᐃᓱᒪᒋᔭᐅᓐᖏᒻᒪᕆᓪᓗᓂ ᑕᐃᔅᓱᒧᖓ ᐃᒻᒥᓃᕈᒪᔪᒧᑦ 

ᖃᓄᓕᒫᖅ ᓴᖅᑮᒍᓐᓇᖅᑐᒍᑦ ᒐᕙᒪᐅᓪᓗᑕ 

ᒪᓕᒐᕐᓂᑦ, ᑮᓇᐅᔭᓂᑦ. ᑭᓯᐊᓂ ᑕᐃᓐᓇ 

ᐃᒻᒥᓃᕈᒪᔪᖅ ᐃᓱᒪᖓ ᐊᓯᔾᔨᕋᔅᓴᐅᖏᒻᒪᑦ 

ᐃᓱᒪᑖᖅᑎᓪᓗᒍ. ᑭᓯᐊᓂ ᑕᒪᔅᓱᒥᖓ 

ᓄᖅᑲᐅᔨᔾᔮᖏᑦᑐᒍᑦ ᓇᓗᓇᓐᖏᑦᑐᖅ 

ᐃᒻᒥᓃᖅᑕᐃᓕᑎᑦᑎᓂᕐᒥᒃ.  

 

ᓇᓗᓇᓐᖏᑎᐊᖅᑐᖅ ᑕᕝᕘᓇ ᒐᕙᒪᐅᓪᓗᑕ 

ᐃᓄᓕᕆᔨᒃᑯᓘᓪᓗᑕᓗ  

ᐃᑲᔪᒐᓛᒐᓱᑦᑐᒍᑦ ᖃᓄᖅ ᑕᒪᓐᓇ ᐃᒻᒥᓃᕈᒪᓂᖅ 

ᐃᒻᒥᓃᖅᑕᐃᓕᑎᑦᑎᓂᕐᓗ ᖃᓄᖅ 

ᓄᖅᑲᕐᔫᒥᒍᓐᓇᕐᒪᖔᖅ. ᖃᓄᖅᑑᖅᑕᐅᓕᖅᑐᖅ 

ᐊᑯᓂᑲᓪᓚᐅᓕᖅᑐᖅ.  

 

ᑭᓯᐊᓂ ᑐᓐᖓᓱᑎᑦᑎᐊᖅᑐᒍᑦ ᑕᒪᒃᑯᐊ ᐃᒻᒥᓂᖅᑲᐃ 

ᐱᓕᕆᐊᕆᒍᒪᓯᒪᔪᓪᓗ ᑕᐃᒃᑯᐊ ᓇᒻᒥᓂᖅ 

ᓇᓗᓇᐃᕈᓐᓇᖃᑦᑕᖅᑲᑕ ᐃᑲᔪᓪᓚᕆᒃᑲᔭᖅᑐᑦ 

ᓇᓗᓇᓐᖏᑦᑐᖅ ᒐᕙᒪᒃᑯᑎᒎᓐᖏᑦᑑᒐᓗᐊᖅ. 

ᑭᓯᐊᓂᓕ ᐅᑯᐊ ᐅᖃᐅᓯᕆᔭᒃᑲ 

ᑭᓐᖒᒪᔭᐅᖃᑦᑕᖅᑐᓂᒃ ᓄᓇᕗᒻᒥᐅᓄᑦ ᑕᕝᕗᖓ 

ᐊᑐᐃᓐᓇᕈᐃᓇᓱᐊᒃᑲᓐᓂᕋᓗᐊᖅᑐᒍᑦ 

ᑲᑎᒪᔨᐅᖃᑏᒃ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ. 

ᑖᓐᓇᐃᓛᒃ ᐃᓅᓯᖃᑦᑎᐊᕐᓂᖅ ᐱᕐᔪᐊᕆᒐᒃᑯ  

ᐱᕐᔪᐊᖑᓪᓗᓂᓗ. ᑕᒪᓐᓇ ᐃᓄᐃᑦ ᖃᐅᔨᒪᓂᖓ 

ᒪᓕᒃᖢᒍ ᐊᔪᓐᖏᑦᑐᖅᑕᖃᐅᕐᒪᑦ ᑕᒫᓂ ᓄᓇᓕᖕᓂ. 

ᐅᓄᓐᖏᑦᑑᒐᓗᐊᓂᒃ ᐱᑕᖃᒻᒪᑦ. 

 

ᑖᓐᓇᖃᐃ ᖃᐅᔨᒪᑦᑎᐊᖅᑐᓄᑦ ᑭᓯᐊᓂ 

ᐱᓕᕆᐊᖑᔭᕆᐊᖃᕐᒪᑦ ᑕᒪᓐᓇ ᐃᓅᓯᓕᕆᓂᖅ. 

ᓲᕐᓗ, ᑕᒪᒃᑯᐊ ᐃᓱᒪᓕᕆᔩᑦ ᑕᒪᔾᔭᐅᖕᒪᑕ 

ᐃᓕᓐᓂᐊᖅᓯᒪᑦᑎᐊᖅᑐᑦ ᐊᒻᒪᑦᑕᐅᖅ 

ᐅᓄᓐᖏᑦᑑᒐᓗᐊᓂᒃ ᖃᐅᔨᒪᔭᖃᕐᒥᒐᒪ 

ᐃᓄᑐᖃᕐᓂᒃ. ᑕᐃᒃᑯᑎᑐᓇᖅᑕᐅᖅ ᐃᓄᐃᑦ 

ᐱᖅᑯᓯᖓ ᒪᓕᒃᖢᒍ ᖃᐅᔨᒪᓂᖃᖅᑐᑦ ᑕᒪᑐᒥᖓ 

ᐃᓅᓯᖅ ᖃᓄᖅ ᐊᑐᕐᓗᒍ ᓈᒻᒪᖏᒻᒪᖔᑦ. 

 

ᑖᓐᓇᓖ ᐃᓄᐃᑦ ᖃᐅᔨᒪᓂᕆᔭᖓ ᒪᓕᒃᖢᒍ, 

ᑖᒃᑯᓇᓂ ᐱᖃᓯᐅᑎᓯᒪᓐᖏᓛᖃᐃ. ᑕᒪᑐᒥᖓ 

ᑐᑭᓯᑎᒋᐊᒃᑲᓐᓂᓚᐅᓐᖓ ᐃᓅᓯᓕᕆᔾᔪᓯᖓᑦ. 

ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ ᒪᐃᒃ. 

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑕᒪᓐᓇ ᐃᓅᓯᖃᑦᑎᐊᕋᓱᐊᓐᓂᕐᖏᓛᒃ 

ᐃᓅᓯᖃᑦᑎᐊᓐᓂᒻᒥᒃ ᐱᓕᕆᓇᓱᓐᓂᖅ ᑕᕝᕘᓇ 

ᐃᓄᓕᕆᔨᒃᑯᑎᒍᑦ. ᐃᓛᒃ, ᑖᒃᑯᐊᓗ ᒐᕙᒪᐃᑦ 

ᐊᒡᒍᑐᖅᓯᒪᔪᑦ ᐊᒡᓚᒡᕕᖏᑦ 

ᐱᓕᕆᓇᓱᑦᑐᒡᒍᑕᐅᒻᒥᒻᒪᑕ. 

 

ᐄ, ᑖᓐᓇ ᐃᒫᒃ ᐱᔪᒪᓂᖅᑕᖃᓕᖅᑎᓪᓗᒍ 

ᓄᓇᓕᓐᓂ ᐃᓛᒃ ᖃᐅᔨᓇᓱᓐᓂᒃᑯᑦ ᑕᒪᒃᑯᐊ 

ᑐᕌᖓᔪᑦ ᑕᒪᔅᓱᒧᖓ ᐃᓅᓯᖃᑦᑎᐊᓂᒻᒧᑦ 

ᐱᓕᕆᖃᑎᒌᓐᓂᖅ ᓱᕗᓪᓕᖅᐸᐅᓗᒍ ᐊᒻᒪᓗ 

ᑕᒪᒃᑯᐊ ᒐᕙᒪᒃᑰᓇ ᑐᕌᒐᕆᔭᖓ ᑕᐃᒃᑯᐊ 8-ᒍᔪᑦ  

ᐃᓄᐃᑦ ᐱᒻᒪᕆᖁᑎᒋᔭᖏᑦ ᑐᕌᕈᑕᐅᒍᓐᓇᖅᑐᐃᑦ. 

ᑖᓐᓇ ᑐᓐᖓᕕᒋᓪᓗᑎᒍ ᑕᑉᐴᓇ 

ᐱᓕᕆᓇᓱᐊᖏᓐᓇᖃᑦᑕᕋᑦᑕ ᐃᓄᐃᑦ 

ᐱᒻᒪᕆᖁᑎᒋᔭᖏᑦ ᐃᓕᖅᑯᓯᖏᑦᑎᒍᑦ. ᑕᐃᒃᑯᐊ 

ᑕᕝᕘᓇ ᐃᓚᐅᖃᑦᑕᖅᑐᑦ.  

 

ᐄ, ᖃᐅᔨᒪᔪᖓ ᑕᖅᑳᓂ ᐃᓄᑐᐃᓐᓇᐃᑦ 

ᐃᑲᔪᖃᑦᑕᒻᒥᔪᐃᑦ ᑕᒪᐅᓇ ᒐᕙᒪᐃᑦ ᓯᓚᑖᒎᖅᑐᑎᒃ. 

ᐄ, ᑖᓐᓇ ᐃᓅᓪᓕ ᐃᓕᖅᑯᓯᖓᑦ ᑕᕝᕘᓇ 

ᐅᑉᐱᕆᔭᐅᓕᓐᓂᖓᓄᑦ 

ᐊᑐᖅᑕᐅᔭᕆᐊᖃᓐᓂᕋᖅᑕᐅᓪᓗᓂᓗ ᑖᓐᓇᓗ 

ᐃᓕᖅᑯᓯᓕᕆᓂᒻᒧᑦ ᒥᓂᔅᑐ ᐅᓪᓗᒥ 

ᓇᓗᓇᐃᖅᓯᒃᑲᓐᓂᖅᑲᐅᓗᓂ ᐊᐱᕆᔭᐅᒻᒪᑦ. ᐄ, 

ᑕᒪᓐᓇ ᐊᑐᖅᑕᐅᒐᓱᐊᖃᑦᑕᕐᖓᑦ ᑕᕝᕗᓈᖃᑦᑕᖅᑐᖅ 

ᑕᒪᓐᓇᓗ ᐃᑲᔪᖃᑎᒌᓐᓂᖅ ᐱᓕᕆᖃᑎᒌᓐᓂᖅ 

ᑕᒪᒃᑯᐊ ᐱᓗᐊᖅᑐᒥᒃ ᑕᕝᕘᓇ ᐃᓅᓯᖃᑦᑎᐊᓐᓂᒃᑯᑦ 

ᐊᑐᕋᓱᐊᖃᑦᑕᖅᑑᒐᓗᐊᖅ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ 

ᒥᓂᔅᑕ. ᑖᓐᓇ ᑮᓇᐅᔭᒧᒃᑭᓯᐊᓂ ᐃᖏᕐᕋᓂᐊᕐᒥᖕᒪᑦ 

ᑕᒪᓐᓇ ᐃᓅᓯᓕᕆᓂᖅ. ᐃᖏᕐᕋᓂᐊᕐᒪᑦ 

ᐅᖃᐅᓯᖃᖅᑲᐅᒐᕕᑦ ᐃᒃᐱᐊᕐᔪᒃ 

ᐃᓚᒋᓕᐅᔾᔭᐅᓯᒪᔪᖅ ᑕᒪᑐᒧᖓ. ᑕᒪᓐᓇ 

ᖁᕕᐊᓇᖅᑐᖅ. ᑭᓯᐊᓂ 

ᑮᓇᐅᔭᖅᑐᓪᓗᓂᐅᔭᕆᐊᖃᕐᓂᐊᕐᒪᑦ.  

 

ᑕᐃᒪ ᖃᖓᒃᑯᐸᓗᒃ ᐃᒃᐱᐊᕐᔪᖕᒧᑦ 

ᑎᓕᓯᔪᓐᓇᕋᔭᖅᐱᓯ ᑕᐅᕙᓂ ᓯᕗᓂᑦᑎᓐᓂ 2018-

ᒥᓪᓘᓐᓃᑦ. ᐃᒡᓗᒃᓴᖓ ᑕᐃᒪᐃᒻᒥᖕᒪᑦ. ᑖᓐᓇ 

ᖃᖓᒃᑯᑦ ᐱᒋᐊᐸᓗᒍᒫᕐᒪᖔᑦ ᐊᕐᕌᒍᑦ ᑭᓲᓕᖅᐸᑦ? 

ᑕᒪᑐᒥᖓ ᑐᑭᓯᔪᒪᑦᑎᐊᖅᐳᖓ. ᑕᒪᑐᒥᖔ 

ᑐᑭᓯᑎᒋᐊᒃᑲᓐᓂᕈᓐᓇᖅᐱᖔ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑖᓐᓇ ᑕᒪᒃᑯᐊ ᐊᒡᓚᕝᕕᓐᓂᒃ ᕿᓂᕈᑏᑦ 

ᐊᒡᓚᕝᕕᔅᓴᓂᒃ ᕿᓂᕈᑏᑦ ᑕᒪᒃᑯᐊ 

ᑲᔪᓯᐊᕙᓪᓕᐊᓯᒪᔪᑦ. ᐊᒡᓚᕕᔅᓴᖅᑕᖃᖏᓐᓂᖓᓄᑦ 

ᑖᒃᑯᐊ CGS-ᑯᑦ ᐊᑐᖃᑦᑕᕋᑦᑎᒍ ᕿᓂᖅᑲᑦᑕᖅᓯᒪᔪᑦ 

ᖃᐅᔨᒪᔪᖓ ᐊᒻᒪ ᐱᓕᕆᓇᓱᐊᖅᑐᑦ. ᑖᓐᓇ 

ᐃᑉᐱᐊᔾᔪᒃ ᐃᓚᒋᔭᐅᓪᓗᓂ. ᑕᐃᒃᑯᖏᒃᑯᐊ 

ᐊᖏᖅᑕᐅᓯᒪᔪᑐᖃᐅᓕᖅᑰᖅᑐᑦ ᑕᕝᕙᓂ 

ᑭᖑᕝᕕᑎᓯᒪᑲᐃᓐᓇᖅᑎᓪᓗᖓ ᐊᕐᕌᓂ  

ᐊᖏᖅᑕᐅᓚᐅᖅᓯᒪᔪᑦ. ᒫᓐᓇ ᓄᑖᖑᖏᑦᑐᖅ 

ᐅᖃᐅᓯᕆᔭᕋ. ᐄ, ᑖᒃᑯᐊ ᐊᒡᓚᕝᕕᔅᓴᐃᑦ 

ᕿᓂᖅᑕᐅᒐᓱᐊᖅᓯᒪᔪᑦ ᑕᒫᓂ ᑕᐃᒃᑯᓄᖓ 

ᐃᓄᓕᕆᔨᐅᓂᐊᖅᑐᓄᑦ ᐃᓚᔮᕇᓐᓄᑦ. ᑕᐃᓐᓇ 

ᐊᓪᓚᕕᔅᓴᖃᓐᖏᓂᕐᒧᑦ ᑲᔪᓯᖃᑦᑕᖏᒻᒪᑦ, ᒫᓐᓇ 

ᐱᓇᓲᑎᓂᒃ ᓴᖅᑮᔪᖃᖃᑦᑕᖅᓯᒪᔫᒐᓗᐊᖅ 

ᐊᓪᓚᕕᓐᓂ ᐊᑐᕋᔅᓴᖅᑕᖃᕐᒪᖔᖅ ᑕᐃᒃᑯᓇᓂ 

ᓄᓇᓕᓐᓂ ᐊᑦᑐᖅᑕᐅᓯᒪᔪᓂᒃ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖅ D-

4. ᐊᑎᖁᑎᓐᓂ ᒥᔅᑕ ᕿᓐᖒᓂᐊᓕᕐᒥᔪᖅ. 

 

ᕿᓐᖑᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᒥᓂᔅᑕ 

ᑐᓐᖓᓱᓪᓕ ᐃᑲᔪᖅᑎᒋᔭᐃᓗ.  

 

ᓯᕗᓪᓕᖅᐹᒥᒃ ᐊᐱᖅᑯᑎᒋᔪᒪᔭᕋ ᐅᓇ ᐱᒋᐊᕈᑖᓂ 

ᒪᑉᐱᒐᖃᖅᑐᖅ 4. ᐃᓚᐃᓐᓇᖓᑦ ᒪᑉᐱᕆᐊᖃᖅᖢᓂ 

ᑕᒫᓃᑦᑐᖅ. ᑖᓐᓇ ᓂᕿᔅᓵᖃᑦᑕᕐᓂᐅᑉ ᐊᑖᓂ. ᐅᓇ 

ᑎᑎᕋᖅᓯᒪᔪᖅ ᖁᓕᓪᓗ ᐱᖓᓱᓂᒃ ᐊᕐᕕᓂᓖᑦ 

ᐅᑯᐅᖃᖅᑐᑦ ᐅᖓᑖᓂᓗ, ᑖᑉᑯᐊᓪᓗ ᐸᐸᑕᐃᑦ, 

ᐸᐃᕆᔭᐃᑦ. ᐅᓇ ᖃᓄᖅ ᑐᑭᖃᖅᐸ?  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᑭᓯ’ᑎᐊᕈᒪᑉᓗᖓ ᐊᐱᖅᑯᑎᒋᖦᖤᖅᐸᕋ. 

ᖁᔭᓐᓇᒦᒃ, ᐃᔅᓯᕙᐅᑕᓖᒃ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ ᑲᑎᒪᔨᐅᖃᑎᒐ ᑖᑦᓱᒥᖓ ᐊᐱᕆᒻᒪᑦ. 

ᑕᐃᒫᑦᑎᐊᖅ ᑐᑭᓯᒍᒃᑯ, 18-ᓂᒃ ᐅᖓᑖᓄᑦ 

ᐊᕐᕌᒍᖃᑐᐊᕈᑎᒃ ᑕᕝᕘᓇ ᐃᓗᓂᕆᔨᒃᑯᑎᒍᑦ 

ᐃᑲᔪᖅᑕᐅᒍᓐᓇᕐᖓᑕ. ᑖᓐᓇ 

ᐊᐱᖅᑯᑎᒋᕙᓪᓚᐃᒐᕕᐅᒃ. ᑕᒪᓐᓇᓗ ᑖᒃᑯᐊ 

ᓄᓇᕗᒻᒥᐅᑕᐅᑉᐸᑕ ᑕᐃᒫᒃ. ᑕᐃᒪᐃᓕᖓᔪᒥᒃ ᐅᓇ 

ᐅᖃᕋᓱᐊᖅᑐᖅ ᐊᓪᓕᖅᐹᖓᓂ ᑕᒪᓐᓇ 

ᓯᕗᓂᔅᓴᕆᔭᖅ ᑕᒪᒃᑯᐊ ᐃᑲᔪᖅᑕᐅᖃᑦᑕᕐᓗᑎᒃ  

ᐃᓄᒋᔭᐅᔪᑦ ᑕᕝᕙᓂ ᓇᒻᒥᓂᖅ ᐃᒻᒥᓂᒃ 

ᒪᑭᒪᓇᓱᓐᓂᕐᒥᒃ ᐱᔪᓐᓇᖅᑎᑦᑎᒐᓱᐊᖅᓯᓐᓈᕐᓗᒋᑦ 

ᐃᑲᔫᓯᐊᕐᓗᑎᓪᓗ ᐃᒪᐃᓕᖓᓇᓱᐊᖅᑐᖅ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᓐᖑᖅ. 
 

ᕿᓐᖑᖅ: ᖁᔭᓐᓇᒦᒃ, ᐃᔅᓯᕙᐅᑕᓖᒃ. ᐅᕗᖓ 

ᐊᐃᑉᐹᓂᒃᑕᐅᖅ ᐅᖃᐅᓯᐅᔫᒐᓗᐊᕈᓇ 

ᐊᔪᖅᓴᓗᐊᖅᑕᐃᓕᕚᓪᓕᕐᓂᖅ ᑖᓐᓇ 

ᐅᖃᐅᓯᐅᓪᓗᐊᕐᒪᑦ. ᐆᒥᖓ ᑐᑭᓯᕚᓪᓕᕈᒪᒋᓪᓗᖓ 

ᐊᐱᖅᑯᑎᒋᓂᐊᖅᐸᕋ 

.ᐊᐱᖅᑯᑕᐅᒻᒪᕆᓐᖏᑦᑑᒐᓗᐊᖅ. ᐃᓚᒋᑎᓪᓗᒍ 

ᑐᑭᓯᑦᑎᐊᕈᒪᓪᓗᖓ ᐊᐱᖅᑯᑎᒋᔪᒪᔭᕋ. 
 

ᑕᐃᒻᓇ ᐊᔪᖅᓴᕋᓗᐊᖅᑕᐃᓕᓂᖅ, 

ᐊᔪᖅᓴᓗᐊᖅᑕᐃᓕᓂᖅ ᓄᓇᓖᑦ ᑖᒃᑯᐊ ᒥᑭᓂᖅᓴᑦ 

ᐱᕙᓪᓛᖅᖢᒍ ᓂᐅᕕᐊᒃᓴᖁᑖ ᐊᑭᑐᔫᒻᒪᑕ 

ᐊᑭᑐᓛᖑᔪᖅᐸᓗᒃᖢᑎᒡᓗ ᓄᓇᕗᑦ ᐃᓗᐊᓂ, 

ᓄᓇᕐᔪᐊᓕᒫᒥᐅᓐᖏᑉᐸᑦ. ᑕᐃᒻᓇᓕ ᖃᓄᕐᓕᑭᐊᖅ 

ᐃᓱᒪᒋᔭᐅᖦᖤᖅᐸ ᓂᐅᕕᕐᕕᖃᖅᑑᑉ ᒥᒃᓵᓄᑦ 

ᐃᑲᔪᕈᑕᐅᕚᓪᓕᕐᓂᐊᖅᐸ, ᐅᕝᕙᓗᑭᐊᖅ ᑕᐃᒃᑯᓄᖓ 

ᓂᕿᒃᓴᖃᑦᑕᖅᑐᐃᓐᓇᕐᓄᑦ ᐊᑐᒐᐅᓇᓱᐊᕈᓂ ᑕᐃᒻᓇ 

ᐊᔪᖅᓴᓗᐊᖅᑕᐃᓕᓂᐅᑉ ᒥᒃᓵ. ᑐᑭᓯᓐᓇᕐᓂᕈᒪ, 

ᐃᒃᓯᕙᐅᑕᓖᒃ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᓛᒃ ᑕᒪᓐᓇ ᓄᓇᓖᑦ ᓇᒥᑐᐃᓐᓈᖅᑐᑦ ᑕᒫᓂ 

ᓄᓇᕘᑉ ᐃᓗᐊᓂ ᐊᑭᑐᓕᕆᓪᓚᕇᑦ ᐱᔾᔪᑎᖃᖅᑐᑎᒃ 

ᐊᔾᔨᒌᓐᖏᑦᑐᓂᒃ, ᐆᑦᑑᑎᒋᔪᓐᓇᕐᒥᔭᕋ ᓄᓇᒐ 

ᐸᓐᓂᖅᑑᖅ ᒥᕝᕕᑭᔅᓴᕐᓂᖓᓄᑦ ᓂᐅᕕᐊᔅᓴᐃᑦ  

ᐊᑭᑦᑐᕆᐊᖅᑕᐅᑎᒋᔭᖅᑐᑦ 30 ᐳᓴᖓᓂᒃ ᑕᐃᓐᓇ 

ᐊᑭᑦᑐᕆᐊᕈᑎᓪᓚᕆᖓ ᐊᑐᓚᐅᖅᑎᓐᓇᒍ, 

ᑕᒪᒃᑯᐊᖑᔪᓐᓇᖅᑐᑦ. 

 

ᑕᒪᓐᓇᓕ ᖃᓄᖅᑑᖃᑕᐅᖏᓐᓇᖅᑐᒍᑦ ᐃᓄᓕᕆᔨᒃᑯᑦ 

ᐊᒻᒪᓗ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᓪᓗ 

ᐃᖏᕐᕋᔪᓕᕆᔨᒃᑯᑦ ᑕᒪᒃᑯᐊ 

ᐱᓕᕆᐊᖃᑎᒋᖃᑦᑕᖅᑕᕗᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ 

ᐱᓕᕆᖃᑎᒋᖃᑦᑕᕐᒥᔭᕗᑦ ᑲᑐᔾᔨᖃᑎᒌᓐᓂᒃᑯᑦ ᑕᒪᓐᓇ 

ᐱᔾᔪᑎᒋᓪᓗᒍ, ᓂᖀᑦ ᓂᐅᕕᐊᔅᓴᐃᑦ ᐊᑭᑐᓗᐊᕐᓂᖏᑦ. 

 

ᐊᒻᒪᑦᑕᐅᖅ ᑕᐃᑰᓇ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ 

ᓂᕿᑦᑎᐊᕙᓄᑦ ᐅᑭᐅᖅᑕᖅᑐᒥ  

ᑲᒪᔾᔪᑎᒋᖃᑦᑕᖅᑕᖏᑦ ᑖᓐᓇ 

ᖃᓄᖅᑑᕋᓱᐊᖏᓐᓇᕐᒥᔭᕗᑦ ᖃᓄᖅ ᐃᑲᔪᕈᓐᓇᕐᒪᖔᑕ 

ᑕᐃᒃᑯᐊ ᑮᓇᐅᔭᐃᑦ. ᑖᓐᓇ ᒪᓕᒐᖓ ᐊᓯᔾᔨᑕᐅᓐᓂᖅᑲᑦ 

ᓂᕿᑦᑎᐊᕙᓕᕆᓂᕐᒧᑦ ᐅᑭᐅᖅᑕᖅᑐᒥ, 

ᐊᓯᔾᔨᖅᑕᐅᔪᒪᑳᓪᓚᓂᖅᑲᑦ ᓱᓇ ᑕᐃᒃᑯᐊ 

ᓱᓇᓪᓗᐊᑕᐃᑦ ᑕᒪᒃᑯᓄᖓ ᓄᑕᕋᕐᓄᓪᓗ, ᓱᕈᓯᕐᓄᓪᓗ, 

ᐃᓅᓱᒃᑐᓄᓪᓗ ᐊᑐᖅᑕᐅᓗᐊᓐᖑᐊᐸᑦᑐᑦ. ᓂᖀᑦ 

ᐃᑲᔫᓯᐊᕈᓐᓇᓂᖅᓴᐅᖁᓪᓗᒋᑦ, 

ᐃᑲᔪᖅᑕᐅᔪᓐᓇᓂᖅᓴᐅᖁᓪᓗᒋᑦ ᑕᐃᑰᓇ 

ᓂᕿᑦᑎᐊᕙᓕᕆᔪᑎᒃᑯᑦ ᑲᓇᑕᒃᑯ ᒐᕙᒪᒃᑯᖏᓐᓄᑦ 

ᑲᒪᒋᔭᐅᔪᑎᒍᑦ ᐊᒻᒪᑦᑕᐅᖅ ᐅᕙᒍᑦ ᑕᒪᓐᓇ 

ᐱᔾᔪᑎᒋᓪᓗᒍ ᖃᓄᖅ ᑮᓇᐅᔭᒥᒃ 

ᑲᒪᑦᑎᐊᕋᓱᐊᕈᓐᓇᓂᕐᒥᑦ, ᑮᓇᐅᔭᒥᒃ 

ᑲᒪᑦᑎᐊᕋᓱᐊᕈᓐᓇᓂᕐᒥᑦ ᓂᕿᐅᑉ ᒥᔅᓵᓅᖓᓂᖅᓴᒥᒃ 

ᐊᑐᕈᓐᓇᖁᓪᓗᒋᑦ. ᐊᑐᖅᑐᓄᓂᓛᒃ, ᐊᑐᖅᑐᓅᓐᖏᑦᑐᖅ 

ᒪᓐᓇ ᖃᐅᔨᒃᑲᐃᔾᔪᑎᒋᓇᓱᖃᑦᑕᕐᒥᔭᕗᑦ. 

ᑕᒪᔾᔭᐅᒐᓗᐊᑦ, ᐊᒻᒪ ᑕᒪᒃᑯᐊ ᓂᐅᕕᐊᔅᓴᐃᑦ ᑖᓐᓇ 

ᐱᔭᕐᓂᖏᑦᑐᓪᓚᕆᐅᒻᒪᓄᓇ ᖃᓄᖅᑑᕋᓱᒋᐊᖓ. 

ᑕᐃᒃᑯᐊ ᓂᐅᕕᕐᕕᐅᒍᓐᓇᖅᑐᐃᑦ ᑕᐃᒪ 

ᓂᐅᕕᕐᕕᔅᓴᐅᖃᑦᑕᖅᑐᐃᑦ ᐊᐅᓚᒍᓐᓇᓗᐊᓐᖏᓇᑦᑎᒍ 

ᐊᑭᖃᖅᑎᑦᑎᓂᐊᖅᑎᓪᓗᒋᑦ.  
 

ᐅᓇᐅᓇ ᖃᓄᑎᒋ ᑲᑐᔾᔭᐅᒻᒪᖔᖅ 

ᓇᓗᓇᐃᒃᑲᓐᓂᒐᓛᒍᒪᑐᐃᓐᓇᖅᑕᕋ, ᑖᒃᑯᐊ 

ᐱᓕᕆᖃᑎᒋᖃᑦᑕᖅᑕᕗᑦ ᒪᓕᒐᒃᑰᖓᓪᓗᑎᒃ, 

ᐱᖁᔭᒃᑰᖓᒻᒪᑕ ᑖᒃᑯᐊ ᐃᓄᓕᕆᔨᒃᑯᑦ 

ᐱᖃᑕᐅᔭᕆᐊᖃᖅᑐᑦ. ᐃᓛᒃ ᒐᕙᒪᒃᑯᑦ, ᓄᓇᕗᑦ 

ᑐᓐᖓᕕᒃᑯᓪᓗ ᑕᒪᒃᑯᓂᖓ ᐱᓕᕆᑎᓪᓗᒋᑦ. 

ᐊᒻᒪᑦᑕᐅᖅ ᑖᒃᑯᐊ ᓄᓇᕗᑦ ᑐᓐᖓᕕᒃᑯᓪᓗ, ᐊᒻᒪᓗ 

ᐃᓄᐃᑦ ᑲᑐᔾᔨᖃᑎᒌᖏᑦ ᐊᒡᒍᑐᖅᓯᒪᓪᓗᑎᒃ 

ᐱᓕᕆᓇᓱᐊᖃᑦᑕᕐᒥᔪᐃᑦ ᑖᒃᑯᐊ 

ᐱᓕᕆᖃᑕᐅᓪᓗᑎᒃ ᐃᓄᓕᕆᔨᒃᑯᑦ, 

ᐃᓕᓐᓂᐊᖅᑐᓕᕆᔨᒃᑯᑦ, ᐊᕙᑎᓕᕆᔨᒃᑯᑦ, 

ᐃᓕᖅᑯᓯᓕᕆᔨᒃᑯᑦ, ᐱᕙᓪᓕᐊᑎᑦᑎᔨᒃᑯᑦ ᐊᒻᒪ 

ᐃᖏᕐᕋᔪᓕᕆᔨᒃᑯᑦ, ᖃᓂᒪᓐᓇᖏᑦᑐᓕᕆᔨᒃᑯᑦ, 

ᒪᓕᒐᓕᕆᔨᒃᑯᑦ, ᑮᓇᐅᔭᓕᕆᔨᒃᑯᑦ, 

ᐃᒡᓗᓕᕆᔨᒃᑯᓪᓗ ᐊᒻᒪᓗ ᒐᕙᒪᓕᕆᔨᒃᑯᑦ. ᐊᒻᒪ 

ᓄᓇᓕᓐᓂ ᑕᒪᒃᑯᐊ ᐱᓕᕆᖃᑎᒋᖃᑦᑕᕐᒥᔭᕗᑦ 

ᑎᒦᑦ, ᑎᒥᐅᔪᐃᑦ, ᑭᒃᑯᑐᐃᓐᓇᐃᑦ, ᓇᒻᒥᓂᖃᖅᑐᑦ 

ᐊᒻᒪᓗ ᑕᒪᒃᑯᐊ ᕼᐋᒻᓚᐅᔪᑦ ᐅᕝᕙᓘᓐᓃᑦ 

ᓄᓇᓕᐸᐅᔭᐅᒍᑎᒃ. ᑖᒃᑯᐊ ᓇᓗᓇᐃᕈᒪᕋᑖᕋᒃᑭ 

ᑕᐃᒫᒃ ᑕᕝᕙ ᐱᓕᕆᓇᓱᒃᑲᓗᐊᖅᑐᒍᑦ ᑕᒪᓐᓇ 

ᐊᑭᑐᓂᖅ ᐱᔾᔪᑎᒋᓪᓗᒍ ᓂᐅᕕᐊᔅᓴᐅᔪᓄᑦ ᓂᖁᓄ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅᑯᔭᓐᓇᒦᒃ ᐃ: ᒥᔅᑕ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑕᓖᒃ. ᐆᒥᖓᑦᑕᐅᖅ 

ᐊᓯᐊᓂᑦ ᐊᐱᕆᔪᒪᓪᓗᖓ. ᐅᐊᑦᑎᐊᖅ 

ᐅᖃᐅᕼᐅᒻᒥᔪᖅ ᐃᒥᓃᖅᑕᐃᓕᓂᐅᑉ ᒥᒃᓵᓄᑦ. 

ᑕᐃᒻᓇ ᐃᒻᒥᓃᖅᑕᐃᓕᓂᖅ ᐱᓪᓗᐊᕐᓇᕐᒪᑦ,  

ᕼᐊᓇᓪᓗᐊᕐᓇᖅᑐᖅ ᓇᓗᓇᓐᖏᑦᑐᖅ. ᒥᓂᔅᑕᕆᔭᑦᑕ 

ᐅᖃᐅᕼᐃᕆᕚ ᐅᕙᑦᓯᐊᖅ ᑕᐃᓐᓇ ᐃᕼᐅᒪᒃ 

ᕼᐊᓐᖏᔫᒻᒪᑦ, ᑎᒥᒥᒃ ᕼᐋᓚᒃᕼᐊᕈᓐᓇᕐᒪᑦ. 

ᕼᐃᕗᓕᑉᑎᓐᓂ ᐅᖃᐅᕼᐃᐅᕼᐃᒪᑉᓗᓂ 

ᑐᕼᐊᖅᕼᐅᖃᑦᑕᕐᒪᑦ ᐅᑉᐱᕐᓇᖅᖢᓂ ᑕᐃᒻᓇ 

ᐊᑐᒻᒪᕆᒃᕼᐃᒪᓕᓐᖏᒃᑲᓗᐊᖅᑐᒍ.  

 

ᐆᒥᖓ ᑐᑭᕼᐃᕚᓪᓕᕈᒪᓪᓗᖓ ᐊᐱᖅᑯᑎᒋᖦᖤᖅᐸᕋ, 

ᕼᐊᓇᔨᖁᑎᒋᔭᑉᓯᑦᓂ ᐱᓕᕆᕝᕕᒋᔭᑉᓯᓐᓂ, ᖃᓄᕐᓕ 

ᕼᐊᓇᖃᑎᖃᕆᕕᕼᐃ ᐊᕼᐊᓂᒃ. ᐅᑯᐊ 

ᑐᑭᓕᐅᕐᓗᒋᑦ, ᓄᓇᕗᑦ ᑐᓐᖓᕕᒃᑯᑦ, ᕿᑎᕐᒥᐅᑦ 

ᐃᓄᐃᑦ ᑲᑐᔾᔨᖃᑎᒌᖏᑦ, ᒐᕙᒪᒃᑯᑦ, ᐅᑯᐊᓪᓗ 

ᐃᖅᑲᖅᑐᐃᕕᓕᕆᔨᒃᑯᑦ, ᐋᓐᓂᐊᖅᑐᓕᕆᔨᒃᑯᑦ, 

ᒐᕙᒪᑐᖃᒃᑯᓪᓘᓐᓃᑦ ᑖᒃᑯᐊ ᓇᓕᐊᖕᓂ ᑕᐃᑉᕼᐅᒪ 

ᒥᑉᕼᐋᓄᑦ ᕼᐊᓇᖃᑎᖃᖦᖤᖅᐸᑦ? 

ᑐᑭᕼᐃᕚᓪᓕᕈᒪᑉᓗᖓ ᐊᐱᖅᑯᑎᒋᕙᕋ. 

ᑐᑭᕼᐃᓐᓇᕐᓂᕈᒪ. ᖁᔭᓐᓇᒦᒃ, ᐃᒃᕼᐃᕙᐅᑕᓖᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᓐᓇ ᐃᒻᒥᓃᖅᑕᐃᓕᒪᑎᑦᑎᒐᓱᐊᕐᓂᖅ 

ᐱᓕᕆᐊᖑᕙᓪᓕᐊᓂᖓ ᒫᓐᓇᐅᔪᖅ. ᑕᐃᒪ ᑖᒃᑯᐊ 

ᑲᑐᔾᔨᓪᓗᑎᒃ ᖃᓂᒪᓐᓇᖏᑦᑐᓕᕆᔨᒃᑯᓪᓗ, ᐃᓛᒃ 

ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᓴᖅᑮᑎᐊᓪᓚᕆᓚᐅᕐᖓᑕ 

ᐊᕐᕌᓂᐅᓚᐅᖅᑐᖅ ᑕᒪᓐᓇ ᐊᐅᓚᔾᔭᒋᐊᕈᑎᔅᓴᖓ, 

ᐸᕐᓇᑕᐅᓯᒪᓂᖓ ᐃᒻᒥᓃᖅᑕᐃᓕᑎᑦᑎᒐᓱᓐᓂᐅᑉ 

ᓄᓇᕗᒻᒥ. ᑕᒪᓐᓇ ᓴᓐᖏᔪᒥᒃ ᓴᖅᑮᓚᐅᕐᖓᑕ 

ᑖᒃᑯᐊ. ᑕᐃᒪ ᑕᐃᒃᑯᐊ ᑕᐃᖅᑲᐅᔭᒃᑲ 

ᐱᓕᕆᖃᑎᒋᕙᑦᑕᕗᑦ ᐃᓄᐃᑦ 

ᑲᑐᔾᔨᖃᑎᒌᓕᒫᐸᓗᖏᑦ, ᑖᒃᑯᐊ ᓇᒻᒥᓂᖅ ᐃᒻᒥᓂᒃ 

ᐱᓕᕆᖃᑦᑕᖅᑎᐊᖅᑐᓪᓚᕆᐊᓘᒻᒥᒻᒪᑕ ᐊᒻᒪᓗ 

ᑕᒪᒃᑯᐊ ᒐᕙᒪᐅᔪᑦ ᖃᓄᖅ ᓴᖅᑮᑲᓐᓂᕈᓐᓇᕐᒪᖔᕐᒥ 

ᑲᑦᑐᕈᑕᐅᒍᓐᓇᖅᑐᓂᑦ. ᑕᒪᒃᑯᐊ ᑎᒥᐅᔪᑦ 

ᐅᓄᖅᑐᒐᓚᒻᒪᕇᑦ ᑕᕝᕙᓂ ᐱᓕᕆᒻᒪᑕ.  

 

ᐊᒻᒪᑦᑕᐅᖅ ᑕᒪᓐᓇ ᑕᕝᕙᓂᓕ 

ᐱᓕᕆᔪᒐᓚᐅᑎᓪᓗᒋᑦ ᒐᕙᒪᒃᑯᓐᓂᑦ ᒫᓐᓇ ᓄᓇᕗᑦ 

ᒐᕙᒪᒃᑯᑦ ᐃᓗᐊᓂ ᐱᓕᕆᔪᒐᓚᐅᒻᒪᑕ, ᑖᒃᑯᐊ 

ᐊᑕᖏᓪᓚᕆᑦᑎᐊᐸᓗᒻᒪᑕ ᐊᒡᒍᑐᖅᓯᒪᔪᑦ 

ᐱᓕᕆᕝᕖᑦ. ᐅᓇᓕ ᐃᓄᓕᕆᔨᒃᑯᑦ 

ᑎᒍᓪᓗᐊᑕᖅᓯᒪᔭᖓ ᐃᒻᒥᓃᖅᑕᐃᓕᑎᑦᑎᓂᕐᒧᑦ 

ᑕᒪᒃᑯᐊ. ᐅᖃᖅᑲᐅᒐᒪ ᐃᓄᓕᕆᔩᑦ ᐊᒻᒪᓗ ᑕᐃᒃᑯᐊ  

ᐅᖃᐅᓯᕆᖅᑲᐅᔭᒃᑲ ᐃᓚᔮᕇᓄᑦ 

ᐃᓄᓕᕆᔨᐅᓂᐊᖅᑐᐃᑦ ᐊᒻᒪᓗ ᑕᒪᒃᑯᐊ 

ᐃᓄᓕᕆᔨᒃᑯᑦ ᐱᔭᔅᓴᕆᔭᖏᑦ ᑕᒪᐅᓇ 

ᐅᖃᕇᖅᑲᐅᔭᕋᓗᐊᕋ ᓱᕈᓰᑦ 

ᐱᓂᕐᓗᒃᑕᐅᖃᑦᑕᕐᓂᖏᑦ ᓄᓕᐊᕐᓂᒃᑯᑦ ᐊᒻᒪᓗ 

ᑕᒪᓐᓇ ᐃᓄᓐᖑᐃᓂᖅ ᑕᒪᔾᔭᒐᓚᐅᒻᒪᑕ ᑕᒪᐅᓇ. 

ᑖᒃᑯᐊᓕ ᐃᓄᓕᕆᔨᒃᑯᓐᓄᑦ ᑲᒪᒋᔭᐅᓪᓗᐊᑕᕐᖓᑎᒃ. 

 

ᑭᓯᐊᓂ ᐱᓕᕆᖃᑎᖃᖅᑐᒍᑦ ᐅᓄᖅᑐᓂᒃ 

ᐊᒻᒪᑦᑕᐅᖅ ᑖᒃᑯᐊ ᐊᕐᕌᒍᓄᑦ ᑕᓪᓕᒪᓄᑦ  

ᐱᓕᕆᓯᒪᓂᐅᔪᓂᑦ ᑖᓐᓇ ᓄᓇᕗᑦ ᑐᓐᖓᕕᒃᑯᓪᓗ, 

ᐊᒻᒪᓗ ᐃᓄᓕᕆᔨᒃᑯᑦ ᑖᒃᑯᐊᓗ ᐊᓯᖏᑦ ᐊᕐᕌᒍᓄᑦ 

ᐱᓕᕆᓂᐅᓯᒪᔪᓂᑦ. ᑕᐃᒪ ᒫᓐᓇᐅᔪᖅ 

ᖃᓂᒪᓐᓇᖏᑦᑐᓕᕆᔨᒃᑯᓂᓛᒃ 

ᐱᓕᕆᖃᑎᒋᓗᐊᓐᖑᐊᖅᑐᒋᑦ. ᑕᐃᒪ ᑕᒪᓐᓇ 

ᖃᓄᖅ, ᐃᒫᒃ ᐸᕐᓇᓯᒪᔪᑏᑦ ᐱᓕᕆᕙᓪᓕᐊᓂᐅᔪᐃᑦ. 

ᑖᓐᓇ ᐱᔭᕆᐊᑐᔪᑲᓪᓚᐅᒻᒪᓄᓇ. ᑖᓐᓇᓕ 

ᐃᓄᓕᕆᔨᒃᑯᑦ ᑲᒪᒋᔭᖓ ᓇᓗᓇᐃᑲᐃᓐᓇᖅᑕᕋ 

ᒫᓐᓇ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. 

ᐊᕼᐃᐊᓅᓐᖓᐅᓗᖓᑦᑕᐅᖅ. ᐅᓇ ᐃᒃᕼᐃᕙᐅᑕᓖᒃ 

ᐅᓇ ᐊᐱᖅᑯᑎᒋᓂᐊᖅᑕᕋ. ᐊᐱᖅᑯᑎᒃᕼᐊᖃᕐᕕᐅᑉ 

ᐊᕼᐊᓃᑉᐸᑦ ᐅᓂᒃᑎᒻᓂᐊᖅᐸᒻᒪ. ᐆᒥᖓᑦᑕᐅᖅ 

ᑐᑭᕼᐃᔪᒪ’ᓗᖓ, ᑕᒡᕙᓂ ᐃᓪᓘᑉ ᐃᓗᐊᓂ 

ᕼᐊᖅᑯᕐᒥᖅᑖᓂ ᑎᑎᖅᑲᕐᒥ. ᐅᓇ ᖃᑉᓗᓈᑐᑦ 

ᐅᖃᓕᒫᕐᓂᐊᖅᐸᕋ.  

 

(ᑐᓵᔨᑎᒍᑦ) ᓱᕈᓯᕐᓄᑦ ᑐᑭᒧᐊᒃᑎᓂᑦ 2015-16 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᖓ. (ᑐᓵᔨᒃᑰᖏᑦᑐᖅ) 

ᐅᕙᓂ ᓄᑕᖅᑲᑦ ᕼᐊᐳᒻᒥᔭᐅᓂᖓᑕ ᒥᒃᕼᐋᓂ. ᐅᓇ 

ᓄᑕᕋᖅ ᕼᐊᐳᕼᐃᒪᔭᐅᖃᑦᑕᕕᒃᓵ ᐃᓅᕼᐅᒃᑐᓪᓗ,  

ᓄᑕᕋᖅ ᐅᓇ ᑕᐃᕼᐃᒪᔪᖅ. ᖃᓄᕐᓕ ᐅᑭᐅᖃᖅᐸ? 

ᑖᒻᓇ ᑐᑭᕼᐃᕚᓪᓕᕈᒪᑉᓗᒍ ᐊᐱᖅᑯᑎᒋᔭᕋ. 

ᖁᔭᓐᓇᒦᒃ, ᐃᑦᓯᕙᐅᑕᓖᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᒃᓯᕙᐅᑖᖅ, ᐱᕕᖃᖅᑎᑲᐃᓐᓇᕈᓐᓇᕈᕕᐅᒃ ᑖᓐᓇ 

ᑐᖏᓕᕋ ᑖᔅᓱᒧᖓ ᐊᐱᖅᑯᑕᐅᔪᒧᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᓱᕈᓯᓕᕆᓂᕐᒧᑦ ᑕᐃᒃᑯᐊ ᑎᑎᕋᖅᓯᒪᔪᑦ 

ᐅᖃᑲᐃᓐᓇᖅᑕᖏᑦ 2015-ᖑᓚᐅᖅᑐᒥᑦ, ᑖᒃᑯᐊ 

ᓱᕈᓯᓕᕆᔭᐅᓗᐊᓐᖑᐊᖃᑦᑕᖅᑐᑦ ᑕᒪᐅᖓ 12-ᓄᑦ,  

14, 16 ᑎᑭᖦᖢᒋᑦ ᐊᔾᔨᒌᓐᖏᑦᑐᓄᑦ. ᓲᕐᓗ 

ᐃᑲᔫᑎᖃᓲᖑᖕᒥᖕᒪᑕ ᒪᓕᒐᖅ ᐱᖁᔭᖅ ᒪᓕᒃᖢᒍ. 

ᐃᓐᓇᐅᒐᓗᐊᖅᐸᑦ ᑕᕝᕙᓂ ᑎᑎᕋᖅᓯᒪᓗᐊᓐᖏᑦᑐᖅ 

ᐃᓐᓇᐅᒐᓗᐊᖅᐸᑦ ᐊᔪᕈᑎᖃᑐᐊᖅᐸᑦ 

ᐃᓄᓕᕆᔨᒃᑯᓐᓂᑦ ᑲᒪᒋᔭᐅᓲᖑᖕᒥᔪᖅ. ᑕᐃᒃᑯᐊᓕ 

ᑎᒍᐊᓐᖑᐊᖅᑕᐅᖃᑦᑕᖅᑐᓪᓗ, 

ᑎᒍᔭᐅᔭᕆᐊᖃᖃᑦᑕᖅᑐᓪᓗ ᓱᕈᓯᒻᒪᕇᑦ ᑕᒫᓂ 12 

ᑐᖔᓂᓘᓐᓃᑦ ᐅᑭᐅᖃᖅᑐᑦ. 12-ᓂᑦ 

ᐅᑭᐅᖃᕋᓗᐊᖅᐸᑦ 14-ᓂᑦ 

ᐃᑲᔪᖅᑕᐅᖏᓐᓇᕈᓐᓇᓲᖑᔪᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑖᒻᓇ 

ᐊᐱᖅᑯᑎᒋᖦᖤᖅᐸᕋ ᐅᑯᐊ ᐃᓅᓯᓕᕆᓂᐅᑉ 

ᐃᓗᐊᓃᖃᑕᐅᒻᒪᑦ. ᐃᓅᓯᓕᕆᓪᓗᓂ 

ᐃᓄᒃᑯᓂᑐᐃᓐᓇᖅ ᐃᓐᓇᐅᒐᓗᐊᕈᓂ 

ᓄᑕᕋᐅᒐᓗᐊᕈᓂ ᖃᓄᑐᐃᓐᓇᖅ ᐅᑭᐅᖃᕋᓗᐊᕈᓂ 

ᐃᓱᒪᒥᓂᒃ ᐊᔪᖅᓴᓕᕈᓂ ᐃᓅᓯᕐᒥᓂ 

ᑭᐱᓯᑐᐃᓐᓇᕆᐊᖃᒻᒪᑦ  

ᖃᖓᑐᐃᓐᓇᖅ ᖃᐅᔨᒪᓇᕋᔭᓐᖏᓪᓗᓂᓗ. 
 

ᑖᓐᓇ ᐃᓱᒪᒋᓪᓗᒍ ᓄᑕᕋᖅ ᖃᓄᖅ ᐃᖢᐊᓐᖏᑦᑐᒥᒃ 

ᐊᑐᓚᐅᕐᓂᕈᓂᓘᓐᓃᑦ ᕿᔅᓵᓕᕈᓂ ᐃᓅᓯᕐᒥᓂᒃ 

ᑭᐱᓯᑐᐃᓐᓇᖃᕋᔭᕐᒥᒻᒪᑦ ᑕᐃᒻᓇ. ᖃᓄᕐᓕᑭᐊᖅ  

ᑖᒻᓇ ᑕᐃᒃᑯᓇᓐᖓᑦ ᐱᒋᐊᖅᑕᐅᑲᐅᑎᒋᔪᓐᓇᖅᐸ 

ᐃᓄᓕᕆᔨᒃᑯᓐᓂᒃ ᐅᕝᕙᓘᓐᓃᑦ ᐱᓕᕆᔨᒃᑯᓂᒃ. 

ᐱᒋᐊᖅᑕᐅᑲᐅᑎᒋᓇᔭᓐᖏᑉᐸᓪᓗᑭᐊᖅ? 

ᐃᑦᓯᕙᐅᑕᓖᒃ, ᑖᓐᓇ ᑭᖑᓪᓖᑦᑐᕆᓗᒍ 

ᐊᐱᖅᑯᑎᒋᓂᐊᖅᐸᕋ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. ᑕᕝᕙᓂ 

ᒪᑐᐃᕆᐊᓐᖓᐅᑎᖏᓐᓂ ᐅᖃᐅᓯᕆᖅᑲᐅᔭᕐᓂ 

ᐅᖃᖅᑲᐅᒐᒪ ᑕᒪᓐᓇ ᓱᕈᓯᐅᓇᕋᖅᑕᐅᔪᑦ  

ᓄᓕᐊᕐᓂᒃᑯᑦ ᐱᓂᕐᓗᖃᑦᑕᖅᑕᐅᓂᖏᑦ ᑕᕝᕗᖓ 

ᐊᑦᑐᐊᔭᕆᐊᖓ ᐃᒻᒥᓃᖃᑦᑕᓂᕐᒧᑦ. ᑕᒪᓐᓇ ᑕᐃᒪᓕ 

ᖃᓄᖅᑑᕐᓂᐊᓕᖅᑭᑕ ᐃᓄᓕᕆᔨᒃᑰᓗᑕ. ᑖᒃᑯᐊ 

ᐅᖃᐅᓯᕆᖅᑲᐅᔭᒃᑲ ᓄᓇᕗᑦ ᒐᕙᒪᒃᑯᑦ 

ᖃᓄᑐᐃᓐᓇᑦᑎᐊᖅ ᐱᓕᕆᔪᑦ ᑕᒪᓐᓇ 

ᐱᔾᔪᑎᒋᓪᓗᒍ, ᐱᓗᐊᖅᑐᒥ 

ᖃᓂᒪᓐᓇᖏᑦᑐᓕᕆᔨᒃᑯᓪᓗ ᐊᒻᒪᓗ ᑕᒪᔅᓱᒥᖓ 

ᐃᒻᒥᓃᖅᑕᐃᓕᓂᐅᑉ ᒥᔅᓵᓄᑦ. ᐅᓇᓕ ᐃᓄᓕᕆᔨᒃᑯᑦ 

ᑕᐃᒪ ᓇᓗᓇᓐᖏᑦᑐᖅ ᑕᒪᓐᓇ ᐱᓕᕆᐊᕆᔪᒪᔭᕗᑦ 

ᐊᐅᓚᔾᔭᒋᐊᕈᒪᔭᕗᑦ ᑕᒪᓐᓇ ᐱᓗᐊᓐᖑᐊᖅᑐᒥᒃ 

ᐃᓄᓐᖑᖅᓴᐃᓂᕐᓗ ᐊᒻᒪᓗ ᑕᒪᓐᓇ ᓱᕈᓰᑦ 

ᓄᓕᐊᕐᓂᒃᑯᑦ ᐱᓂᕐᓗᒃᑕᐅᖃᑦᑕᕐᓂᖓ.  
 

ᑕᒪᓐᓇ ᑕᕝᕙᓂ 2017-18-ᒥ 

ᐱᓕᕆᐊᖑᓪᓚᕆᓐᖑᓱᑦᑐᖅ ᑕᒪᓐᓇ ᖃᓄᖅ 

ᐱᐅᓯᕚᓪᓕᕈᓐᓇᕐᒪᖔᖅ ᐱᐅᓐᖏᑦᑐᐊᓘᓗᓂ 

ᓇᓗᓇᓐᖏᒻᒪᑦ ᐃᓅᒐᓗᐊᖅ. ᑭᓯᐊᓂ 

ᐋᖅᑭᒋᐊᕐᕕᖃᒃᑲᓐᓂᕆᐊᖃᕐᓂᖓ ᑕᒪᓐᓇ 

ᑭᓐᖒᒪᔭᐅᓯᒪᓂᒃᑯᑦ ᐸᕐᓇᖃᑦᑕᕋᑦᑕ 

ᑭᓐᖒᒪᔭᐅᓯᒪᒻᒪᑦ ᑕᒪᓐᓇ ᐃᓄᓐᖑᖅᓴᐃᓂᖅ. ᓲᕐᓗ 

ᐊᖏᔪᖅᑳᕆᔭᐅᔪᖅ ᖃᓄᖅ ᕿᑐᕐᖓᒥᓂ 

ᐱᕈᖅᓴᐃᑦᑎᐊᕐᓂᕐᒥᒃ ᐊᖏᔪᖅᑳᖑᑦᑎᐊᕐᓂᕐᒥᓪᓗ. 

ᑕᒪᓐᓇᐅᒻᒪᑦ ᑖᓐᓇ ᐅᖃᐅᓯᕆᓕᖅᑭᑦᑖᓕᖅᑰᖅᑕᕋ 

ᑕᐃᒫᒃ ᐃᓄᓕᕆᔨᒃᑯᓪᓗ ᐱᓕᕆᐊᕆᔪᒪᔭᖓ 

ᓇᑲᑕᐅᕙᑦᑐᖅ ᑕᕝᕙᓂ ᒐᕙᒪᒃᑯᑦ ᐃᓗᐊᓂ. 

ᐊᐅᓚᔾᔭᒋᐊᖁᔭᐅᓯᒪᔪᑦ ᐸᕐᓇᓯᒪᓂᖏᓐᓂ 

ᐃᒻᒥᓃᖅᑕᐃᓕᑎᑦᑎᓂᐅᑉ ᑕᒪᓐᓇ ᐃᓚᐅᕙᑦᑐᖅ 

ᑕᕝᕙᓂ ᑕᐃᒫᒃ ᓇᓗᓇᐃᖃᑦᑕᖅᑲᕋ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓄᓕᕆᔨᒃᑯᑦ ᐱᓕᕆᐊᕆᒐᑦᑎᒍ. ᑎᒥᐅᑉ ᐃᓗᐊᓂ 

ᐊᐅᓚᑦᑎᓂᖅ. ᒥᔅᑕ ᐃᓄᒃ. 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐱᕕᖃᖅᑎᒃᑲᓐᓂᕋᕕᓐᖓ. ᑐᑭᓯᒋᐊᕈᑎᖃᕈᒪᒐᒪ. 

ᐅᑯᐊ ᐊᖏᕐᕋᖃᓐᖏᑦᑐᓕᕆᓂᖅ ᐊᒻᒪ 

ᐊᔪᖅᓴᓗᐊᖅᑕᐃᓕᒪᓂᕐᒧᑦ ᑮᓇᐅᔭᖅᑑᑎᖓᑦ 

ᑕᕝᕙᓃᖃᑕᐅᖕᒪᑦ D-4 ᐃᓗᐊᓂ ᐊᐅᓚᑦᑎᓂᐅᑉ 

ᐃᓗᐊᓂ. ᐃᒃᓯᕙᐅᑕᖄᖅᑑᕐᖑᓇ, ᐊᐱᕆᔪᒪᔪᖓ 

ᒥᓂᔅᑐᒧᑦ. ᖃᓄᖅ ᓇᓗᓇᐃᖅᓯᒪᕕᓯᐅᒃ ᑭᓇ 

ᐊᖏᕐᕋᖃᓐᖏᓚᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᕝᕘᓇ ᐃᓄᓕᕆᔨᒃᑯᑎᒍᑦ ᐊᖅᑯᓵᖅᑐᑦ 

ᐊᖏᕐᕋᖃᕈᓐᓃᑲᐃᓐᓇᕈᓐᓇᖅᑐᖅ 

ᐃᑭᑦᑐᖃᖅᑲᓘᓐᓃᑦ ᒪᔾᔭᐅᒥᒻᒪᑕ. 

ᐊᖏᕐᕋᖃᕈᓐᓃᖅᑐᖃᑲᐃᓐᓇᓲᖑᓂᖓ 

ᑕᒪᐅᓈᕈᓐᓇᕐᒥᔪᖅ ᐅᕝᕙᓘᓐᓃᑦ ᖃᓄᖅ  

ᐊᖏᕐᕋᖃᕈᓐᓃᕐᓂᖅ ᐱᔾᔪᑎᒋᓪᓗᒍ 

ᐊᔾᔨᒌᓐᖏᑦᑑᒻᒪᑕ. ᐊᓂᑕᐅᓂᒃᑯᓘᓐᓃᑦ 

ᐊᖏᕐᕋᖓᓂᑦ, ᐅᕝᕙᓘᓐᓃᑦ ᑕᒪᓐᓇ ᐱᔾᔪᑎᒋᓪᓗᒍ 

ᐊᖏᕐᕋᖃᕈᓐᓃᓪᓚᑦᑖᕐᓂᖅ ᑖᓐᓇ, ᐃᓛᒃ ᖃᓄᖅ 

ᑐᐊᕕᕐᓇᖅᑑᑉ ᓯᓚᑖᒎᖓᓪᓗᓂ, ᑕᒫᓂ ᐃᓪᓗᓚᑦᑖᒥ, 

ᐊᖏᕐᕋᓚᑦᑖᒥ ᐊᖏᕐᕋᖃᕈᓐᓃᕐᓂᖅ. ᑖᓐᓇ ᑕᐃᒫᒃ 

ᑐᑭᓯᐅᒪᔭᐅᖁᔭᕋ. ᓇᓗᓇᓐᖏᑦᑐᖅ 

ᐃᓪᓗᕋᓛᓃᑦᑐᖃᖅᐸᑦᑐᖅ, ᑐᐱᕐᓃᑦᑐᖃᓲᖅ. ᑭᓯᐊᓂ 

ᑕᕝᕙᓂ ᐊᖏᕐᕋᓚᑦᑖᒥᒃ ᐃᓪᓗᓚᑦᑖᒥᑦ 

ᐊᖏᕐᕋᖃᕈᓐᓃᖅᑐᒥᑦ ᑖᓐᓇ ᑕᐃᔭᐅᔪᓐᓇᖃᑦᑕᖅᑐᖅ 

ᑕᕝᕘᓇ ᐊᖅᑯᓵᖅᑐᖅ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. 

ᐃᒡᓗᕋᓛᕐᒥᐅᑕᑐᐃᓐᓇᐃᑦ ᑭᓱᖃᓐᖏᑦᑎᐊᖅᑐᒥ 

ᐃᒡᓗᕋᓛᕐᒥᐅᑕᑐᐃᓐᓇᖅ ᐊᖏᕐᕋᖃᖅᐹ ᐃᓕᔅᓯ 

ᑕᐅᑐᒃᑕᖓᒍᑦ? ᑐᐱᕐᒦᑦᑐᖅ, ᑐᐱᑐᐃᓐᓇᕈᓗᖕᒦᑦᑐᖅ 

ᐊᓯᒃᓴᖃᓐᖏᒻᒪᑦ. ᐊᖏᕐᕋᖃᖅᐹ ᐃᓕᔅᓯ 

ᑕᐅᑐᒃᑕᖓᒍᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᐃᓛᒃ, ᐅᓪᓗᒥᐅᓕᖅᑐᖅ 

ᑕᒪᒃᑯᓂᖓ ᐃᓪᓗᕐᔪᐊᓂᑦ ᐊᖏᔫᑎᓂᑦ 

ᐃᓪᓗᖃᓕᖅᑎᓪᓗᒋᑦ ᐅᓪᓗᒥᐅᓕᖅᑐᖅ, ᑕᕝᕘᓇ 

ᓯᓚᑖᒎᖅᑐᖅ ᐊᖏᕐᕋᖃᓐᖏᑦᑐᒥᑦ ᑕᐃᔭᐅᔪᖅ. 

ᐅᓪᓗᒥ ᖃᐅᔨᒪᐅᕋᑦᑕ  

ᐃᓪᓗᓚᑦᑖᒥᒃ, ᐃᓪᓗᕈᓯᖃᐅᕈᓂ ᑕᒪᒃᑯᓂᖓ 

ᐃᓪᓗᓕᕆᔨᕐᔪᐊᒃᑯᑎᒎᖓᔪᓂᑦ, ᒐᕙᒪᒃᑯᑎᒎᖓᔪᓂᑦ, 

ᐊᓯᖏᑦᑎᒍᓪᓗ. ᑕᕝᕙᓐᖓᑦ ᓯᓚᑖᒎᖅᑐᒥᑦ ᑕᕝᕙ  

ᐃᓪᓗᖃᕈᓐᓃᖅᑐᒥᑦ ᑕᐃᔭᐅᒍᓐᓇᖅᑐᖅ, 

ᐊᖏᕐᕋᖃᕈᓐᓃᖅᑐᒥᒃ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᑦᑎᐊᕐᓂᐊᕋᒪ. 

ᐃᒡᓗᓕᕆᔨᕐᔪᐊᒃᑯᑦ ᐃᒡᓗᖁᑎᖓᓃᓐᖏᒃᑯᓂ, 

ᒐᕙᒪᒃᑯᑦ ᐃᒡᓗᖁᑎᖓᓃᓐᖏᒃᑯᓂ, ᓇᖕᒥᓂᕐᓗ 

ᐃᒡᓗᖃᓐᖏᓪᓗᓂ, ᑕᐃᒪ 

ᐊᖏᕐᕋᖃᓐᖏᓐᓂᕋᖅᐱᓯᐅᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᑕᐃᒫᒃ ᐱᓯᒪᔪᑦ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ ᖁᔭᓐᓇᒦᒡᓗ 

ᑐᑭᓯᓇᖅᓯᔪᖅ. ᐊᕐᕌᒍᓂᑦ ᑕᓪᓕᒪᓂᓪᓗᑭᐊᖅ ᐅᓇ 

ᐊᐱᖅᑯᑎᒋᓇᓱᒃᑲᓗᐊᕋᒃᑯ. ᖁᔭᓐᓇᒦᒃ 

ᑐᑭᓯᓇᖅᓯᖕᒪᑦ.  

 

ᐃᒃᓯᕙᐅᑖᖅ, ᐅᑎᕐᕕᖃᑲᐃᓐᓇᓚᐅᕐᓚᖓ 

ᑕᐃᒃᑯᓄᖓ ᑕᒻᒪᖅᓯᒪᔪᖁᑎᓐᓄᑦ. ᓯᕗᓪᓕᖅᐹᒥ 

ᐃᒃᓯᕙᐅᑕᖃᖅᑑᖅ, ᒪᒥᐊᕝᕕᒋᓚᐅᕐᓚᒋᑦ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᒪᒥᐊᕝᕕᒋᓚᐅᕐᓚᒃᑲ. 

ᑕᐃᓐᓇ ᐱᖁᔭᒥᒃ 

ᑲᔪᓯᑎᑦᑎᓂᕋᐃᔪᕕᓂᐅᓂᕋᖃᑦᑕᖅᑕᕋ 

ᐊᖏᖅᑕᐅᓯᒪᔪᕕᓂᐅᓂᕋᖅᑕᕋ 

ᒪᒃᐱᖅᑐᒐᖓᓃᓐᓂᕋᖃᑦᑕᖅᑲᐅᒐᒃᑯ 139. 

ᒪᒥᐊᑉᐳᖓ ᔮᓐᓄᐊᕆᓯᐅᑎᓂᒃ ᐱᓯᒪᓐᓂᕋᒪ 

ᓱᓇᐅᕝᕙ. ᓄᑖᖑᓕᖅᑐᓂᑦ 138-ᒦᑦᑐᖅ, ᐊᑕᐅᓯᕐᒥᒃ 

ᒪᒃᐱᖅᑐᒐᕐᒥ ᓯᕗᕙᖅᓯᒪᔪᓃᓐᓂᕋᒪ ᔮᓐᓄᐊᕆᒥ 

ᐊᑐᓚᐅᖅᑕᓐᓂᒃ ᑕᐅᑐᖅᑲᐅᒐᒪ. ᖃᐅᔨᒪᓗᓯ 

ᑎᑎᕋᖅᓯᒪᔭᖓ ᓱᕐᕋᖏᑦᑎᐊᖅᑐᖅ. ᒪᑉᐱᖅᑐᒐᖓ 

138-ᒦᓕᕋᓗᐊᕋᒥ, ᑎᑎᕋᖅᑕᖓ ᑎᑎᕋᖅᓯᒪᓂᖓᓗ 

ᓱᕐᕋᖏᑦᑎᐊᖅᑐᖅ. ᑕᕝᕘᓇ ᒪᒥᐊᑉᐳᖓ, 

ᔮᓐᓄᐊᕆᓯᐅᑎᓂᒃ ᐊᑐᕐᓂᕋᒪ. ᐊᓯᖏᓐᓂᑦ  

ᐱᓚᐅᕋᑦᑕ ᓄᑖᓂᒃ. ᒪᒃᐱᖅᑐᒐᖓ ᐊᑕᐅᓯᕐᒥᑦ 

ᑭᖑᕙᕆᐊᕐᓂᕐᒪᑦ ᐅᖃᐅᓯᖅᑕᖏᑦ 

ᓱᕐᕋᖏᑦᑎᐊᖅᑎᓪᓗᒋᑦ. ᑖᓐᓇ ᒪᒥᐊᔾᔪᑎᒋᖅᑳᖅᖢᒍ.  

 

ᐃᒃᓯᕙᐅᑕᖃᖅᑑᖅ, ᑕᐃᔅᓱᒧᖓ ᑎᑎᕋᖅᓯᒪᔪᒧᑦ 

ᐱᖁᔭᒥᒃ ᐊᖏᖅᑕᐅᓯᒪᓂᕋᐃᔪᒧᑦ ᑎᑎᕋᖁᑎᓐᓂᒃ, 

ᒥᓂᔅᑕ ᒪᐃᒃ ᐊᖏᖅᑕᐅᓯᒪᓂᕋᖅᑕᕐᓂᒃ, ᐅᑭᐅᔅᓵᖅ 

ᐊᖏᖅᑕᐅᓂᕋᓚᐅᖅᑕᕐᓂᒃ.  

ᓇᓗᓇᖅᑰᖏᒻᒪᑦ ᐃᓛᒃ, ᑕᒻᒪᑐᐃᓐᓇᕆᐊᖃᕐᒥᔪᖓ, 

ᑕᒻᒪᔪᐃᑦᑐᖅᑕᖃᓐᖏᒪᒡᒎᖅ ᑭᓯᐊᓂ ᑖᓐᓇ 

ᑕᒻᒪᖅᓯᒪᓇᓱᒋᒐᒃᑯ ᐊᒻᒪᓗ ᐅᖃᖅᑰᔨᖅᑲᐅᓪᓗᓯ 

ᐊᖏᖃᑕᐅᖅᑰᔨᓪᓗᓯᓪᓗ ᑕᒻᒪᖅᓯᒪᔪᒥᒃ 

ᖃᐃᑦᑎᓯᒪᔪᓯ ᑎᑎᕋᖅᓯᒪᔪᖅᑕᓕᒃ. ᒥᓂᔅᑕ ᒪᐃᒃ 

ᐊᐱᕆᔪᒪᒐᒃᑭᑦ, ᑖᓐᓇ ᑎᑎᕋᖅᓯᒪᔪᖁᑎᓯ 

ᑕᒻᒪᖅᓯᒪᓂᕋᕐᓗᒍ ᐊᖏᕈᓐᓇᖅᐲᑦ? ᖁᔭᓐᓇᒦᒃ, 

ᐃᒃᓯᕙᐅᑕᖃᖅᑑᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᓛᒃ ᐅᖃᖅᑲᐅᒐᒪ ᑖᓐᓇ 

ᑕᐃᒪᐃᓕᖓᐅᑎᒋᑐᐃᓐᓇᕋᒃᑯ ᒪᓕᒐᓕᕆᔨᒧᑦ, 

Lawyer-ᒧᑦ ᖃᐅᔨᒋᐊᕈᑎᒋᔪᒪᓪᓗᒍ. ᑖᓐᓇ 

ᑎᑎᕋᖅᓯᒪᓂᕆᔭᖓ ᖃᐅᔨᒋᐊᕈᑎᒋᑲᐃᓐᓇᕈᒪᓪᓗᒍ 

ᑖᓐᓇ ᐱᓕᕆᐊᕋ ᐊᓂᒍᓚᐅᓐᖏᓐᓂᖓᓂ. 

 

ᐅᕝᕙᓘᓐᓃᑦ ᐃᑲᔪᖅᑕᐅᒍᓐᓇᕈᒪ 

ᐃᖅᑲᖅᑐᐃᕕᓕᕆᔨᕈᔪᒻᒧᑦ ᑖᓐᓇ ᐱᔾᔪᑎᒋᓪᓗᒍ. 

ᑕᐃᒪ ᑭᐅᒍᓐᓇᓯᑦᑎᐊᕐᓂᐊᕋᒪ ᑖᓐᓇ 

ᖃᐅᔨᒋᐊᑦᑎᐊᓚᐅᕐᓗᒍ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᒪᐃᒃ 

ᐱᕕᖃᕐᓂᐊᕐᒪᑦ ᐱᖁᔭᓕᕆᔨᒥᓪᓗ 

ᐅᖃᖃᑎᖃᕆᐊᖃᖅᖢᓂ. ᑕᐃᒪᐃᒻᒪᑦ ᐱᖁᔨᕗᖓ 

ᑖᒃᑯᐊ ᐃᓄᓕᕆᔨᒃᑯᑦ ᑮᓇᐅᔭᖅᑐᕈᒪᔾᔪᑎᖏᑦ 

2017-18 ᑭᖑᕙᕆᐊᖅᑕᐅᖁᓪᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᓄᒃ. 

ᐃᓄᒃᑎᑑᖓᔪᒥᒃ ᐱᖁᔨᕗᖔᕈᑎᓂᒃ ᐊᔾᔨᖓᓂᒃ 

ᐱᖃᖅᐲᑦ?  

 

ᑖᓐᓇ ᐃᓄᒃᑎᑑᖓᓕᖅᑕᐅᔭᕆᐊᖃᕐᒪᑦ 

ᐱᖁᔨᕗᖔᕈᑦ. 10 ᒥᓂᑦᓯᒥᒃ 

ᓄᖅᑲᖓᑲᐃᓐᓇᕐᓂᐊᖅᐳᒍᑦ. ᖁᔭᓐᓇᒦᒃ.  

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 18:13-ᒥ 

ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 18:28-ᒥ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᓂᖅ 

ᐱᒋᐊᒃᑲᓐᓂᖁᓕᕐᒥᔭᕋ. ᐱᖁᔨᕗᖔᖅᑕᓕᒃ ᓵᔅᓯᓐᓂ. 

ᐱᖁᔨᕗᖔᕈᑦ ᓈᒻᒪᖕᒪᑦ. ᑖᓐᓇ 

ᐅᖃᐅᓯᐅᓗᐊᓚᐅᓐᖏᓐᓂᖓᓂ ᐱᖁᔨᕗᖔᕈᑦ, 

ᐅᖃᐅᓯᒃᓴᖃᕋᒪ ᐊᐅᓚᓂᖏᓐᓄᑦ.  

 

ᒪᓕᒐᓕᐅᖅᑎ ᐅᖃᕈᓐᓇᖅᑐᓕᒫᑦ ᐱᖁᔨᕗᖔᕈᑎᒧᑦ 

20 ᒥᓂᑦᓯᒥᒃ ᐱᕕᖃᖅᖢᑎᑦ. ᑖᓐᓇ 

ᐱᒋᐊᖅᑎᑦᑎᔪᖅ ᓯᕗᓪᓕᖅᐸᐅᓗᓂ.  

 

ᑖᓐᓇ ᐱᒋᐊᖅᑎᑦᑎᔪᖅ ᑭᖑᓪᓕᖅᐹᒥ 

ᑭᐅᔪᓐᓇᕆᓪᓗᓂ ᒪᑐᓗᒍ. ᐱᖁᔨᕗᖔᕈᒻᒧᑦ, ᒥᔅᑕ 

ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. ᑖᓐᓇ 

ᐱᖁᔨᕗᖔᕈᑎ ᑎᑎᕋᖅᓯᒪᓂᖓ ᓇᓗᓇᖏᑦᑎᐊᕐᒪᑦ 

ᐱᔾᔪᑎᒋᔭᖓᓗ ᓇᓗᓇᖏᑦᑎᐊᖅᖢᓂ 

ᐃᑲᔪᖅᑐᖅᑕᐅᖁᑐᐃᓐᓇᖅᐸᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖁᔨᕗᖔᕈᒻᒧᑦ. ᒥᓂᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᐱᖁᔨᕗᖔᕈᑎᖓ 

ᑲᔪᓯᑎᑕᐅᓚᐅᓐᖏᓐᓂᖓᓂ ᑕᕝᕗᖓ ᐃᓪᓗᒧᑦ 

ᒪᒥᐊᒍᒪᔪᖓ. ᑖᓐᓇ ᑕᒻᒪᖅᓯᒪᒻᒪᑦ ᖃᐅᔨᒐᒃᑯ, 

ᑕᒻᒪᖅᓯᒪᒻᒪᑦ. ᑖᓐᓇ ᖃᓪᓗᓈᑎᑐᑦ ᐃᒫᒃ 

ᐅᖃᖅᓯᒪᒋᐊᓕᒥᓂᐅᒐᓗᐊᖅ ᐅᖃᐅᓯᖅᑕᖓ, ᑖᓐᓇ 

ᑎᑎᕋᖅᑕᐅᓂᑯ ᑕᒻᒪᖅᑕᐅᓂᑰᒻᒪᑦ. 

(ᑐᓵᔨᑎᒎᓕᖅᑐᖅ) ᑖᓐᓇ  

ᑎᑎᕋᖅᑕᐅᕙᓪᓕᐊᑎᓪᓗᒍ ᐸᕐᓇᐅᑦ 

ᓂᕆᐅᒋᔭᐅᓚᐅᕋᓗᐊᕐᒪᑦ ᐱᓐᖑᖅᑎᑕᐅᓂᐊᕆᐊᖓ. 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ 

ᐃᒪᐃᓕᖓᒋᐊᓕᒥᓂᐅᒐᓗᐊᖅ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖁᔨᕗᖔᕈᑎᒧᑦ. 

ᐊᑎᖁᑎᖃᕈᓐᓃᕋᒪ. ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᓗ 

ᐅᖃᐅᓯᖅᑕᖅ ᒪᓕᒡᓗᒍ ᒥᓂᔅᑐ ᒪᐃᒃ  

ᐅᖃᐅᓯᕆᕋᑖᖅᑕᖓ, ᑐᓐᖓᕕᒋᓪᓗᒍ, ᑖᓐᓇ 

ᐱᖁᔨᕗᖔᕈᑎᒐ ᐲᖅᑕᕋ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. D-4-ᒦᒃᑲᑦᑕ. 

ᐃᓄᓕᕆᔨᒃᑯᑦ. ᑎᒥᖓᑕ ᐃᓗᐊᓂ ᐊᐅᓚᑦᑎᓂᖅ. 

ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐱᕕᖃᖅᑎᓐᓇᕕᖓ. ᑖᔅᓱᒧᖓ ᐅᖃᐅᓯᕆᔭᑦᑎᓐᓄᑦ 

ᑕᒻᒪᖅᓯᒪᔪᒧᑦ ᑎᑎᕋᖅᓯᒪᔪᒧᑦ ᒥᓂᔅᑐ ᐅᖃᕐᒪᑦ, 

ᑕᒻᒪᖅᓯᒪᔪᖅ ᓇᓗᓇᓐᖏᒻᒪᑦ. ᐊᐱᕆᔪᒪᓪᓗᖓ.  

ᑖᓐᓇᖃᐃ ᑕᒻᒪᖅᓯᒪᔾᔪᑕᐅᔪᕕᓂᖅ ᑖᓐᓇ 

ᑕᒻᒪᖅᓯᒪᔪᖅ ᑎᑎᕋᖅᓯᒪᔪᖅ ᐅᑯᓂᖓ ᐊᓯᖏᓐᓂᒃ 

ᐸᕐᓇᐅᑎᔅᓯᓐᓂᒃ ᐊᒃᑐᐃᓯᒪᓐᖏᒃᑲᓗᐊᖅᐸ? 

ᖁᔭᓐᓇᒦᒃ, ᐃᒃᓯᕙᐅᑖᖅ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᐊᑦᑐᐃᓯᒪᓐᖏᑦᑐᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ. ᐊᒻᒪᓗ ᐊᐱᕆᔪᒪᓪᓗᖓ ᒥᓂᔅᑐ 

ᒪᐃᒃ ᑕᕝᕙᓃᓐᓂᑦᑎᓐᓂ, ᐊᔪᕐᓇᕈᓐᓃᑐᐊᖅᐸᑦ 

ᑎᑎᕋᖅᓯᒪᔪᒥᒃ ᑭᖑᕝᕕᐅᔾᔪᒥᒃ ᑕᒻᒪᖅᓯᒪᓐᖏᑦᑐᒥᒃ 

ᓴᖅᑭᑎᑦᑎᔪᓐᓇᕐᓂᐊᖅᐱᓰ ᐅᕙᑦᑎᓐᓄᑦ 

ᐱᓯᒪᓂᐊᖅᑕᑦᑎᓐᓂᒃ? ᖁᔭᓐᓇᒦᒃ, 

ᐃᒃᓯᕙᐅᑕᖃᖅᑑᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᓴᖅᑮᔪᓐᓇᓂᐊᖅᑐᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓄᓕᕆᔨᒃᑯᑦ. ᑎᒥᐅᔪᒥ ᐊᐅᓚᑦᑎᓂᖅ. ᑲᑎᓪᓗᒋᑦ 

ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ ᓂᕈᐊᖅᑕᐅᔪᒃᓴᐃᑦ. 

$8,471,000. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᖅ D-

5. ᐃᓄᓕᕆᔨᒃᑯᑦ. ᒥᔅᑕ ᒪᑉᓴᓚᒃ. 

 

ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂ 

ᐊᐱᖅᑯᑎᒃᓴᖄᕐᔪᒃᑐᖓ ᓇᐃᑦᑑᒐᓗᐊᒥᒃ 

ᑐᑭᓯᒋᐊᕈᑎᒃᓴᒥᓪᓗ. ᑖᓐᓇ ᑐᕌᖓᖅᑰᕐᒪᑦ 

ᑕᒪᒃᑯᓄᖓ ᒥᐊᓂᕆᔭᐅᓯᒪᔭᕆᐊᖃᓲᖑᔪᓄᑦ 

ᑕᐅᓄᖓ ᓄᓇᕘᑦ ᐊᓯᐊᓄᑦ ᓄᓇᕗᒻᒥ 

ᐱᑕᖃᓐᖏᓐᓂᖓᓄᑦ, ᑕᒪᒃᑯᐊ 

ᑲᒪᒋᔭᐅᔭᕆᐊᖃᖅᑐᑦ ᐃᓱᒪᖏᑎᒍᑦ 

ᐋᓐᓂᐊᖃᖅᑐᓪᓘᓐᓃᑦ ᐅᕝᕙᓘᓐᓃᑦ 

ᒥᐊᓂᕆᔭᐅᖏᓐᓇᕆᐊᖃᓲᑦ, ᑖᓐᓇ ᑕᕝᕙᓃᖅᑰᕐᒪᑦ. 

ᑕᐃᒪ ᐅᓇ ᒥᓂᔅᑕ ᐊᐱᕆᓚᐅᖅᓯᒪᖅᑰᕋᒃᑯ ᑕᕝᕙᓂ 

ᐃᒡᓘᑉ ᐃᓗᐊᓂ ᑕᒪᑐᒪ ᒥᒃᓵᓄᑦ ᑕᒪᒃᑯᐊ… 

ᐊᐱᕆᓚᐅᖅᓯᒪᒐᒃᑯ ᐊᐱᖅᑯᑎᓐᓃᑎᓪᓗᑕ.  

 

ᑕᒪᒃᑯᐊ ᑕᐅᓄᖓ ᐊᐅᓪᓚᖅᑎᑕᐅᕙᒃᑐᑦ 20-ᓂ 

ᐅᑭᐅᖃᓕᕌᖓᑕ ᐊᑕᐅᓰᖅᑕᑐᐃᓐᓇᖅᖢᑎᒃ 

ᑕᑯᔭᖅᑐᖅᑕᐅᔪᓐᓇᖅᓯᓲᖑᖕᒪᑕ. ᑖᓐᓇ ᒪᓕᒐᖃᕐᒪᑦ 

ᑕᐃᒪᓐᓇ ᐊᒻᒪᓗ ᑭᐅᓚᐅᖅᓯᒪᓪᓗᓂ ᒥᓂᔅᑐ ᑕᒪᓐᓇ 

ᕿᒥᕐᕈᒋᐊᓚᐅᕐᓂᐊᕐᓂᕋᖅᖢᓂᐅᒃ, 

ᑕᐃᒪᓐᓇᐃᑦᑑᓚᐅᕐᓂᖓ. ᒥᓂᔅᑕ ᐊᐱᕆᔪᒪᓪᓗᒍ 

ᑕᒪᓐᓇᖃᐃ ᑕᕝᕙᓂ ᐸᕐᓇᐅᑎᖓᓂ 

ᐊᑐᖅᑕᐅᔪᒃᓴᐅᓂᐅᖅᑐᒥ ᑕᕝᕙᓂ. ᑕᒪᓐᓇ 

ᐊᓯᓐᖑᕆᐊᖅᓯᒪᓕᖅᐸ ᑐᒃᓯᕋᕐᓂᕆᓚᐅᖅᓯᒪᔭᖓ 

ᑕᐃᓐᓇ ᕿᒥᕐᕈᖁᓪᓗᒍ ᑕᐃᔅᓱᒪ ᒥᒃᓵᓄᑦ. 

 

ᐃᓱᒪᖏᑦ ᐃᓐᓇᕈᕈᓐᓇᓐᖏᒻᒪᑕ ᑕᒪᒃᑯᐊ 

ᒥᐊᓂᕆᔭᐅᔭᕆᐊᖃᖅᑐᑯᓗᐃᑦ ᓇᑲᑕᐅᖃᑦᑕᕐᓂᖓ 

ᑕᒪᓐᓇ ᑕᑯᔭᖅᑐᖅᑕᐅᔪᓐᓇᕐᓂᖓ 20-ᓂᒃ 

ᐅᑭᐅᖃᓕᑐᐊᕌᖓᑕ ᐊᑕᐅᓰᖅᑕᕐᓗᑎᒃ ᑭᓯᐊᓂ 

ᐅᑭᐅᓗᒃᑖᖅ ᑕᑯᔭᐅᔪᓐᓇᖃᑦᑕᓕᕐᓂᕐᓂᖏᑦ. ᑕᒪᓐᓇ 

ᐱᓕᕆᐊᖑᓯᒪᕙ ᒫᓐᓇᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᐃᓄᒃ): ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᓐᓇ ᐱᓕᕆᐊᕆᓯᒪᔭᕗᑦ ᑖᓐᓇ, ᐃᓛᒃ 

ᐋᖅᑭᒋᐊᒐᓛᓐᓂᐊᖅᑐᖅ ᑮᓇᐅᔭᖅᑐᑲᓐᓂᔮᓐᖏᑦᑐᖅ 

ᑭᓯᐊᓂ ᐋᖅᑭᒋᐊᕈᑎᒋᔭᖓ. 

ᑕᑯᔭᖅᑐᖃᑦᑕᕈᓐᓇᓂᕐᒥᑦ ᐅᖃᐅᓯᖃᖅᑰᕋᕕᑦ, 

ᐊᐱᖅᑯᑎᒋᓚᐅᖅᓯᒪᓪᓗᒍᓗ ᑕᕝᕙᓂ ᐃᒡᓗᒥ. 

 

ᑕᒪᓐᓇ ᐱᓪᓗᒍ ᓄᓇᕗᑦ ᓯᓚᑖᓃᑦᑐᑦ 

ᑲᒪᒋᔭᐅᓂᖏᑦ ᐅᐸᒃᑕᐅᖃᑦᑕᕆᐊᖃᕐᓂᖏᑦ ᑕᐃᒪ 

ᐊᕐᕌᒍᒥ ᒪᕐᕈᐊᑎᖅᑐᓂ ᒪᕐᕉᓐᓄᒃ 

ᑕᑯᔭᖅᑐᖅᑕᐅᔭᕆᐊᖃᕐᖓᑦ, ᒪᕐᕈᐊᑎᕐᓗᑎᒃ. 

ᑕᐃᒪᓕ ᑖᓐᓇ ᒪᕐᕈᐊᖅᑎᖃᑦᑕᕆᐊᖃᕐᓂᖅ 

ᑎᓴᒪᐃᕋᕈᓐᓇᖅᓯᖁᓪᓗᒍ ᑕᕝᕗᖓ 

ᐋᖅᑭᒋᐊᓕᖅᑐᖅ. ᐃᓛᒃ ᑖᒃᑯᐊ 

ᑎᓴᒪᓪᓗᐊᓐᖑᐊᖑᒐᓗᐊᕐᖓᑕ ᓈᓴᕐᓗᒋᑦ 

ᑕᑯᔭᖅᑐᖅᑐᐃᑦ, ᒪᕐᕈᐊᖅᑎᕐᓗᐊᖅᑐᑎᒃ.  

 

ᒫᓐᓇᓕ ᐃᒫᖔᖅ ᐃᓱᒪᓇᖅᓯᓯᒪᔪᖅ, ᐃᓛᒃ 

ᐃᖅᑲᓇᐃᔮᕆᓯᒪᔭᕗᑦ ᒪᓕᑦᑐᒋᑦ, ᑕᐃᒪ 

ᒪᕐᕉᓈᖅᑕᖏᓪᓗᑎ ᐋᖅᑭᒋᐊᕋᓱᐊᖅᑕᕗᑦ 

ᐊᑲᐅᓈᕐᓂᖅᓴᐅᖁᓪᓗᒍ ᑎᓴᒪᐃᕋᕈᓐᓇᖅᓯᓗᑎᒃ 

ᑕᕝᕙᓐᖓᑦ ᐃᓚᒋᔭᐅᔪᖅ ᑕᑯᔭᖅᑐᖃᑦᑕᕈᓐᓇᖅᓯᓗᓂ 

ᑎᓴᒪᐃᕋᓪᓗᐊᖅᑐᒥᑦ. ᑖᓐᓇ ᑕᑯᔭᖅᑐᕆᐊᓖᒃ 

ᒪᕐᕉᓈᑦᑕᖅᑰᒃ ᐊᒻᒪ ᐊᕐᕌᒍᒥ 

ᒪᕐᕈᐊᖅᑎᑐᐃᓐᓇᖃᑦᑕᑕᖅᑰᒃ. ᑕᓐᓇ 

ᐃᒪᐃᓕᖓᖅᑰᕐᒪᑦ ᒫᓐᓇᐅᔪᖅ. ᑖᓐᓇ ᑕᕝᕘᓇ 

ᐊᓯᔾᔨᕆᐊᕈᑎᒋᔪᖅ ᑕᕝᕙᓂ ᐊᑐᕈᒪᓂᐊᖅᑕᑎᓐᓂ 

2017-18. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᑕᒪᓐᓇ 

ᑭᐅᑦᑎᐊᕋᖕᓂ ᑐᑭᓯᓇᑦᑎᐊᖅᑐᒥ ᖁᔭᓐᓇᒦᒃ, 

ᒥᓂᔅᑕ. ᐃᓛᒃ ᑖᓐᓇ ᑕᑯᓪᓗᒍ ᐸᕐᓇᒃᑕᐅᓯᒪᔪᖅ 

ᑖᓐᓇ ᑮᓇᐅᔭᖅᑐᕐᓂᐊᕐᓂᕆᔭᖓ ᐊᕐᕌᓂᒥ 

ᒥᑭᓐᓂᖅᓴᐅᔫᔮᕐᒪᑦ. ᑕᐃᒪ ᑕᐃᒪᓐᓇᐃᑦᑑᓂᖓᓄᑦ 

ᐋᖅᑭᒋᐊᕐᓂᐊᕐᓂᖓᓗ ᑕᐃᓐᓇ ᑐᑭᓯᓇᖅᑲᐅᓪᓗᓂ. 

ᑕᒪᒃᑯᐊᖃᐃ ᑕᐅᓄᖓ ᒥᐊᓂᕆᔭᐅᔭᖅᑐᖅᐸᑦᑐᑦ  

ᐊᒥᓲᔪᓐᓃᖅᐸᓪᓕᐊᖕᒪᑕ. ᑖᔅᓱᒥᓐᖓᓪᓗᑭᐊᖅ 

ᐱᔾᔪᑎᖃᖅᑐᓂ. ᑖᓐᓇ  ᑭᓇᐅᔭᖅ ᑕᐃᑯᖓ  

ᑐᕋᖓᔪᖅ ᒥᑭᓐᓂᖅᓴᐅᔫᔮᕐᒪᑦ ᐊᕐᕌᓂᒥᓂᑦ. ᑕᒪᓐᓇ 

ᑐᑭᓯᒋᐊᕈᑎᑐᐃᓐᓇᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᖏᓕᕋ ᑖᔅᓱᒥᖓ ᑭᐅᒋᐊᑲᐃᓐᓇᓂᐊᕐᖓᑦ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᐅᓄᓐᖏᓐᓂᖅᓴᐅᖅᑰᔨᔾᔪᑎᒋᕚ ᑕᐃᓐᓇ Public 

Guardian ᐃᓱᒪᓕᐅᖅᑎᐅᔪᖅ 

ᑕᕝᕙᓃᓚᐅᕋᓗᐊᖅᓯᒪᖕᒪᑦ, ᓱᕈᓯᓕᕆᕝᕕᖕᒥ, 

ᐃᓚᔮᓕᕆᕝᕕᖕᓂ. ᐊᓯᐊᓄᑦ ᓅᒃᑲᑦᑎᒍ. ᑕᐃᒃᑯᐊᓕ  

ᓱᕈᓯᓕᕆᔾᔪᑏᑦ ᐊᐅᓚᔾᔪᑎᒋᔭᖏᑦ ᓱᕐᕋᖏᑦᑎᐊᖅᑐᑦ 

ᑮᓇᐅᔭᑦ ᐊᖏᒡᓕᕚᓪᓕᐊᕐᔪᓐᖏᒃᑯᑎᒃ. ᑖᓐᓇ 

ᓱᕐᕋᒃᓯᔾᔮᓐᖏᑦᑐᖅ ᑮᓇᐅᔭᓂᑦ. ᑕᐃᓐᓇ ᑕᕝᕙᓂ 

Public Guardian 

ᑕᕝᕙᓃᑦᑐᓐᓃᑐᐃᓐᓇᕐᓂᐊᖅᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ 

ᖁᔭᓐᓇᒦᒃ ᑐᑭᓯᓇᑦᑎᐊᖅᑐᒥᑦ ᑭᐅᖕᒥ`ᖕᒪᑦ. ᑕᐃᒪ 

ᑖᓐᓇ ᐊᖏᖅᑕᐅᓯᒪᓕᖅᐸᑦ ᑕᕝᕙᓂ ᐊᐃᐳᕉᒥ 

ᐱᒋᐊᕐᓂᖓᓂᑦ ᐱᒋᐊᕈᓐᓇᖅᓯᑲᐅᑎᒋᓂᐊᖅᐸ? 

ᑕᐃᒪᓐᓇᐃᑦᑑᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᐊᐃᐳᕉ 1-ᒥᑦ ᑖᓐᓇ ᐊᑐᓕᕆᐊᕐᓂᐊᖅᑐᖅ. 

ᖁᔭᓐᓇᒦᒃ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᒪᐃᒃ. ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᕆᔪᒪᒐᒪ ᑕᕝᕙᓂ ᐸᕐᓇᐅᑎᔅᓯᓐᓂ 142 

ᐃᓚᔮᕇᑦ ᐋᓐᓂᖅᓯᖅᑕᐅᖃᑦᑕᕐᓂᖏᓐᓄᑦ 

ᐱᔨᑦᑎᕋᕐᓂᖅ. ᐃᓚᓐᖓᕆᐊᕌᕐᔪᒃᓯᒪᖕᒪᑦ 

ᑮᓇᐅᔭᖏᑎᒍᑦ $720,000-ᖏᓐᓂᐅᖅᑰᖅᑐᓂᑦ. 

ᓄᓇᓕᖕᓂ ᐃᓄᓕᕆᔨᑐᐃᓐᓇᐃᑦ ᐃᓚᒌᔮᓄᑦ 

ᐋᓐᓂᖅᓯᕆᖃᑦᑕᐅᑎᓂᖅ ᐅᓚᕕᓴᐃᖃᑦᑕᕐᓂᕐᒥᑦ. 

ᐅᖃᐅᓯᕆᔪᓐᓇᖅᐱᐅᒃ ᖃᓄᐃᒻᒪᑦ 

ᐃᓚᓐᖔᕐᔪᒃᓯᒪᖕᒪᖔᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᖅᑎᑦᑎᔨᒧᑦ ᓴᖑᑎᓐᓂᐊᕋᒃᑯ 

ᑭᐅᔭᐅᖁᓪᓗᒍ ᑐᑭᓯᓇᑦᑎᐊᖁᓪᓗᒍ ᑖᒃᑯᐊ  

ᐊᐱᖅᑯᑎᒋᔭᖏᑦ ᑮᓇᐅᔭᑎᒎᖓᔪᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᕚᑎ. 

 

ᒧᑎᔅᑐ-ᕚᑎ (ᑐᓵᔨᑎᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᓚᓐᖓᕐᓂᐊᕐᓂᖓ $720,000 ᑐᕌᖓᕗᖅ 

ᐃᖅᑲᓇᐃᔮᓄᑦ ᓱᕈᓰᑦ ᓴᐳᒻᒥᔭᐅᓂᖏᓐᓄᑦ 

ᐃᖃᓗᐃᑦ ᑎᑎᕋᕐᕕᖓᓂ. ᐲᕐᒥᔪᐃᑦᑕᐅᖅ 

ᑮᓇᐅᔭᓂᒃ ᐃᑲᔫᑎᓄᑦ ᐊᖏᖃᑎᒌᒍᑎᓂᒃ. 

ᑭᓯᐊᓂᓕ ᐃᑲᔫᑎᒋᔭᑦᑎᓐᓂ ᑮᓇᐅᔭᓂᒃ 

ᐃᓚᓯᒪᕗᒍᑦ ᓄᓇᓕᖕᓂ ᐃᓕᓐᓂᐊᕐᓂᖃᖁᓪᓗᒍ 

ᕿᒫᕕᖕᓂ ᐱᓕᕆᐊᖑᖃᑦᑕᖅᑐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᐊᓐᖏᓐᓇᒪ. ᐅᖃᖅᑲᐅᒐᕕᑦ ᑮᓇᐅᔭᖅᑕᖃᕐᒪᑦ 

ᕿᒫᕕᖕᓄᑦ ᑕᒪᒃᑯᓄᖓᕈᓘᔭᕐᓗ. ᑭᓯᐊᓂᓕ ᑖᒃᑯᐊ 

ᑮᓇᐅᔭᐃᑦ ᖃᔅᓰᓐᓇᕈᕆᐊᖅᓯᒪᖕᒪᑕ,  

ᐊᓯᐊᓃᓐᖔᖓᔪᐃᓄᑯᐊ ᐅᕝᕙᓘᓐᓃᑦ 

ᐅᓂᒃᑳᕆᒋᐊᒃᑲᓐᓂᕈᓐᓇᖅᐱᐅᒃ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᖅᑎᑦᑎᔨ ᑭᐅᒃᑲᓐᓂᑲᐃᓐᓇᓂᐊᕐᖓᑦ 

ᑖᔅᓱᒧᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅ ᕚᑎ. 

 

ᒧᑎᔅᑐ-ᕚᑎ (ᑐᓵᔨᑎᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ $700,000-ᓂᒃ ᐃᓚᓐᖓᐃᔾᔪᑎᖓ 

ᐊᑐᖅᑕᐅᕙᑉᐳᖅ ᐃᖅᑲᓇᐃᔮᓂᒃ ᓴᖅᑭᑦᑐᖃᖁᓪᓗᒍ 

ᓱᕈᓯᕐᓂᒃ ᓴᐳᒻᒥᐅᓴᕈᑎᑦᑎᓐᓄᑦ ᑎᑎᕋᕐᕕᑎᓐᓂ 

ᐃᖃᓗᓐᓂ, 500 ᐅᖓᑖᓂ 

ᐱᓕᕆᖃᑦᑕᕆᐊᖃᖅᐸᑲᑦᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᑭᐅᔾᔪᑎᖓᓄᑦ, ᑐᑭᓯᓕᖅᐳᖓ. 

ᑕᕝᕙᓂᔅᓴᐃᓐᓇᖅ ᒪᑉᐱᒐᕐᒥ, ᐃᓐᓇᕐᓄᑦ 

ᐃᑲᔫᑎᖃᕐᒥᒐᔅᓯ $738,000-ᓂᒃ. 

ᑕᐃᒪᐃᖃᑦᑕᓚᐅᖅᑐᖅ ᐊᒻᒪ ᓱᕐᕋᔅᓯᒪᖅᑰᔨᖏᑦᑐᖅ. 

ᑕᒪᒃᑯᐊ ᐃᑲᔫᑕᐅᔪᒫᕐᓂᐊᖅᓯᒪᕗᑦ ᐃᓐᓇᐅᔪᓄᑦ 

ᑎᒥᒥᒍᑦ ᐊᒃᓱᕉᑎᖃᖅᑐᓄᑦ. 

ᐅᓂᒃᑲᐅᑎᒍᓐᓇᖅᐱᑎᒍᑦ ᖃᓄᖅ ᑕᒪᒃᑯᐊ 

ᑮᓇᐅᔭᐃᑦ ᐊᑐᖅᑕᐅᖃᑦᑕᖅᓯᒪᒻᒪᖔᑕ? ᖃᔅᓯᓂᒃ, 

ᑮᓇᐅᔭᖅᑐᕐᓇᐅᑉ ᐊᕐᕌᒍᖓᑕ ᐃᓱᐊᓂ, ᑖᒃᑯᐊ 

ᐊᒥᐊᒃᑯᕙᑉᐸᑦ ᐊᒥᐊᒃᑯᖃᖅᐸᑕᐃᓛᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᖅᑎᑦᑎᔨ ᑖᔅᓱᒥᖓ ᑭᐅᒃᑲᓂᕐᓂᐊᕐᖓᑦ. 

ᖁᔭᓐᓇᒦᒃ. 

ᐃᒃᓯᕙᐅᑕᖅ: ᒥᔅ ᕚᑎ. 

 

ᒧᑎᔅᑐ-ᕚᑎ (ᑐᓵᔨᑎᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᑮᓇᐅᔭᐃᑦ ᑐᑭᓕᐊᑦᑎᐊᖏᓐᓇᐅᔭᖅᑐᑦ 

ᑮᓇᐅᔭᖅᑑᑎᓕᐊᖑᕙᑦᑐᓂ ᐊᕐᕌᒍᑕᒫᑦ. ᑖᓐᓇᓗ 

ᑐᕌᖓᕙᑦᑐᖅ ᐱᔨᑦᑎᖅᐸᑦᑕᑎᓐᓄᑦ ᓄᓇᓕᓐᓂ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᖅ ᑖᒃᑯᐊ ᑮᓇᐅᔭᐃᑦ ᐱᔭᐅᕙᑉᐸᑦ ᐃᑲᔫᑏᑦ? 

ᑮᓇᐅᔭᓂᑦ ᐃᑲᔫᑕᐅᓪᓗᑎᒃ, ᖃᐃᖁᔭᐅᓂᒃᑯᑦ 

ᐅᕝᕙᓘᓐᓃᑦ ᐊᖅᑯᑎᖃᖅᐸᑉᐱᓰ ᑎᒥᐅᔪᓄᑦ ᓲᕐᓗ 

ᕼᐋᒻᓚᐅᔪᓄᑦ, ᖃᓄᕈᓇ ᐱᕙᑉᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ.  

ᑖᓐᓇ ᑐᑭᒧᐊᖅᑎᑦᑎᔨ ᑭᐅᒃᑲᓂᕈᓐᓇᖅᑲᑦ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅ ᕚᑎ. 

 

ᒧᑎᔅᑐ-ᕚᑎ (ᑐᓵᔨᑎᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᖃᑦᑕᖅᑐᑦ 

ᐱᔨᑦᑎᖅᑕᐅᔪᑦ ᖃᑕᓐᖑᑎᒋᔭᖏᑕ 

ᖃᖓᑦᑕᐅᑎᖃᖅᑎᑕᐅᓂᖏᓐᓄᑦ ᐊᒻᒪᓗ 

ᐃᓂᔅᓴᖃᕐᓂᕐᒧᑦ ᐊᐅᓪᓚᖅᑎᑦᑎᓂᑦᑎᓐᓄᑦ ᐊᒻᒪ 

ᐅᓯᔭᐅᑎᑦᑎᓂᑦᑎᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓱᓕᓛᒃ ᑐᑭᓯᑦᑎᐊᓐᖏᓚᒍ ᖃᓄᖅ ᑖᓐᓇ 

ᐊᐅᓚᑕᐅᖃᑦᑕᕐᒪᖔᑦ. ᑕᐃᒃᑯᐊ ᐃᓚᒋᔭᖏᑦ, 

ᖃᓄᖅ ᐃᓚᒥᓂᒃ ᑎᒥᒃᑯᑦ ᐊᔪᕈᑎᖃᖅᑐᓄᑦ 

ᐅᐸᒍᑎᔾᔪᑎᒋᔭᐅᖃᑦᑕᖅᑑᖅ?  

ᕿᑲᕆᐊᖃᑦᑕᖅᐸᓘᓐᓃᑦ? ᖃᓄᐃᓕᐅᖃᑦᑕᖅᐸᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᑭᒧᐊᒃᑎᑦᑎᔨ ᑭᐅᒃᑲᓐᓂᕈᓐᓇᖅᑲᑦ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᒧᑎᔅᑐ-ᕚᑎ.  

 

ᒧᑎᔅᑐ-ᕚᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒃᑯᐊ ᑲᒪᒋᔭᕗᑦ ᖃᖓᑦᑕᐅᓯᖅᑕᐅᖃᑦᑕᖅᐳᑦ 

ᐊᒻᒪᓗ ᑕᐃᒃᑯᐊ ᐃᓚᖏᑦ. ᒫᓂ 

ᓇᔪᒐᖃᓐᖏᑦᑕᕌᖓᑕ ᖃᓪᓗᓈᑦ 

ᓄᓇᖏᓐᓃᑦᑕᕌᖓᑕ ᐃᓚᖏᓐᓄᑦ 

ᐳᓛᕆᐊᕈᑎᒋᔭᐅᖃᑦᑕᖅᑐᖅ 

ᖃᖓᑦᑕᐅᓯᖅᑕᐅᓪᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ, ᐊᑏᓘ? 

ᐊᑏ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᑐᑭᓯᓕᑕᐃᓐᓇᖅᐳᖓ ᖁᔭᓐᓇᒦᒃ. ᑕᕝᕙᓂᔅᓴᐃᓐᓇᖅ 

ᐃᓅᓯᒃᑯᑦ ᐊᔭᐅᖅᑐᐃᔨᐅᓇ ᖁᓪᓖᑦ ᓄᓇᕗᒻᒥ  

ᐊᕐᓇᐃᑦ ᑲᑎᒪᔨᖏᑦ ᑕᕝᕙᓃᖃᑕᐅᖕᒪᑕ ᐊᒻᒪᓗ 

ᑮᓇᐅᔭᖃᖅᑎᑕᐅᖃᑦᑕᕐᒥᔪᑦ ᐊᖏᕈᑎᑎᒍᑦ. ᑖᒃᑯᐊ 

ᑮᓇᐅᔭᐃᑦ ᓱᕐᕋᓚᐅᖅᓯᒪᓐᖏᒻᒪᑕ ᐊᕐᕌᒍᒐᓴᖕᓄᑦ. 

ᐊᓯᔾᔨᖅᑕᐅᔪᓐᓇᖅᐸ ᐅᕝᕙᓘᓐᓃᑦ 

ᕿᒥᕐᕈᓇᒃᑕᐅᔪᓐᓇᖅᐸ ᑖᒃᑯᐊ ᖁᓪᓕᒃᑯᑦ 

ᑮᓇᐅᔭᖃᖅᑎᑕᐅᖃᑦᑕᕐᓂᖏᑦ? ᓱᖕᒪᓄᑯᐊ 

ᓱᕐᕋᓚᐅᖅᓯᒪᓐᖏᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᖏᓕᕋ ᑖᔅᓱᒧᖓ ᑭᐅᑲᐃᓐᓇᓂᐊᕐᖓᑦ. 

ᖁᔭᓐᓇᒦᒃ.  

ᐃᒃᓯᕙᐅᑕᖅ: ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᑯᐊ ᑮᓇᐅᔭᑦ ᐃᓚᖏᑦ, $250,000 ᖁᓪᓕᒃᑯᓐᓄᑦ 

ᑐᓐᓂᖁᑕᐅᖃᑦᑕᖅᑐᑦ ᐊᐅᓚᑦᑎᔪᓐᓇᕐᓂᐊᕐᒪᑕ 

ᑎᑎᕋᕐᕕᖕᒥᓂᑦ ᐊᒻᒪᓗ ᑲᑎᒪᔨᒥᓂᑦ. ᑮᓇᐅᔭᓂᑦ 

ᐅᓄᒃᑲᓐᓂᖅᑐᓂᒃ ᑐᒃᓯᕋᓚᐅᖅᓯᒪᓐᖏᒻᒪᑕ. ᑖᒃᑯᐊ 

ᑮᓇᐅᔭᑦ ᑕᒪᒃᑯᓄᖓ ᐊᑐᖅᑐᒃᓴᐅᑕᐅᔪᑦ, 

ᓱᕐᕋᓚᐅᖅᓯᒪᓐᖏᑦᑐᑦ. ᑲᑎᒪᔨᖏᑦ ᑖᒃᑯᐊ  

ᑲᑎᒪᑦᑎᐊᖃᑦᑕᖅᑐᑦ, ᑎᑎᕋᕐᕕᖃᖅᖢᑎᒡᓗ ᑭᓯᐊᓂ 

ᐅᓄᒃᑲᓐᓂᖅᑐᓂᒃ ᑐᒃᓯᕋᖅᓯᒪᓐᖏᓐᓂᖏᓐᓄᑦ. ᑖᓐᓇ 

ᓱᕐᕋᒃᓯᒪᓐᖏᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᓪᓕᒃᑯᑦ ᑲᑎᒪᔨᖏᑦ ᐱᔾᔪᑎᒋᓪᓗᒋᑦ 

ᓇᓗᓇᐃᖅᓯᕕᒋᔪᓐᓇᖅᐱᓐᖔ ᖃᓄᖅ ᑖᒃᑯᐊ 

ᐃᓕᔅᓯᓐᓂᒃ ᐃᖅᑲᓇᐃᔭᖃᑎᒋᔭᐅᖃᑦᑕᕐᒪᖔᖏᑦ? 

ᐆᒃᑑᑎᒋᓗᒍ, ᒪᑯᐊ ᓯᕗᓪᓕᐅᔾᔭᐅᔪᒃᓴᑦ 

ᑲᒪᒋᔭᐅᔭᕆᐊᓖᓪᓘᓐᓃᑦ, ᐃᒻᒪᖄᓗ ᐊᓯᖏᑦ 

ᓇᐅᒃᑯᑦ ᐃᖅᑲᓇᐃᔭᖃᑎᒋᖃᑦᑕᖅᐱᓯᐅᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐊᕐᓇᒃᑲᖅ. ᒥᓂᔅᑕ 

ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑐᖏᓕᕋ ᑖᔅᓱᒥᖓ 

ᓇᓗᓇᐃᖅᓯᑦᑎᐊᑲᐃᓐᓇᓂᐊᕐᖓᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐃᐅᓪ-ᑲᓇᔪᖅ, ᑖᓐᓇ ᖁᓪᓕᒃᑯᑦ ᓄᓇᕗᑦᒥ 

ᐊᕐᓇᐃᑦ ᑲᑎᒪᔨᖏᓐᓂᑦ ᑲᒪᔨᐅᖕᒪᑦ. ᑕᐃᓐᓇ 

ᒥᓂᔅᑕᕆᔭᐅᔪᖅ ᓂᕆᐅᒋᔭᒥᓂᒃ ᑎᑎᕋᖃᑦᑕᖅᑐᖅ 

ᖁᓪᓕᒃᑯᓐᓄᑦ ᑲᑎᒪᖃᑎᒋᓚᐅᖢᓂᔾᔪᒃ ᐊᒻᒪᓗ 

ᓇᓗᓇᐃᖅᓯᕕᐅᖃᑦᑕᖅᑐᑦ ᑭᓱ 

ᓯᕗᓪᓕᐅᔾᔭᐅᔭᕆᐊᖃᕐᒪᖔᑦ ᓄᓇᕗᒻᒥ. ᓲᕐᓗ 

ᓂᓐᖓᕐᓂᖅ ᑲᒪᒋᔭᐅᖃᑦᑕᕐᓂᖓ ᓄᓇᓕᖕᓂ, ᒥᔅ 

ᐃᐊᓪ-ᑲᓇᔪᖅ ᑕᐃᒃᑯᐊ ᑲᒪᒋᒐᒥᔾᔪᒃ.  

ᑕᐃᒪ ᑎᑎᕋᕐᕕᐅᓚᐅᖅᐳᖅ ᒥᓂᔅᑕᕆᔭᐅᔪᓄᑦ 

ᓇᓗᓇᐃᔭᐃᓯᒪᓪᓗᑎᒃ ᑭᓱᓂᒃ ᓂᕆᐅᒋᔭᖃᕐᒪᖔᑦ.  

 

ᑭᓯᐊᓂ ᐃᖅᑲᓇᐃᔭᖅᑎᖃᖅᑐᒍᑦ ᐃᓄᓕᕆᔨᒃᑯᑦ 

ᐃᓗᐊᓂ ᑖᒃᑯᓂᖓ ᐃᖃᓇᐃᔭᖃᑎᖃᖃᑦᑕᖅᑐᒥᒃ. 

ᓲᕐᓗ ᐊᒡᓚᒡᕕᖕᒥ ᑲᒪᒋᔭᐅᔭᕆᐊᓕᖕᓂᒃ ᑲᒪᕙᒃᖢᓂ. 

ᑕᕝᕘᓇ ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ, 

ᐱᓕᕆᐊᕆᔭᕆᐊᖃᖅᑕᒥᖕᓂᒃ ᐱᓕᕆᖦᖤᖅᐳᑦ,  

ᐅᕙᒍᑦ ᑮᓇᐅᔭᓂᑦ ᑐᓂᖦᖤᖅᐸᕗᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᕆᒃᑲᓐᓂᕐᓚᖓ ᓄᓇᕗᒻᒥ ᒪᑭᓐᓇᓱᐊᖅᑏᑦ  

ᑲᑐᔾᔨᖃᑎᒌᖏᑦ. $100,000-ᖑᕗᖅ. ᑖᒃᑯᐊ 

ᓱᕐᕋᒃᓯᒪᓐᖏᒻᒥᖕᒪᑕ, ᖃᓄᖅ 

ᑮᓇᐅᔭᖅᑖᕆᖃᑦᑕᖅᑕᒥᓂᑦ ᐅᓄᒃᑲᓐᓂᖅᑐᓂᑦ 

ᑐᒃᓯᕋᓚᐅᖅᓯᒪᓐᖏᒻᒪᑖ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ (ᑐᓵᔨᑎᒍᑦ): ᐋᒡᒐ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᕐᓕ ᑖᒃᑯᐊ ᓄᓇᕗᒻᒥ ᒪᑭᓐᓇᓱᐊᖅᑏᑦ 

ᐃᖅᑲᓇᐃᔭᖃᑎᒋᖃᑦᑕᕋᔅᓯᐅᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑐ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᐋᒡᒐ. ᖁᔭᓐᓇᒦᒃ, 

ᐃᔅᓯᕙᐅᑖᖅ. ᑕᒪᒃᑯᐊ ᑎᒥᒥᒍᑦ ᐊᔪᕈᑎᓖᑦ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᓕᕆᔨᒃᑯᓐᓄᑦ ᐃᑲᔪᖅᑐᖅᑕᐅᖃᑦᑕᖅᑐᑦ ᐊᒻᒪ 

ᑭᒡᒐᐅᑐᖅᑕᐅᓲᖑᓪᓗᑎᒃ ᐃᓛᓐᓂᒃᑯᑦ 

ᓴᖑᑎᒋᐊᖃᕋᐃᒻᒪᑕ ᑖᒃᑯᐊ ᐃᓄᓕᕆᔨᒃᑯᑦ ᓄᓇᕗᑦ 

ᓯᓚᑖᓂᓘᓐᓃᑦ ᒐᕙᒪᐅᔪᓂᒃ, ᐱᓗᐊᖅᑐᒥ ᑲᓇᑕᐅᑉ 

ᒐᕙᒪᒃᑯᖏᓐᓂ. ᐄ, ᑕᒪᒃᑯᐊ 

ᑮᓇᐅᔭᔅᓴᓐᓂᐊᕈᔾᔭᐅᓲᑦ ᑕᕝᕘᓇ ᒪᑭᒪᓇᓱᐊᖅᑏᑦ 

ᑎᒥᖁᑎᒋᔭᖓ ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ 

ᑕᒪᔅᓱᒥᖓ ᐊᐅᓚᔾᔭᐃᒋᐊᖅᓯᒪᕙᓪᓗᑐᑎᐅᒻᒪᑕ 

ᑕᒪᒃᑯᐊ ᐱᔾᔪᑎᒋᓗᒋᑦ ᓄᓇᑖᖃᑕᐅᓯᒪᔪᓄᑦ 

ᑎᒥᒥᒍᑦ ᐊᔪᕈᑎᓕᓐᓄᑦ. ᐄ, ᑖᒃᑯᐊ ᑕᕝᕘᓇ 

ᐃᓅᓯᖏᑎᒍᖅᑲᐃ ᒪᐅᓇ ᖃᓄᑐᐃᓐᓇᖅ 

ᐊᑲᐅᓯᕚᓪᓕᖁᓪᓗᒋᑦ ᐊᑲᕐᕆᔮᕈᑎᖏᓐᓄᑦ. 

ᖃᐅᔨᒪᔭᐅᑎᔭᐅᒐᓱᐊᕐᓂᖏᑦᑎᒍᓪᓗ ᐅᕝᕙᓘᓐᓃᑦ  

ᐃᓕᓐᓂᐊᕈᑎᖏᑦᑎᑦ ᑕᒪᐅᓇ ᐃᑲᔪᖅᑐᕋᐅᑎᓂᒃᑯᑦ 

ᑖᒃᑯᐊ ᒪᑭᓐᓇᓱᐊᖅᑎᒃᑯᑦ ᐃᓄᓕᕆᔨᒃᑯᖏᑦ ᑕᐃᒫᒃ 

ᐱᓕᕆᖃᑕᐅᓲᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᐋᖁᐊᖅ)(ᑐᓵᔨᑎᒍᑦ): ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒡᓗ ᑭᐅᕋᑖᕋᕕᑦ. ᑕᐃᒃᑯᐊ ᐊᔪᓕᖅᑐᑦ 

ᑲᒪᒋᔭᐅᖏᓐᓇᕆᐊᓖᑦ ᒥᔅᑕ ᒪᑉᓴᓚᐅᑉ  

ᓇᓗᓇᐃᖅᑲᐅᔭᕋᓗᐊᖓ. ᑐᓴᕈᒪᔪᖓ $4 ᒥᓕᐊᓂᒃ  

ᐃᓚᓐᖓᖅᑕᐅᖕᒪᑕ, ᑕᐃᒃᑯᐊ $30 ᒥᓕᐊᖑᔪᐃᑦ 

ᖃᔅᓯᑦ ᓄᓇᕗᒻᒥ ᐊᑐᖅᑕᐅᖃᑦᑕᖅᐸᑦ ᐊᒻᒪᓗ ᖃᔅᓯᑦ 

ᖃᓪᓗᓈᑦ ᓄᓇᖏᓐᓄᐊᖅᑕᐅᖃᑦᑕᖅᐸᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑕᒫᓂ $35 ᒥᓕᐊᖑᒻᒪᑦ. ᑖᒃᑯᐊ 58-ᖑᔪᑦ 

ᐊᖏᖃᑎᒌᒍᑎᒃᑯᑦ ᑳᓐᑐᕌᒃ ᐊᐅᓚᖃᑦᑕᖅᑐᑦ ᑕᒫᓂ 

ᓄᓇᕘᑉ ᐃᓗᐊᓂ ᑮᓇᐅᔭᖅᑐᖃᑦᑕᖅᑐᑦ 

$8,286,000 ᐅᖓᑎᐊᕐᔪᐊᓂ ᐊᒻᒪ ᑖᒃᑯᐊ 

ᑲᒪᔾᔪᑕᐅᖃᑦᑕᖅᑐᐃᑦ ᓄᓇᕘᑉ ᓯᓚᑖᓃᑦᑐᓄᑦ 

$27,178,000. ᑕᒫᓃᒻᒥᔪᑦ ᑖᒃᑯᐊ 181-ᖑᓪᓗᑎᒃ 

ᐊᖏᖃᑎᒌᒍᑎᒃᑯᑦ ᑳᓐᑐᕌᒃᑎᒍᑦ ᑲᒪᔾᔪᑏᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ $27 ᒥᓕᐊᖑᖕᒪᑕ ᓄᓇᕗᒻᒥᐅᓄᑦ 

ᐊᑐᖅᑕᐅᖃᑦᑕᖅᑐᑦ  

ᖃᓪᓗᓈᑦ ᓄᓇᖓᓐᓂ. ᐅᓂᒃᑲᐅᔾᔭᐅᔪᓐᓇᖅᐱᑕ 

ᑖᒃᑯᐊᖑᖕᒪᑕ ᓱᕈᓯᕐᓄᑦ 19-ᕈᖅᓯᒪᓐᖏᑦᑐᓄᑦ 

ᐊᑐᖅᑕᐅᖃᑦᑕᖅᐸᑦ ᐊᒻᒪᓗ ᖃᔅᓯᑦ ᐃᓐᓇᕐᓄᑦ 

ᐊᑐᖅᑕᐅᖃᑦᑕᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᒫᓐᓇ ᐱᓯᒪᓐᖏᓇᒃᑯ ᐊᐱᖅᑯᑎᒋᔭᐃᑦ, 

ᐱᕕᖃᖅᑎᑕᐅᔪᓐᓇᕈᒪ ᑖᒃᑯᐊ ᐃᖅᑲᓇᐃᔭᖅᑏᒃᑲ 

ᑖᔅᓱᒥᖓ ᑭᐅᒍᓐᓇᖅᑲᑎᒃ ᐱᕕᖃᖅᑎᑕᐅᔪᓐᓇᕈᒪ. 

ᑐᖏᓕᕋᓗᑭᐊᖅ. ᑖᓐᓇ ᑐᖏᓕᕋ ᑕᒪᔅᓱᒧᖓ 

ᑭᐅᒋᐊᕐᓂᐊᕐᖓᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ. 

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒡᒍᖅᑐᖅᓯᒪᔪᓂᒃ 19-ᓂᒃ ᐅᑭᐅᓖᑦ ᐅᑯᐊ ᐃᒪᓐᓇ  

ᐊᒡᒍᖅᑐᖅᓯᒪᔪᑦ ᒫᓐᓇ ᐱᓯᒪᓐᖏᑦᑐᒍᑦ, ᑭᓯᐊᓂ 

ᐊᔪᑐᐃᓐᓇᖅᑐᒍᑦ ᑕᐅᓇᓃᑦᑐᖁᑎᑯᓗᒃᐳᑦ 

ᒪᐅᓐᖓᖅᐸᓪᓕᐊᖁᓪᓗᒋᑦ. ᑕᐃᒪ ᒫᓐᓇᕋᑖᑦᑎᐊᖅ 

ᑳᓐᑐᕌᒃᒥ ᑐᓂᓯᓚᐅᕋᑦᑕ ᑕᕝᕙᓂ, ᑕᑉᐱᑲᓂ 

ᐃᓅᓱᒃᑐᒃᑯᕕᖕᒥ ᑕᑉᐱᖕᓇ ᐃᓐᓄᖕᓂᐊᓕᕐᒪᑦ 

ᑕᐃᒃᑯᐊ ᑕᒪᐅᓐᖓᖅᑎᑉᐸᓪᓕᐊᔭᕋᓗᐊᕗᑦ 

ᐃᓂᖃᓕᑐᐊᖅᐸᑕ, ᐅᕝᕙᓘᓐᓃᑦ ᐃᑲᔪᕈᓐᓇᖅᑐᓂᒃ 

ᓘᒃᑖᓂᒃ ᐃᓱᒪᓕᕆᔨᓂᓪᓘᓐᓃᑦ ᑕᒫᓃᑐᖃᑐᐊᖅᐸᑦ. 

ᑖᓐᓇ ᑐᓂᔪᓐᓇᕋᔭᕐᓂᐊᖅᑕᕗᑦ ᖃᑦᓯᓂᑦ ᐅᑭᐅᓖᑦ 

ᑕᐅᓇᓃᒻᒪᖔᑕ, ᖃᑦᓯᓂᓪᓗ ᑮᓇᐅᔭᓂᑦ ᐊᑐᕐᒪᖔᑕ 

ᖃᑦᓯᓂᑦ ᐅᑭᐅᓕᖕᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒻᒪᖄ ᑖᒃᑯᐊ ᖃᐅᔨᒍᔅᓯᐅᒃ ᐃᒃᓯᕙᐅᑖᖅ 

ᐊᖅᑯᑎᒋᓗᒍ ᑐᓐᓂᖅᑯᑎᒋᔪᓐᓇᓛᖅᑕᓯ.  

 

ᐊᒪᓗ ᓂᓪᓕᐅᑎᖃᒐᓛᖅᑲᐅᒐᕕᑦ ᒪᒃᑯᒃᑐᑦ ᖃᓄᖅ 

ᐃᓅᓯᓕᕆᕕᐅᓂᕋᖅᑲᐅᔭᐃᑦ, ᑕᐃᓐᓇ ᓱᕈᓯᕐᓄᑦ 

ᐃᒡᓗᖁᑎᒋᔭᐅᖃᑦᑕᓚᐅᖅᓯᒪᔫᒐᓗᐊᖅ 

ᒪᑐᔭᐅᓚᐅᖅᑐᖅ. ᑖᓐᓇᖃᐃ  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᓄᐃᓕᖓᓕᕐᒪᖔᑦ ᐅᓂᒃᑲᐅᔾᔭᐅᔪᓐᓇᖅᐱᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒥᔅᑕ ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑕᐃᒪ ᑐᖏᓕᕋ ᐅᖃᕋᑖᕐᖓᑦ ᑕᒪᓐᓇ 

ᐱᔾᔪᑎᒋᓪᓗᒍ, ᐊᑎᓕᐅᖃᑎᖃᖅᓯᒪᓕᖅᑐᒍᑦ. 

ᐅᖃᓚᐅᖅᓯᒪᒐᑦᑕ ᑕᒪᓐᓇ ᐋᖅᑭᒋᐊᕈᒪᓂᕋᖅᑐᑎᒍ  

ᑕᐃᒃᑯᐊ ᓄᓇᕗᑦ ᓯᓚᑖᓂᑦ ᑲᒪᒋᔭᐅᖃᑦᑕᖅᑐᐃᑦ 

ᑕᒪᐅᖓ ᐅᑎᖅᑎᐸᓪᓕᐊᒍᒪᓪᓗᑎᒍ, ᑕᒪᒃᑯᐊ 

ᓂᕕᐊᖅᓯᐊᑯᓗᐃᑦ.  
 

ᑕᒪᓐᓇ ᐋᖅᑭᒋᐊᑦᑎᐊᓪᓚᕆᒃᓯᒪᔫᔮᖅᑐᒍ 

ᑕᑯᓚᐅᖅᑕᕋ, ᐱᔾᔪᑎᒋᓪᓗᒍ ᑖᒃᑯᐊ 8-

ᖑᔪᓐᓇᓂᐊᕐᖓᑕ ᑕᕝᕙᓂ ᐃᓚᒌᒃᑐᒃᑯᑦ 

ᓇᔪᖃᑦᑕᖅᑕᖏᓐᓂᑦ. ᑕᐃᒪ ᑕᐃᒃᑯᐊ ᐱᖓᓱᑦ 

ᓇᓗᓇᐃᕇᖅᓯᒪᒐᓚᑦᑕᐅᑎᒋᒻᒪᑕ 

ᑕᒫᓐᖓᔭᐅᒐᓗᐊᖅᑐᑎᒃ ᓄᓇᕗᑦ ᐃᓗᐊᓂ. 

ᑭᓯᐊᓂᑦᑕᐅᖅ ᑕᒪᐅᖓ ᐅᑎᖅᑎᒋᐊᖃᕐᓂᐊᕐᖓᑕ.  

ᑕᒪᓐᓇ ᖁᕕᐊᒋᔭᕋ ᐊᐅᓚᔾᔭᒋᐊᕐᓂᐅᑉ 

ᐃᓚᒋᓕᕐᖓᒍ ᐅᑎᖅᑎᑦᑎᕙᓪᓕᐊᓂᕐᒥᑦ ᓄᓇᕗᑦ 

ᓯᓚᑖᓂᑦ ᑲᒪᒋᔭᐅᖃᑦᑕᖅᑐᐃᑦ. ᐃᓛᒃ ᐃᒫᒃ 

ᑲᒪᒋᔭᐅᑦᑎᐊᖅᑐᑎᒃ ᐃᓄᓕᕆᔨᒃᑯᑎᒎᖓᓪᓗᑎ. 

ᒫᓂᓕ ᑕᒪᒃᑯᐊ ᐅᓄᖅᓯᕙᓪᓕᐊᕌᕐᔪᓐᓂᐊᓕᕐᖓᑕ 

ᑕᕝᕙᓂ ᐃᖃᓗᓐᓂ ᑕᐃᓐᓇ, ᐃᒫᒃ ᑖᒃᑯᐊ ᑕᕝᕗᖓ 

ᐃᓯᖅᑎᑕᐅᑐᐃᓐᓇᕐᓗᑎ ᐱᔾᔮᒍᓐᓃᕐᖓᑕ. 
 

ᐃᓕᓐᓂᐊᕆᐊᖃᑦᑕᕆᐊᖃᕈᑎᒃ 

ᐃᓕᓐᓂᐊᕆᐊᑦᑎᐊᖃᑕᐅᑦᑎᐊᕐᓗᑎᑦ ᐃᓕᓴᕕᓐᓄᑦ. 

ᐅᕝᕙᓘᓐᓃᑦ ᑕᒫᓂ ᓄᓇᓖᑦ ᑕᕝᕙᓂ ᐃᓗᐊᓂ 

ᖃᓗᕈᓘᔭᖅ ᐱᓕᕆᖃᑕᐅᑦᑎᐊᕐᓗᑎᒃ. ᑖᒃᑯᐊ 

ᖁᓕᐅᓗᐊᒻᒪᕆᒻᒪᑕ ᓇᓗᓇᐃᖅᓯᒪᔭᕗᑦ. ᑖᓐᓇ 

ᐋᖅᑭᒋᐊᒃᑲᓐᓂᕈᑎᓪᓚᕆᐊᓗᒃ ᑕᒪᒃᑯᐊᓗ 

ᐊᓯᕙᖃᑕᐅᖃᑦᑕᕐᓃᑦ ᐱᓗᐊᖅᑐᒥᒃ ᑕᐃᒃᑯᓄᖓ 

ᓂᕕᐊᖅᓯᐊᑯᓗᓐᓄᑦ ᐃᑲᔪᖅᑕᐅᖃᑦᑕᖅᑐᓄᑦ. 

ᖃᓄᑐᐃᓐᓇᑦᑎᐊᖅ ᑕᒪᐅᓇ 

ᐱᓕᒻᒪᒃᓴᔭᐅᑦᑎᐊᕐᓗᑎᒃ ᐃᓱᒪᖓᒍᓪᓗ, ᑎᒥᖓᒍᓪᓗ 

ᐃᑲᔪᕈᓐᓇᖅᑐᓂᒃ. ᑕᒪᓐᓇ 

ᐋᖅᑭᒋᐊᖅᓯᒪᓂᖅᓴᓪᓚᕆᐅᓪᓗᒍᓕ. ᒫᓐᓇ 

ᑕᑯᓕᖅᑕᕋ ᑕᐃᓐᓇ ᑳᓐᑐᕌᒃ ᐊᓯᕈᕆᐊᔪᒻᒪᑦ 

ᑲᒪᔾᔪᑕᐅᖃᑦᑕᖅᑐᖅ ᑕᒪᒃᑯᓄᖓ ᓂᕕᐊᖅᓯᐊᓄᑦ.  
 

ᑖᓐᓇ ᐊᐱᖅᑯᑎᒋᔭᖓ ᖁᔭᒋᓪᓚᕆᑦᑕᕋ. ᑖᒃᑯᓂᖓ 

ᓴᖅᑭᒋᐊᒃᑲᓐᓂᕈᑎᒋᔪᓐᓇᕋᑦᑎᒍ ᑕᖅᑲᐅᖓ ᐅᕙᒍᑦ 

ᑭᐅᔪᑎᖏᑦᑎᒍᑦ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ.  
 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᒥᓂᔅᑕᑦᑕᐅᖅ ᖁᔭᓐᓇᒦᒃ ᑭᐅᒐᕕᑦ. ᑕᒪᓐᓇ 

ᑐᓴᕈᒥᓇᖅᑐᐊᓗᒃ, ᑐᓴᒃᑲᓐᓂᕈᒥᓇᓛᕐᒥᔪᖅ 

ᑕᒪᑐᒥᖓ. ᐱᕖᒍᑎᓕᕋᒪ, ᐊᐱᕆᓵᕈᒪᔪᖓ 

ᑎᒍᐊᖅᑐᓕᕆᓂᔅᓯᓐᓄᑦ. ᑮᓇᐅᔭᑭᑦᑐᕈᓘᔮᖅᑐᖅ. 

ᖃᐅᔨᔪᒪᓂᖅᓴᐅᔪᖓᓕ, ᖃᐅᔨᒍᒪᔪᖓ 

ᑭᓱᓕᕆᔨᐅᕙᖕᒪᖔᔅᓯ ᐃᓄᓕᕆᔨᒃᑰᓪᓗᓯ? ᐃᓄᐃᑦ 

ᐃᓕᖅᑯᓯᖏᑎᒍᑦ ᑎᒍᐊᖅᑐᖃᖅᑎᓪᓗᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒥᓂᔅᑕ ᒪᐃᒃ.  
 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᑖᒃᑯᐊ ᐅᕙᒍᖅᑲᐃ 

ᐃᓅᓪᓗᑕ ᑎᒍᐊᕈᓯᖏᑎᒍᑦ ᐊᐱᕆᖅᑰᕋᕕᑦ ᑕᒪᓐᓇ 

ᐃᓕᓴᕆᔭᐅᓯᒪᒻᒪᑦ ᒪᓕᒐᖅᑎᒍᑦ. ᑖᓐᓇᐃᓛᒃ 

ᑕᕝᕙᓂ ᑲᒥᓴᓇᐅᔪᐃᓪᓗ ᐊᑐᖃᑦᑕᖅᑕᕗᑦ ᑕᕝᕘᓇ 

ᐃᓄᐃᑦ ᐃᓕᖅᑯᓯᖓᒍᑦ. ᑕᒪᒃᑯᐊᓗ ᐃᓄᐃᑦ 

ᑲᑐᔾᔨᖃᑎᒌᖏᑦ ᐊᒡᒍᑐᖅᓯᒪᔪᑦ ᐃᓄᒻᒥᒃ 

ᑎᒍᐊᖅᑐᖃᕐᓂᐊᖅᑲᑦ ᑖᒃᑯᐊ ᐱᓕᕆᖃᑕᐅᕙᑦᑐᑎᒃ. 

ᐊᒻᒪᓗ ᑕᒪᓐᓇ ᓴᖓᑦᑎᒋᐊᒃᑲᓐᓂᕈᒪᔭᕗᑦ ᑖᒃᑯᐊ 

ᐃᓄᐃᑦ ᑎᒥᖁᑎᖏᓐᓂᒃ ᐱᓕᕆᖃᕐᓂᖅ 

ᐱᔾᔪᑎᒋᓗᒍ ᑕᒪᒃᑯᐊ ᓱᕈᓰᑦ ᓄᑕᕋᐃᑦ 

ᑎᒍᐊᖅᑕᐅᕙᑦᑐᑦ ᐱᓗᐊᓐᖑᐊᖅᑐᒍ. ᑖᓐᓇᐃᓛᒃ 

ᐱᖁᔭᐅᔪᖅ ᐊᔾᔨᒋᔭᐅᓐᖏᑦᑎᐊᕐᖓᑦ ᐊᑦᓱᐊᓗᓪᓗ 

ᐱᔪᒥᓇᖅᑑᓪᓗᓂ ᑕᒪᒃᑯᐊ ᐱᔾᔪᑎᒋᓪᓗᒋᑦ 

ᑎᒍᐊᕈᓯᑐᖃᐃᑦ ᐃᓕᖅᑯᓯᐅᖃᑦᑕᕐᓂᖓᒍᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ. 
 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᖑᓪᓕᖅᐹᓐᖑᓱᓕᖅᑐᖅ ᑕᒪᑐᒧᖓ. ᑕᑯᔪᒐᑦᑎᒍ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᔪᖅ 

ᐅᖃᐅᓯᖃᓚᐅᖅᓯᒪᒻᒪᑦ ᐃᓱᒫᓘᑎᖃᕐᓂᕋᖅᑐᓂ 

ᑕᒪᒃᑯᐊ ᑐᑭᓯᐅᒪᔾᔪᑎᕈᓘᔭᐃᑦ ᐃᓄᓐᓂᒃ ᐱᔾᔪᑎᓖᑦ 

ᐃᓄᐃᑦ ᑎᒥᖁᑎᕈᓘᔭᐅᔪᓂ ᐃᓄᓕᕆᔨᒃᑯᓄᓪᓗ 

ᑕᐅᖅᓯᕋᐅᑕᐅᖃᑦᑕᕐᒪᑕ ᑲᓐᖑᓇᖅᑐᓕᕆᓂᖅ 

ᐱᓪᓗᒍ. ᑕᐃᒪᐃᑦᑐᒥᒃ ᐱᔨᑦᑎᕋᐅᑎᖃᖅᑎᓪᓗᓯ, 

ᖃᓄᖅ ᐱᓕᕆᖃᑎᒋᖃᑦᑕᖅᓯᒪᕕᓯᐅᒃ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᔪᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒪᓐᓇᐃᓛᒃ ᐱᖁᔭᑎᒎᖓᒻᒪᑦ ᐃᓄᐃᑦ 

ᐃᓕᖅᑯᓯᖓᒍᑦ, ᓄᓇᖃᖅᑳᖅᑐᒥᓃᑦ 

ᐃᓕᖅᑯᓯᖓᒎᖓᓪᓗᓂ. ᑕᒪᓐᓇ ᑕᕝᕘᓇ 

ᐱᔪᒥᓇᕈᑎᒋᓪᓚᕆᒻᒪᒍ. ᐄ, ᑕᒪᒃᑯᐊ ᐃᓄᐃᑦ 

ᐃᓕᖅᑯᓯᖏᓪᓕ ᑕᕝᕙᓂ ᐃᓕᖅᑯᓯᖏᑦᑎᒍᑦ 

ᐱᓕᕆᓂᐅᖃᑦᑕᖅᑐᖅ ᑕᕝᕘᓇᓗ ᐱᖁᔭᐅᑉ 

ᒪᓕᒐᖓᒍᑦ ᐊᐅᓚᓪᓗᓂᐅᒻᒪᑦ.  

ᐄ, ᑖᓐᓇ ᐊᐱᖅᑯᑎᒋᔭᐃᑦ ᑕᐃᒃᑯᐊ 

ᑲᓐᖑᓇᖅᑐᓕᕆᓃᑦ ᐱᔾᔪᑎᒋᓗᒋᑦ ᑖᓐᓇ 

ᐱᔾᔪᑎᒋᓗᒍ ᑖᓐᓇ ᑐᖏᓕᕆᔭᕋ ᑖᔅᓱᒥᖓ, 

ᐃᔅᓯᕙᐅᑖᖅ,  

ᑭᐅᒋᐊᒃᑲᓐᓂᖁᒐᓗᐊᖅᑐᒍ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ. 

 

ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᓕᕆᕕᕗᑦ ᐱᓕᕆᖃᑎᖃᑦᑎᐊᖃᑦᑕᖅᑐᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ ᐅᖃᐅᑎᒋᐊᖃᓲᕆᒐᑦᑎᒍ 

ᑎᒍᐊᖅᑐᖃᕋᐃᒻᒪᑦ. ᖃᓄᖅ ᑕᐃᒪ ᓴᐳᔾᔨᖃᑦᑕᖅᑲᑦ 

ᐃᓄᓐᓂᒃ ᐱᔾᔪᑎᓕᓐᓂᒃ ᑐᓴᐅᒪᔾᔪᑎᕈᓘᔭᕐᓂᒃ. 

ᑲᑎᖃᑎᒋᖃᑦᑕᖅᓯᒪᔭᕗᑦ ᐃᓄᐃᑦ ᑲᑐᔾᔨᖃᑎᒌᖏᑦ 

ᐃᖅᑲᓇᐃᔭᖃᑎᒋᓪᓗᑎᒍᑦ ᑕᒪᒃᑯᐊ 

ᖃᐅᔨᒪᑦᑎᐊᕋᓱᑦᑐᑕᐃᓛᒃ ᐃᓄᓐᓂᒃ ᐱᔾᔪᑎᓖᑦ 

ᑐᑭᓯᐅᒪᔾᔪᑎᕈᓘᔭᐃᑦ ᓴᐳᔾᔭᐅᓯᒪᑦᑎᐊᕋᓗᐊᕐᒪᖔᑕ 

ᐱᓯᒪᔭᐅᑦᑎᐊᕋᓗᐊᕐᒪᖔᑕ. ᑲᑎᒪᔨᕋᓛᓄᑦ 

ᐅᓂᒃᑳᕆᓲᕆᒻᒥᔭᕗᑦ ᑖᒃᑯᐊ ᐱᕙᓪᓕᐊᓂᕆᓯᒪᔭᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑎᒍᐊᖅᑐᖃᕋᓱᓕᕋᐃᒻᒪᑦ, ᐆᑦᑑᑎᒋᓗᒍ 

ᓄᓇᕗᒻᒥᐅᑕᖅ ᐃᖃᓗᓐᓄᑦ ᐃᕐᓂᔭᖅᑐᖅᐸᑦ ᐊᒻᒪ 

ᓄᓇᕘᑉ ᓯᓚᑖᓃᓐᖔᖅᑐᓄᑦ ᑎᒍᐊᖅᑖᕆᔭᐅᔪᒪᑉᐸᑦ. 

ᑕᐃᒪᓕ ᐃᓄᓕᕆᔨᒃᑯᑦ ᖃᓄᐃᓘᕆᐊᖃᓲᖑᕙᑦ 

ᑕᐃᒪᐃᑦᑐᖅᑕᖃᖅᑎᓪᓗᒍ? ᖃᐅᔨᒪᓲᕆᕕᓯᐅᒃ 

ᑎᒍᐊᖅᑖᖑᓂᐅᓴᔪᖅ ᖃᓄᕐᓗ ᒪᓕᑦᓴᓲᕆᕕᓯᐅᒃ 

ᖃᓄᐃᓕᕙᓪᓕᐊᔭᐅᒻᒪᖔᖅ ᑕᐃᓐᓇ 

ᑎᒍᐊᖅᑕᐅᓂᐅᓴᔪᖅ ᓄᓇᕗᑦ ᓯᓚᑖᓄᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᐄ, ᑖᓐᓇ 

ᒪᓕᒐᖅ ᒪᓕᓪᓗᒍ ᑎᒍᐊᕐᓂᖅᑕᖃᓲᖑᒻᒪᑦ 

ᐊᔾᔨᒌᓐᖏᑦᑐᓂᒃ ᐱᖓᓱᓂᒃ.  

ᑖᒃᑯᐊ ᐱᓕᕆᕕᑎᒍᑦ ᑎᒍᐊᕐᓂᖅ ᑕᕝᕘᓇ 

ᐃᓄᓕᕆᔨᒃᑯᑎᒎᖓᓪᓗᓂ ᑐᑭᒧᐊᖅᑎᑦᑎᔨᖓᑦ 

ᓱᕈᓯᓕᕆᓂᕐᒧᓪᓗ ᐃᓕᔮᕇᓄᓪᓗ ᑕᕝᕘᓇ 

ᐃᖅᑲᖅᑐᐃᕕᒃᑰᖅᓯᒪᔭᕆᐊᖃᖅᑐᓂᒃ.  

 

ᐊᒻᒪᓗ ᑕᒪᒃᑯᐊ ᓇᒻᒥᓂᖅᓱᒻᒪᕆᑦᑐᑦ ᑕᕝᕘᓇ 

ᐋᖅᑭᔅᓯᓯᒪᓲᖑᒋᓪᓗᑎᒃ ᑕᕝᕙᓂ 

ᑎᒍᐊᕐᓂᖅᑕᖃᖅᑎᓪᓗᒍ. ᑭᓯᐊᓂᑦᑕᐅᖅ ᑖᒃᑯᐊ 

ᓇᒻᒥᓂᖅᓱᖅᑐᓂᑦ ᑕᐃᕙᒃᑲ ᐃᒻᒥᓂᒃ 

ᐋᖅᑮᓯᒪᓪᓗᑎᒃ, ᑭᓯᐊᓂᑦᑕᐅᖅ ᒪᓕᒐᕐᒥ 

ᒪᓕᒋᐊᖃᕐᒥᒻᒪᑕ.  

 

ᑖᓐᓇ ᐱᔾᔪᑎᒋᓪᓗᒍ ᐱᖁᔭᖅ ᐊᒻᒪᓗ ᓄᓇᕘᖃᐃ 

ᓯᓚᑖᓄᑦ ᑖᓐᓇᑦᑕᐅᖅ ᑕᐃᒪ ᑕᕝᕘᓇᑦᑕᐅᖅ 

ᒪᓕᒐᖅᑎᒍᑦ ᒪᓕᒋᐊᖃᕐᒥᒻᒪᑦ. ᑖᓐᓇ ᑖᒃᑯᐊ 

ᓇᓕᐊᑐᐃᓐᓇᐅᒐᓗᐊᖅᑲᑕ ᑕᕝᕙᓂ ᑖᓐᓇ 

ᐱᔾᔪᑎᒋᓪᓗᒍ, ᐃᓅᓐᓂᖃᓪᓕ ᓇᓗᓇᓐᖏᑦᑐᖅ 

ᑎᒍᐊᔅᓴᐅᓂᐊᓕᖅᑐᖅ, ᓄᓇᕗᑦ ᓯᓚᑖᓅᕐᓂᐅᓴᒍᓂ 

ᑖᒃᑯᐊ ᐃᓄᐃᑦ ᑎᒥᖁᑎᒋᔭᖏᑦ 

ᐱᓕᕆᖃᑕᐅᓪᓚᕆᒃᑲᔭᕐᒥᔪᑦ ᐊᒻᒪᓗ ᑕᒪᒃᑯᐊ 

ᑲᒥᓯᓇᐅᔪᑦ ᐱᖃᑕᐅᒋᐊᖃᓪᓚᕆᒻᒥᔪᑦ ᑕᕝᕘᓇ.  

 

ᑕᒪᓐᓇ ᑭᐅᓐᖏᓗᐊᕈᒃᑯ ᖃᐅᔨᒪᑎᑕᐅᒍᒪᔪᖓ. 

ᑖᓐᓇ ᑐᖏᓕᕆᔭᕋ ᑭᐅᒋᐊᒃᑲᓐᓂᖁᓂᐊᖅᑐᒍ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ.  

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

(ᑐᓵᔨᑎᒍᑦ) ᖃᓪᓗᓈᑎᑐᑦ ᐊᐱᕆᕋᑖᕐᖓᑦ, 

ᖃᓪᓗᓈᑎᑐᑦ ᑭᐅᓂᐊᕋᒃᑯ.  

 

ᖃᐅᔨᒪᓲᖑᔪᒍᑦ ᖃᐅᔨᒃᑲᖅᑕᐅᒐᐃᒐᑦᑕ 

ᑎᒍᐊᖅᑕᐅᔪᖃᕐᓂᐊᑎᓪᓗᒍ, ᑎᒍᐊᕐᓂᐅᓴᔪᕐᓗ 

ᐊᖏᕐᕋᖓ ᐳᓛᕆᐊᖅᑕᐅᔭᕆᐊᖃᓲᖅ ᑲᓇᑕᐅᑉ 

ᐊᕕᒃᑐᖅᓯᒪᓂᖓᓂᑦ ᑎᒍᐊᕐᕕᐅᓂᐊᖅᑐᒥᑦ. 

ᑕᐃᒪᐃᑦᑐᖅᑕᖃᓚᐅᖅᓯᒪᒻᒪᑦ 

ᑲᒪᒋᔭᖃᕆᐊᖃᓚᐅᖅᓯᒪᒐᑦᑕ ᑎᒍᐊᖅᑐᒥᓂᕐᓂ 

ᕿᓂᖅᑐᖃᓚᐅᖅᓯᒪᒻᒪᑦ ᖃᕋᓴᐅᔭᒃᑯᑦ 

ᐳᓚᐅᑎᔪᑎᒃᑯᑦ. ᑕᐃᓐᓇᓕ ᐃᑲᔪᓕᓚᐅᖅᓯᒪᔭᕗᑦ 

ᓄᓇᓕᖓᓂᑦ ᐃᑲᔪᕈᓐᓇᓚᐅᖅᓯᒪᔭᕗᑦ.  

 

ᑭᓯᐊᓂ ᖃᐅᔨᒪᒐᓗᐊᖅᑐᒍᑦ 

ᑎᒍᐊᖅᑐᖃᕐᓂᐊᓕᕋᐃᒻᒪᑦ ᐊᖏᖃᑎᒌᒃᓯᒪᔫᓐᓂᑦ, 

ᓄᓇᖃᖅᑳᖅᓯᒪᔪᕐᓗ,  

ᓄᓇᖃᖅᑳᖅᓯᒪᓐᖏᑐᕐᓗ ᐅᖃᖃᑎᒋᖃᑦᑕᓲᕗᑦ. 

ᑕᐃᒃᑯᐊ ᑲᓇᑕᐅᑉ ᐊᕕᒃᑐᖅᓯᒪᓂᖓᓂᑦ 

ᓄᓇᖃᕐᕕᒋᔭᖓᑦ ᑕᐃᒃᑯᐊ ᐸᐃᑉᐹᖅᑎᒍᑦ 

ᑕᑕᑎᖅᑕᐅᒋᐊᓖᑦ,  

ᑕᑕᑎᖅᑕᐅᑎᐊᖅᓯᒪᒐᓗᐊᕐᒪᖔᑕ 

ᑎᒍᐊᖅᑕᐅᒍᑎᔅᓴᖏᑦ, 

ᐱᔭᕇᖅᑕᐅᑦᑎᐊᕐᓂᐊᕋᓗᐊᕐᒪᖔᑕ.  

 

ᐊᒥᓱᑲᓪᓛᓗᓐᓂᑦ ᑎᒍᐊᖅᑕᐅᓯᒪᔪᖃᓚᐅᖅᑐᖅ 

2013-ᖑᑎᓪᓗᒍ. 41-ᒪᕇᑦ, ᑭᓯᐊᓂᓕ 2016-ᒥᑦ 

20-ᓚᐅᖅᑐᑦ, ᐊᕙᑎᑦ ᖃᐅᔨᒪᔭᕗᑦ ᑎᒍᐊᖅᑕᐃᑦ. 

ᖃᐅᔨᑐᐊᕋᐃᒐᑦᑕ ᐃᓄᓕᕆᔨᒃᑯᑦ ᖃᐅᔨᑐᐊᕋᐃᒻᒪᑕ 

ᑲᓇᑕᐅᑉ ᐊᕕᒃᑐᖅᓯᒪᓂᖏᓐᓂᑦ ᐱᓕᕆᔨᖏᓐᓂᑦ 

ᐱᓕᕆᖃᑎᖃᓕᓲᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓛᓐᓂᒃᑯᑦ ᑐᓴᓲᖑᒐᑦᑕ ᐊᑐᖅᑕᒥᓂᕐᓂᒃ, ᐅᓇ 

ᐆᑦᑑᑎᒋᓗᒍ, ᓄᓇᕗᑦ ᓯᓚᑖᓂ ᐃᓚᒌᑦᑐᐃᑦ 

ᓄᓇᕗᑦᒨᖅᑐᒥᓂᐅᑦᑕᖅᑯ ᑎᒍᐊᖅᑖᕆᐊᖅᑐᕋᒥ, 

ᐊᖏᖃᑎᖃᖅᓯᒪᒐᒥ. ᑕᐃᒪᓕ ᑐᑭᓯᓯᒪᔭᒃᑯᓂᓛᒃ, 

ᐃᓚᒌᑦ ᑎᒍᐊᕐᓂᐅᓴᔪᑦ ᓄᓇᕗᑦᒦᑲᐃᓐᓇᕆᐊᓕᒥᓃᑦ 

ᐅᓪᓗᓂ ᖁᓕᓂᑦ ᐸᐃᑉᐹᖏᑦ 

ᐱᔭᕇᖅᑕᐅᓚᐅᓐᖏᓐᓂᖏᓐᓂ. ᐃᓛᓐᓂᒃᑯᑦ 

ᐊᓈᓇᖓ ᐃᓱᒪᖓ ᐃᓛᒃ ᐊᓐᓂᕈᓱᓕᓲᖑᒻᒪᑕ 

ᐃᓚᓐᓂᒃᑯᑦ ᐅᓪᓗᐃ ᖁᓖᑦ ᓈᓚᐅᖅᑎᓐᓇᒋᑦ.  

 

ᑐᑭᓯᑦᑎᐊᕋᓱᑦᑐᖓ ᖃᓄᖅ ᐃᓄᓕᕆᔨᒃᑯᑦ 

ᐱᖃᑕᐅᓕᓲᖑᒻᒪᖔᑕ? ᑭᒃᑯᑦ 

ᐅᖃᖃᑎᖃᖅᑎᑦᑎᓲᖑᕙ? ᑭᒃᑯᑦ 

ᐃᓱᒪᓕᕆᔨᐅᓲᖑᕙ? ᑕᐃᓐᓇ 

ᑎᒍᐊᕐᕕᐅᓂᐊᖅᑐᒥᓂᖅ ᐊᓐᓂᕈᓱᓕᖅᑐᖅ 

ᐅᕝᕙᓘᓐᓃᑦ ᑎᒍᐊᕋᓱᑦᑐᒥᓃᑦ ᑎᒍᐊᔾᔮᒍᓐᓃᖅᑐᐃᑦ 

ᐊᖏᕐᕋᑲᓐᓂᓛᓕᖅᑐᐃᑦ ᑎᒍᒥᐊᓐᖏᓪᓗᑎᒃ, 

ᐃᓱᒪᖓ ᐊᓯᔾᔨᓂᕐᖓᑦ. ᑭᒃᑯᓐᓂ 

ᐃᑲᔪᖅᑕᐅᓲᖑᕙᓪᓕ ᑕᐃᒃᑯᐊ?  

 

ᑐᑭᓯᑎᑦᑎᐊᓚᐅᖓ, ᐃᓄᓕᕆᔨᒃᑯᑦ ᐱᖃᑕᐅᓲᖑᕙ? 

ᐱᖃᑕᐅᓲᖑᓐᖏᑯᔅᓯ ᑭᒃᑯᓪᓕ? ᑭᒃᑯᑦ 

ᓇᐅᑦᑎᖅᑐᓲᖑᕙ, ᐊᖁᑦᑎᓲᖑᕙ 

ᑕᐃᒪᐃᑦᑐᖅᑕᖃᕋᐃᒻᒪᑦ? 

ᐱᔭᕆᐊᖅᑐᖅᑐᖃᖅᑕᐅᓘᒐᐃᒻᒪᑦ, ᐋᓐᓂᓇᖅᑐᓂᓗ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ.  

(ᑐᓵᔨᑎᒍᑦ) ᐊᐱᖅᑯᑎᑦᑎᐊᕚᓗᒃ ᑖᓐᓇ. ᑐᖏᓕᕋ 

ᐅᖃᕋᑖᕐᒪᑦ, ᑕᐃᒪ 

ᖃᐅᔨᒋᐊᕐᓂᖃᑦᑎᐊᖅᑐᐊᓘᖃᑦᑕᖅᓯᒪᔪᐃᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ 

ᑐᓴᐅᒪᖃᑎᒌᑦᑎᐊᑎᑦᑎᒐᓱᑦᑐᑎᒃ.  

 

ᑕᒪᓐᓇᓕ ᐊᐅᓚᕙᓪᓕᐊᓂᖓ 

ᓇᐅᑦᑎᖅᑐᖅᑕᐅᑎᒐᓱᓐᓂᐊᕐᓗᒍ. ᐃᓄᒃ, ᓱᕈᓯᓛᖅ 

ᑎᒍᐊᖅᑖᖑᓂᐅᓴᑎᓪᓗᒍ ᑖᓐᓇ ᐋᖅᑭᒋᐊᕈᒪᔭᕗᑦ. 

ᑎᒍᐊᖅᑐᓕᕆᓂᕐᒧᑦ ᒪᓕᒐᖅ ᐃᓄᐃᑦ 

ᐃᓕᖅᑯᓯᖏᑎᒍᓪᓘᓐᓃᑦ ᐅᕝᕙᓘᓐᓃᑦ 

ᐊᓯᐊᒍᓪᓘᓐᓃᑦ ᑕᒪᒃᑯᐊ ᐃᓄᐃᑦ ᑲᑐᔾᔨᖃᑎᒌᖏᑦ 

ᐱᖃᑕᐅᓂᖃᓪᓚᕆᒋᐊᖃᓪᓚᕆᒻᒥᒻᒪᑕᑦᑕᐅᖅ 

ᐃᓄᒻᒪᕆᒻᒥᒃ ᐅᖃᐅᓯᖃᕐᒪᑕ. 

 

(ᑐᓵᔨᑎᒎᕈᓐᓃᖅᑐᖅ) ᑕᐃᒪᐃᒻᒪᑦ ᑖᓐᓇ ᑕᕝᕘᓇ 

ᑲᔪᓯᒋᐊᒃᑲᓐᓂᕈᒪᓪᓗᑎᒍ ᑕᒪᓐᓇᓗ ᑎᒍᐊᕐᓂᐅᑉ 

ᒥᔅᓵᒍᑦ ᑲᒪᒋᔭᐅᖃᑦᑕᕐᓂᖏᑦ ᐃᓄᓕᕆᔨᒃᑯᓐᓄᑦ 

ᓄᓇᓕᓐᓂ ᑕᒫᓂ ᓄᓇᕘᑉ ᐃᓗᐊᓂ. ᑖᒃᑯᐊ 

ᐃᓄᓕᕆᔨᒃᑯᓐᓄᑦ ᐃᖅᑲᓇᐃᔭᖅᑐᐃᑦ ᑕᕝᕙᓂ 

ᐃᓚᐅᓪᓚᕆᖃᑦᑕᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ. 

 

ᐄ, ᑕᒪᓐᓇ ᖃᓄᖅ ᐅᕙᖓᓕ ᒥᓂᔅᑑᓪᓗᖓ 

ᐃᓱᒫᓘᑎᒋᔭᐃᑦᑕᐅᖅ ᐃᓱᒫᓘᑎᒋᔭᕋ. ᑕᐃᒪ ᑭᓯᐊᓂ 

ᑕᒪᒃᑯᐊ ᒪᓕᒐᑯᓗᐃᑦ ᒪᓕᑦᑕᐅᔭᕆᐊᖃᖅᑐᑦ 

ᒪᓕᑦᑕᐅᓪᓗᑎᒃ ᐊᑐᖃᑦᑕᕐᖓᑕ. ᑕᒪᓐᓇ 

ᑎᒍᐊᖅᑐᓕᕆᓂᖅ ᐃᓄᐃᑦ ᐃᓕᖅᑯᓯᖓᒍᑦ 

ᑎᒍᐊᖅᓯᒪᒻᒥᔮᒃᑲ ᑕᐃᒫᒃ ᐊᑐᖅᑐᒍ, ᑭᓯᐊᓂᓕ 

ᐃᓱᒫᓗᓐᓇᖅᑐᖃᖅᓯᒪᓐᖏᑦᑐᖅ 

ᐃᓚᒌᖑᓪᓗᑕᐅᓲᖑᒐᑦᑕ. ᖃᐅᔨᒪᑦᑎᐊᖅᑐᖓ 

ᐃᓚᒌᒍᓐᖏᑦᑐᓄᑦ ᐅᕕᓂᖃᑎᒌᓐᖏᑦᑐᓄᖃᐃ 

ᐱᔾᔪᑎᖃᖅᑐᑎᒃ ᑕᒪᓐᓇ ᐊᐱᖅᑯᑎᒋᔭᐃᑦ. ᑭᓯᐊᓂ 

ᑲᒪᒋᔭᐅᑦᑎᐊᕋᓱᖃᑦᑕᖅᑐᖅ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓄᓕᕆᔨᒃᑯᑦ. ᑲᑎᓪᓗᒋᑦ ᐊᐅᓚᔾᔪᑎᖏᑦ 

ᒪᑭᒪᐅᑎᖏᓪᓗ ᓂᕈᐊᖅᑕᐅᔪᒃᓴᐃᑦ. $55,897,000. 

ᐊᖏᖅᐱᓯᐅᒃ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᖅᑲᖔᑲᐃᓐᓇᓚᐅᕐᒥᑕ 

5 ᒥᓇᑦᔅᓂᒃ. ᖁᔭᓐᓇᒦᒃ. 
 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 19:12-ᒥ 

ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 19:21-ᒥ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᒐᖅ D-6-ᒦᒃᑲᑦᑕ. 

ᐃᓄᓕᕆᔨᒃᑯᑦ. ᐃᑲᔫᓯᐊᖅᑎᑦᑎᖃᑦᑕᕐᓂᖅ. ᒥᔅᑕ 

ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑭᖑᓪᓕᕐᒥ 

ᐊᐱᕆᖅᑳᕈᒪᓪᓗᖓ ᒪᑯᐊ ᐃᓄᓕᕆᔨᒃᑯᑎᒍᑦ 

ᓂᖃᐃᓲᑎᓂᒃ ᐃᑲᔪᖅᑕᐅᓲᖑᔪᑦ, ᓲᕐᓗ 

ᑮᓇᐅᔭᓕᐊᒥᓂᖏᓐᓂᒃ ᕿᒥᕐᕈᔭᐅᓲᖑᒻᒪᑕ 

ᑮᓇᐅᔭᓕᐅᕐᓂᖅᑲᑦ ᑖᓐᓇ ᐃᑲᔪᖅᑕᐅᔪᒪᔪᖅ. 

ᒪᑯᐊᖃᐃ ᑮᓇᐅᔭᖅᑖᕐᓂᕈᓂ 

ᐃᖅᑲᓇᐃᔭᕐᓂᐅᖏᑦᑑᒐᓗᐊᒃᑯᑦ ᓲᕐᓗ ᑮᓇᐅᔭᓂᒃ 

ᑎᒍᓯᐊᕐᔪᓲᖑᒻᒥᒻᒪᑕ ᓇᐅᒃᑯᑐᐃᓐᓇᑦᑎᐊᖅ,  

ᐱᓐᖑᐊᓂᒃᑯᓘᓐᓃᑦ, ᓵᓚᔅᓴᐅᓯᐊᕐᓂᒃᑯᓪᓘᓐᓃᑦ 

ᖃᓄᐃᑦᑐᑐᐃᓐᓇᒃᑯᑦ ᑮᓇᐅᔭᓂᒃ ᑎᒍᓯᐊᕐᔪᓲᖑᒻᒪᑕ 

ᑕᒪᒃᑯᐊ ᐃᖅᑲᓇᐃᔭᓐᖏᑦᑐᑦ. ᓱᒃᑯᐊᕿᔭᖅᑐᓕᕈᓂ 

ᓂᖃᐃᓲᓂᕐᒧᑦ ᐃᑲᔪᖅᑕᐅᔪᒪᓕᕈᓂ ᑕᒪᒃᑯᐊ 

ᖃᓄᐃᑦᑐᒃᑭᐊᖅ ᑮᓇᐅᔭᖅᑖᒥᓂᐅᓐᖏᑦᑑᒐᓗᐊᑦ 

ᐃᖅᑲᓇᐃᔭᕐᓂᒃᑯᑦ, ᑕᒪᒃᑯᐊ ᐲᔭᕈᑕᐅᓲᖑᒋᕙᑦ? 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᐊᐱᖅᑯᑎᒋᔭᖓ ᓇᓕᐊᓐᓄᑭᐊᖅ 

ᑐᓂᔪᒪᔭᕋᓗᐊᕋ, ᖃᐅᔨᒪᐸᓗᓐᖏᑦᑎᐊᕋᒃᑯ 

ᒫᓐᓇᐅᔪᖅ ᖃᓄᖅ ᖃᐅᔨᒪᓪᓚᕆᑦᑕᑯᓗᒋᓗᒍ 

ᐱᓐᖏᓇᒃᑯ. ᐆᑦᑑᑎᖃᕈᓐᓇᕋᓗᐊᖅᑐᖓ ᑕᒫᓂ 

ᓵᓚᖃᐅᓯᐊᒥᓃᑦ ᑖᔅᓱᒧᖓ ᐃᓄᓕᕆᔨᒃᑯᓐᓄᑦ 

ᐃᑲᔪᖅᑕᐅᖃᑦᑕᖅᑐᒧᑦ, ᐃᓛᒃ ᑐᓴᐅᒪᒐᓗᐊᖅᑐᖓ 

ᐃᓚᓐᖓᕈᑎᓲᖑᔪᑦ.  

 

ᑖᓐᓇ, ᐃᔅᓯᕙᐅᑖᖅ, ᑖᒃᑯᐊ ᐃᖅᑲᓇᐃᔭᖅᑏᒃᑲ 

ᐅᕙᓐᓂᒃ ᑭᐅᑦᑎᐊᕈᓐᓇᓂᖅᓴᐅᕙᓪᓚᐃᒻᒪᑎᒃ 

ᒫᓐᓇᐅᔪᖅ… ᐅᑕᖅᑭᑲᐃᓐᓇᕆᑦ. ᑖᓐᓇ ᑐᖏᓕᕋ 

ᑭᐅᑲᐃᓐᓇᓂᐊᕐᖓᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐅᐃᓕᐊᒻᔅ. 

 

ᐅᐃᓕᐊᒻᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑮᓇᐅᔭᖅᑖᕆᔭᐅᔪᕕᓃᑦ ᖃᓄᑐᐃᓐᓇᐅᒐᓗᐊᖅᐸᑦ 

ᑕᐃᒃᑯᐊ ᐲᖅᑕᐅᒐᔭᖅᑐᑦ ᓂᕿᑖᕈᑎᖏᓐᓂᒃ 

ᐃᑲᔫᓯᐊᖏᓐᓂᒃ. ᑕᐃᒪ ᑐᑭᓯᓇᓱᐊᓚᐅᖅᓯᒪᒐᑦᑕ  

ᓄᓇᓕᓕᒫᑦᑎᐊᓄᑦ ᑕᒪᓐᓇ ᖃᓄᖅ 

ᐋᖅᑭᒃᑲᓐᓂᕈᓐᓇᕐᒪᖔᑦ. ᑖᓐᓇ ᐃᓚᒋᔭᐅᖃᓯᐅᑎᔪᖅ 

ᖃᔅᓯᓂᒃ ᑮᓇᐅᔭᖃᕈᒪ ᐊᑕᖏᕐᓗᒋᑦ  

ᐲᖅᑕᐅᖏᓪᓗᑎᒃ, ᖃᔅᓯᓂᒃ ᐲᖅᓯᕕᐅᑐᐃᓐᓇᕐᓗᑎᒃ 

ᐃᒪᓐᓇ ᐸᕐᓇᒃᓯᒪᓇᓱᐊᖅᖢᒍᑦ. ᐅᓪᓗᒥ 

ᑮᓇᐅᔭᖅᑖᔭᐅᔪᑦ ᑭᓲᒐᓗᐊᖅᐸᑕ, ᑭᓱᒧᑦ 

ᑮᓇᐅᔭᖅᑖᖑᓂᑰᒐᓗᐊᖅᐸᑕ 

ᐃᓚᓐᖓᐅᑎᓂᐅᓴᑐᐃᓐᓇᖅᑐᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇᖃᐃ 

ᑭᓪᓕᖃᖅᑲ ᖃᑦᓯᒥᒃ ᑮᓇᐅᔭᖅᑖᖅᑐᒥᓂᐅᑉᐸᑦ ᑖᓐᓇ 

ᐃᖅᑲᓇᐃᔭᕐᓂᐅᖏᑦᑐᒃᑯᑦ ᑎᒍᔭᒥᓂᖓ ᑮᓇᐅᔭᖅ, 

ᖃᑦᓯᒥ ᐱᒋᐊᕐᓗᒍ ᑕᐃᒪ 

ᐃᓚᓐᖓᐅᑎᔭᕆᐊᖃᓕᓲᖑᕙ? ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑕᕝᕘᓇ ᐃᖅᑲᓇᐃᔭᖅᑏᒃᑲᑦᑕᐅᖅ 

ᖃᐅᔨᒋᐊᕆᐊᖃᓐᖑᓱᒻᒪᑎᒃ ᑖᓐᓇ 

ᑐᑭᓯᓯᒪᓪᓗᒎᒐᓗᐊᖅ ᐊᔪᕐᓇᖏᑉᐸᑦ, ᖃᑦᑎᓚᑦᑖᒥᒃ 

ᐱᒋᐊᖅᓯᒪᒻᒪᖔᖅ. ᐃᑦᓯᕙᐅᑖᖅ, 

ᑕᐃᒪᐃᒍᒪᒐᓗᐊᖅᑐᖓ ᐊᔪᕐᓇᖏᑉᐸᑦ, 

ᐅᑎᕐᕕᒋᑦᑎᐊᕐᓂᐊᕐᖓᑦ ᐊᐱᖅᑯᑎᒋᔭᖓ 

ᐱᓯᒪᓕᕈᑦᑎᒍ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇ 

ᓂᕆᐅᒋᑐᐃᓐᓇᕐᓂᐊᓕᖅᑲᕋ ᑐᑭᓯᑎᑕᐅᓛᕋᑦᑕ 

ᖃᑦᓯᒥ ᐱᒋᐊᕐᓗᒍ ᐃᓚᓐᖓᖅᑕᐅᒋᐊᓕᓲᖑᒻᒪᖔᑕ.  

 

ᐊᓯᐊᓅᒃᑲᓐᓂᐊᕐᔪᓪᓗᖓ, ᑕᐃᒪ ᐊᑕᐅᓯᐊᓐᖏᑐᒃᑯᑦ 

ᐋᖅᑭᒋᐊᓚᐅᖅᓯᒪᒻᒪᑕ ᓂᖃᐃᓱᖅᑐᓕᕆᓂᕐᒧᑦ ᓲᕐᓗ 

ᓱᒃᑯᐊᕿᔪᓕᕆᓂᕐᒧᑦ ᐱᓕᕆᓂᐅᔪᑦ ᑖᒃᑯᐊ 

ᐃᓐᓇᑐᖃᕐᓄᑦ ᐃᓚᒋᐊᕈᑏᑦ. ᐃᑲᔫᓯᐊᒍᓐᖏᑦᑐᓄᑦ 

ᐊᒻᒪᓗ ᐃᓐᓇᑐᖃᐃᑦ ᐅᖅᓱᐊᓗᒻᒧᑦ 

ᐃᑲᔫᓯᐊᖅᑖᓲᖏᓐᓄᑦ. ᑕᒫᓂ 2016-17 ᐊᓯᖏᑦ 

ᐋᖅᑭᒋᐊᕆᔾᔪᑎᓂᒃ ᐊᑐᓕᖅᑎᑦᑎᓂᐊᕆᕗᖅᑲᐃ  

ᑕᒫᓂ ᕿᓚᒻᒥᐅᔪᒃᑯᑦ ᓯᕗᓂᑦᑎᓐᓂ? ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᓐᓇ ᑕᐃᒪᐃᓕᖓᔅᓴᐃᓐᓇᓂᐊᖅᑐᖅ ᒫᓐᓇᐅᔪᖅ 

ᐃᓐᓇᕐᓄᑦ ᐅᖅᓱᒧᑦ ᐊᐱᖅᑯᑎᖃᖅᑰᖅᑐᖅ 

ᐅᖅᓱᐊᓗᑦᑖᖃᑦᑕᓂᕐᒧᑦ ᐃᓐᓇᕐᓄᑦ ᑐᕌᖓᔪᒥᒃ.  

 

ᑖᓐᓇ ᑖᕙᓂᐅᓕᖅᑐᖅ 

ᐊᖏᓪᓕᒋᐊᒃᑲᓐᓂᓚᐅᖅᓯᒪᒻᒪᑦ 2015-ᒥ ᑖᒃᑯᓄᖓ  

ᓇᒻᒥᓂᖅ ᐊᖏᕐᕋᖃᖅᑐᓄᑦ ᐊᐱᕆᑉᐸᑦ. ᑖᓐᓇ 

ᐃᓚᒋᐊᒃᑲᓐᓂᓚᐅᖅᓯᒪᒻᒪᑦ ᐃᑲᔫᑕᐅᖃᑦᑕᖅᑐᖅ. 

ᒫᓐᓇ 2016-17-ᒥ ᓱᕐᕋᔾᔮᖏᑦᑐᖅ ᐊᒻᒪᓗ ᑖᒃᑯᐊ 

ᔮᓄᐊᕆ 31-ᖑᑎᓪᓗᒍ 2017-ᒥ ᑕᐃᒪ 108 

ᓄᓇᕗᒻᒥᐅᑦ ᐃᓐᓇᐅᔪᑦ ᑕᕝᕘᓇ 

ᐃᑲᔪᖅᑕᐅᖃᑦᑕᓚᐅᖅᑐᑦ ᐊᕐᕌᒍᖓᓂ 2016-17 

ᐊᑐᖅᑎᓪᓗᒍ. ᑖᒃᑯᓄᖓ ᐊᖏᓪᓕᒋᐊᖅᑐᓂᓗ ᑕᒫᓂ 

3,500 ᓖᑕᓂᒃ ᖃᓪᓗᑎᓂᒃ ᐃᑲᔪᖅᑕᐅᒍᓐᓇᖅᑐᑦ. 

ᑕᐃᒪᐃᓕᖓᔪᖅ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᒪᓐᓇ 

ᓂᖃᐃᓲᑎᔅᓴᓄᑦ ᐃᑲᔫᓯᐊᖅᑐᓕᕆᓂᖅ 

ᖃᕆᓴᐅᔭᒃᑰᓕᖅᑎᑕᐅᓂᖓ ᐊᑯᓂᑲᓪᓛᓗᒃ 

ᐱᓕᕆᐊᖑᓯᒪᓕᕐᖓᑦ, ᐱᓕᕆᐊᔅᓴᓄᑦ ᐸᕐᓇᐅᑎᓯ 

ᓇᓗᓇᐃᖅᓯᒪᓪᓗᓂ ᐊᑕᐅᓯᐊᕋᑎᒃ 

ᐃᓕᓐᓂᐊᑎᑦᑎᓯᒪᒻᒪᑕ ᓂᖃᐃᓲᑎᔅᓴᓕᕆᔨᓂᒃ. 

2016-17-ᒥ ᓄᑖᒥᒃ ᐊᑐᕐᓂᕐᒥᒃ ᖃᕆᓴᐅᒃᑰᕈᑎᒥᒃ 

ᐃᓕᓐᓂᐊᖅᑐᑎᒃ. ᑕᒪᒃᑯᐊ ᐱᓕᒻᒪᔅᓴᐃᓃᑦ 

ᐋᖅᑭᒋᐊᖅᓯᒪᕚᑦ ᓂᖃᐃᑑᑎᔅᓴᓄᑦ 

ᑐᓂᐅᖅᑲᐃᖃᑦᑕᓂᕐᒥᒃ ᑕᒪᐅᓐᖓ ᓄᓇᕘᓕᒫᒧᑦ? 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᑕᒪᒃᑯᐊ 

ᐋᖅᑭᒋᐊᖅᐸᓪᓕᐊᖏᓐᓇᖅᑐᑦ ᑕᕝᕘᓇᓗ 

ᓱᓇᑖᕆᐊᖃᕐᓂᒃᑯᑦ ᖃᕆᓴᐅᔭᓕᕆᔾᔪᑏᑦ ᑕᒪᒃᑯᐊ 

ᖃᕆᓴᐅᔭᕐᒨᖅᑐᐃᑦ ᐃᓕᔭᐅᕙᓪᓕᐊᓂᖏᑦ ᐊᒻᒪᓗ 

ᑕᒪᓐᓇ ᐱᓕᒻᒪᔅᓴᐃᓂᖅ ᐃᖅᑲᓇᐃᔭᖅᑎᓂᒃ ᑖᒃᑯᐊ 

ᑲᔪᓯᕙᓪᓕᐊᖏᓐᓇᖅᑐᑦ. ᑕᒪᓐᓇ ᐊᑲᐅᒻᒪᑦ 

ᓱᒃᑲᓂᖅᓴᐅᓪᓗᓂᓗ ᑖᒃᑯᐊ ᐃᖅᑲᓇᐃᔭᖅᑏᑦ 

ᐃᖅᑲᓇᐃᔮᕆᒋᐊᖃᖅᑕᖓᑕ ᒥᔅᓵᓄᑦ 

ᐋᖅᑭᒋᐊᕈᑎᒃᑲᓐᓂᐅᖃᑦᑕᕐᖓᑕ.  

ᑕᒪᓐᓇ ᑕᐃᒪᐃᓕᖓᔪᖅ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑮᓇᐅᔭᑦ 

ᑐᕌᖅᑎᑕᐅᓛᖅᑐᑦ ᐃᓄᓕᕆᔨᒃᑯᑎᒍᑦ 

ᐃᑲᔪᖅᑕᐅᓂᕐᒧᑦ ᑐᒃᓯᕌᔅᓴᓄᑦ 

ᒥᑭᓪᓕᒋᐊᖅᑕᐅᓂᐅᓴᒻᒪᑕᒎᖅ 2017-18ᒥᑦ. 

ᓇᓗᓇᐃᖅᓯᔪᓐᓇᖅᐳᖃᐃ ᒥᓂᔅᑕ ᑭᓱᓂᒃ 

ᐱᔾᔪᑎᖃᖅᑐᑎᒃ ᖃᑦᑏᓐᓇᕈᕆᐊᖅᑎᑦᑎᓂᐊᕐᓂᖅᑲᑦ  

ᑖᒃᑯᓂᖓ ᐃᑲᔫᑕᐅᓇᓱᐊᖅᑐᓂᑦ ᓄᓇᕗᑦᓕᒫᒥ? 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖃᓄᓪᓚᕆᒃ ᓇᐅᒃᑯᓪᓚᕆᒃ 

ᒥᑭᓪᓕᒋᐊᖅᑎᑦᑎᓂᐊᕐᒪᖔᑕ 

ᓇᓗᓇᐃᖅᓯᑲᓐᓂᑦᑎᐊᕈᓐᓇᖅᑲ ᑖᒃᑯᐊ 

ᐃᑲᔫᓯᐊᖑᖃᑦᑕᖅᑐᐃᑦ ᐱᔾᔪᑎᒋᓪᓗᒋᑦ. 

ᓇᐅᒃᑯᓪᓚᕆᓪᓚᑦᑖᖅ? ᑕᕝᕙᓃᒻᒪᑕ ᑖᒃᑯᐊ 

ᐃᑲᔫᓯᐊᖑᖃᑦᑕᖅᑐᑦ ᐊᒻᒪᓗ ᑕᒪᐅᓇ 

ᐊᖏᖃᑎᒌᒍᑎᒃᑯᑦ ᐱᓕᕆᐊᖑᖃᑦᑕᖅᑐᑦ ᑮᓇᐅᔭᐃᑦ 

ᐊᑐᖃᑦᑕᖅᑐᑦ ᑖᔅᓱᒧᖓ. ᐊᐱᕆᖔᖅᑐᖓ 

ᓇᓕᓪᓚᕆᐊᓂᑭᐊᕐᖓᐃᑦ ᐃᓱᒪᖃᕐᖓᑦ 

ᑕᐃᒪᐃᓕᖓᕙ? ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇ 

ᓇᓗᓇᐃᓪᓚᑦᑖᖅᓯᒪ, ᐃᓛᒃ ᓇᓕᐊᓪᓚᑦᑖᖑᒻᒪᖔᖅ 

ᓇᓗᓇᐃᕈᓐᓇᖏᒻᒥᔭᕋ ᑭᓯᐊᓂ ᐅᖃᖅᓯᒪᔫᔮᕐᖓᑕ 

ᑕᐃᒃᑯᐊ ᑐᒃᓯᕋᐅᑎᒋᓂᐊᖅᑕᖏᑦ 

ᒥᑭᓪᓕᒋᐊᕐᓂᐊᖅᑑᔮᓚᐅᕐᖓᑕ 2017-18 ᑮᓇᐅᔭᑦ 

ᐊᑐᕈᒫᕐᓂᐊᑐᔅᓴᐃᑦ. ᑖᔅᓱᒥᖓ ᓇᓕᐊᓐᓂ 

ᒥᑭᓪᓕᒋᐊᖅᓯᓂᐊᕐᒪᖔᑕ ᐊᐱᕆᓇᓱᑐᐃᓐᓇᖅᑐᖓ? 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. ᐃᓛᒃ ᑖᒃᑯᐊ 

ᑕᒪᒃᑯᓄᖓ ᐱᔭᔅᓴᐅᑎᑕᐅᖃᑦᑕᖅᑐᑦ,  



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3712 

ᐊᑐᐃᓐᓇᐅᑎᑕᐅᖃᑦᑕᖅᑐᐃᑦ ᑖᒃᑯᓄᖓ ᑖᓐᓇᐃᓛᒃ 

ᖃᑦᑏᓐᓇᐅᓂᖅᓴᐅᓂᐊᓕᕐᓂᖓᓂᑦ ᐅᑯᐊ 

ᐱᔾᔪᑎᒋᓪᓗᒋᑦ ᐅᖃᕈᓐᓇᕋᓗᐊᖅᑐᖓ, 

ᑖᔅᓱᒥᖓᔅᓴᐃᓐᓇᖅ ᐅᖃᐅᓯᖃᕈᓐᓄ, 

ᑐᑭᓯᖅᑰᔨᓪᓗᒍᓗ. ᑕᒪᒃᑯᐊ ᐊᐅᓚᑦᑎᔾᔪᑕᐅᔪᑦ 

ᑕᕝᕙᓂ ᑮᓇᐅᔭᓕᕆᓂᕐᒥᑦ, ᑕᐃᒪ ᑖᓐᓇ 

ᑖᓐᓇᐅᑕᖅᑯᑦ ᑕᒫᓂ $225,000-ᓂᒃ, ᐊᒻᒪ  

ᑕᕝᕙᓂᔅᓴᐃᓐᓇᖅᑕᐅᖅ ᑖᔅᓱᒧᖓ ᐃᖅᑲᓇᐃᔮᔅᓴᒧᑦ 

ᓄᑖᒧᑦ, ᐃᖅᑲᓇᐃᔭᖅᑐᓕᕆᓂᐅᑉ ᒥᔅᓵᓅᖓᔪᑎᒍᑦ 

Human Resource Specialist-ᖑᓂᕋᖅᑕᐅᔪᖅ 

$128,000, ᐊᒻᒪᓗ ᑖᒃᑯᐊ $316,000. ᑖᒃᑯᐊ 

ᐃᓚᓕᐅᑎᒃᑲᓂᕐᓗᒋᑦ. ᑕᐃᒪ ᑕᒪᒃᑯᐊᕈᓘᔭᐃᑦ 

ᑖᒃᑯᓄᖓ ᑮᓇᐅᔾᔭᔅᓵᓄᓪᓗ ᐃᖅᑲᓇᐃᔭᖅᑏᓪᓗ 

ᐱᕙᓪᓕᕈᑎᒋᓂᐊᖅᑕᖏᓐᓄᑦ ᑕᒪᒃᑯᐊᕈᓘᔭᐅᒻᒪᑕ 

ᐊᔾᔨᒌᓐᖏᑦᑐᑦ ᑕᕝᕙᓂ ᐃᖃᓗᓐᓂᓗ. ᐃᓛᒃ 

ᐃᖃᓗᓐᓂ ᐃᓄᓕᕆᔨᒃᑯᑦ ᐃᓄᓕᕆᔨᒃᑯᓐᓄᑦ 

ᐃᖅᑲᓇᐃᔮᔅᓴᒥᒃ ᓴᖅᑮᑲᓐᓂᓂᕐᒧᑦ. ᑖᓐᓇ ᑕᕝᕘᓇ  

ᐊᓯᓐᖑᕈᑎᒋᔫᒐᓗᐊᖅ ᑕᕝᕙᓂ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓄᓕᕆᔨᒃᑯᑦ ᓂᖃᐃᓱᖃᑦᑕᕐᓂᐅᑉ ᐊᑖᓃᑦᑐᒍᑦ. 

ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᓪᓕᖅᐹᒥ ᐊᐱᖅᑯᑎ, ᑐᑭᓯᒋᐊᕈᒪᔪᖓ 

ᒪᑐᐃᕆᐊᕈᑎᖕᓂ ᒪᒃᐱᒐᖅ ᑕᓪᓕᒪᖓᓐᓂ, 

ᐅᖃᓚᐅᕋᕕᑦ ᑖᒃᑯᐊ ᑕᖅᑲᒪᓂ ᑕᐃᒪᓐᓇ 

ᐱᔨᑦᑎᕋᖁᓪᓗᒋᑦ ᐅᓄᖅᓯᕙᓪᓕᐊᑎᓪᓗᒋᑦ 

ᓄᓇᕗᒻᒥ. 6-ᖑᓗᒋᑦ ᑖᒃᑯᐊ ᐃᖅᑲᓇᐃᔭᖅᑎᐅᔪᓂᑦ 

ᓄᓇᓕᖕᓂ ᐃᖅᑲᓇᐃᔭᖅᑎᑖᕐᓂᐊᖅᑐᒍᑦ, 

ᑲᖏᖅᑐᒑᐱᒃ, ᐃᒡᓗᓕᒃ, ᓴᓂᑭᓗᐊᖅ, ᐊᕐᕕᐊᑦ, 

ᐅᖅᓱᖅᑑᖅ, ᐊᒻᒪᓗ ᑰᒑᕐᔪᒃ. ᑖᒃᑯᐊ ᓄᑖᖑᕚ 

ᐃᖅᑲᓇᐃᔮᒃᓴᐃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑖᒃᑯᐊ ᓄᑖᖑᔪᑦ. 6-ᖑᔪᑦ ᐅᓪᓘᑉ ᐃᓚᐃᓐᓇᖓᓂᑦ 

ᐃᖅᑲᓇᐃᔭᖃᑦᑕᕋᔭᖅᑐᑦ ᑖᒃᑯᓄᖓ 

ᑕᐃᕋᑖᖅᑕᖏᓐᓄᑦ ᓄᓇᓕᓐᓄᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᓕᐊᓇᐃᖑᖃᑦᑕᖅᑐᖅ ᑖᓐᓇ 

ᓄᓇᓕᕋᓛᖑᓂᖅᓴᓂᑦ  

ᓄᓇᕗᑦᒥ. ᒫᓐᓇᐅᔪᖅ ᓂᖃᐃᓲᑎᓕᕋᔭᖅᐸᑕ 

ᒪᕐᕉᖃᑦᑕᕐᒪᑎᒃ ᑎᑎᕋᕐᕕᖕᒥ. ᐊᐃᑉᐸᖓ 

ᑎᑎᕋᕐᕕᖃᑦᑎᐊᕋᓗᐊᖅᖢᓂ, ᐊᐃᑉᐸᖓ  

ᐱᖁᑎᒃᑯᕕᖕᒦᒻᒪᑦ. ᓇᑭᓪᓕ 

ᑎᑎᕋᕐᕕᒃᓴᖅᓯᐊᕐᓂᐊᕋᔅᓯᐅᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐄ, ᑕᒪᒃᑯᐊ ᑕᕝᕘᓇᐃᓛᒃ ᐊᓪᓚᕕᔅᓴᓯᐅᕐᓂᒃᑯᑦ  

ᑖᒃᑯᐊ ᐱᓕᕆᖃᑎᒋᓂᐊᕐᒥᔭᕗᑦ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᑕᒪᓐᓇ ᐱᔾᔪᑎᒋᓪᓗᒍ 

ᐃᖅᑲᓇᐃᔭᖅᑎᑖᒃᑲᓐᓂᕋᓱᓐᓂᖅ. ᐃᓛᒃ ᑕᒪᒃᑯᐊ 

ᑕᐃᒫᒃ ᑭᓯᐊᓂᐅᖃᑦᑕᕐᖓᑕ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ ᐱᓕᕆᖃᑎᒋᓗᒋᑦ 

ᑕᕝᕘᓇ. ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᓕᕆᕝᕕᔅᓯ ᓄᓇᓕᖕᓂ ᒐᕙᒪᓂᓪᓗ ᐱᔨᑦᑎᖅᑎᓂᑦ 

ᐅᖃᖃᑎᖃᖅᐸᓪᓕᐊᓯᒪᓕᖅᐹ 

ᑎᑎᕋᕐᕕᒃᓴᖅᓯᐅᕐᓂᕐᒥᑦ ᑖᒃᑯᓄᖓ ᓄᑖᓄᑦ 

ᐃᖅᑲᓇᐃᔮᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᓛᒃ, ᐅᖃᕋᑖᖅᑯᖓ ᑕᒪᒃᑯᐊ ᐸᕐᓇᓐᓂᐅᓕᕋᐃᒻᒪᑕ 

ᐱᓕᕆᖃᑕᐅᓕᖃᑦᑕᕐᖓᑕ ᑕᕝᕗᖓ ᐊᑦᑐᖅᑕᐅᔪᑦ. 

ᑖᒃᑯᐊ ᐃᖅᑲᓇᐃᔮᔅᓴᐃᑦ ᓇᓗᓇᐃᕋᑖᖅᑕᕗᑦ 

ᑕᒪᒃᑯᐊ ᐱᓪᓗᒋᑦ. ᐅᕙᒍᓪᓕ ᐃᓄᓕᕆᔨᒃᑯᑐᐊᖑᓗᑕ 

ᐊᓪᓚᕕᔅᓴᒥᒃ ᐱᓕᕆᔪᓐᓇᖏᓐᓇᑦᑕ. 

ᐸᕐᓇᓕᖅᑎᓪᓗᑕ ᑕᒪᒃᑯᐊ 

ᖃᓄᖅᑑᖃᑕᐅᓯᖃᑦᑕᖅᑐᑦ, ᐱᓗᐊᖅᑐᒥ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑖᖅ, ᑐᑭᓯᒐᓗᐊᖅᑐᖓ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᓂᑦ  

ᑎᑎᕋᕐᕕᖃᖅᑎᑦᑎᓂᖅ, ᑭᓯᐊᓂ ᐃᓄᓕᕆᔨᒃᑯᑦ 

ᑲᒪᒋᔭᕆᖕᒪᒍ ᑐᓴᖅᑎᑦᑎᓗᑎᒃ ᐱᓕᕆᕝᕕᖕᓂ. 

ᐊᐱᕆᔪᖓ ᐅᖃᖃᑎᖃᖅᓯᒪᓕᖅᐹ ᑖᒃᑯᓂᖓ  

ᐱᓕᕆᕝᕕᖕᓂ ᑎᑎᕋᕐᕕᒃᑕᖃᕆᐊᖃᕐᓂᖓᓂᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᐅᖃᖅᑲᐅᒐᒪ ᑕᐃᒫᒃ 

ᑕᒪᒃᑯᐊ ᐸᕐᓇᐸᓪᓕᐊᓕᖅᑎᓪᓗᑎᒍ ᖃᓄᖅᑑᕋᕐᓃᑦ 

ᐱᓕᕆᖃᑕᐅᓕᖃᑦᑕᕐᖓᑕ ᓄᓇᓕᓐᓂ, 

ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ. ᑕᐃᒪ, ᐄ ᑖᓐᓇ 

ᑕᐃᒪᐃᓕᖓᔪᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ 

ᐊᐱᕆᒃᑲᓐᓂᓛᖅᐳᖓ ᑖᒃᑯᓄᖓ ᓄᓇᓕᖕᓂ, 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᓄᑦ 

ᑎᑎᕋᕐᕕᒃᑖᕐᓂᐊᕋᓗᐊᕐᒪᖔᑕ.  

 

ᖃᖓ ᓂᕆᐅᒃᐱᓯ ᑖᒃᑯᐊ ᐃᓐᓄᖕᓂᐊᕌᖓ 6 

ᐃᖅᑲᓇᐃᔮᑦ ᐅᖃᐅᓯᕆᔭᕗᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᕝᕗᖓ ᐸᕐᓇᒍᑎᒋᒐᑦᑎᒍ 2017-18 ᐊᕐᕌᒍᖓᓂᑦ 

ᑕᕝᕙᓂ ᑖᓐᓇ ᑐᕌᖓᒻᒪᑦ. ᑕᐃᒪᐃᓕᖓᓇᓱᑦᑐᒍᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

ᕿᒪᓚᐅᑲᒡᓗᒍ.  

 

ᐊᐱᖅᑯᑎᒃᑲᓐᓂᕋ ᐱᓪᓗᒍ, ᑖᒃᑯᐊ 

ᓂᖃᐃᓲᑎᑖᕋᓱᖃᑦᑕᖅᑐᑦ, ᑕᐃᒪ 

ᓂᖃᐃᓲᑎᑖᕈᓐᓇᖅᓯᓚᐅᓐᖏᓐᓂᕐᒥᓂ ᓄᓇᓕᖕᓂ 

ᑕᐃᒃᑯᓂᖓ ᓂᖃᐃᓲᑎᑖᕐᕕᖕᒨᖃᑦᑕᖅᑐᑦ 

ᑎᑎᕋᕆᐊᓕᖕᓂᑦ  

ᒪᑯᓄᖓ ᐃᖅᑲᓇᐃᔭᕐᕕᖕᓄᑦ 

ᐃᖅᑲᓇᐃᔮᒃᓴᖅᑕᖃᕐᒪᖔᑦ ᑖᒃᑯᓄᖓ 

ᓂᖃᐃᓲᑎᑖᕋᓱᒃᑐᓄᑦ. ᓄᓇᓕᕋᓛᖑᓂᖅᓴᓂᑦ 

ᖃᑦᓰᓐᓇᑯᓘᖕᒪᑕ ᐃᖅᑲᓇᐃᔭᓕᖅᑎᑦᑎᔪᓐᓇᖅᑐᑦ 

ᐊᒻᒪᓗ ᓄᖅᑲᖅᑐᖃᒐᔪᒐᓂ.  

 

ᒥᓂᔅᑕ ᐊᐱᕆᓯᒪᔭᕋ ᑲᑎᒪᑐᐃᓐᓇᕐᓂᒃᑯᑦ 

ᐃᓱᒪᑐᐃᓐᓇᖅᑐᖓ ᐱᓕᕆᕝᕕᒃᓯᖃᐃ ᕿᒥᕐᕈᐊᖅᐸᑦ 

ᖃᓄᖅ ᐊᓯᐊᒍᑦ ᐱᓕᕆᐊᖑᔪᓐᓇᕐᒪᖔᑦ 

ᓱᒃᑲᓂᖅᓴᐅᓕᖁᓪᓗᒍ. ᒫᓐᓇᐅᔪᖅ ᑕᐃᒪᓕ 

ᓂᖃᐃᓲᑎᑖᕆᐊᖅᑐᖅᐸᑦ ᐸᐃᑉᐹᖅ ᑎᒍᓗᓂᐅᒃ, 

ᐃᖏᕐᕋᔪᑎᖃᓐᖏᖦᖢᑎᒃ ᐱᓱᑲᑕᒋᐊᖃᖅᖢᑎᒡᓗ 

ᐊᒫᕐᓗᑎᒡᓘᓐᓃᑦ, ᑖᒃᑯᐊ 

ᐊᑎᓕᐅᖅᑕᐅᑎᓚᐅᕐᓗᓂᒋᑦ ᑖᒃᑯᓄᖓ ᐅᑎᕐᒥᓗᑎᒃ 

ᓂᖃᐃᓲᑎᓕᕆᔨᒧᑦ ᑮᓇᐅᔭᖅᑖᕈᓐᓇᕐᒪᖔᕐᒥ. 

ᒐᕙᒪᒃᑯᖅᑲᐃ ᖃᓄᑐᐃᓐᓇᖅ ᕿᒥᕐᕈᐊᖅᓯᒪᕙᑦ 

ᑕᒪᓐᓇ ᐱᔭᕐᓂᕐᓂᖅᓴᐅᔾᔫᒥᖁᓪᓗᒍ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒻᒪᑦ ᑲᑎᒪᔨᐅᖃᑎᒐ. 

ᑕᒪᓐᓇ ᐅᖃᕇᖅᓯᒪᒐᑦᑕ ᓯᕗᓂᔅᓴᕆᒐᑦᑎᒍ 

ᕿᒥᕐᕈᓂᖅᑕᖃᓚᐅᖅᑎᓪᓗᒍ ᐊᓯᕈᕆᐊᕆᐊᓃᓪᓗ 

ᑕᕝᕙᐅᒻᒪᑕ. ᑖᓐᓇ ᐊᓯᕈᕆᐊᔪᔅᓴᐅᖃᑕᐅᓪᓗᓂ.  

ᒫᓐᓇ ᑕᐃᒪᐃᓕᖓᔪᖅ ᓱᓕ ᖃᐅᔨᒪᓂᐊᖅᑯᓯ.  

ᑭᓯᐊᓂ ᑖᓐᓇ ᐊᓯᓐᖑᕆᐊᓐᖑᓱᑦᑐᖅ ᑕᒪᒃᑯᐊ 

ᐊᓯᓐᖑᕆᐊᕈᑎᔅᓴᐃᑦ ᑲᒪᒋᒐᑦᑎᒍ.  

 

ᑖᓐᓇ ᐃᓚᒋᔭᐅᒻᒪᑦ ᐃᖅᑲᓇᐃᔮᔅᓴᒥᒃ 

ᕿᓂᖃᑦᑕᕐᓂᖅ, ᐊᑎᓕᐅᖅᑎᑦᑎᖃᑦᑕᕐᓂᖅ. ᑖᓐᓇ 

ᒫᓐᓇ ᑲᒪᒋᔭᐅᕙᓪᓕᐊᔪᖅ ᐊᓯᕈᖁᓪᓗᒍ 

ᐱᔭᕐᓂᓈᕈᓐᓇᓂᖅᓴᐅᖁᓪᓗᒍ 

ᐊᑲᐅᓈᕐᓂᖅᓴᐅᖁᓪᓗᒍᓗ ᑕᒪᓐᓇ 

ᓇᕈᓇᖃᑦᑕᕆᐊᖃᕐᓂᖅ ᓄᓇᓕᐅᑉ ᐃᓗᐊᓂ 

ᐃᖅᑲᓇᐃᔮᔅᓴᒥᒃ ᕿᓂᕐᓂᖅ. ᓇᓗᓇᓐᖏᑦᑎᐊᕐᖓᑦ 

ᑕᒫᓂ ᓄᓇᓕᓐᓂ ᒥᑭᓂᖅᓴᓂ ᐃᖅᑲᓇᐃᔮᔅᓴᐃᑦ 

ᓴᖅᑮᓚᐅᓪᓚᐸᒃᑲᓗᐊᖅᑐᑎᒃ. ᐄ, ᑕᒪᓐᓇ 

ᐱᔭᕆᐊᑭᓐᓂᖅᓴᒃᑯᑦ ᑲᒪᒋᔭᐅᓂᐊᖅᑐᖅ 

ᖃᐅᔨᒪᖁᓪᓗᒍ ᑖᓐᓇ ᑲᑎᒪᔨᐅᖃᑎᒐ. ᖁᔭᓐᓇᒦᒃ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓄᓕᕆᔨᒃᑯᑦ. ᓂᖃᐃᓲᑎᓕᕆᓂᖅ. ᑲᑎᑦᑐᒋᑦ 

ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 

ᓂᕈᐊᕈᑕᐅᔭᕆᐊᓖᑦ. $53,803,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᑲᓇᐃᔮᒧᑦ 

ᐱᕙᓪᓕᐊᓇᓱᓐᓂᖅ. ᐃᓄᓕᕆᔨᒃᑯᑦ. ᑲᑎᑦᑐᒋᑦ  

ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 

ᓂᕈᐊᕈᑕᐅᔭᕆᐊᓖᑦ. $20,091,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᕐᓗᓯ ᒪᑉᐱᒐᖅ ᑭ-3-

ᒧᑦ. ᐱᓕᕆᕝᕕᐅᑉ ᓇᐃᓈᕈᑎᖓ. ᐃᓄᓕᕆᔨᒃᑯᑦ. 

ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 

ᓂᕈᐊᕈᑕᐅᔭᕆᐊᓖᑦ. $138,262,000. 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐸᑦ 

ᐃᓄᓕᕆᔨᒃᑯᑦ ᐱᔭᕇᕋᑦᑎᒍ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᔾᔪᑎᑎᑦ, ᒥᓂᔅᑕ 

ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᖁᔭᓐᓇᒦᓪᓗ ᑲᑎᒪᔨᐅᖃᑎᒃᑲ. ᑕᐃᒪ 

ᖁᔭᓐᓇᒦᕋᔅᓴᖃᕋᒪ ᑖᒃᑯᓂᖓ ᐃᖅᑲᓇᐃᔭᖅᑎᒋᔮᒃᑲ 

ᑕᕝᕙᓃᖃᑏᒃᑲ ᑕᕝᕙᓂ ᐃᓄᓕᕆᔨᒃᑯᑦ ᐊᓚᕝᕕᖓᓂ 

ᖁᑦᑎᓂᖅᐹᒥᒃ ᐊᐅᓚᑦᑎᖃᑦᑕᑦᑎᐊᖃᑦᑕᕐᖓᑕ.  

 

ᐊᒻᒪ ᑕᐃᒃᑯᐊ ᖁᔭᓐᓇᒦᕈᒪᓪᓚᕆᑦᑕᒃᑲ ᐃᓄᓕᕆᔩᑦ 

ᓄᓇᓕᓐᓃᑦᑐᑦ ᑕᒪᒃᑯᓂᖓ ᐱᓕᕆᑦᑎᐊᖃᑦᑕᕐᖓᑕ 

ᐱᔭᔅᓴᐅᔪᓂᒃ, ᐃᑲᔪᖅᑕᐅᔭᕆᐊᖃᖅᑐᓂᒃ, 

ᓴᐳᔾᔭᐅᔭᕆᐊᖃᖅᑐᓂᒃ.  

 

ᐊᒻᒪᓗ ᑕᐃᒃᑯᐊ ᑕᒪᒃᑯᓂᖓ ᓱᕈᓯᕐᓂᒃ 

ᑎᒍᐊᓐᖑᐊᖃᖃᑦᑕᖅᑐᐃᑦ ᐊᑖᑕᒋᔭᐅᓐᖑᐊᖅᑐᑦ, 

ᐊᓈᓇᒋᔭᐅᓐᖑᐊᖅᑐᑦ ᐱᓪᓚᑦᑖᕆᔭᐅᓕᖃᑦᑕᕐᖓᑕ. 

ᐃᓚᖓᓂᑦ ᑕᐃᒃᑯᐊ ᐱᓯᒪᔪᑯᓘᖃᑦᑕᕐᖓᑕ. 

ᖁᔭᓐᓇᒦᓪᓚᕆᑉᐸᔅᓯ. ᑕᑯᓐᓇᕈᔅᓯ ᑕᐃᒃᑯᐊ 

ᓄᓇᓕᓐᓂ ᓄᓇᕘᑦ ᐃᓗᐊᓂ  

ᐃᓄᒋᐊᑯᓘᒐᔅᓯ ᑕᒪᒃᑯᓂᖓ ᐸᐃᕆᖃᑦᑕᖅᑐᓯ. 

ᑕᕝᕘᓇ ᐃᓄᓕᕆᔨᒃᑯᑎᒎᖓᔪᓂᒃ 

ᖁᔭᓐᓇᒦᓪᓚᕆᑉᐸᔅᓯ.  

 

ᐊᒻᒪᓗ ᐃᓕᔅᓯ ᑲᑎᒪᔨᐅᔪᓯ ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᐊᓂᑎᓚᐅᕐᒥᒃᑭᑦ ᐊᐱᖅᓱᖅᑕᐅᕕᒻᒦᑦᑐᑦ. ᑲᑎᒪᔩᑦ 

ᖃᓄᐃᓕᐅᕈᒪᕙᑦ? ᒥᔅᑕ ᓲᔪᖅ. 

 

ᓲᔪᖅ: ᐱᒋᐊᖅᑎᑦᑎᕗᖓ ᑲᑎᒪᓂᖅ ᓄᖅᑲᖁᓪᓗᒍ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᒋᐊᖅᑎᑦᑎᔪᖃᕐᒪᑦ ᐊᒻᒪᓗ ᐱᒋᐊᖅᑎᑕᖅ 

ᐊᐃᕙᐅᑕᐅᔪᓐᓇᕋᓂ. ᓈᒻᒪᒃᓴᖅᑐᑦ 

ᐱᒋᐊᖅᑎᑕᐅᔪᒧᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᖅ 

ᑲᔪᓯᕗᖅ. ᓇᖏᖅᓯᓂᐊᓕᖅᐳᖓ ᐅᓂᒃᑳᕐᓂᐊᕐᓗᖓ 

ᐅᖃᖅᑎᒧᑦ.  

 

ᐅᖃᖅᑎ: ᓇᐃᓴᐅᑎᖃᖅᑐᖅ 20. 

ᑲᑎᒪᑐᐃᓐᓇᕐᓂᒃᑯᑦ ᐅᓂᒃᑳᑦ. ᐅᖅᓱᖅᑑᒧᑦ 

ᒪᓕᒐᓕᐅᖅᑎ, ᒥᔅᑕ ᐋᖁᐊᖅ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᖁᑎᑎᑦ ᐱᓕᕆᐊᖃᕋᑖᕐᒪᑕ ᒪᓕᒐᒃᓴᖅ 34-

ᒥᒃ ᐊᒻᒪᓗ ᐊᑐᕈᒫᕐᓂᐊᖅᑐᓂᒃ, ᐊᒻᒪᓗ 

ᓄᖅᑲᕈᒪᓕᖅᖢᑎᒃ. ᐊᒻᒪᓗ, ᐅᖃᖅᑏ, 

ᓅᑦᑎᒋᐊᖅᐳᖓ ᑲᑎᒪᑐᐃᓐᓇᕐᓂᕐᒧᑦ ᐅᓂᒃᑳᑦ 

ᓈᒻᒪᒋᔭᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᒻᒥᑦ 

ᓇᑎᕐᒦᑦᑐᖃᕐᒪᑦ. ᐊᐃᑉᐱᖅᑕᐅᕙ? ᒥᔅᑕ ᐋᓚᓐ 

ᕋᒻᐴᑦ. (ᑐᓵᔨᑎᒍᑦ) ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. 

ᓈᒻᒪᒃᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

(ᑐᓵᔨᑎᒍᑦ) ᐊᑭᕋᖅᑐᖅᑐᑦ. ᐱᒋᐊᖅᑎᑕᐅᔪᖅ 

ᑲᔪᓯᕗᖅ.  

 



ᓇᒡᒐᔾᔭᐅ, ᒫᑦᓯ 6, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᖁᓪᓗᓯ ᖃᐅᑉᐸᒎᖅ ᑲᑎᒪᓛᕐᒪᑕ 

ᑲᑎᒪᔨᓕᕆᔩᑦ ᐊᐅᓚᑕᐅᔪᓂᒃ ᐊᒻᒪᓗ 

ᐱᓕᕆᔭᐅᔪᓂᒃ 10:00-ᒥ ᑐᒃᑑᑉ ᑲᑎᒪᕕᐊᓂ. 

 

ᑲᑎᒪᔾᔪᑎᒃᓴᐃᑦ ᒫᑦᓯ 7-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 32 

 ᒪᓕᒐᒃᓴᖅ 33 

 ᒪᓕᒐᒃᓴᖅ 34 

 ᒪᓕᒐᒃᓴᖅ 35 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑲᑎᒪᓂᖅᐳᑦ 

ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ 

ᐊᐃᑉᐱᕈᕋᓱᐊᕐᓂᖓᓂ, ᒫᑦᓯ 7, 1:30-ᒥ 

ᐅᓐᓄᓴᒃᑯᑦ.  

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 19:48-ᒥ



 

 

 


